
НЭГДҮГЭЭР БҮЛЭГ

	 

	I

	 

	1811 оны адгаас Өрнөд Европынхон ихэд зэвсэглэн, хүчээ бөөгнөрүүлээд, 1812 онд тэр хүч буюу олон сая хүн (армийг зөөвөрлөн хооллуулж ундлагч хүмүүсийг оролцуулаад) Өрнөөс Дорно зүг, Оросын хил рүү хөдөлж, мөн яг үүнчлэн 1811 оноос Оросын хүчийг хил рүү татаж эхэлжээ. Зургаадугаар сарын арван хоёронд Өрнөд Европын хүч Оросын хилийг давж, дайн эхлэв.

	Өөрөөр хэлбэл хүний оюун ухаан, хүний бүх намба төрхөд үл нийцэх ёозгүй явдал үүсэв. Бүхэл зууны турш дэлхий дахины бүх шүүхийн он дарааллын бичиг цуглуулж эс барах уг явдлыг үйлдсэн тэр цагийн хүмүүс гэмт хэрэг хэмээн үзэхгүй байсан тийм түг түмэн хорт муу хар үйл, хуурах мэхлэх, урвах тэрслэх, мөнгөн цаас дуурайлган хуурмагаар үйлдэх, хулгай зэлгий, дээрэм тонуул, аллага хядлагыг олон сая хүн бие биеийн өөдөөс үйлдэж эхэлжээ.

	Энэ ер бусын явдлыг юу сэдэн үүсгэв? Түүний шалтгаан нь юу байв? Энэ явдлын үүсэх шалтгаан нь Ольденбургийн ванг гомдоосноос, эх газрын системийг сахиагүйгээс, Наполеон эрх засагт дуртайгаас, Александрын хатуугаас, дипломатчидын алдаа гэх зэргээс болсон гэж түүхчид гэнэн хуудуу юм ярьж байна.

	Тийм юм бол Меттерних Румянцев нар юм уу эсгүүл Талейраны хэн нэг нь Наполеон юм уу, Александрт; Эрхэм хаан эзэнтэн, Ольденбургийн ванд вант улсыг буцаан өгөхийг би зөвшөөрч байна хэмээн францаар ёслолын үдэшлэг болж буй газар үүд хоёрын завсар эцээхэн хичээгээд, эвтэйхэн хэлж орхисон бол дайн гарахгүй байсан шүү дээ.

	Тэр цагийн хүмүүст уг хэрэг тэгж ухаарагдаж байсан нь эгээн зөв. Дайн гарсны шалтгаан нь Англи яс хаяснаас (Ариун Еленагийн арал дээр байхдаа хэлсэнчлэн) болсон юм шиг Наполеонд санагдаж байсан нь аргагүй. Дайн гарсны шалтгаан нь Наполеон эрх засагт дуртайгаас болсон мэт Английн танхимынханд санагдаж байсан нь бас зөв. Дайн үүссэн шалтгаан нь Европ дахиныг хоослон цөлбөсөн эх газрын системээс болсон мэт хунтайж Ольденбургт санагдаж байсан нь үнэн дайн үүссэний гол шалтгаан нь тэднийг ажилд хэрэглэхийн чухгаас болсон мэт хуучин цэрэг, генералуудад санагдаж, сайн зарчмыг сэргээх нь чухал байснаас болсон мэт тэр цагийн хааны засгийн талынханд бодогдож, хамаг юм 1809 онд Орос, Австрийн байгуулсан холбоог Наполеоноос чадварлаг нууж чадаагүй 178 дугаар тулган шаардах бичгийг эв нийцгүй бичсэнээс болсон мэт тэр цагийн дипломатч нарт санагдаж байсан нь бүгд зөв. Түг түмэн өөр үзэл бодлоос шалтгаалан олон янз байсан энэ болон өөр бусад үй олон шалтгаан тэр цагийнханд ухаарагдаж байсан нь зөв. Харин болсон хэрэг явдлыг бүхий л аварга лут цар хэмжээгээр нь бясалган, түүний энгийн мөртөө аймшигтай утга санаанд нэвтрэн орогч залгамж хойд үеийнхэн бидэнд бол эдгээр шалтгаан өөдтэй ухаарагдахгүй байна. Наполеон эрх засагт дуртай, Александр хатуу, Английн бодлого араар тавимхай, Ольденбург ван гомдсоноос болоод христосын шашинт сая сая хүн бие биеэ алж яргалан, тамлан зовооно гэдэг бидэнд ойлгомжгүй хэрэг билээ. Эдгээр нь алж хядан, хүч түрэмгийлсэн уг явдалтай ямар холбоотой байна? Вангийн гомдсоны төлөөнөөс болоод юунд Европ тивийн нөгөө захад байгаа мянга түмэн хүн Смоленск, Москва гүбернийн хүмүүсийг алж хядан хоослон цөлмөж, бас тэдэнд хядуулж байсан хэрэг вэ? гэдгийг ойлгож болохгүй байна.

	Түүхчин биш, эрэн сурвалжлах ажлаар хөөцөлдөөгүй, тийм болохоор хэрэг явдлыг бүрэнхийлэн мансуураагүй, эрүүл саруул бодлоор бясалган үзэгч хожим хойд үеийн бидэнд түүний шалтгаан нь тоолшгүй олон янзаар ухаарагдаж байна. Бид шалтгааныг нь улам лавшруулан эрж сурвалжлах тусам төчнөөн ихээр нээгдэж, аливаа тусад нь авч үзсэн шалтгаан юм уу бүхэл бүтэн өдий төдий шалтгаан бидэнд уг чанартаа адилхан шударга юм шиг атлаа хэрэг явдлын аварга их цар хэмжээтэй жишээд үзэхлээр өчүүхэн, үл шалихаараа адилхан л хуурамч юм шиг, болсон явдлыг сэдэн үүсгэх бодит бус байдлаараа (давхцан тохиолдсон бусад бүх шалтгааныг оролцуулалгүйгээр) адилхан хуурамч юм шиг байна. Наполеон өөрийнхөө цэргийг Висла мөрний цаана гаргахаас, Ольденбургийн вант улсыг эргүүлж өгөхөөс татгалзсан, францын анхны бага дарга хоёрдох удаагаа албанд орохыг хүссэн юм уу, хүсээгүй шиг тийм шалтгаан бидэнд бодогдож байна. Учир нь тэр бага дарга албанд орохыг хүсдэг, нөгөө хоёр дахь, гурав дахь, мянга дахь бага дарга, цэрэг хүсээгүй бол Наполеоны цэрэгт төчнөөн л цөөн хүн байж, дайн гарч чадахгүй байсан сан билээ.

	Хэрэв Наполеон Вислагийн цаана буцаж гар гэсэн шаардлагад гомдоогүй, цэрэгтээ давших тушаал өгөөгүй сэн бол дайн гарахгүй байжээ. Хэрэв түрүүч нар цөмөөрөө хоёрдох удаагаа албанд орохыг хүсээгүй бол дайн бас л гарахгүй байжээ. Англи яс хаяагүй, хунтайж Ольденбург байгаагүй, Александрт гоморхохын сэтгэл төрөөгүй, Орост эзэн хаант засаг төр байгаагүй, Францын хувьсгал гарч, дараа нь хэмжээгүй эрхт эзэнт захиргаа, эзэнт гүрэн гарч ирээгүй, ерөөс Францын хувьсгалыг үүсгэсэн бүх юм болон бас бус юм байгаагүй сэн бол дайн бас л гарч чадахгүй байсан сан билээ. Эдгээр шалтгааны нэг нь үгүйгээр юу ч гарч чадахгүй байх байж. Тэгэхлээр энэ бүх шалтгаан (тэрбум шалтгаан) болсон тэр явдлыг үүсгэхийн тулд л давхцан тохиолджээ. Тэгэхлээр хэрэг явдлыг үүсгэсэн этгээд онцгой шалтгаан гэж юу ч байсангүй. Харин уг хэрэг явдал болох л ёстой байсан болохоор гарах л учиртай байлаа. Сая живаа хүн хүмүүн ёсныхоо сэтгэл бодол, эрүүл ухаанаасаа няцан, тэгээд хэдэн зууны өмнө шоргоолж шиг түг түмэн амьтан Дорноос Өрнө зүг хөдлөн өөрсөдтэйгөө эгээн адил хүмүүсийг хядсаны яг адилаар Өрнөөс Дорно зүг хөдлөн өөрсөдтэйгөө ив ижилхэн хүмүүсийг хядлаа.

	Юу гэж хэлэхээс нь уг хэрэг явдал болох болохгүй нь шалтгаалах байсан юм шиг санагдах Наполеон, Александр нарын үйлдэлд цэрэгт татагдан юм уу элсэн аян дайнд явж байсан цэрэг бүрийн үйлдлийн адилаар санаан зоргоор болох юм бага байлаа. Энэ явдал үүнээс өөрөөр байж чадсангүй. Учир нь Наполеон Александр нарын (хэрэг явдлын гарах эсэх нь шалтгаалсан мэт энэ хүмүүсийн) хүсэл зориг биелэгдэхэд тэдний нэг нь үгүй байж гэвэл хэрэг явдлын үл гарах байсан тэр үй түмэн учир явдлын давхцаан зайлшгүй хэрэгтэй. Үнэнхүү хүчийг гартаа атгасан сая сая хүн, буудаж хоол унд, их буу зөөж байсан цэргүүд ганц нэг хүчин мөхөс хүмүүсийн тэр хүсэл зоригийг биелүүлэхийг зөвшөөрөх, тэр тоо томшгүй олон нарийн төвөгтэй, зүсэн зүйлийн шалтгааныг хэрэгжүүлэхэд бэлхэн байх нь чухал байж.

	Ухаалаг биш (өөрөөр хэлбэл, бидний ойлгохгүй буй ухаалаг) үзэгдлийг тайлбарлахад түүхэнд гарцаагүй үзэл зайлбаргүй бий. Бид түүхийн тэдгээр үзэгдлийг ухаалгаар тайлбарлах гэж мэрийх тусам тэдгээр нь улам ч ухаалаг биш, ойлгомжгүй болж хувирдаг.

	Хүн бүр өөрийн тулд амьдарч, өөр өөрийнхөө амины зорилгыг бүтээхийн тулд эрх чөлөө эдлэн, аль нэг үйлдлийг одоо хийж чадах буюу чадахгүй нь гэдгээ хамаг бие махбод, ухаан бодлоороо мэдэрч байдаг. Гэтэл үйлдлийг түдэлгүй хиймэгцээ тодорхой нэгэн үед хийсэн тэр бүх үйлдэл нь эргэж буцашгүй зүйл болон түүхийн хүртээл болж, түүхэнд чөлөөтэй биш, урьдаас тогтоогдсон учир холбогдолтой зүйл болдог.

	Хүн бүрийн амьдралд хоёр тал байдаг, үүнд эрх ашиг нь хэчнээн хийсвэр байх тусмаа улам бүр чөлөөтэй зоргоор байдаг амины амьдрал, нөгөө нь түүнд заяагдсан жам ёсыг гарцаагүй даган биелүүлэх болдог нийтийг дагасан амьдрал гэж байдаг буюу.

	Хүн өөрийнхөө тулд ухамсартай аж төрдөг. Гэхдээ түүхийн хүн төрөлхтний зорилгыг хэрэгжүүлэх, ухамсаргүй зэвсэг болж өгдөг. Нэгэнт үйлдсэн хэрэг буцаан эргэшгүй, хүний хийсэн үйлдэл яваандаа өөр бусад хүний түм буман үйлдэлтэй нийлэн нийлсээр түүхийн ач холбогдолтой болж авдаг. Хүн нийгмийн зэрэг дэвийн шатан дээр хэчнээн дээр зогсох тусмаа өөр бусад хүний хувьд төчнөөн их эрх мэдэлтэй байж, түүний үйлдэл бүр урьдаас тодорхойлогдсон, гарцаагүй шинж нь төчнөөн барин тавин байдаг.

	«Хааны зүрх бурхны гарт» байдаг.

	Хаан бол түүхийн боол мөн.

	Түүх, өөрөөр хэлбэл хүн төрөлхтний ухамсаргүй, ерөнхий, үүр бүлгийн амьдрал нь хааны амьдралын журам бүрийг өөрийн зорилгыг хэрэгжүүлэх зэвсэг болгон ашигладаг.

	Сүүлчийн нэгэн захидалдаа Александрын бичсэнчлэн, ард түмний цусыг урсгах уу, үгүй юу гэдэг нь өөрөөс нь шалтгаалж буй юм шигээр хэзээ хэзээнээс илүү энэ 1812 онд санагдаж байсан ч гэсэн болбол зохих ёстой юмыг нийтийн үйл хэргийн тусын тулд, түүхийн тусын тулд хийхээс аргагүй болгосон тэр гарцаагүй жам хуульд Наполеон одоогийнх шиг тэгж хэзээ ч хамаарагдахгүй байсан нь үгүй бүлгээ.

	Өрнөдийн хүмүүс бие биеэ алж хядахын тулд Дорно зүг цувж байлаа. Давхцан тохиохын хуулиар шалтгаанууд өөрөө аяндаа таарч, тийнхүү цувж буйг, тийнхүү дайтахыг зөвтгөхөөр энэ хэрэг явдалтай мянга түмэн аахар шаахар шалтгаан зэрэг зэргээр давхцаж билээ. Үүнд эх газрын системийг сахихгүй байна гэж зэмлэх, Ольденбург ван (Наполеонд тэгж санагдсанчлан) зэр зэвсгийн хүчээр найрамдал тогтоохын тулд Прусс рүү цэрэг хөдөлгөсөн, францын эзэн хаан дайнд яснаасаа дуртай, дайнд ижил дасал болсон, ард түмэн түүнийг талархахтай яг зэрэгцсэн, дайны бэлтгэлийн цаглашгүйд улайран шохоорхсон, бэлтгэлд гарах зардал, энэ зардлаа эргээд нөхөж чадах, их ашиг олох хэрэгцээ, Дрезден дэх ухаан мансууруулсан хүндэтгэл, тэр цагийнхны үзэл бодлоор найрамдал тогтоох гэсэн чин үнэнхүү сэтгэлийн угаас хийсэн, тэгээд аль аль этгээдийнхээ нэр төрийг дайрснаас цаашгүй дипломат хэлэлцээнүүд, болсон хэрэг явдалд тааруулан зохицуулж түүнтэй зэрэгцэн давхацсан түг түмэн өөр шалтгаан байлаа.

	Алим болж гүйцэхдээ унадаг. Юунд тэгж унадаг вэ? Газарт татагдсанаас тэр үү? Шилбэ нь хатсанаас уу, наранд хатсанаас уу, хүндэрснээс үү, салхинд савлан сэгсрэгдсэнээс үү, дор нь зогсож буй хөвүүн түүнийг идмээр санагдсанаас уу?

	Алин нь ч шалтгаан биш. Энэ бүхэн бол аливаа амьд, сав шимийн, аяндаа болох үйл явдлын болох л ёсоороо болдог тэдгээр нөхцөл зөвхөн зэрэгцэн давхацсаных юм. Шилбэ нь ялзарсан гэх зэргээс алим унаж байна гэж үзэж буй ургамал судлалч бол модон дор зогсож буй хөвүүн ий идэх гэж хүсээд унаасай гэж залбирснаас алим унасан гэж хэлдэгтэй л адил буюу. Наполеон Москва руу хөдлөх гэж хүссэн, түүнийг сөнөөсэй гэж Александр хүссэнээс сөнөж мөхсөн гэж хэлдэг хүний зөв ч буруу ч юм. Доогуур нь хөндийлөн ухсан олон дүнчүүр пүү уулыг сүүлчийн ажилчин, сүүлчийн удаа зээтүүдсэнээс нурж унасан гэж хэлдэг хүний зөв ч, буруу ч билээ. Түүхт үйл явдалд суут хэмээгч хүмүүс үйл явдлын нэр усыг өгөгч хаягийн амин сүнс нь байвч хаягийнхаа адилаар уг үйл явдалтайгаа төчнөөн бага холбоотой байдаг.

	Тэдэнд өөрсдөд нь санаан зоргоор мэт санагдах үйлдэл бүр нь түүхийн утга санаагаас зоргоор биш, харин түүхийн бүх явцтай, холбоотой, урьдаас үүрд тодорхойлогдон тогтоогдсон байдаг.

	 

	 

	II

	 

	Наполеон тавдугаар сарын хорин есөнд Дрездэнээс мордов. Тэнд Наполеон хунтайж, ван, бэйл, тэр байтугай нэг эзэн хаанаас бүрдсэн ордны шадар түшмэлүүдээр хүрээлүүлэн гурван долоо хоног хүндлүүлж дээдлүүлжээ. Наполеон явахынхаа өмнө сэтгэлдээ нийцсэн хунтайж, ван, эзэн хаан нарыг торгонд хулдаж, тосонд бөмбөрүүлэн, дургүй хүрсэн нэгийгээ хараан зэмлэж, өөрийнхөө амины, өөрөөр хэлбэл вангуудаас авсан шүр сувд, доржпалам сэлтээр Австрийн хатан хаанд бэлэг барин, хатан хаан Мария Луизаг эелдэг дотноор тэврээд, түүхчний хэлснээр, түүнийг харамсал гунигтай хагацаан одов. Наполеон Парист өөр авгайтай ч түүнийг Мария Луиза эр нөхрөө хэмээн тооцох учир тийнхүү хагацан хоцрохын гунигийг тэсэх тэнхэлгүй байлаа. Дипломатчид найрамдал тогтоох боломжид хатуу итгэн, энэ зорилгоор уйгагүй махран ажиллаж, эзэн хаан Наполеон өөрөө эзэн хаан Александрт түүнийг эрхэм хаан эзэнтэй хэмээн нэрлэж, өөрөө дайн хийхийг хүсэхгүй байна, Александрыг хэзээ ямагт хүндэтгэн, хайрлаж байх болно гэж бичсэн хэр нь армиар явж, Өрнөөс дорно зүг армийнхаа хөдлөх аяллыг шавдуулах зорилгоор шинэ шинэ тушаал өгсөөр явлаа. Наполеон шадар зөвлөх, туслагчид сэлтээрээ хүрээлүүлэн зургаан моринд гуравлан хосолж хөллөсөн аяны сүйхээр Позен, Торн, Данциг, Кенигсбергийн шар замаар довтолгов. Түүнийг эдгээр хот тус бүрд мянга түмэн хүн сүрдэн дагжиж, баясан хөөрч угтав.

	Арми Өрнөөс Дорно руу цуван, өртөөлөн буухиалагч зургаалсан морьд довтолгоно. Наполеон зургаадугаар сарын арванд армиа гүйцэн очиж, Вильковисын ойд, Польшийн нэгэн гүнгийн эдлэнд зориулан зассан байранд өнжлөө.

	Маргааш өдөр нь Наполеон армиас түрүүлэн гарч, сүйх тэрэгтэйгээ Неман хүрч, гармын хавь газрыг өөрийн биеэр үзэхийн тулд польш хувцас сольж өмсөн, сүйхтэйгээ эрэг рүү хүрч очив.

	Мөрний нөгөө эрэг дээр буй хасгууд энгүй цэлийх талын дунд байх Македоны Александрын цөмрөн орсон скифийн улстай адил, улсын нийслэл ариун хот Москваг олж хараад Наполеон хэн бүгдийн санаанд оромгүйгээр, стратегийн болон дипломат бодлын аль алинд үл нийцэх ёозгүйгээр давших тушаал буулган, тэгээд маргааш өдөр нь их цэрэг Неман мөрнийг гаталбай.

	Арван хоёрны өдөр Неманы зүүн эгц эрэг дээр шаасан майхнаасаа өглөө эрт гаран, Вильковисын ойгоос Неман дээгүүр тавьсан гурван гүүрээр асгаран цувж буй их цэргийн цувааг сунгадаг урт дурангаар харна. Их цэрэг эзэн хаанаа энд буйг мэдэн, хаана буйг нь хайн харж, майхны өмнөх толгой дээр бараа бологсдоосоо тусдаа ялгаран бүрх малгай, оготор дээлтэй зогсож буйг нь хараад малгайгаа дээш хаялан: «Эзэн хаан мандтугай!» хэмээн францаар хашхиралдана. Тэд эдүгээ болтол тэднийг нуун далдалж байсан балар их ойгоос эгнээ эгнээгээр дараалан, барагдаж дуусахгүй цутган ирснээ жагсаал задран гурван гүүрээр мөрний нөгөө эрэг рүү гарч эхлэв.

	— Эзэн хаан, өөрөө орж явчихлаар ажил хэрэг гэдэг ч гялалзаад явчихна даа. Одоо ч туугаад байна даа! За яамай даа... Хар аа, тэр байна... Ура, эзэн хаан! Нөгөө Азийн тал нутаг гэдэг чинь энэ дээ... Гэхдээ ёозгүй орон байна даа. Баяртай, Боше, би чамд Москвад хамгийн шилдэг орд харш тавьж байя. Намайг Энэтхэгийн амбан сайдаар тавьдаг юм бол чамайг Кашмирын сайдаар тавина... Ура! хараач, тэр байна! Харж байна уу чи түүнийг. Би түүнийг яг чам шиг ийм ойрхноос хоёр удаа харсан. Нэг жаахан бага дарга л гэсэн үг... Нэг өвгөний хүзүүнд загалмай одон зүүж өгч байхыг нь харсан. Ура, эзэн хаан!.. хэмээн францаар нийгэмд эзлэх байр суурь, зан аашаараа янз янзын хөгшин залуу хүмүүс ийнхүү хөөрөлдөнө. Энэ хүмүүсийн бүгдийнх нь царайд аль дивангарын хүлээж байсан аялал нь эхэлсний баяр хөөр, толгой дээр зогсож буй оготор саарал дээлтэй хүнд сүслэн биширч, баясан бахадсан нэгэн ижил байр байц илэрнэ.

	Зургаадугаар сарын арван гурванд Наполеонд цэвэр араб үүлдрийн намхан жижиг морь авчирч өгвөл түүнд мордож, Неманы нэг гүүрээр цогиулан одоход хөхөн баяссан хашхираан чих дөжрүүлэм, зогсоо зайгүй цуурайлна. Ийнхүү хашхиралдахаараа тэд өөрт нь хайртайгаа илэрхийлэх учир хориглон зогсоож болшгүй тул арга буюу тэвчин хүлцэж яваа бололтой. Гэхдээ энэхүү хаа сайгүй дагах хашхираан их цэрэгт нэгдсэнээс нь хойш хамаг ухаан санааг нь эзэгнэсэн цэрэг дайны санаа тавих зүйлээс нь хөндийрүүлэн, яршиг түвэг болно. Наполеон завь дээр дэнжгэнэх гүүрний нэгээр нөгөө эрэг дээр гарч, зүүн гар тийш огцом эргэн Ковногийн зүг цогиулан одвол түүний урд, ийм аз дайрсандаа зүрх нь оволзон хөөрсөн морьт цэргүүд их цэргийн дундуур зам гарган түрүүлэн давхилдана. Вилийн өргөн голд тулж ирснээ эрэг дээр буудалласан Польшийн хөнгөн морин цэргийн дэргэд зогсов.

	Польшчууд Наполеоныг ойрхноос харахын тулд эгнээгээ алдан, бие биеэ шахан түрсээр бас л Виват! хэмээн хөөрцөглөн хашхиралдана. Наполеон голыг харснаа мориноосоо бууж, эрэг дээр хэвтсэн дүнзэн дээр очиж суув. Түүний дуу шуугүй дохисноор сунгадаг дуранг нь авч өгвөл гүйж ирсэн баяр хөөртэй шадар дагуулын мөрөн дээр тавиад голын нөгөө зах руу дурандав. Дараа нь дүнзнүүдийн хооронд дэлгэсэн газрын зургийг үзэхэд хамаг ухаан бодол нь явчихлаа. Толгойгоо өндийлгөлгүй чигээр нэг юм хэлбэл туслахуудын хоёр нь польшийн хөнгөн морин цэрэг тийш мордон давхилдан одлоо.

	Туслахын нэг нь түрүүлэн тэдэн дээр давхиж очиход;

	— Юу вэ? Юу гэж хэлээ вэ? гэх дуу польшийн морин цэргүүдийн эгнээн дотроос сонстоно.

	Тэгвэл нь гарам эрж олоод, нөгөө эрэгт гарагтун гэж тушаасан байлаа. Польшийн морин цэргийн хурандаа, нас ахимаг ганган эр балмагдсандаа царай нь улайн, хэлэх үгээ олж ядан будилсаар: гармыг эрж ололгүйгээр морин цэргийнхээ хамтаар голоор сэлэн гарахыг зөвшөөрөх сөн болов уу гэж туслахын нэгнээс асуув. Морь унаж үзэх зөвшөөрөл гуйсан жаал хүү адил татгалзах вий хэмээн илт мэгдэн, эзэн хааны нүдэн дээр голоор сэлэн гарахыг зөвшөөрнө үү гэж гуйлаа. Ийм мэрийлт гаргасанд эзэн хаан дургүйцэхгүй байх гэж туслах хэлэв.

	Туслах энэ үгийг хэлэв үү, үгүй юу ширвээ сахалт, нас ахимаг офицер цог золбоо нь бадран баясаж, сэлмээ дээш өргөн: «Виват!» гэж хашхираад, морин цэргүүдийг хойноосоо хөдлөгтүн гэж командлан, морио давиран, гол руу давхин хүрч очив. Унасан морио хулган цааргалахад уурсан давирч ус руу пүлхийн орж, урсгалын гүнзгий, ширүүн урсгалын зүг залбал олон зуун морин цэрэг хойноос нь давхилдан орж явчхав. Голын тэхий дунд, ширүүн урсгалд хүрэхэд ус аягүй хүйтэн, айдас хүрэм байлаа. Цэргүүд зарим нь мориноосоо унаж, бие биеэсээ барилцаж авлаа. Хэд хэдэн морь, хүн живж, гарам хагас бээрийн зайтай байсан ч гэсэн бусад нь голын нөгөө зах руу урагш сэлэхийг мэрийн, дүнзэн дээр суугаа хүний харж байхад энэ голоор сэлж ч, живж ч байгаадаа бахархаж явлаа. Гэтэл тэр хүн нь тэдний юу хийж буйг огтхон ч эс харах бүлгээ. Эргэж ирсэн туслах тохиромжтой цагийг олон, эзэн хааны анхаарлыг польшчууд эрхэмсэг танд үнэнч байна гэж хандуулж чадвал оготор цайвар дээлтэй тэр бяцхан хүн босон, Бертьег дэргэдээ дуудан авчирч, эрэг даган урагш хойш холхин тушаал өгөх зуур анхаарлыг сарниулсан, живж буй морин цэргүүд өөд хааяа хааяа дургүйцэнгүй харна. Африкаас аваад Москвагийн хээр тал хүртэл ертөнцийн бүх өнцөг буланд хүрч очих нь хүмүүсийн гайхал бишрэлийг адилхан төрүүлж, хүмүүсийг бие сэтгэлээ умартах ухаангүй байдалд оруулдаг гэдэг итгэл түүнд шинэ юм биш билээ. Тэгээд морио авчир гэж тушаагаад мордож, буудалласан газар өөдөө давхиулан одлоо.

	Амь авруулахаар завь илгээсэн ч гэсэн дөчөөд цэрэг голд живэн осолджээ. Олонх нь гэдрэг голын наад эрэг рүү туугдан гарч ирэв. Хурандаа хэдэн хүнтэй цуг сэлэн голын нөгөө эрэг дээр арай чамай гарчээ. Салам норж хувцаснаас нь ус садран гоожсоор эрэг дээр гарч очмогцоо Наполеоны зогсож байсан газар тийш харан «Виват!» хэмээн орилолдсон авч Наполеон тэнд нэгэнт байсангүй. Гэвч тэд энэ хурамд ч өөрсдийгөө их азтай улс гэж тооцно.

	Наполеон орой тийшээ хоёр өөр захирамж өгөх завсраа (нэг нь хуурмагаар үйлдэн зэхсэн орос мөнгөн тэмдэгтийг Орост оруулахын тулд аль болох түргэн авчрах тухай, нөгөө нь олдсон захиа дотор нь францын армид өгсөн захирамжийн талаар мэдээ олдсон саксон хүнийг буудах тухай) хэрэгцээгүй атал гол руу давхиж орсон польшийн хурандааг өөрийнхөө толгойлж байсан алдар цуутны багт оруулах тухай захирамж буулгав.

	Хүнийг хөнөөх гэвэл тэнэг болгох хэрэгтэй.

	 

	 

	III

	 

	Оросын эзэн хаан энэ завсар үзлэг, хээрийн сургууль хийж Вильнад сар гаруй суулаа. Хүн бүхний хийнэ байх гэж хүлээж байсан, Петербургээс эзэн хааны зориут зорьж ирсэн энэ дайнд бэлхэн болсон юм юу ч байсангүй. Байлдааны ерөнхий төлөвлөгөө байсангүй. Санал болгон оруулж ирсэн бүх төлөвлөгөөнөөс алийг нь авах ёстойн тухайд байсан тээнэгэлзээ эзэн хааныг гол өргөөнд сар гаруй байх зуур бүр ч даамжрав. Гурван арми тус бүрийд ерөнхий командлагч байсан авч бүх армийн дээд талд ерөнхий дарга байсангүй. Тэгтэл бас эзэн хаан энэ тушаалыг өөртөө хүлээж авсангүй.

	Хаан эзэнтэй Вильнад суух нь удаашрах тусам хүлээж цөхөрсөн нөгөө дайнд бэлтгэх нь бүр ч багасав. Хаан эзэнтнийг хүрээлсэн бүх хүний эрмэлзэл цагийг зугаатай сайхан өнгөрөөх, болох гэж буй дайны тухай мартуулахад чиглэсэн мэт санагдана.

	Польшийн газрын том эзэд, ордныхон, хаан эзэнтнийд өөрийнд нь болсон үй олон найр наадам, өргөн цэнгэлийн дараа зургаадугаар сард хаан эзний туслах, польш генералын нэгэнд генерал-туслахуудын өмнөөс хаан эзэнд зоог барьж, найр хийх санаа төржээ. Тэр санааг бүгд баяртай хүлээн авав. Хаан эзэн ч зөвшөөрч буйгаа мэдэгдэв, Генерал-туслахууд нэрсийн жагсаалтaap мөнгө цуглуулав. Хаан эзний санаанд хамгаас илүү таалагдаж болох хатагтайг найрын эзэгтэйгээр урилаа. Вильна губернийн газрын эзэн, бэйл Бенигсен энэ найр цэнгэлд зориулан хотоос гадагш орших харшаа гаргаж өгье гэсэнд зургаадугаар сарын арван гурванд бэйл Бенигсений хотоос гадагш орших Закретийн харшид зоог барих, найр хийх, завиар сэлэн зугаалах, галын наадам хийхээр товложээ.

	Неманыг гатлах тушаал Наполеоныг өгч, түрүүчийн цэрэг нь хасгуудыг шахан түрж, Оросын хилийг гаталдаг яг тэр өдөр Бенигсений зусланд Александр үдэшлэг хийн, генерал-туслахуудын хийсэн багт наадам дээр байлаа.

	Цэнгэл наадам болсон, гоц сайхан баяр болов. Ийм олон үзэсгэлэнт бүсгүйчүүл нэгэн дор цугласан нь ховор гэж тэр талын мэдлэгтэн нар ярилцана. Хаан эзний араас Петербургээс Вильнад хүрч ирсэн оросын хатагтай нарын дотроос бэйл Безуховын хатагтай бас энэ найр дээр байлцсан нь польшийн уран гоолиг хатагтай нарын сүрийг оросын гуа үзэсгэлэн хэмээх тарган цулцгараараа дарна. Түүний гоо үзэсгэлэн анзаарагдаж, хаан эзэнтэн түүнтэй бүжиг бүжиж соёрхов.

	Борис Друбецко эхнэрээ Москвад орхин, ганц бие хүний журмаар энэ наадамд хүрэлцэн ирж, хэдий генерал туслах байгаагүй ч наадамд зориулан их мөнгө хуримтлуулахад бас оролцжээ. Борис эдүгээ ивээл эрэлхийлэхээ нэгэнт больж, өөрийн үе чацуутан нарын дотроос дээгүүр хүмүүстэй нэг зиндаа болсон, хүндэтгэл ёсыг аль хэдийнээ хүлээх болсон хүн билээ.

	Шөнийн арван хоёр цаг гэхэд бүжиглэсээр л байв. Элен эн дүйхүйц эрчүүл эс тааралдах тул мазурк бүжиг хийхээр өөрөө Борисыг урилаа. Тэр хоёр дараалан бүжих хосуудын гуравдугаарт оров. Элений алтан саа сэлт болсон сиймхий торгон хар платиас цухуйх булцгар цагаан мөрийг Борис хааш хэрэг харан, хуучин танилуудын тухай ярих зуур өөртөө ч, өрөөл бусдад ч үл анзаарагдмаар мөн тэр танхимд байсан хаан эзнээс нүд салгалгүй ажна. Хаан эзэн бүжиг үл хийнэ. Хаан эзэн үүдэнд зогсоод, гагцхүү хаан эзэн л ярьж чадах тийм эелдэг үгсээр энэ тэр хүнийг саатуулан зогсоож, мазурк бүжиг эхлэх үеэр хаан эзний шадар хүний нэг, генерал-туслах Балашев хаан эзний дэргэд очиж, польш хатагтайтай ярилцан буй түүний ойрхон, шадар бараа бологчийн бус маягаар зогсохыг Борис харав. Хаан эзэн хатагтайтай ярих зуур түүний зүг асуунгуй харснаа Балашевыг зориудаар ингэх чухал шалтгаан байсныг ойлгов бололтой, хатагтай өөд толгой үл мэдэг дохиод Балашевын зүг эргэв. Балашевыг ярьж эхэлмэгц хаан эзний царайд байсан баясал арилан барсхийснээ Балашевыг сугадан авч түүнтэй цуг танхим дундуур хоёр тийш ярагдагсдын дундуур, хоёр талдаа зургаа зургаа алхам шахам өргөн зам өөрөө мэдэлгүй гаргасаар хаан эзнийг тийнхүү Балашевтай явах зуур Аракчеевын царай хувьсхийн барайгаад явчихыг Борис анзаарлаа. Аракчеев хаан эзнийг духайн харж, улаан хамраа шуухитнуулан татсаар хаан эзнийг өөр лүүгээ хардаг болов уу гэсэн байртай олны дундаас ялгаран урагш гарав. (Аракчеев Балашевт атаархан ямар нэг шинэ, чухал мэдээ өөрөөр нь дамжин хаан эзэнд уламжлагдсангүйд дургүйцэж буй бололтойг Борис ойлгов).

	Гэвч Аракчеевыг хаан эзэн эс анхааран Балашевтай цуг явж одвол Аракчеев илдээ чанга атган, эргэн тойрноо эгдүүтэй эргэн харсаар тэдний хойноос хориод алхам зайтай явж одлоо.

	Борис мазурк бүжиг тойрч байх зуураа Балашевыг ямар мэдээ авчраа юм бол, бусдаас яавал түрүүлж мэдэх бол хэмээх бодол зогсоо зайгүй зовооно.

	Хатагтай сонгон авах хэрэгтэй байсан хэсэг дотроос Потоцкий бэйлийн хатагтайг (тагт дээр гарсан бололтой) уримаар байна гэж Эленд шивгэнээд Борис зүймэл модон шал дээгүүр гулсан түргэн түргэн алхалсаар хаалгаар цэцэрлэг рүү гарч ирвэл хаан эзэн саравчит тагт руу Балашевтай цуг орж ирж буйг хараад зогтусав. Хаан эзэн Балашевын хамт үүд рүү зүглэв. Борис яаран амдаж, хойш болон зай тавьж амжаагүй юм шиг үүдний тотгонд наалдан хүндэтгэн зогсож толгой мэхийнэ.

	Хаан эзэн дайрч доромжлуулсан хүний янзаар сэтгэл ихэд үймрэнгүй доорх үгийг хэлж дуусаж байв. Үүнд:

	— Дайн зарлалгүйгээр Орост орж ирнэ гэнэ ээ! Миний газар шороон дээр зэвсэглэсэн ганц ч дайсан үлдэлгүй дуусан тонилсон цагт л би эвлэрнэ гэж хаан эзэн дуугарав. Эдгээр үгийг хэлэх хаан эзэнд тааламжтай байгаа шиг Борист санагдлаа. Хаан эзэн бодлоо илэрхийлсэн хэлбэртээ сэтгэл хангамжтай байсан авч Борисын сонссонд дургүй байлаа.

	Хэн ч мэдэх учиргүй! хэмээх хаан эзэн хөмсөг зангидан нэмж хэлэв. Энэ үг өөрт нь хандсаныг Борис ойлгон, нүдээ анин толгой яльгүй бөхийвөл хаан эзэн танхим руу дахин орж, багт наадамд дахиад хугас цаг хэртэй оролцлоо.

	Францын цэрэг Неманыг гаталсан тухай мэдээг Борис түрүүлж мэдэн, үүний ачаар бусдаас нууц олон зүйлийг өөрөө мэдэж байдгаа зарим эрхэмсэг хүнд харуулах завшаан гарч, түүнийхээ хүчээр эдгээр дархтны санаанд дүйцэн дээгүүр үнэлэгдэх завшаан олж билээ.

	Францын цэрэг Неманыг гаталсан тухай цочир мэдээ бүтэн сар үл биелсэн хүлээлгийн дараа, тэгээд бас найр дээр бүр ч цочирдлоо. Хаан эзэн мэдээ хүлээж авсан эхний хурамд дайран басамжлагдаж, уурлан хилэгнэснийхээ нөлөөнд хожим нь алдартай болсон мэргэн үг олж хэлсэн нь өөрийнх нь санаанд бас таалагдан, бодлыг нь яг онож илэрхийллээ. Хаан эзэн найраас эргэж ирээд шөнийн хоёр цагт нарийн бичгийн дарга Шишковтоо хүн явуулан авчирч, их цэрэгт гаргах тушаал, фельдмаршал ван Салтыковт илгээх захиа бичих захирамж буулгалаа. Тэр захиандаа Оросын газар шороон дээр зэвсэглэсэн франц цэрэг ганцыг ч үлдэлгүй тонилсон цагт сая эвлэрнэ гэсэн үгийг заавал оруулахыг шаарджээ. Маргааш өдөр нь Наполеонд доорх захиаг бичсэн, үүнд:

	«Эрхэмсэг хаан эзэнтэн минь ээ! Эрхэм дээдэс эзэн хаан таны хувьд би өөрийн хүлээсэн үүргээ чин шударгаар сахиж байсан авч таны их цэрэг Оросын хилийг давсан тухай мэдээг өчигдөр би дуулж, ноён Куракин пастортоо шаардсан цагаас авхуулан эрхэм дээдэс та өөрийгөө надтай найгүй харилцаатай болсон гэдгийг ийнхүү цөмрөн орж ирсэнтэй уялдуулан бэйл Лористон над мэдээлсэн нот бичгийг Петербургээс дөнгөж сая хүлээж авлаа. Уг паспортыг өгөхөөс татгалзсан учраа ван Бассаногийн үндэс болгосон шалтгаан нь миний элчийн гаргасан зан байдал халдан дайрахын шалтаг болно гэж намайг хэзээ ч тэгж үзэх болгож чадахгүй сэн билээ. Үнэн хэрэг дээрээ түүнд мэдэгдсэн шиг тийм захирамжийг манай элчин надаас аваагүй сэн билээ. Би энэ тухай мэдсэн даруйдаа элчнийхээ тийнхүү хандсанд нь дургүйцсэнээ нэн даруй ноён Куракинд уламжлуулж, үүрэгт ажлаа урьдын хэвээр гүйцэтгэж байхыг захирамжилсан билээ. Иймэрхүү эндүүрлээс болоод эрхэм дээдэс та миний албат ардын цусыг урсгах хүсэлгүй байгаа бол, өөрийн их цэргийг Оросын эзэмшил нутгаас гаргахыг зөвшөөрч байгаа ахул би болсон бүх явдлыг ойшоолгүй хэлтрүүлэн өнгөрүүлж, бид хоорондоо ХЭлэлцээр хийх боломжтой болно. Эс тэгвэл миний зүгээс сэдсэн зүйл огт нь үгүй уг довтолгоог няцаахаас замгүйд хүрнэ. Хүн төрөлхтнийг шинэ дайны гамшгаас ангижруулах бололцоо эрхэм дээдэс танд одоодоо байна. Александр» хэмээн францаар бичжээ.

	Зургаадугаар сарын арван гуравны шөнийн хоёр цагт Балашевыг хаан эзэн өөр дээрээ дуудан ирүүлж, Наполеонд илгээх захидлаа уншиж өгөөд үүнийг францын эзэн хаанд өөрийн биеэр хүргэж өгөгтүн гэж тушаалаа. Тийнхүү Балашевыг илгээхдээ Оросын газар шороон дээр зэвсэглэсэн дайсан ганц ч үлдэлгүй тонилсон цагт л сая эвлэрнэ гэдэг үгээ дахин давтаж, энэ үгийг Наполеонд заавал уламжлаарай гэж тушаажээ. Хаан эзэн эвлэрэх гэсэн сүүлчийн оролдлого хийж буй тэр хурамд энэ үг эвгүй, илүүц гэдгийг учир нийцийг бодох ухаанаараа мэдрэн, Наполеонд илгээсэн захиандаа бичсэнгүй, харин Наполеон өөрт нь заавал уламжлаарай гэж Балашевт тушаалаа.

	Балашев бүрээчний хамт хасаг хоёр эр дагалдуулан арван гуравны шөнө мордож, үүр цайхын алдад Неманы цаад захад буй францын толгойн харуулуудын байрласан Рыкокт тосгонд хүрч очлоо. Түүнийг Францын морин цэргийн эргүүл зогсоов.

	Францын хөнгөн морин цэргийн улаан ягаан мундар, сахлаг үстэй малгай бүхий бага дарга, ойртон очсон Балашевыг зогсогтун хэмээн хашхирав. Балашев тэр даруй зогссонгүй, зам дагуу урагшлан алхалсаар л байв.

	Бага дарга хөмсөг зангидан, амандаа ямар нэг хараал бувтнаад, Балашев руу мориныхоо омруугаар түрэн сэлмээ сугалж, юу хэлж буйг дуулахгүй дүлий юм уу хэмээн оросын генералыг бүдүүлгээр зандрав. Балашев нэр усаа хэлбэл бага дарга нэг цэргээ дээд даргадаа илгээв.

	Бага дарга тэгснээ Балашевыг хүн байна гэж эс тоон, хорооныхоо ажил төрлийн тухай нөхөдтэйгөө ярилцан оросын генерал өөд эс харна.

	Дээд засаг төр, эрхтэн дархтнуудын дунд байж дассан, мөн гуравхан цагийн өмнө хаан эзэнтэй ярилцаж байсан хийгээд ерөөс өөрийн албан тушаалын эрхээр хүндлүүлж дээдлүүлж сурсан Балашевт оросын газар нутаг дээр энэхүү дайсагнасан, хамгийн гол нь өөрийг нь үл хүндэтгэн ойшоож үзэхгүй бүдүүлэг хүч буйг харахад ер бусын этгээд хачин байлаа.

	Нар үүлэн цаанаас дөнгөж цухуйж эхлэн, агаар сэрүү сэнгэнэн, чийг даана. Тосгоноос нааших замаар мал тууж яваа харагдана. Усан дээрх хөөс хага үсрэх адил болжморууд талаас дараа дараалан шурдхийн жиргэн босно.

	Балашев тосгоноос офицерын эргэж ирэхийг хүлээн эргэн тойрныг ажна. Оросын хасгууд, бүрээчин, францын морин цэргүүд бие биеэ хааяа хааяа дуугүйхэн ажин харна.

	Францын морин цэргийн хурандаа дөнгөж сая орноосоо боссон бололтой, дүүхэлзсэн сайхан цатгалан бор морь унаж, морьтой хоёр цэрэг дагалдуулан тосгоноос айсуй явна. Офицер, цэрэг, морьдын аль алинд хангалуун, ганган хээнцрийн төрх илэрхий.

	Энэ бол их цэрэг бараг жагсаал үзлэгийн тайван амьдралын эмх цэгцтэй байдаг, аян дайны эхэнд хэзээ ямагт яльгүй тиймэрхүү байдаг баяр баясгалан, овжин самбаалаг байдлын ёс суртахууны өнгө, хувцасны дайчин сүрэлхэг гоёмсог байдлын өнгө бүхий энэ дайны эхэн үе байлаа.

	Францын хурандаа эвшээлгэхээ арай ядан барих авч Балашевын бүхий л учир холбогдлыг ойлгосон бололтой эелдэг хүндлэнгүй байлаа. Тэгээд Балашевыг эгнээ цэргийн дэргэдүүр гарган, эзэн хааны өргөө миний мэдэхээр нэг их холгүй тул эзэн хаанд бараалхах гэсэн таны хүслийг даруй биелүүлэх болов уу гэж мэдэгдлээ.

	Тэд Рыкокт тосгон дундуур, францын морин цэргийн уяа, хурандаагаа хүндэтгэн ёсолж, орос мундрыг нь сониучирхан харж буй цэрэг, эргүүлийнхний дэргэдүүр гарч, суурины нөгөө зах руу очлоо. Хурандаагийн хэлэхээр хоёр километрийн цаана Балашевыг хүлээн авч, хүрэх газар нь хүргэж өгөх дивизийн дарга байгаа ажээ.

	Нар дээр хөөрч, нов ногоон навч, ногоон дээр зугаатай гялбалзан тусна.

	Тэд явсаар дин буудлын цаадах гүвээ дээр гарахад гүвээний цаад дороос хэсэг морьтон гарч ирвэл түрүүнд нь наранд гялалзсан хударга хөмөлдрөг бүхий хилэн хар морь унаж өд сөд хатгасан бүрх малгай өмсөж улаан нөмрөг нөмөрсөн, мөрөө хүртэл унжуулсан буржгар хар үстэй, өндөр ганган эр францынхны морь унадаг маягаар урт чөргөр хөлөө урагш доёийлгон давхисаар, зуны дунд сарын хурц наранд өд сөд, үнэт эрдэнийн чулуу, алтан саа шигтгээ нь гялалзан дэрвэлзсээр Балашевын урдаас хүрч ирлээ.

	Өд сөд, эрдэнэсийн чулуун хүзүүвч, алтан бөгж болсон ёсорхуу сүрлэг царайтай тэр морьтныг урдаас давхин ирж, францын хурандаа Юльнер хүндэтгэнгүй байдлаар Неаполийн ван гэж шивнэх үес Балашев түүнээс гурван алдын зайтай байв. Нээрэн тэр хүн эдүгээ Неаполийн ван гэж нэрлэгдэх болсон Мюрат мөн байлаа. Яагаад Неаполийн ван байсан нь огт үл ойлгогдох авч түүнийг үйлийн үргүй тэгж нэрлэх агаад өөрөө ч түүнд итгэх тул урьдын хааныг бодоход улам ч ёсорхуу, эрхэмсэг дүртэй болсон ажгуу. Өөрийгөө үнэхээр Неаполийн ван гэдэгт итгэх тул Неаполоос нааш мордохынхоо өмнө эхнэрийнхээ хамт гудамжаар зугаалж явах үед нь итали хэдэн хүн, «Ван мандтугай!» гэж хашхирвал гэргий рүүгээ гунигтай инээмсэглэн харж, «Хөөрхий амьтад, миний маргааш хаяад явах гэж буйг мэдэхгүй байна» гэж хэлжээ.

	Неаполийн ван гэдэгтээ хатуу итгэж, орхин явж буй албат харьяат нарынхаа зовлонг өрөвдөж байсан авч албандаа дахин орох зарлиг буулгасан үед ялангуяа Данцигт Наполеонтой уулзсан дараагаа Август хүр дүү нь «Би таныг өөрийнхөө дураар биш, миний захирамжаар хаанчлахын тул ван болгосон билээ» гэж хэлснээс хойш ижил дасал болсон ажилдаа орж, цадталаа идэж байсан хэр нь таргалж амжаагүй морь шиг хөллөгөөнд орсноо мэдмэгц тэрэгнийхээ арлаар тоглон, аль болохоор эрээн мяраан, үнэтэй юмс өмсөж зүүн, хаашаа, яаж ч яваагаа өөрөө ч эс мэдэн Польш нутгийн замаар орон баяр хөөр, сэтгэл хангалуун давхиж гарсан нь энэ ажгуу.

	Оросын генералыг үзмэгц мөрөө хүртэл унжуулсан буржгар үс бүхий тэргүүнээ ноён хүний намба төрхөөр ёсорхуу гэдийн, Франц генерал өөд асуунгуй харлаа. Хурандаа нэрийг нь зөв хэлж эс чадах Балашевын ирсэн учрыг эрхэм дээдэс түүнд эелдэг хүндлэнгүй уламжлав.

	— Бальмашев! гэж ван нөгөө хурандаагийн хэлэхэд бэрхтэй байсан хэцүү нэрийг өөрийн эрс зоримгоор давж, 

	— Генерал тантай танилцахад маш таатай байна хэмээн францаар ноён хүний энэрэнгүй намба дохиогоор нэмж хэлэв. Ванг түргэн түргэн, чанга ярьж эхэлмэгц ноён хүний хамаг намба төрх нь арилан, тэгээд өөрөө түүнээ эс анзааран, өөрийн төрөлх зан болсон цайлган цагаан, эрээгүй өнгөнд шилжлээ. Ван гараа Балашевын морины мундаан дээр тавин:

	— За генерал минь, дайн хийх болж байх шиг байна даа! хэмээн францаар өөрийнхөө цэгнэж үл чадах учир байдалд харамсах адилаар өгүүллээ.

	— Оросын хаан эзэнтэн дайн хийх хүсэлгүй буйг эрхэм дээдэс та болгоох ажаамуу хэмээн Балашев эрхэм дээдэс хэмээх үгийг бүх тийн ялгалаар хэрэглэн, энэхүү цол өөрт нь шинэ зүйл биш тэр хүнд хандан, энэ цолыг хэлэх нь олшрох тусам улам хачин санагдана.

	Ноён Балашевын үгийг сонсох зуур Мюратын царай маанагдуу байдлаар баясан гийнэ. Гэхдээ ноёны цол, өөрийн алба ямбатай тул Александрын элч төлөөлөгчтэй төрийн хэргийн тухай ноён, холбоотны ёсоор ярилцахын чухлыг мэдэрнэ. Тэгээд мориноосоо бууж, Балашевыг сугадан авч, хүндэтгэн хүлээж буй бараа бологсдоосоо хэдэн алхам зайдуу хажуу тийшээ очиж, буурьтай ярилцахыг хичээн, түүнтэй цуг хойш урагш холхиж эхэллээ. Наполеон Пруссээс их цэргээ гаргагтун гэсэн шаардлагад, ялангуяа энэ шаардлага хэн бүхэнд илэрхий болж, энэ шаардлага Францын нэр төрийг дайрсан болохоор эзэн хаан Наполеон үүнд их доромжлогдсон гэдэг тухай дурсан ярив. Энэ шаардлагад дайрч доромжилсон зүйл юу ч байхгүй, учир нь хэмээн Балашевыг хэлтэл Мюрат үгийг нь таслан, 

	— Ta эзэн хаан Александрыг өдөөн үүсгэгч нь гэж үзэхгүй байна уу? гэж асуугаад, ер бусын цайлган цагаан, инээлээ.

	— Миний үнэнээсээ бодож байгаагаар дайн эхлэгч нь Наполеон мөн гэж Балашев хэллээ.

	— Ай даа, эрхэм генерал минь, эзэн хаад хоорондын явдлаа зүйл дуусгаж, миний хүсэл зоригийн эсрэг эхэлсэн энэ дайн аль болох түргэнээр дуусаасай билээ гэж би чин сэтгэлийн угаас хүсэж байна хэмээн эзэн ноёд хоорондоо муудалцсан ч гэсэн эелдэг анд нар хэвээр байхыг хүссэн зарцын ярианы өнгөөр хэлэв. Тэгснээ их ноёны тухай, түүний эрүүл мэндийн тухай асууж шалгааж гарав. Наполеонтой цуг зугаатай, хөгтэй өнгөрүүлсэн өдрүүдээ дурслаа. Дараа нь Мюрат өөрийн ноён нэр төрийг санах мэт ёсорхуу гэдийн, титэмлэх үед зогсож байсан тэр намба төрхдөө орж, баруун гараараа дохиод

	— Би таныг илүү саатуулахгүй. Генерал, таны элчийн ажилд амжилт хүсье гэж хэлснээ угалз хатгамалт улаан нөмрөг, өд сөдөө дэрвүүлэн, үнэт эрдэнэсээ гялалзуулсаар, өөрийг нь хүндлэнгүй хүлээн зогсож байсан бараа бологсод өөдөө очлоо.

	Балашев Мюратын хэлснээр Наполеонд нэн удахгүй бараалхах биз гэж бодон цааш хөдлөв. Гэтэл Наполеонтой удалгүй уулзахын оронд эхний цувааны тэндэх шиг Давугийн корпусын харуулынхан түүнийг дараах суурины тэнд дахин саатуулж, корпусын даргын дуудуулсан туслах тосгонд буй маршал Даву дээр хүргэж өглөө.

	 

	 

	V

	 

	Даву бол нэг ёсондоо эзэн хаан Наполеоны Аракчеев нь байлаа. Тэр Аракчеев аймхай хулчгар биш, харгис хэрцгий байдлаас өөрөөр үнэнчээ илэрхийлж чаддаггүй, харгис хэрцгий, мөн тийм нягт нямбай хүн.

	Байгальд чоно хэрэгтэйн адил энэ хүмүүс бас төрийн бие махбодын тогтоонд хэрэгтэй. Тэд засгийн газрын тэргүүний дэргэд, хавь ойр нь байх нь хэчнээн эв зохисгүй ч хэзээ ямагт дэргэд нь байж, хэзээ ямагт ирж, байдаг. Гагцхүү энэ хэрэгцээний эрхээр өндөр гоолиг цэрэг эрсийн сахлыг өөрийн биеэр зулгаагч, зүрх зориг муугийн эрхээр аюул ослыг тэвчин давж эс чадагч харгис хэрцгий, боловсролгүй, ордны шадар хүмүүс биш Аракчеев уужим сэтгэлт, ялдам зант Александрын дэргэд тэсэж үл чадна.

	Балашев маршал Давуг тариачны байшингийн саравчинд модон торх дээр сууж, бичиг цаасны ажилтай байхад нь (данс тооцоо шалгана) тааралдав. Туслах дэргэд нь зогсоно. Өөр сайн байр олох боломжтой ч Даву гунигтай байх эрхтэй байхын тулд өөрийгөө амьдралын хамгийн муу нөхцөлд зориогоор оруулдаг тийм хүний нэг. Тэд ингэхийн тулд ч хэзээ ямагт яаруу тэвдүү, уйгагүй махран зүтгэдэг. «Бохир саравчинд модон торх дээр суугаад ажил хийж байгааг та харсаар байж хүний амьдралын аз жаргалтай талын тухай бодохтой манатай билээ» гэж түүний нүүр царайны байдал илтгэнэ. Амьдралын сэргэл баяслыг гунигтай, хичээнгүй нүдээр харахад тийм хүний хэрэгцээ сэтгэл хоёр нь ханадаг юм. Балашевыг оруулж ирэхэд Даву сэтгэлээ ингэж хангав. Оросын генералыг орж ирэхэд Даву ажилдаа улам ч улайран нарлаг сайхан өглөө болсон, Мюраттай ярилцсан сэтгэгдлээсээ сэргэн баяссан Балашевын царайг нүднийхээ шилний цаанаас харан, боссонгүй, тэр байтугай хөдөлсөн ч үгүй, харин улам ч барайн царай үрчийж, хөх инээд нь хүрэн эгдүүтэй ярвайлаа.

	Ийнхүү хүлээж авснаараа Балашевт ёозгүй сэтгэгдэл төрүүлснийг царайных нь байдлаар анзаараад, толгойгоо өндийлгөн, юу хэрэгтэй сэн бол оо гэж хүйтнээр асуув.

	Өөрийг нь эзэн хаан Александрын генерал туслах, тэр байтугай түүний өмнө бие төлөөлөгч нь гэдгийг Даву мэдэхгүй байгаагаа ийнхүү эвгүй хүлээж авлаа гэж Балашев бодон, өөрийн цол хэргэм, ирсэн учрыг яаран мэдэгдлээ. Гэтэл Даву Балашевын үгийг сонсоод, хүлээснээс тэс ондоогоор улам ч түс тас, догшин болж, 

	— Таны дугтуйтай бичиг хаа байна. Түүнээ надад аль. Би эзэн хаанд илгээе гэж францаар хэлэв

	Дугтуйтай бичгийг эзэн хаан өөрт нь өөрийн биеэр гардуулж өгөх тушаалтай билээ гэж Балашевыг хэлбэл, 

	— Эзэн хааны чинь тушаал тэнд армидаа л биелэгдэхээс биш, энд бол харин юу гэж хэлснийг л та биелүүлэх ёстой билээ гэж Даву хэллээ.

	Бүдүүлэг хүчнээс хараат болохыг нь Оросын генералд улам мэдрүүлэх гэсэн мэт Даву жижүүр дуудуулж ирүүлэхээр туслахаа илгээв.

	Балашев эзэн хааны дугтуйтай бичгийг гарган ирж ширээ дээр (ширээ нь гэж хоёр модон торх дээр дамнуулан тавьсан, нугас нь сугаран ёрдойсон хаалга байлаа) тавивал Даву дугтуйтай бичгийг авч хаягийг уншлаа.

	— Ta намайг хүндэлнэ үү, үгүй юу таны яриангүй, эрхийн хэрэг. Гэхдээ би эрхэм дээдэс түүний генерал туслах цол зүүх завшаан тохиолдсон билээ гэдгийг танд хэлэхийг болгоох сон болов уу? гэж Балашев хэллээ.

	Даву өөдөөс нь дуугүй харснаас Балашевын царайд илэрсэн сэтгэлийн яльгүй үймрэн бачимдсан байдал нь түүний бах тавыг бүр ч хангав бололтой.

	— Таныг зохих ёсоор хүндэлнэ гэж хэлээд Даву бичгийг хармаандаа хийн саравчнаас гарлаа.

	Хурмын дараа маршлын туслах ноён де Кастро орж, Балашевыг өөрт нь зориулан зэхсэн байранд орууллаа.

	Балашев энэ өдөр нөгөө модон торх дээр дамнуулсан банзан дээр маршалтай цуг үдийн хоол идлээ.

	Маргааш өдөр нь Даву өглөө эрт Балашевыг өөр дээрээ урин аваачиж өөрийг нь энд үлдээн, хэрэв тийм тушаал өгвөл ачаа хөсөгтэй нь цуг явж, ноён де Кастрогаас өөр хэнтэй ч үл ярилцахыг гуйж байна гэж жинтэй хэлээд одов.

	Эрхтэн дархтнуудын дунд дөнгөж саяхан байж байгаад ирсний дараагаар бүр ч мэдрэгдэм тэрхүү ганцаардмал уйтгар гуниг, арчаагүй захирагдмал байдалд дөрөв хоног байж, маршлын ачаа хөсөг, хавь ойрын бүх газрыг эзэгнэсэн Францын цэргүүдтэй цуг хэд хэд шилжин нүүдэллэсний дараа Балашевыг эдүгээ Францынхны эзэлсэн Вильнад, дөрөв хоногийн өмнө өөрийнх нь мордсон тэр заставд авчирдаг юм байна.

	Маргааш өдөр нь эзэн хааны ахлах түшмэл гүн Тюрен Балашев дээр ирж бараалхахыг соёрхсон эзэн хаан Наполеоны хүслэнг уламжлав.

	Балашевыг авчирсан энэ байшинд дөрөв хоногийн урьд Преображенскийн хорооны харуулынхан байсан бол эдүгээ цээж нь задгай хөх мундар, сахлаг үстэй малгай өмссөн Францын булиа том биет хоёр цэрэг, хөнгөн морин цэргийн хуягууд, генерал, туслах, ордны шадар түшмэл зэрэг гял цэл даасан хувцастай бараа бологсод Наполеоны гарч ирэхийг хүлээн, довжооны дэргэд зогсож, бие хамгаалагч Рустан болон хөлөг морь нь байж байлаа. Наполеон өөрийг нь Вильнад, Александрын илгээсэн яг тэр байшинд хүлээж авлаа.

	 

	 

	VI

	 

	Балашев ордны баяр ёслолд дадаж нүд тайлсан ч гэлээ гэсэн Наполеоны ордны хээнцэр гоё, тансаг үзэсгэлэнг хараад бишрэв.

	Гүн Тюрин Балашевыг хүлээн авах том өрөөнд оруулж ирвэл тэнд зөндөө олон генерал, ахлах түшмэл, Польшийн газрын эзэд хүлээж байлаа. Тэдний олныг нь Балашев Оросын эзэн хааны ордонд харсан билээ. Эзэн хаан Наполеон Оросын генералыг зугаалахынхаа өмнө хүлээж авна гэж Дюрок хэлэв.

	Хэдэн хурам хүлээсний дараа жижүүрийн ахлах түшмэл хүлээх том өрөөнд орж Балашев өөд хүндлэнгүй мэхийн ёслоод дагалдан явна уу гэж урилаа.

	Балашев хүлээх бяцхан өрөөнд орвол өөрийг нь Оросын эзэн хааны үдэж гаргасан нөгөө өрөөнд орох хаалга байх бүлгээ. Үүдний цаана яаруу алхлах хөлийн чимээ гарна. Балашев хүлээн хоёр хурам хэртэй зогслоо. Үүдний хоёр завж хоёул түргэн дэлгэгдэн онгойж, бүгд нам гүм болбол өрөөнөөс өөр, шуудармал, чанга алхаа сонсогдсон нь Наполеон ажээ. Наполеон мориор зугаалахаар хувцаслаж дөнгөж дуусаад байжээ. Цүндгэр гэдсийг нь барьсан цагаан хантааз дээгүүр задгай энгэртэй хөх мундар, тагжгар хөлийнх нь бүдүүн гуяыг барьсан хандгайн арьсан өмд, урт түрийтэй гутал өмсжээ. Богинохон тайрсан халимгаа дөнгөж сая самнасан бололтой. Гэвч нэг туг үс өргөн духных нь дундуур доош унжжээ. Тарган нугжгар хүзүү нь мундрын хар зах дороос тодхон цухуйна. Наполеоноос үнэртэй ус ханхална. Урагш шөнтийсөн эрүү бүхий булцгар залуухан нүүрт нь эзэн хааны сүр хүчин төгөлдөр өршөөнгүй мэндчилгээний байдал илэрнэ.

	Толгойгоо нэлээд гэдийсээр алхам бүрдээ түргэн түргэн ондгонон гарч ирлээ. Ханхар зузаан дал мөр, хар аяндаа урагш түхийсэн цээж, цүндгэр гэдэс сэлт бүхий таргалан зузаарсан бие нь халамж асрамжаар хүрээлэгдэн суугч дөч эргэм насны хүнд байдаг сүр буурьтай, бардам ямбархаг дүртэй ажээ. Түүнээс гадна өнөөдөр маш сайхан зантай байгаа нь андашгүй.

	Балашевын хүндэтгэн биширч, ихэд эмээн мэндэлсний хариуд толгой дохиод, хажууд нь хүрч, өөрийнхөө зав чөлөөний хурам бүрийг эрхэмлэн нандигнадаг, хэлэх үгээ базаан зэхэж, сүр хүчнээ бууруулдаггүй, хэзээ ямагт зөв ярина, хэлэх хэрэгтэй юмаа л хэлнэ гэдгийгээ бат итгэсэн хүний байдлаар даруй ярьж эхэллээ.

	— Сайн байна уу, генерал! Би таны хүргэж ирсэн эзэн хаан Александрын захиаг хүлээж авсан. Тантай уулзахдаа баяртай байна гэж хэлээд Балашевын царайг том дүрэлгэр нүдээрээ харснаа даруй дэргэдүүр нь жишүү харж эхэллээ.

	Балашевын хэн болохыг огтхон ч сонирхохгүй байгаа нь илт байв. Өөрийнхөө санаанд байгаа зүйлийг л сонирхож буй нь илт байв. Санаанаас нь ангид бүхэн түүнд падгүй байлаа. Учир нь дэлхий дахинд болж буй бүх юмс өөрийнх нь хүсэл зоригоос шалтгаалах мэт түүнд санагдах бүлгээ.

	Би дайн хийхийг хүсээгүй, хүсэх ч үгүй. Гэхдээ намайг дайн хийх болгосон. Таны над хэлж болох бүх тайлбарыг хүлээн авахад би одоо ч (энэ үгийг онцлон тэмдэглэв) бэлхэн байна гэснээ Оросын засгийн газарт дургүйцсэн шалтгаанаа товч тодорхой өгүүлж эхлэв.

	Францын эзэн хааны ийнхүү уужуу тайвуу, зугуухан, нөхөрсөг дотно өнгөөр ярьж байгаагаас нь үзвэл энх амгаланг хүсэж, хэлэлцээ хийх бодолтойд нь Балашев бат нот итгэж байлаа.

	Наполеоныг үгээ дуусган Оросын элчин өөд асуух мэт харахад нь Балашев, 

	— Эрхэм дээдэс ээ! Эрхэм эзэн хаантан хэмээн аль эртний бэлдсэн үгээ францаар эхлэв. Гэтэл өөрийг нь цоо ширтсэн эзэн хааны харц бантуулж орхив. «Ta бантаж орхижээ. Сэхээ орогтун!» гэж хэлэх адил Наполеон Балашевын мундар, сэлмийг үл мэдэгдэм инээмсэглэн харна. Балашев уужран тавигдаж ярьж эхэллээ. Куракины паспортаа шаардсан нь дайн хийхийн хүрэлцээтэй шалтгаан болж чадахгүй. Куракин хаан эзний зөвшөөрөлгүй, өөрийн дураар загнасан гэж эзэн хаан үзэж байна. Эзэн хаан Александр дайн хийх хүсэлгүй байна. Англитай ямар ч хэлхээ сүлбээ байхгүй гэж Балашев хэллээ.

	— Хараахан байхгүй хэмээн Наполеон үг оруулаад, бодолдоо автахаас эмээх адил хөмсөг зангидсанаа, яриагаа үргэлжлүүлж болно гэдгийг Балашевт ойлгуулан толгойгоо үл мэдэг дохилоо.

	Балашев уламжлахаар тушаасан бүхнээ дуусан хэлээд, эзэн хаан Александр энх амгаланг хүсэж байна... гэснээ эзэн хааны захиандаа бичээгүй, Салтыковт бичсэн захиандаа заавал оруулаарай, Наполеонд харин амаар уламжлаарай гэж өөртөө тушаасан: «Оросын газар шороон дээр зэвсэглэсэн ганц ч дайсан үлдэлгүй тонилсон цагт л» гэсэн үгийг санан түгдэрснээ... болзолгүйгээр хэлэлцээ хийхгүй гэж хэллээ. Нөгөө үгээ хэлье гэвч нэг л ээдрээтэй бодол түүнд нь садаа болно. Хэлэх гэж хүссэн хэр нь хэлж эс чадна. Тэгснээ түгдэрч түгдэрч, францын цэргийг Неманаас цааш татах болзолтойгоор гэж хэлэв.

	Сүүлчийн үгээ хэлэхдээ Балашевын зовниж буйг Наполеон анзаарлаа. Наполеоны нүүр татвагасхийн, зүүн хөлийнх нь булчин зугуухан чичгэнэж эхэллээ. Балашев байраасаа эс хөдөлсөн авч эхэлснээ бодоход арай өндөр, яльгүй тэвдүү дуугаар ярьж гарав. Цааш цаашдынхаа ярианы үеэр нэг бус удаа уруугаа харан, Наполеоны зүүн хөлийн булчин чичгэнэж буйг өөрийн эрхгүй ажиглана. Балашевын дуу өндөрсөхийн хэрээр тийнхүү чичгэнэх нь улам лавширна.

	— Би эзэн хаан Александраас дутуугүй энх амгаланг хүсэж байна хэмээн эхэлж, Энх амгаланг тогтоохын тулд арван найман сарын турш бүхнийг хийж байгаа надаас өөр хэн байгаа юм? Гэтэл хэлэлцээ эхлэхийн урьд надаас юу шаардаж байна вэ? гэж хөмсөг зангидан хэлээд бяцхан булцгар гараараа асуух мэт дохио огцом ширүүн үйлдэв.

	— Неманаас цааш цэргээ татахыг шаардана хэмээн Балашев хэлэв.

	— Неманаас цааш ий? хэмээн Наполеон үгийг нь давтан, — Неманаас цааш татахыг та одоо хүсэж буй хэрэг вий хэмээн Балашевын өөдөөс эгцлэн харж давтан хэллээ.

	Балашев хүндлэлгүй толгой дохилоо.

	Помераниас цэргээ татаж авахыг шаардаж байсан дөрвөн сарын өмнөх шаардлагын оронд одоо ердөө л Неманаас цааш гарахыг шаардаж байлаа. Наполеон годосхийн эргэж, тасалгаа дотуур холхиж эхэллээ.

	— Хэлэлцээ эхлэхийн тулд Неманаас цааш гарахыг надаас шаардаж байна гэж та хэлж байна. Гэтэл мөн яг хоёр сарын урьд та бүгд хэлэлцээ хийхэд бэлхэн байна гэсэн атлаа Одер, Вислагаас цааш гарахыг надаас шаардаж байсан.

	Наполеон тасалгааны нэг өнцгөөс нөгөө хүртэл дуугүй явснаа Балашевын урд ирж дахин зогслоо. Ширүүн царайлан хүлээсэн мэт байх агаад зүүн хөл нь урьдынхаасаа түргэн салганана. Зүүн хөлийнхөө булчин салганадаг нь их үйлсийн шинж гэж хожим нь хэлдэг байлаа.

	— Одер, Вислаг цэвэрлэж өгөх гэсэн ийм саналыг надад биш, хунтайж Баденскийд тавьж болно хэмээн Наполеон санаандгүй бараг л хашхирч, — Та бүхэн надад Петербург, Москваг тавьж өгдөг юм аа ч гэсэн тэр болзлыг би хүлээж авахгүй сэн. Ta бүгд намайг энэ дайныг эхэлсэн гэж байна. Хэн түрүүлж арми дээрээ ирсэн бэ? Би биш, эзэн хаан Александр шүү дээ. Намайг олон сая хөрөнгө үрэн таран хийсэн хойно хэлэлцээ хийе гэж хэлж байна! Ta нар Англитай хэлэлцээ холбоо тогтоон, та нар байдлаа доройтсон үед хэлэлцээ хийе гэж байна. Ta нар ямар зорилгоор Англитай холбоо тогтоосон хэрэг вэ? Тэр холбоо та нарт юу бүтээгээ вэ? хэмээн яаруу тэвдүү ярьж эхэлсэн нь найрамдал тогтоохын ашиг тусыг хэлэх, найрамдал тогтоохын боломжийг авч хэлэлцэхэд биш, өөрийнхөө зөвийг, өөрийнхөө хүчийг нотлох, Александрын бурууг, түүний алдааг нотлоход үгээ хандуулав бололтой.

	Өөрийнхөө байдлын ашигтайг гарган хэлэх, ийм ашигтай ч хэлэлцээ эхлэх саналыг хүлээж авч буйгаа харуулахын тулд энэ үгээ хэлэв бололтой. Гэвч ярьж эхлээд, цааш ярих тусмаа үгээ захиран жолоодох чадвар улам бүр үгүй болов.

	Одоо түүний хэлж буй хамаг үгнийх нь зорилго өөрийгөө өргөмжлөх, Александрыг дорд үзэх, өөрөөр хэлбэл уулзалт эхлэх үед өөрийнхөө хамгаас илүү хүсэхгүй байсан чухамдаа тэр юмаа хийж эхлэв.

	— Ta нар туркүүдтэй найрамдал байгуулсан гэв үү?

	Балашев бататгангуй толгой дохилоо.

	— Найрамдал байгуулсан... гэж эхэлбэл Наполеон ярих боломж олгосонгүй... Түүнд ганц өөрөө ярих хэрэгтэй байсан бололтой. Тэгээд эрх танхил хүмүүсийн сурсан зангаар биеэ барилгүй эгдүүцэн, уран гоё үг урсгасаар байлаа.

	— Тийм ээ, та нар Молдав, Валахийг авалгүйгээр туркүүдтэй найрамдал байгуулсан гэдгийг би мэдэж байна. Би байсан бол түүнд финландыг өгсөн шигээ тэр хоёр мужийг таны эзэн хаанд өгч орхих байсан. Тийм ээ, би амласан Молдав, Валахийг эзэн хаан Александрт өгөх байсан сан. Одоо харин тэр сайхан мужуудыг авахаа өнгөрсөн. Гэхдээ өөрийнхөө эзэнт улсад нэгтгэж Ботын булангаас Дунайн адаг хүртэл Орос орныг нэгэн хаанчлал болгон өргөтгөж болно. Их Екатерина бол үүнээс их юм хийж чадахгүй байсан билээ хэмээн Наполеон улам бүр ам нь халан өрөөн дотуур холхиж, Тильзитэд байхад Александрт хэлсэн нөгөө л тэр үгээ бараг давтан хэлэх ажээ.

	— Александр энэ бүхнийг надтай нөхөрлөж байсны ачаар бүтээсэн юм. Пээ, эзэн хаан Александрын хаанчлал ямар сайхан хаанчлал байж болох байсан бэ. Пээ, ямар сайхан хаанчлал байх байсан бэ? хэмээн хэд дахин давтаад хармаанаасаа алтан хөөрөг гаргаж шунаг гэгчээр үнэртэн дотогш нь гүнзгий амьсгалж, — Пээ, эзэн хаан Александр ямар сайхан хаанчлалтай байж болох байсан сан бэ дээ? гэв.

	Тэгээд Балашев өөд харамсангуй харснаа, Балашевыг нэг юм анзааруулан хэлэх гэтэл дахиад л үгийг нь яаран таслав.

	— Надтай нөхөрлөсөн үедээ олж чадаагүй байсан юм чинь ямар юмаа эрж, хүсэж чадах хэрэг билээ гэж хэлээд Наполеон мөрөө гайхан хавчиж, — Тийм биш, өөрийгөө миний дайснаар хүрээлүүлэхийг дээр гэж үзжээ. Тэгээд хэнээр вэ гээч? хэмээн залган ярьж, — Штейн, Армфельд, Бенигсен, Винцингеродчуултай нөхөрлөсөн. Штейн бол эх орноосоо урван хөөгдөгч, Армфельд бол яс хаягч, завхай зайдан этгээд, Винцингерод бол Францын харьяат оргодол. Бенигсен бусдаа бодоход арай дайнч авч чадвар мөхөс, 1807 онд юу ч бүтээж чадаагүй болохоор эзэн хаан Александрт аягүй дурсамж үлдээх учиртай. Хэрэв тэд авьяас чадвартай байсан бол тэдний хэргийг хийх байсан! хэмээн Наполеон өөртөө зогсоо зайгүй урсан орж буй хүч, үнэн зөвийг харуулсан (хүч, үнэн зөв гэдэг түүний ойлголтоор нэг л ижил зүйл байлаа) бодлоо арайхийн гүйцэж амжин хэлэх ажээ. Тэдэнд авьяас чадвар байхгүй. Тэд дайн хийхэд ч, найрамдал тогтооход ч хэрэг болохгүй. Барклай нь бусдаас арай ажилч гэж ярилцдаг. Гэхдээ би түүний хөдөлмөгц л тийм биш гэж хэлнэ. Ордны тэр шадар этгээдүүд юу хийж байна вэ? Пфулийг санал гаргахад Армфельд нь зөрнө. Бенигсен нь хянан үзнэ. Хийх учиртай Барклай нь юу хийхээ зүрхэлж мэдэхгүй байсаар цаг нөхцөөнө. Ганцхан Багратион л цэргийн хүн. Тэр мангуу хүн. Гэхдээ түүнд туршлага, эрс шийдэмгий зан, баримжаалах чанар бий.

	Тэр завхарсан амьтад дотор таны залуу эзэн хаан ямар гэгчийн үүрэг гүйцэтгэж байна вэ дээ? Тэд түүний нэр төрийг гутааж, болсон бүх явдлын хариуцлагыг түүн рүү чихэж байна. Төрийн эзэн хүн жанжин болсон үедээ л армийн дэргэд байх учиртай гэв. Энэ үгийг эзэн хааныг шууд өдөх журмаар хэлэв бололтой. Александр цэргийн жанжин байхыг хэрхэн мөрөөсдөг байсныг нь Наполеон мэдэж байлаа.

	— Аян дайн эхлээд бүтэн долоо хоног болж байхад та нар Вильнаг л лав хамгаалж чадсангүй. Ta нар хоёр хуваагдаж, Польшийн мужуудаас хөөгдлөө. Таны арми дургүйцэж байна.

	— Харин ч тиймгүй, эзэн дээдэс хэмээн өөрт нь хэлсэн зүйлсийг арайхийн тогтоон амжиж, энэ гоё үгийг ажин чагнаж буй Балашев дуугараад их цэрэг... хүслээр бялхаж байна... гэвэл, 

	— Би бүгдийг мэдэж байна. Би танайхны батальонуудын тоог өөрийнх шигээ яг таг мэдэж байна. Танай цэрэг хоёр зуун мянга хүрэхгүй. Гэтэл минийх танайхаас гурав дахин их. Би бүр үнэнээсээ хэлж байна хэмээн Наполеон түүний энэ үнэн үг учир холбогдолтой байж чадахгүйг умартан, — Вислагийн цаад захад миний таван зуун гучин мянган хүн бий гэдэг энэ үнэн үгээ хэлэв. Туркчүүд та нарт тус болохгүй. Тэд хэрэг болж огт нь чадахгүй. Үүнээ та нартай эвдэрснээрээ нотолсон. Шведүүд бол солиотой хаанаар удирдуулж байх тавилантай улс. Тэдний ван тэнэг хүн байсан юм. Тэд түүнээ сольж, Бернодот гэдэг өөр ван тавьсан нь тэр даруй солиорсон. Учир нь швед хүн швед хүн болохоороо солиотой тул Оростой холбоо тогтоож болох юм хэмээн Наполеон хөх инээд нь хүрснээ хөөргөө дахин хамартаа ойртуулав.

	Балашев Наполеоны үг бүрийн өөдөөс сөрмөөр санагдан, сөрөх үгтэй ч байлаа. Юм хэлэх гэж хүссэн хүний янзаар зогсоо зайгүй хөдлөх авч Наполеон үг хэлүүлэлгүй тасална. Шведчүүдийн мангуу гэдгийн хариуд Балашев швед бол оросын хамгаалалд байгаа арал мөн гэж хэлэх гэтэл Наполеон түүний дууг дарахын тулд ууртай зандрав. Наполеон шударга гэдгээ өөрөө өөртөө нотлохын тулд тувтан ярьж байх хэрэгтэй тийм цухалдангуй байлаа. Балашев хүнд байдалд орлоо. Элч төлөөлөгч хүний хувьд нэр төрөө унагаахаас эмээх атал хариу эсэргүүцэхийнхээ чухлыг мэдэрнэ. Учир утгагүй хилэгнэн ухаан жолоогүй буй хүний өмнө ёс суртахууны талаар хавчигдана. Наполеон тийм ухаан жолоогүй байдалд ороод байгаа бололтой. Наполеоны саяын хэлсэн бүх үг учир утгагүй, өөрөө ухаан сэхээ орон, тэр хэлсэн үгнээсээ ичиж зовно гэдгийг мэднэ. Балашев Наполеоны бүдүүн шилбэний хөдлөхийг харан, уруугаа харж, түүнтэй харц тулгарахаас зайлсхийхийг хичээн зогсоно.

	— Ta нарын тэр холбоотон над юу шалих юм бэ? Миний холбоотон бол польшчууд. Тэд наян мянга. Арслан бар адил үзэлцдэг улс. Тэд хоёр зуун мянга болно гэж Наполеон хэллээ.

	Наполеон ингэж хэлээд, илт худал зүйл хэлсэндээ, бас Балашев өөрийнхөө дуулгавартай хувь заяанд дуулгавартай тэр байдлаараа дув дуугай урд нь зогсож буйг улам ч цухалдав бололтой цочир гэдрэг эргэснээ яг Балашевын нүүрт тулж дун цагаан гараа түргэн сэгсчин хашхирах шахаж:

	— Хэрэв Пруссийг миний өөдөөс хандуулдаг юм бол тэднийхийг европын газрын зураг дээрээс арчиж хаяна гэдгийг мэдээрэй гэж царай нь цонхийж цайн, уурласандаа ярвайн үрчийж бяцхан гараа учиргүй сэгсчин, нөгөө гараа цохиж, — Тийм ээ, би та нарыг Двинагаас Днеприйн цаад руу чулуудан, эвдлэн сүйтгэх боломж олгохуйцаар европыг гэмт хэрэг хийн дүлий дүнбэд байлгах тэр хаалт хашлагыг та нарын өөдөөс босгоно. Ta нар надаас хөндийрөөд юу хожив? Юу болох вэ? гэж хэлээд зузаан лагс мөрөө огдос огдосхийлгэн тасалгаа дотуур урагш хойш хэдэнтээ дуугүй холхив. Хөөргөө хантаазныхаа хармаанд хийснээ дахин гаргаж, хамартаа хэд дахин хүргэснээ Балашевын урд ирж зогслоо. Дуугүй болж Балашевын нүд өөд доогтой халз ширтэн, бүдгэрсэн дуугаар, 

	— Танай эзэн хаан ингэхэд ямар гоёхон хаанчлалтай байж болох байсан бэ дээ! гэж хэлэв.

	Балашев хариу үг зөрөхийн хэрэгцээтэйг мэдрэн, Оросын зүгээс уг хэрэг тийм ч гунигтай биш байгаа гэж хэлэв. Наполеон доогтой ширтсэн чигээрээ, өөрийнх нь үгийг лав сонсохгүй буй бололтой дуугүй зогсоно. Орос орон дайнаас хамгийн сайн юм хүлээж байна гэж Балашев хэлэв. Наполеон «Ингэж хэлэх таны үүрэг. Гэхдээ та нар өөрсдөө түүнд итгэхгүй байгаа. Миний үгэнд итгэж байна гэдгийг би мэдэж байна» гэж хэлэх царайтай толгой дохив.

	Балашевын үгийн шувтаргаар Наполеон хөөргөө дахин гаргаж үнэртсэнээ дохио өгөх адил шал хоёр удаа дэвсэллээ. Хаалга онгойж, хүндэтгэлтэй нахилзан дохилзсон ахлах шадар түшмэл орж эзэн хаанд бүрх малгай бээлийг нь нөгөө нэг хүн нусны алчуурыг өгөв. Наполеон тэгээд тийш харалгүй Балашевт хандаж:

	— Би түүнд урьдын хэвээр үнэнч байна гэдгийг миний өмнөөс, эзэн хаандаа үнэмшүүлэгтүн. Би түүний эрхэм нандин чанаруудыг арван хуруу шигээ мэддэг, өндрөөр үнэлдэг билээ. Би таныг дахиад саатуулахгүй, генерал. Эзэн хаанд миний илгээх захиаг та авна гэж бүрх малгайгаа авах зуур хэлээд, үүд өөд шалмаг алхлав. Хүлээн авах өрөөнд байгсад бүгд урагшаа, шатаар доош харайлдав.

	 

	 

	VII

	 

	Өөрт нь Наполеоны хэлсэн тэр бүх үгний дараа, уур хилэн нь тийнхүү тэсэрсний дараа, «Би таныг дахиад саатуулахгүй. Миний захиаг та авна» гэж хэлсэн сүүлчийн хүйтэн үгний дараа Наполеон өөртэй нь дахиад уулзахыг хүсэхгүйгээр барахгүй, басамжлагдсан элч төлөөлөгчийг, гол нь өөрийнх нь эвгүй шазруун зан гаргасныг нүдээр үзсэн гэрчтэй уулзахыг хүсэхгүй буйд Балашев бат нот итгэлээ. Гэтэл мөн тэр өдөр эзэн хааны зоогт очих урилгыг Дюрокоор дамжуулан хүлээж авсандаа Балашев ихэд гайхав.

	Зоог барихад Бессьер, Коленкур, Бертье гурав байлаа.

	Наполеон Балашевыг баяр хөөртэй, эелдэг царайтай угтлаа. Өглөөнийхөө уурлаж цухалдсанд, өөрийг нь зэмлэх, мөн нэрэлхэж зовохын сүүдэр ч үгүйгээр үл барам, харин ч Балашевын урмыг сэргээх гэж хичээнэ. Алдаа эндэгдэл гаргаж болшгүйн бодол түүний үзэл итгэлээс аль дивангарын алга болж, хийж буй юм бүхэн нь түүний үнэлэлтээр сайн сайхан болсон нь сайн муу гэдэг ойлголттой тохирч буй даа тэр бус, түүнийг өөрийнхөө хийж байгаагаас илт байлаа.

	Эзэн хаан ард олон хөөрөн баясаж угтан авч, үдэж байсан Вильнагаар зугаалсан дараагаа маш баяр хөөртэй байлаа түүний явж өнгөрсөн гудамжнуудын цонх бүр дээр хивс, туг, түүний хатгамалласан нэр усыг гарган тавьж, польш хатагтай нар баяр хүргэн алчуураараа даллана.

	Зоог барих үеэр Балашевыг дэргэдээ суулган эелдэг ялдмаар барахгүй, ордныхоо шадар түшмэл, бодол санааг нь хуваалцан, амжилтад нь баясах учиртай хүний нэг мэтээр харилцана. Ярианы далимаар Москвагийн тухай яриа үүсгэн, сониуч аялалчин жуулчин хүн очиж үзэх бололтой шинэ газар нутгийн тухай асуудаг шигээр барахгүй ийнхүү сониучирхахад нь Балашев орос хүний хувьд сэтгэл баясан ханах учиртай гэсэн бат итгэлтэйгээр Оросын нийслэлийн тухай асууж сонирхоно.

	Москвад хэчнээн хүн оршин суудаг вэ? Хэчнээн байшин байдаг юм? Москваг ариун Москва гэж нэрлэдэг гэсэн үнэн үү? Москвад хэчнээн сүм байдаг юм? гэж асууна.

	— Хоёр зуу гаруй сүм бий гэсний хариуд, 

	— Яагаад тийм тоймгүй олон сүм байдаг хэрэг вэ? гэж хэлэв.

	— Орос хүн маш их сүсэгтэй гэж Балашев хариулав.

	— Ерөөс гэхэд сүм, хийд олон байна гэдэг чинь ард түмний хоцрогдмолын шинж хэзээ ямагт байсан юм гэж Наполеон энэ цэгнэлээ нотлуулахаар Коленкур тийш харан хэллээ.

	Балашев Францын эзэн хааны бодолтой санал нийлэхгүй байгаагаа хүндэтгэнгүй илэрхийллээ.

	— Орон бүрд өөр өөрийн зан заншил байдаг гэж хэлэв.

	— Гэтэл Европт иймэрхүү юм хаана ч байхгүй гэж Наполеон хэлэхэд.

	— Эрхэм дээдэс танаас уучлал гуйя. Оросоос гадна бас Испани байна шүү дээ. Тэнд сүм, дуган олон буй гэж Балашев өгүүлэв.

	Испанид Францчуудын ойрмогхон ялагдсаныг битүүхэн цухуйлгасан Балашевын энэ хариулт эзэн хаан Александрын ордонд маш өндрөөр үнэлэгдсэн атал Наполеоны зоог дээр маш багаар үнэлэгдэн, анзаарагдалгүй өнгөрөв.

	Балашевын үгний битүүхэн цухуйлгасан цэцэн мэргэн нь юундаа байгаа юм гэж гайхалцсан нь маршал ноёдын хааш хэрэг гайхсан царайнаас илт байлаа.

	Бид цэцэн мэргэн байсныг нь ойлгосонгүй юм уу, аль ерөөс цэцэн биш байсан хэрэг үү? гэж маршлуудын царай хэлэх бүлгээ. Наполеон тэр байтугай түүнийг огт эс анзааран, Москва орох шулуун зам эндээс ямар хотоос гардаг вэ? гэж хайнга асууж, ийнхүү уг хариулт даан ч үнэлэгдэлгүй хоцорлоо. Зоог барих бүх үеийн турш хянуур байсан Балашев зүйр үгэнд гардгаар зам бий, тэдгээр янз янзын замаас Болтав орох замыг XII Карл сонгож авсан билээ хэмээн хэлээд энэ хариултынхаа ончтой болсонд сэтгэл тэнийсэндээ өөрийн эрхгүй сэргэв. Балашев «Болтав» гэсэн сүүлчийн үгээ хэлж дуусаагүй шахам байхад Коленкур Петербургээс Москва орох замын тусгүй муугийн тухай, Петербургийн дурсамжуудын тухай яриа үүсгэв.

	Зоогийн дараа Наполеоны албан тасалгаанд кофе уухаар шилжин орвол дөрөв хоногийн урьд тэнд эзэн хаан Александрын албаны өрөө байж билээ. Наполеон сууж Севр нутгийн аяганд хийсэн кофегоо уух зуур дэргэдэх суудалдаа суугтун хэмээн Балашевт заав.

	Аливаа ухаалаг шалтгааныг даран хүнийг сэтгэл хангамжтай өег болгож, хүн бүхнийг өөрийн анд гэж тооцох болгодог зоогийн дараах талархан андархахын зохих сэтгэл хүн бүхэнд төрдөг. Наполеон яг ийм талархангуй байдалд ороод байв. Өөрийг нь хүндэтгэн бишрэгч хүмүүсээр хүрээлэгдсэн мэт санана. Зоогийн дараа Балашев анд нь, хүндэтгэн бишрэгч болсон гэдэгт Наполеон бат нот итгэнэ. Тэгээд Балашевт хандаж сэтгэл тааламжтай яльгүй дооглонгуй инээмсэглэн:

	— Үүнийг эзэн хаан Александрын сууж байсан яг тэр өрөө мөн гэж надад хэлсэн. Хачин хэрэг биз, генерал хэмээн Александраас Наполеоны өөрийнх нь давууг нотолж байсан учир дэргэдэх хүнд нь энэ үг тааламжтай байхгүйн учиргүйд үл эргэлзэн хэлэв.

	Балашев үүнд юу ч эс хариулж чадах учир хий л толгой дохино.

	— Тийм ээ, энэ өрөөнд дөрвөн хоногийн өмнө Винцингероде, Штейн хоёр зөвлөлдөж байсан юм хэмээн Наполеон нөгөө л дооглонгуй, итгэл төгс байдлаараа инээмсэглэн хэлэв. Миний ойлгохгүй байгаа юм гэвэл эзэн хаан Александр миний бүх өстөн дайсныг өөртөө татан дотноссон явдал болно. Би үүний учрыг... ойлгохгүй байна. Миний яг тэгж чадна гэдгийг Александр бодоогүй юм болов уу? хэмээн Балашеваас асуув. Энэ дурсамж нь мартагнаж амжаагүй байсан өглөөнийх нь уур хилэнг сэргээв.

	Наполеон босон аягаа түлхэх зуур

	— Намайг ч бас тэгнэ гэдгийг тэр мэдэж байсан. Би германаас түүний бүх төрөл садан: Виртемберг, Баден, Веймарынхныг хуу хөөж гаргана. Тийм ээ. Би тэднийг үлдэн хөөж гаргана. Орос орондоо тэдэнд толгой хоргодуулах орон байр зэхэж байг л гэв.

	Балашев салж явмаар байвч өөрт нь ярьж буйг сонсохгүй байхын аргагүйн эрхээр л сонсож байна гэдгээ байр төрхөөрөө харуулан толгой мэхийв. Тэр байр төрхийг нь Наполеон анзаарсангүй. Наполеон Балашевт дайсныхаа элчийн ёсоор биш, өөртөө яах аргагүй үнэнч, эзэн байсан хүнийхээ басамжлахад баярлах учиртай хүний ёсоор хандав.

	Эзэн хаан Александр их цэргийг захирах үүргийг юунд хүлээж авсан хэрэг вэ? Яах гэж тэр вэ? Дайн бол миний эрхэлсэн ажил. Харин түүний хийх ажил бол хаанчлах болохоос их цэргийг командлах биш шүү дээ. Яах гэж ийм хариуцлага хүлээсэн хэрэг вэ?

	Наполеон хөөргөө дахин авч, тасалгаа дотуур хэдэнтээ холхисноо Балашев руу гэнэт санаандгүй ирж, ямар нэг чухлаар барахгүй, Балашевт тааламжтай зүйл үйлдэх адил яльгүй инээмсэглэн машид энгийн, итгэл төгс бөгөөд түргэнээр Оросын дөчин настай генералын нүүр өөд гар сунган уруул жуумалзуулан чихнээс нь барьж аван угзрав.

	Францын ордныхон эзэн хаандаа чихээ угзруулахыг туйлын их нэр төр, хайр хишиг гэж үздэг билээ.

	— Аль вэ, эзэн хаан Александрын ордны шадар хүн, хүндлэн бишрэгч танд хэлэх юм юу ч алга уу? хэмээн өөр ордны шадар хүн, хүндлэн бишрэгч байх нь инээдэмтэй байх мэтээр өгүүлэв.

	Балашевын толгой мэхийсний хариуд:

	— Генералын морь бэлхэн үү? хэмээн толгой яльгүй мэхийн нэмж хэллээ.

	Миний морийг үүнд өг, явах газар нь хол....

	Балашевын авчирсан захиа бол Наполеоноос Александрт ирүүлсэн түүний сүүлчийн захиа байлаа. Яриаг нь нэгд нэгэнгүй Оросын эзэн хаанд уламжлан, тийнхүү дайн эхлэв ээ.

	 

	 

	VIII

	 

	Ноён Андрей Москвад Пьертэй уулзсанаасаа хойш төрөл садныхандаа хэлсэн ёсоор ажлаар Петербург орохоор мордов. Угтаа бол ноён Анатолий Курагинтай уулзахаар явжээ. Түүнтэй уулзахыг чухал гэж үзжээ. Петербургт ирээд Курагиныг асууж сураглавал тэнд байсангүй. Ноён Андрей өөртэй нь уулзахаар явлаа гэдгийг Пьер хадам ахдаа мэдэгджээ. Анатолий Курагин тэр дороо цэргийн яамнаас томилолт аван Молдавын арми өөд морджээ. Түүний хамт ноён Андрей Петербургт урьдынхаа өөрт нь хэзээ ямагт сайн байдаг генерал Кутузовтой уулзвал Кутузов өөртэйгөө цуг Молдавын арми руу явна уу гэлээ. Өвгөн генералыг тийш нь ерөнхий командлагчаар томилсон байжээ. Ноён Андрей ерөнхий жанжны штабт ажиллах томилолт авч Турк рүү мордлоо.

	Курагинд захиа бичиж, түүнийг дуудуулахыг Ноён Андрей эвгүй хэрэг гэж үзлээ. Ноён Андрей халз тулалдаанд дуудах нь Ростова хатагтайн нэр төрийг гутаасан хэрэг болно гэж үзсэн учир Курагинтай өөрийн биеэр уулзаж, тэгсэн цагт халз тулалдаан хийх шалтаг олгох бодолтой байв. Гэтэл Туркийн армид очсон хойноо ч бас Курагинтай уулзаж амжсангүй. Юу гэвэл Ноён Андрейг Туркийн армид ирмэгц Орос руугаа зөрөөд явчихжээ. Ноён Андрей шинэ орон, шинэ нөхцөлд сэтгэлийн үймрээ арай багатай суух боллоо. Өөрийн эхнэрийн сэтгэл хувиран салсны дараа сэтгэлийнхээ шаналгааг хүн амьтнаас хичээнгүйлэн нуух тусам урьд нь жаргалтай байсан амьдралынх нь нөхцөл улам ч зовуурьтай болж, урьд нь тэгтлээ нандигнан эрхэмлэж байсан чөлөөтэй бие даасан байдал нь улам ч яршигтай болжээ. Аустерлицын тал нутгийн тэнгэрийг харсан үедээ санаанд анх орсон, хожим нь Пьер хоёул даамжруулан лавшруулж Багучаров, дараа нь Швейцар, Ромд ганцаар сууж байх үед санаа сэтгэлийг нь зогоож байсан урьдын бодлоо бодож санаад ч зогссонгүй. Энгүй сайхан гэгээн ирээдүйг нээж байсан тэдгээр бодлын тухай дурсан бодохоос ч эмээнэ. Урьдын бодолтой нь холбогдолгүй хамгийн ойр зуурын, практик эрх ашиг л одоо түүний сонирхлыг татна. Урьдын бодлоос нь хэчнээн зааглагдмал хаалттай байх тусам тэр ажил төрлөөс улам шунаг барьж авна. Урьд эцэс хязгааргүй алслагдсан мэт байсан тэнгэр огторгуй гэв гэнэтхэн намхан хавчиг болсон нь түүнд юм бүхэн тодорхой авч мөнхийн, далдын юм юу ч үгүй мэт санагдах болжээ.

	Түүний санаанд орж байсан ажил дотроос цэргийн алба хамгийн энгийн, хамгийн ижил дасал болсон ажил байлаа. Кутузовын штабт жижүүр генералын тушаалд ажиллан ажилд улайрамхай, нямбай хичээнгүйгээрээ Кутузовын гайхлыг төрүүлэн, ажил төрлөө уйгагүй махруу хийнэ. Ноён Андрей Туркт ирээд Курагиныг олж уулзаж эс чадсан авч түүний хойноос дахиад Орос руу үсэргэхийн хэрэгцээгүй гэж үзжээ. Ингэхдээ цаг хугацаа хэчнээн улиран өнгөрлөө ч, Курагиныг хэчнээн өсөрхөн үздэг ч гэсэн түүнтэй мөргөлдөөн хийтлээ басамж дорд байдалд орохын хэрэггүй гэсэн дүгнэлт хийсээр байсан авч Курагинтай уулзахаар өлсгөлөн хүн идэх юм руу ухас хийдгийн адил түүнийг өдөн дуудахгүй байж чадахгүй гэдгээ мэдсээр байв. Доромжлогдсоныхоо хонзонг аваагүй, уур хилэн нь юүлэгдээгүй зүрхэнд нь хураатай байж ноён Андрейн Туркт ихээхэн санаа тавин хичээн зүтгэж, нэр төрөө яльгүй бодосхийн ажиллаж буй царай гаргасан тэр хиймэл уужуу тайвуу байдлыг сарниаж эхэлнэ.

	Наполеонтой хийсэн дайны тухай мэдээ арван хоёронд Бухарестад (Кутузов өөрийн байранд өдөр хоног өнгөрүүлэн хоёр сар суусан) очиход Андрей ноён Өрнөдийн армид шилжүүлж өгөхийг Кутузовоос гуйжээ. Зүгээр гиюүрэн суудгаараа залхааж, зэмлэлийнх нь бай болсон Болконскийг өөрөөсөө холдуулан Барклай де Толлид даалгавар гүйцэтгүүлэхээр явуулжээ.

	Андрей ноён тавдугаар сард Дриссын зусланд байсан арми руугаа очихоосоо өмнө Смолены шар замаас гурван бээрийн зайтай мөр дээр байсан Халзан уулаар дайрчээ.

	Сүүлийн гурван жилд ноён Андрейн амьдралд үй олон эргэлт гарч, түмэн юм бодож тунгааж (өрнө дорноор бишгүйдээ тэнэсэн учир) хал дол үзэж, бишгүйдээ нэг нүд тайлсан тул Халзан уул руу очиход эдэлж өнгөрүүлсэн амьдрал нь шиг юм бүхэн нэгд нэгэнгүй хуулбарлагдах мэт байсанд цочирдон учиргүй гайхав. Зүүрмэглэсэн шидэт ордонд орох адил Халзан уулын байшингийн чулуун хаалгаар цэцэрлэгт зам руу орлоо. Тэр байшинд нөгөө л намба төрх, гял цал даасан байдал, нөгөө л ширээ сандал, хана туурга, нөгөө л үнэр, чимээ шуугиан яльгүй өвгөрснөөс бус нөгөө л мятрамхай нүүр царай яг хэвээрээ байх бүлгээ. Ноёхой Марья бол амьдралынхаа хамаг сайхан жилүүдийг баяр баясгалангүй, ашиггүй, цагийн дөрвөн мөнхөд сэтгэлийн зовлон, айж эмээхээр өнгөрүүлсэн мятрамхай, гоё биш, хөгширч буй хүүхэн чигээрээ л байлаа. Bourienne харин амьдралынхаа хурам бүрийг баясгалантай эдэлж, өөрийнхөө баярт найдвараар дүүрсэн, сэтгэл өег, сээтэн хаямхай хүүхэн билээ. Харин урьдынхаас биеэ арай ч тоомхой болсон мэт Андрейд санагдана. Тэдний Швейцараас авчирсан хүмүүжүүлэгч Десаль нь орос хийцийн хөвөнтэй цамц өмсөөд, зарцтайгаа оросоор муруй хазгай ярих авч нөгөө л ухаан боловсролоор нимгэн, ач тусаар хомс, ёсорхуу хүмүүжүүлэгч чигээр байх бүлгээ. Өвгөн ноён арааных нь нэг шүд унаснаас өөр бие махбодын хувьд өөрчлөгдсөн зүйлгүй. Зан суртахууны хувьд урьдын хэвээр авч ертөнцөд болж буй бодит юмст итгэхээ улам ч болин эгдүүцэнгүй хандах болжээ. Харин Николушка хөвүүн л ганцаараа өсөж том болон өөр болж, хацар нь ягааран өтгөн хар буржгар үс нь ургаж, талийгаач бүсгүй дүүтэйгээ эгээн адил, шөмбөгөр хөөрхөн дээд уруулаа өөрөө ч эс анзааран инээж баясан цорвойлгоно. Зүүрмэглэсэн шидэт харшийн үл хувьсахын хуульд хөвүүн л ганцаар эс захирагджээ. Эдэнтэй Андрей ноён уулзаагүй цагаас хойш энэ хүмүүсийн гадаад төрх нь бүгд хуучнаараа ч дотоод харилцаа нь өөрчлөгджээ. Өрхийн гишүүд хоорондоо дайсагнасан хоёр талд хуваагдаж, гагцхүү одоо өөрийнх нь дэргэд, түүнийг бодон, амьдралынхаа хэвийн загварыг өөрчлөн эв түнжинтэй байлаа. Үүний нэг талд өвгөн ноён Bourienne уран барилгач, нөгөөд ноёхой Марья, Десаль, Николушка, бүх асрагч орно.

	Өөрийг нь Халзан ууланд байх үеэр гэр орныхон нь бүгд нэг дор хоол ундаа идэж уух авч хүн болгонд эвгүй байх тул Андрей ноён өөрийгөө зочин хүн, өөрийнх нь байхад хүн бүхэн биеэ барин зовуурьтай байгааг мэднэ. Эхний өдрийн үдийн хоолны үеэр Андрей ноён үүнийг өөрийн эрхгүй мэдэрч, дуу шуугүй байв. Тэгээд түүний тавгүй байгааг хөгшин ван үзээд бас царай барайн дуугаа хурааж хоолноос гармагц даруй өрөөндөө орлоо. Орой нь түүн дээр Андрей орж сэтгэлийг нь сэргээх санаатай залуу гүн Каменскийн аян дайны тухай ярьж эхэлбэл хөгшин ван гэнэт Марья хатагтайн тухай яриа үүсгэж, түүнийг дэндүү сүсэг бишрэлтэй, өөрт нь гав ганцаараа чин үнэнээсээ үнэнч байдаг Миллед минь хайргүй байна гэж зэмлэн ярилаа.

	Хөгшин ноён өөрийгөө өвчтэй байдаг юм бол хатагтай Мариягаас л болж байна, тэр намайг тэгэхээс тэгж сэтгэлээр тамлан уур уцаар хүргэж байна, бяцхан хүү Николайг эрхлүүлж, тэнэг үгээр толгойг нь эргүүлсээр занг нь эвдэж байна гэв. Хөгшин ноён охиноо зовоож байна, охиных нь амьдрал хэцүү байна гэдгийг мэдэхийн цаана мэднэ. Гэхдээ түүнийг тэгж үйлийг нь үзэн зовоохгүй байж чадахгүй, тэгэх үйлтэй хүн гэдгийг ч мэднэ. «Үүнийг харсаар байж ноён Андрей надад эгчийнхээ тухай юу ч ярихгүй байна? Намайг хорт муухай санаатай буюу хөгшин тэнэг амьтан охиноо учир шалтгаангүй хөндийрүүлж, франц бүсгүйг татжээ гэж бодож буй хэрэг үү? Үүнийг ойлгохгүй учраас түүнд үүнийг тайлбарлаж өгөх хэрэгтэй, учрыг дуулж мэдэг» гэж хөгшин ноён бодно. Тэгээд охиныхоо ухаан мулгуу занг тэвчин хүлцэж чадахгүй учир шалтгаанаа тайлбарлаж гарлаа. Андрей ноён эцэг өөдөө эс харан (амьдралдаа эцгээ анх удаагаа буруушааж буй нь энэ).

	— Намайг ярих дургүй байна гэж та надаас асууж байна уу? Хэрэв тэгж асууж байгаа юм бол энэ бүхний талаар би бодож байгаагаа танд илэн далангүй хэлье. Хэрэв Маша та хоёр муудалцдаг, бие биеэ ойлголцдоггүй явдал байдаг бол гэснээ, Андрей дургүйцэн цухалдаж эхлэв. Ер нь сүүлийн үед ерөөс сав л хийвэл цухалдан уурсах гээд байдаг болжээ. Тэгээд яриагаа үргэлжлүүлэн, — Тийм явдал байдаг юм бол бие биеэ ойлголцохгүйгээс болж байгаа биш, харин түүний учир шалтгаан нь эгчийн маань найз нь байхын учиргүй, өчүүхэн муу хүүхнээс болсон байх гэдэг нэг л зүйлийг би танд хэлж байна гэв.

	Өвгөн хүүгийнхээ өөдөөс нүд бүлтийн ширтсэнээ инээмсэглэж Андрейн дасаж чадахгүй байсан нэг шүд унаснаа харуулж орхив.

	— Юун найз билээ, хүү минь? Ам алдаад хэлчихсэн юм биш биз.

	— Аав аа, тэр хэрэгт би шүүгч байхыг хүсээгүй. Гэвч та өөрөө хэлүүлэх болгосон болохоор би хэлж орхилоо. Тэгээд Марья хатагтайн буруу биш гэдгийг би хэзээ ч хэлнэ. Харин тэр франц бүсгүй л гэм буруутай... хэмээн Андрей эгдүүтэй хэгжүүн хэлэв.

	— Яллаж байна!.. Яллаж байна! гэж өвгөн бүдэгхэн дуугарвал зовонгуй дуугарах шиг Андрейд санагдлаа. Гэтэл өвгөн дараа нь огло харайн босож, — Тонил, тонил! Энд сүнс чинь ч бүү үзэгдэг! гэж хашхирав.

	Андрей ноён тэр дороо явах гэсэн боловч ноёхой Марья дахиад нэг өнжөөд яв гэж гуйлаа. Эцэг нь өрөөнөөсөө дахин гарч ирсэнгүй, өрөөндөө m-lle Bourienne, Тихон хоёроос өөр хэнийг ч оруулсангүй. Тэгээд тэднээс хүүгийнхээ явсан эссэнийг хэд дахин магадлан асуужээ. Маргааш өдөр нь Андрей хүүгийнхээ өрөөнд орвол эхээ дуурай сан буржгар үстэй, эрүүл чийрэг хүү ирж, өвөр дээр нь суулаа. Тэгээд хүүдээ хөх сахалтын тухай үлгэр ярьж өгч эхэлснээ ярьж дуусалгүй бодол болж, өвөр дээрээ сууж буй энэ хөөрхөн хөвүүний тухай биш, өөрийнхөө тухай бодож эхлэв. Эцгээ уурлуулсан шалтгааныг сэтгэл хэлмэгдэн эрэх боловч тэгж уурлуулсандаа гэмших, явах гэж байгаадаа амьдралдаа анх удаагаа муудалцаж байгаад харамсахын сэтгэл огтхон ч эс төрөх ажээ. Хүүгээ өвөр дээрээ суулган хайрлан илбэж, урьдын хайр энхрийллээ сэргээх гэж найдсан авч тийм хайр огт ч хүрсэнгүй нь хамгийн этгээд хачин зүйл ажээ.

	— За ярь, ярь гэж хүү нь шална. Андрей ноён хариу эс хэлэн хүүгээ өвөр дээрээсээ буулгаж, өрөөн дотуур холхиж эхлэв.

	Андрей ноён өдөр тутмынхаа эрхэлсэн ажлаа орхиж, аз жаргалтай байсан үеийн амьдралынхаа урьдын нөхцөлд ормогц амьдралын гуниг урьдын хүчээр нөмрөн авсан тул энэ дурсамжаас шалавхан салж, өөр нэг ажил олохыг яаравчлав.

	Эгч нь түүнээс

	— Чи явах гэж бүр шийдээ юу, Андрей? гэж асууна.

	— Явах гэж байгаа маань яамай. Харин эгч таны явж чадахгүйд л харамсах юм гэж Андрей хариулна.

	Хатагтай Марья болохоор: «Чи юунд ингэж ярина вэ? Чи тэр нүгэл чивэлт дайнд мордох гэж байж. Аав нь ийм өтөлж хөгширсөн байхад чи юунд тэгж ярина вэ? Аав асууж байна гэж дүү m-lle Bourienne, чинь хэлж байна билээ... гэв. Тэгээд энэ тухай ярьж эхэлмэгцээ уруул нь чичгэнэн нулимс дусалж эхлэв. Ван Андрей нүд буруулан цааш эргэж, өрөөн дотуур холхино.

	— Еэ бурхан минь, еэ бурхан минь. Аль нэг өчүүхэн үл шалих амьтад хүмүүсийн золгүй явдлын шалтгаан байж болох юм гэж хэн бодох билээ хэмээн хатагтай Марьяг хирдхийлгэсэн хорсонгуй дуугаар Андрей хэлэв.

	Өчүүхэн үл шалих гэж өөрийг нь аз жаргалгүй болгосон m-lle Bourienne-r хэлээд зогсоогүй, аз жаргалыг нь хөнөөсөн тэр хүнийг хэлж байна гэдгийг Марья ойлголоо.

	— Андрей! хэмээн Марья тохойд нь хүрэн нулимс болсон нүдээ цавчлан ширтэж, — Би чамаас нэг л юм гуйя. Чамайг бүр аргадъя. Би чамайг ойлгож байна (Хатагтай Марья уруугаа харлаа) Гай зовлонг хүн тарьсан гэж бүү бодогтун. Хүн бол гай зовлон тарьсан зэвсэг нь гээд танил болсон зураг байсан газар тийш нөгөө итгэл төгс, дасал болсон харцаараа ван Андрейн толгойноос яльгүй дээгүүр харж, — Гай зовлонг хүн биш, бурхан илгээсэн. Хүн бол түүний зэвсэг нь. Хүн буруутай биш, хэрэв хэн нэг хүн чиний өмнө гэм буруутай гэж бодож байгаа бол түүнээ ор тас мартаж, өршөөгтүн. Бидэнд цээрлүүлэх эрх байхгүй. Чи өршөөн хэлтрүүлэхийн аз жаргалыг ойлгоно гэв.

	— Би бүсгүй хүн байсан бол тэгж өршөөн хэлтрүүлэх байсан сан, Мария. Энэ бол бүсгүй хүний буянт үйлийн хэрэг. Харин эр хүн бол мартах, өршөөх ёсгүй. Тэгж чадах ч үгүй гэж хэлэв. Өдий болтол Курагины тухай бодоогүй байсан ч гэсэн юүлээгүй байсан хамаг хорсол нь дахин оволзон хурж ирэв. «Мария хатагтай хэрэв өршөөн хэлтрүүлэхийг ятгаж байгаа бол би аль эртний гэсгээн цээрлүүлэх хэрэгтэй байсан гэсэн үг» гэж бодогдоно. Тэгээд Мария хатагтайд дахин хариу хэлэлгүйгээр армид байгаа гэдгийг нь мэдэж байлаа Курагинтай уулзах тэр бах тавтай, хорсолт мөчийн тухай бодож эхэллээ.

	Мария хатагтай дүүгээ дахиад нэг өнжигтүн гэж аргадан гуйж, чамайг яваад өгвөл аав учиргүй гомдоно гэдгийг би мэдэж байна гэж хэлэв. Гэвч Андрей ноён армиас дахин мөдхөн эргэж ирэх байх: Аавд заавал захиа бичнэ. Одоо энд удах тусам энэ хэл амыг улам дэврэхээс цаашгүй гэж хариуллаа.

	— Баяртай, Андрей. Золгүй явдал бурхнаас болдог. Хүн харин хэзээ ч гэм буруутай байдаггүй гэдгийг санаж яваарай гэсэн үг бол эгчтэйгээ гар барин салахдаа түүний сонссон сүүлчийн үг ажээ.

	Андрей ноён Халзан уулын байшингийн цэцэрлэгт гудамжаар гарч явахдаа. «Ингэх л учиртай! Гэм буруугүй арчаагүй хөөрхий амьтан ухаан зөнөглөсөн өвгөнд хэмлүүлж мэрүүлэхээр үлдэж байна. Өвгөн гэм буруутайгаа мэдэвч бодлоо өөрчилж эс чадна. Хүү маань өсөж том болон амьдралд баясавч энэ амьдрал дунд байсаар энд байгаа бүхний хамт нэг бол мэхлэгч, үгүй бол мэхлэгдэгч болж хувирна. Би армид мордож байдаг. Яах гэж тэр билээ? Өөрөө ч мэдэхгүй байдаг. Тэгээд өөрийгөө өширхөж буй хүнтэй уулзаж, намайг цааш харуулан, намайг даапаалан инээлгэх гэж байдаг» гэж бодно. Урьд амьдралын бүх нөхцөл нь байсан, тэгэхдээ урьд хоорондоо эв түнжин нь гагнаастай байсан бол одоо бүгд бут үсрэн салжээ. Утга учиргүй, ямар ч хэлхээ холбоогүй үзэгдлүүд л ноён Андрейн бодолд дараалан орж ирнэ.

	Андрей ноён зургаадугаар сарын адгаар армийн ерөнхий командлагчийн өргөөнд ирлээ. Хаан эзний байж байсан тэрхүү нэгдүгээр армийн их цэрэг Дриссийн дэргэдэх бэхэлгээ хуаранд байрлажээ. Хоёрдугаар армийн их цэрэг нэгдүгээр армитай нэгдэхийг эрмэлзэн ухарсан нь тэд хүмүүсийн ярихчлан Францын их хүчинд таслагджээ. Хүн бүхэн Оросын арми дахь байлдааны ажиллагааны ерөнхий явцад унтууцан дургүйцнэ. Гэвч Оросын губерниудэд халдан цөмөрч ирэх аюулын тухай хэн ч үл бодон, дайн Польшийн баруун талын нутгуудаас нааш хэтэрч болзошгүй гэж хэн ч үл бодно.

	Андрей ноён өөрийнхөө томилогдон очсон Барклай де Толлийг Дриссийн эрэг дээр байхад нь олж уулзлаа. Цэргийн хуарангийн хавь ойрд томоохон нэг ч суурин буюу гацаа байсангүй тул генералууд, армийн дэргэд байсан ордны үй олон шадар бараа бологсод хуарангаас арван бээрийн эргэн тойронд голын хоёр талын тосгоны аль шилдэг байшинд буужээ. Барклай де Толли эзэн хаанаас дөрвөн бээрийн зайтай сууна. Тэгээд Андрей Болконскийг хүйтэн, хөндийдүү хүлээн авч, хаа томилохыг нь тодорхойлохын тулд хаан эзэнд илтгэнэ, одоохондоо миний штабт байж азнана биз гэж герман аялгаар хэллээ. Армид ирээд дайралдана гэж Андрейн найдсан Анотолий Курагин энд ч байсангүй. Петербургт байж байлаа. Энэ мэдээ Болконскийн сэтгэлийг онгойлгов. Асар том дайн явуулж буй төв Андрей вангийн сонирхлыг татаж, Курагины тухай бодлын төрүүлж байсан зугаанаас нэг хэсэгтээ өөрийг нь ангижруулав. Эхний дөрвөн хоногт элдэв ажилгүй байсан учир бэхлэн бататгасан бүх хуарангаар явж, өөрийн мэдлэг, юм мэдэх хүмүүстэй ярилцсан яриа сэлтдээ тулгуурлан бэхлэлтийн талаар өөртөө тодорхой мэдэц бий болгож авахыг хичээжээ. Гэхдээ энэ хуарангийн ашигтай, ашиггүйн тухай асуудал ноён Андрейд шийдэгдээгүй хэвээр үлджээ. Хамгийн ултай сайн бодож боловсруулсан төлөвлөгөө ч (Аустерлицын үеэр нүдээр үзсэн шиг юу ч биш, бүх юм дайсны цочир, урьдчилан мэдэж эс болох үйлдэлд хэрхэн хариулахаас, хамаг хэргийг хэн эрхлэн гүйцэтгэж байна гэдгээс болно гэдгийг цэрэг дайныхаа туршлагаас бат итгэж авч амжжээ. Сүүлчийн энэ асуудлыг магадалж авахын тулд өөрийн эрх тушаал, танил талыг ашиглан армийн удирдлага, түүнд оролдож буй хүмүүс, бүлгийн зан төрхийг ухаарахыг хичээн, уг хэргийн байр байдлын талаар доорх ухагдахуунтай болж авчээ.

	Хаан эзнийг Вильнад байхад арми гурав хуваагдсан нь нэгдүгээр арми Барклай де Толлийн, хоёрдугаар арми Багратионы, гуравдугаар арми Тормасовын удирдлагад байжээ. Хаан эзэн нэгдүгээр армийн дэргэд байсан авч ерөнхий командлагчийн журмаар байсангүй. Хаан эзэн командлан захирахгүй, армийн дэргэд л байх болно гэж тушаалд өгүүлжээ. Түүнээс гадна хаан эзний дэргэд ерөнхий командлагчийн штаб байсангүй, харин эзэн хааны ерөнхий өргөөний штаб л байв. Эзэн хааны дэргэд эзэн хааны штабын дарга, орон байр хариуцсан генерал, Болконский ноён генералууд, шадар туслах нар, дипломат түшмэлүүд, үй олон гадаадынхан байж байв. Гэтэл армийн штаб байсангүй. Түүнээс гадна хаан эзний дэргэд Цэргийн яамны сайд байсан Аракчеев, генералуудын дотроос тушаалаар ахмад гүн Бенигсен, их ноён Цесаревич Константин Павлович, ерөнхий түшмэл, Пруссийн сайд Штейн, Шведийн генерал Армфельд, аян дайны төлөвлөгөө зохиогч Пфуль, генерал туслах, Сардин гаралт Паулучи мөн Вольцоген, бусад олон хүн байлаа. Энэ  хүмүүс армийн дэргэд цэргийн тушаалгүй байцгаасан ч гэсэн өөрсдийн эрх тушаалаар их нөлөөтэй байсан тул Бенигсен ч юм уу, их ноён, эсгүүл Аракчеев, эсгүүл ноён Болконский нар аль нэг юм асууж буй хэрэг үү, зөвлөж буй хэрэг үү, зөвлөх хэлбэрээр ямар нэг тушаалыг өөрийн өмнөөс өгч буй юм уу, хаан эзний нэрийн өмнөөс уламжилж буй юм уу, биелүүлэх хэрэгтэй юм уу, үгүй юу гэдгийг корпусын дарга нар бол бүр ч ултай үл мэдэх ба ерөнхий командлагч ч мэдэхгүй байх нь байна. Гэхдээ энэ бол гадаад нөхцөл байдал байлаа. Харин хаан эзний болон тэр бүх ордныхны үзлийн үүднээс хаан эзний байж байхад бүгд ордныхон болох нь хүн бүхэнд тодорхой ажээ. Тэр санаа гэвэл хаан эзэн ерөнхий командлагчийн тушаалыг хүлээж аваагүй авч бүх армийн хэргийг мэднэ. Түүнийг хүрээлсэн хүмүүс бол туслагчид нь мөн. Аракчеев бол хаан эзний бие хамгаалагч, журам сахиулан гүйцэтгэгч нь байв. Бенигсен бол Вильна губернийн газрын эзэн байсан нь хаан эзнийг тус хязгаарт хүлээн авч дайлж цайлах ажил эрхэлсэн мэт байх агаад хэрэг дээрээ бол зөвлөгөө авахад тустай, мөн Барклайн оронд тавихаар хэзээд бэлхэн байлгах лут генерал бөгөөд их ноён энд байсны учир бол түүнд энэ ашигтай байлаа. Сайд байсан Штейн энд байсны учир бол зөвлөгөө өгөхөд ашигтай, бас түүний хувийн чанарыг эзэн хаан Александр өндөр үнэлж байснаас тэр билээ. Армфельд бол Наполеоныг үзэн ядаж өширхөгч, итгэл дүүрэн генерал байсан нь Александрт хэзээ ямагт нөлөөтэй, Паулучи энд байсны учир бол үг хэлэхдээ шийдмэг зүрх зоригтой хүн. Генерал туслахууд энд байсны учир бол тэд хаан эзний хаа байсан газар сүүдэр мэт дагах ба эцэст Пфуль энд байсан учир бол Наполеоны эсрэг дайны төлөвлөгөөг зохиосон, энэ төлөвлөгөөний үр ашигтайд Александрыг итгүүлж чадаад, дайны бүх хэргийг удирдаж байснаас билээ. Пфулийн дэргэд Вольцоген байсан нь Пфуль өөрийг нь бодох нь ээ санаа бодлыг нь ихээхэн энгийн ойлгомжтойгоор уламжлах ба Пфуль бол юм бүхнийг үзэн ядталаа биеэ тоосон, албан тасалгааны онолч билээ.

	Оросын ба гадаадын энэ бүх нэр гарсан хүнээс гадна ялангуяа гадаадынхан харь орчны дунд буй хүмүүсийн зангаар ихээхэн зоримгоор өдөр болгон шинэ шинэ санал бодол гаргаж ирнэ. Армийн дэргэд тэдний эзэд байсан учраас энд байсан хоёрдугаар зэргийн хүмүүс бас олон байлаа.

	Энэ аварга том тайван бус, гял цал болсон, ихэмсэг бахархуу орчны бүх санаа, дуу хоолойн дотор Андрей ноён бүлэг, чиглэлийн доорх ихээхэн эрс хуваагдлыг олж харлаа. Үүнд:

	Нэгдүгээр бүлэг: Пфуль, түүнийг дагагсад дайны шинжлэх ухаан гэж байдаг, энэхүү шинжлэх ухаанд өөрийн хөдөлбөргүй хууль, хөдөлгөөн, тойрон гарахын ухаан гэж байдаг хэмээн итгэдэг дайны онолчид юм. Пфуль, түүнийг дагагсад дайны хуурамч заагдсан хууль, нарийн чанд хуулиар улс орны гүн рүү ухрахыг шаардан, энэ онолоос элдвээр ухран няцахыг зэрлэг бүдүүлэг, боловсрол мэдлэггүй буюу хорон санаа гэж үзнэ. Энэ бүлэгт Германы хунтайж нар, Вальцоген, Винценгероде болон бусад төлөв германчууд багтана.

	Хоёрдох бүлэг нь нэгдэхийн тэс эсрэг хүмүүс. Хэзээ ямагт байдагчлан нэг хэтрүүлгийн дэргэд нөгөө хэтрүүлгийн төлөөлөгчид байдаг. Энэ бүлгийн хүмүүс бол Вильнагаас Польш руу давшихыг шаардан, урьдчилан зохиосон аливаа төлөвлөгөөнд баригдахгүй байхыг шаардагсад юм. Түүнээс гадна энэ бүлгийн төлөөлөгчид зүрх зоригтой ажиллах талын төлөөлөгчид байсны хамт үндэстний төлөөлөгчид учраас маргаан зөрөөний үеэр бүр ч өрөөсгөл тал барина. Эд бол Багратион, дахин товойж эхэлсэн Ермолов өөрийгөө герман болгон төрөл арилжуулж өгөөч гэсэн нэгэн өршөөл хишгийг хаан эзнээс гуйсан юм шиг Ермоловын цуунд гарсан шог яриа энэ үеэр их тараад байлаа. Энэ бүлгийн хүмүүс Суворовыг дурсан санаж, бодон гиюүрч газрын зургийг зүүгээр сүлбэхийн хэрэггүй, харин үзэлцэн, дайсныг хиар цохиж, тэднийг Орос руу эс оруулан, их цэргийг уруу царайлуулахгүй байх хэрэгтэй гэж үзнэ.

	Хаан эзний бусдаас илүү их итгэх гуравдугаар бүлэгт хоёр чиглэлийн хооронд сүлбэлдээн хийгч ордныхон багтана. Ихэнх хэсгийнх нь цэргийн эрхтэн бус, Аракчеевын багтах энэ бүлгийн хүмүүс өөрийн гэх үзэл бодолгүй авч тийм үзэл бодолтой болж харагдахыг хүсэгчдийн төлөв ярьдаг юмыг ярьж хэлж, бодож сэтгэнэ. Тэд дайныг ялангуяа Бонапарт шиг (түүнийг дахин Бонапарт гэж нэрлэжээ) тийм суут ухаантан гэж болохоор маш гүнзгий санаа, шинжлэх ухааныг маш гүнзгий мэдэхийг шаардах нь гарцаагүй, үүний хувьд Пфулийг суут ухаант хүн, гэлээ гэхдээ онолч хүмүүс өрөөсгөл байх нь олонтоо байдгийг зөвшөөрөхгүй байж болохгүй, бас Пфулийн эсрэг этгээдийн хэлж буйг, цэрэг дайны хэрэгт практик туршлагатай хүмүүсийн үгийг сонсох хэрэгтэй, тэр бүхнээс дунджийг нь авах хэрэгтэй гэлцэнэ. Энэ бүлгийн хүмүүс Дриссын хуаранг Пфулийн төлөвлөгөө ёсоор байлгаж байх, тэгэхдээ бусад армийн хөдөлгөөнийг өөрчлөх хэрэгтэй гэж зүтгэнэ. Ийм маягийн ажиллагаагаар аль аль зорилгод хүрч чадаагүй ч гэсэн энэ бүлгийн хүмүүст итгэсэн нь дээр шиг санагдана.

	Дөрөв дэх чиглэл нь хамгийн том төлөөлөгч нь их ван байсан, Цесаревичийн залгамжлагч агаад Аустерлицын тулалдааны үеэр хөглөснөө мартаж эс чадах бүлгээ. Тэр бээр Аустерлицын тулалдааны үеэр сургууль жагсаалын үзлэг дээр очиж буй мэт торгон цэргийн урд төмөр малгай, оготор дээл өмсөж, морьтой дүүхэлзүүлэн францчуудыг ганц сайхан хядаад өгөх юм бодож явжээ. Тэгээд санаандгүй галын тэргүүн шугам руу орж явчхаад түмний бужигнаан тэвдээн дундуур арай гэж амь зулбан гарчээ. Энэ бүлгийн хүмүүсийн бодол цэгнээнд үнэн цагаан сэтгэлийн сайн муу хоёр тал байлаа. Тэд Наполеоноос айж, түүнийг хүчтэйд, өөрсдийгөө хүч султайд тооцон, үүнээ шулуухан илээр хэлжээ. Тэд «Энэ бүхнээс уй гашуу шившиг, үхэл мөхлөөс цаашгүй. Харж байгаа биз дээ, бид Вильнаг орхилоо. Витебекийг орхилоо. Дриссийг орхино, харж байгаарай. Биднийг Петербургээс хөөж гаргаагүй дээр аль болох түргэн найрамдал тогтоохоос өөр бидэнд ухаалаг юм байхгүй!» гэлцэнэ.

	Армийн дээд хэсгийн дотор учиргүй их дэлгэрсэн энэ үзлийг Петербургт дэмжих ба төрийн өөр нэг шалтгааны улмаас найрамдлын төлөө байгч ерөнхий түшмэл Румянцов бас дэмжинэ.

	Тав дахь нь Барклей де Толлийг сүслэн дагагсад агаад тэд түүнийг Цэргийн яамны сайд, ерөнхий сайд гэхээс илүү хүнийх нь хувьд биширнэ. Тэд ямар ч байдаг байлаа гэсэн дандаан ингэж эхэлнэ «үнэнч, ажилсаг хүн, түүнээс дээр хүн байхгүй, дайн нэгдмэл захиргаагүйгээр бүтэлтэй болж чадахгүй учраас түүнд эрх мэдэл үнэхээр олгогтун. Тэгвэл Финландад өөрийгөө харуулсан шигээр юу хийж чадахаа харуулаад өгнө. Манай арми төвхнөн тохинож хүчтэй болсон. Бас ямар ч ялагдал хүлээлгүйгээр Дрисс хүртэл, ухарсан бол бид үүнийг Барклайн ач гэж үзэх хэрэгтэй. Барклайг одоо Бенигсенээр сольдог юм бол бүгд мөхөж баларна. Бенигсен чинь 1807 онд чадвар мөхсөө харуулдгаа харуулчихсан хүн» гэлцэнэ.

	Зургаа дахь бенигсенчүүд нь болохоор Бенигсенээс ажилсаг, хашир туршлагатай хүн нэг ч байгаагүй, яаж ч эргэж хургалаа гэсэн Бенигсен дээр л бууна, харж л байгаарай гэлцэнэ. Манайхан Дрисс хүртэл ухарсан нь хамгийн ичгэвтэр ялагдал, зогсоо зайгүй алдаа байсан юм гэж энэ бүлгийнхэн нотолно. «Алдаа их хийх тусмаа л сайн. Тэгвэл ядаж ингэж болохгүй юм байна шүү гэдгээ мөдхөн ойлгоно. Аль нэг Барклай биш, харин 1807 онд өөрийгөө хэн болохоо харуулсан Бенигсен шиг хүн л хэрэгтэй. Түүнийг Наполеон өөрөө үнэн шударгаар үнэлсэн юм шүү. Эрх засаг олговол зохино гэж дуун дээр үзэх хүн чинь ганцхан Бенигсен л байгаа юм» гэж тэд хэлэх ажээ.

	Долоо дахь нь эзэн хаадын дэргэд, ялангуяа эзэн хааны дэргэд хэзээ язааны байж байдаг хүмүүс, ялангуяа эзэн хаан Александрын дэргэд бүр ч олон байдаг генерал, шадар туслахууд байсан нь хаан эзэнд цаглашгүй үнэнч, түүнд хааных нь хувьд биш, хүний нь хувьд, 1805 онд түүнийг Ростов хэрхэн хайрлан биширч байсан шигээр чин үнэнээсээ, харамгүй сэтгэлийн угаас хайрлан биширч, хамгийн ачит хүн төдийгүй, хүний хамаг сайхан нандин чанарыг бүрдүүлсэн хүн гэж үзнэ. Тэд их цэргийг командлахаас татгалзсан хаан эзний даруу занд бишрэн бахдаж байсан ч гэсэн энэ илүү дэмий даруу занг нь зэмлэн, ганцхан зүйл хүсэн, энхрий хайрт хаан эзнээ өөртөө хий дэмий үл итгэхээ орхиж, их цэргийн тэргүүн болж буйгаа илээр зарлан, өөрийн дэргэд ерөнхий командлагчийн штаб-өргөө байгуулан, туршлагатай онолчид, хашир, туршлагатай хүмүүстэй зөвлөлдөн хаа хэрэгтэй газар нь тэр штабаа байрлуулан, их цэргийг жолоодон дагуулмаар байна, тэгэх юм бол ганцхан энэ явдал ч зоригжуулахын дээд туйлд хүргэх сэн билээ хэмээн мэтгэнэ.

	Найм дахь үй олон тоотойгоор бусдын хувьд харьцах нь ерэн есийн дайтай хамгийн том бүлэг нь найрамдал, дайн, давших хөдөлгөөн, Дриссийн дэргэд ч байна уу, хаа ч байна хориглон хамгаалах хуаран, Барклай, хаан эзэн, Пфуль, Бенигсений аль алиныг ч үл хүсэх, харин ганцхан зүйл, тэгэхдээ хамгийн гол зүйл: Өөрсдийн ашиг завшаан, зугаа цэнгэлийг шаардагч хүмүүсээс бүрджээ. Хаан эзний гол өргөөний хавиар язганаж байсан холилдон хутгалдаж, бантагнасан, атаа жөтөө, нууцгай явууллагын булингартай усан дотор олон хүн бусад цагт бол хэрхэвч санашгүй байсан ашиг завшаан олж авч болох ажээ. Зарим нэг нь өөрийн ашигтай байр суурийг алдахгүй л байвал барав хэмээн өнөөдөр Пфультай, нөгөөдөр болоход хариуцлагаас л мултрах, хаан эзний санаанд нийцэж байвал барав хэмээн тодорхой баримтлах ямар ч үзэл бодол надад байхгүй гэж нотолно. Нөгөө нэг ашиг хонжоо олж авахыг хүссэн нэг нь хаан эзний анхаарлыг өөртөө хандуулан, түрүүнд нь хаан эзний цухуйлгасан санааг шүүрэн авч чанга чанга хашхичин, Зөвлөлд тэр тухай марган хашхичиж, хэнхдэгээ балбан, санаа үл нийлсэн нэгийгээ халз тулалдаанд дуудан, тэгснээрээ түмний тусын тулд золионд гарахад бэлхэн байгаа мэтээр сүр бадруулан харуулна. Гурав дахь нь хоёр зөвлөлийн хооронд, дайсны үгүйд үнэнчээр хүчин зүтгэн албан хааж байсны төлөө одоо яагаад ч татгалзахгүй гэдгийг мэдэн нэг удаагийн тэтгэмж гуйна. Дөрөв дэх нь ажилд дарагдсан байдлаар хаан эзний нүдэнд санаандгүй харагдана. Тав дахь нь аль хэдийний хүсэж байсан зорилгодоо хүрэхийн тулд хаан эзний барьсан зоог дээр шинээр гарч ирсэн бодлын зөв бурууг улайран нотолж, үүний тулд ямар боловч ултай, үнэн шударга нотолгоо дурдана.

	Энэ бүлгийн хүн бүхэн рубль, загалмай одон цол тушаал хөөцөлдөн, тийнхүү хөөцөлдөхдөө хааны хайр өршөөлийг салхи аль зүг үлээхийг нүд салгалгүй ажин, салхины зүг заагчийн хаашаа эргэнэ вэ ашиг завшаан хайгчдын сүрэг тэр зүг хошууран эргэлдэж, тэр зүг дагалдан үлээлцэх тул хаан эзэн нөгөө тийш нь эргүүлье гэх нь ээ бүр ч хэцүү болно. Байр байдал тодорхойгүй, юм болгоныг онцгой түгшүүртэй болгосон ноцтой аюул заналхийлсэн ослын дүнд, тэрхүү нууцгай явууллага, биеэ тоосон ихэмсэг байдал, мөргөлдөөн, янз бүрийн үзэл бодол, тэр бүх хүний өөр өөр омог аймгийн шөргөлцөөн дунд энэ амины эрх ашгаар хөөцөлдсөн найм дахь хамгийн том бүлэг хүмүүс нийтийн үйлсийг бүр ч будилуулан бантагнуулж хэнээг нь алдуулна. Ямар ч асуудал гарч ирлээ гэсэн ашиг завшаан хайгчдын сүрэг урьдын сэдэв дээрээ дүнгэнэлдэж дуусаагүй байснаа хаяад, шинэ дээр хошууран нисэж ирээд өөрсдийн дүнгэнээн шуугианаар чин үнэнээсээ марган буй дуу хоолойг даран дөжрүүлнэ.

	Андрей ноёныг армид хүрэлцэн ирэх үеэр энэ бүх бүлгийн дотроос бас нэг, ес дэх бүлэг бүрэлдэн гарч ирээд дуу хоолойгоо цуурайтуулж эхлэв. Энэ бол зөрчилтэй нэг ч санаа бодлыг үл зөвшөөрөхийн хамт ерөнхий өргөөний штабын дэргэд хийж буй бүхнийг хийсвэрээр үзэн, энэ тодорхой бус, шийдмэг бус, будилан ээдэрсэн, сул дорой байдлаас гарах арга замыг бодож тунгааж чаддаг төрийн туршлагатай хашир, ухаалаг, ахмад настай хүмүүсийн бүлэг ажээ.

	Энэ бүлгийн хүмүүс ярих, бодохдоо: хаан эзэн армийн дэргэд байгаагаас л хамаг бүтэлгүй юм гарч байна, түүнээс болж тэр барьцгүй, булзаармал, эргэлзэн тээнэгэлзсэн тогтворгүй байдал армид халдварлалаа; тэр байдал ордондоо болж зохисон юм уу гэхээс бус, армид хортой, хаан эзэн хаанчлах хэрэгтэйгээс биш, их цэргийг удирдах хэрэгтэй биш. Энэ бүх байдлаас гарах орь ганц гарц бол хаан ордны бараа бологсодтойгоо армиас явах хэрэгтэй; хааны ганцхан байж байгаа нь ч гэсэн түүний амь насны аюулгүй байдлыг хангахад хэрэгтэй тавин мянган цэргийн бие даасан байдлыг барьж байна; хамгийн өөдгүй байлаа ч гэсэн биеэ даасан ерөнхий командлагч бол хаан эзний дэргэд биеэ барьсан, эрх засагт нь баригдсан хамгийн шилдэг ерөнхий командлагчаас хамаагүй дээр гэлцэнэ.

	Ноён Андрейг Дриссад ажилгүй байх яг тэр үеэр уг бүлгийн хамгийн гол төлөөлөгчийн нэг байсан, төрийн нарийн бичгийн дарга Шишков улмаар хаанд захиа бичих, тэр захианд Балашев Аракчеев хоёр бас гарын үсэг зурахаар болжээ. Ажил хэргийн ерөнхий явцын тухай цэгнэн үзэхийг эзнээс Шишков өөрт нь зөвшөөрснийг ашиглан уг захиандаа нийслэлд буй ард олныг дайнд зоригжуулах нь хаанд чухал гэдэг шалтаг заан, хаан эзнийг их цэргийг орхиж явах нь зүйтэй гэж хүндлэнгүйгээр санал болгожээ.

	Хаан эзэн ард түмнийг зоригжуулан, эх орноо хамгаалахад тэднийг уриалан дуудах нь Орос орны ялан дийлэхийн гол шалтгаан мөн хэмээн армийг орхиж явах шалтаг болгон хаан эзэнд толилуулсанд хүлээн авч зөвшөөрчээ.

	Ноён Андрейгаас Туркийн тухай асууж лавлахын тулд өөрийн биеэр уулзах хэрэгтэй байгаа учраас түүнийг оройн зургаан цагт Бенигсений өрөөнд ирэгтүн гэдгийг Барклай үдийн хоолон дээр түүнд уламжлах үед уг захиаг хаан эзэнд өгөөгүй байв.

	Наполеон дахин хөдөлсөн нь армид осолтой байж болох тухай мэдээг мөн энэ өдөр хаан эзний өргөөнд хүлээн авчээ. Хожим нь мэдвэл уг мэдээ худал байжээ. Мөн энэ өглөө хурандаа Мишо хаан эзний хамтаар Дриссийн бэхлэлтийг эргэн Пфулийн байгуулсан, төгс боловсруулсан тактикийн ноён оргил гэж эдүгээ болтол үзэж байсан, Наполеоныг хөнөөх энэхүү бэхэлсэн хуаран бол ямар ч ашиггүй дэмий зүйл, Оросын армийн мөхөл гэсэн үг гэдгийг хаан эзэнд нотолж явлаа.

	Ноён Андрей голын хадах эрэг дээр байх газрын эзний хэр тааруухан нэг байшинг эзэгнэсэн генерал Бенигсений өрөөнд ирвэл Бенигсен, хаан эзний хэн нь ч тэнд байсангүй. Харин хаан эзний шадар туслах Чернышев л Болконскийг хүлээн авч, генерал Бенигсен, сурвалжит тайз Паулучи нартай хаан эзэн өнөөдөр дахиад Дриссийн хуарангийн бэхлэлтийг эргэхээр явсан гэж уламжиллаа.

	Тэрхүү бэхлэлтийн ашигтай гэдэгт ихэд эргэлзэж эхэлжээ.

	Чернышев эхний өрөөний цонхон дэргэд франц роман уншин суужээ. Энэ өрөө урьд нь танхим байсан бололтой. Тэнд бадралт баг бишгүүр байх ба түүн дээр баахан хивс овоолоотой байна. Нэг буланд нь Бенигсений туслахын эвхмэл ор байна. Тэр туслах ч энд байж байлаа. найр наадам буюу ажил төрөлд ядарч залхсан бололтой эвшээн, дэвсгэр дээр суун зүүрмэглэх ажээ. Энэ танхим цаад талдаа хоёр хаалгатайн нэг нь зочдын байсан өрөө рүү шууд орно. Нөгөө нь баруун тийшээ албан өрөөнд орно. Нэгдэх хаалганы чанадаас германаар, хааяа бас францаар ярьж буй чимээ сонстоно. Зочдын байсан тэр өрөөнд цэргийн зөвлөлийг цуглуулаагүй, хаан эзний хүслийн дагуу хаан эзэн тодорхой биш юманд дуртай хүч одоо тулгарч буй бэрхшээлийн хувьд тэдний юу бодож санаж буйг мэдэхээр цуглуулсан өөр хүмүүс байж байлаа. Энэ бол Цэргийн зөвлөл биш, хаан эзний өөрийнх нь амины зарим асуудлыг магадлахын тулд сонгож авсан хүмүүсийн зөвлөл ажээ. Энэ хагас зөвлөлд шведийн генерал Армфельд, генерал туслах Вольцоген, францын оргодол иргэн гэж Наполеоны нэрлэсэн нөгөө Винцингероде мөн Мишо, Толь нар, ерөөс цэргийн эрхтэн биш-гүн Штейн, эцэст Пфуль өөрөө байсан нь Андрей ноёны сонссоноор хамаг хэргийн үндэс тулгуур нь мөн. Пфуль Андрей ноёныг ирсний дараахан зочдын өрөөнд орохынхоо өмнөхөн Чернышевтай түр саатан ярилцсан учир түүнийг сайн харах завшаан гарчээ.

	Өөдгүй муу хийсэн, орос генерал хувцастайгаа гоёсон мэт эв дүүгүй харагдах Пфулийг уг нь ерөөс хараагүй авч цочир харахад Андрей ноёнд танил юм шиг санагдлаа. Орос тийм хувцсыг Вейротер, Мак, Шмидт болон ерөөс 1805 онд Андрей ноёны харж амжсан бусад олон герман онолч генерал өмсжээ. Гэхдээ Пфуль тэд бүхнээс маш нийтлэг дүр нь байлаа. Тэр германчуудад байсан бүхнийг өөртөө агуулсан тийм герман онолчийг Андрей ноён урьд нь хэзээ ч үзээгүй билээ.

	Пфуль нуруу өндөр бус, маш туранхай, гэхдээ эв дүйгүй, эрүүл чийрэг янгирцаг биетэй, дал хэрзгэр ууц нуруу өргөн, нүүр маш үрчгэр, нүд хөнхөр хүн. Санчгийнхаа хавийн үсийг яаран тэвдэн самнасан бололтой авч дагзныхаа хавиар сөрвийнө. Өөрийнхөө орж ирж буй энэ том өрөөний юм бүхнээс айж цочиж буй мэт ийш тийшээ дүрлэлзэн ууртай харсаар орж ирэв. Сэлмээ эв хавгүй барьсхийн, Чернышевт хандан, хаан эзнийг хаа байгаа вэ? хэмээн германаар асуулаа. Энэ өрөөгөөр бушуухан өнгөрч, мэхэлзэх бөхөлзөх, мэндлэлцэхийг дуусган газрын зургийн дэргэд сууж ажилдаа орохыг яарч байгаа бололтой. Зургийн дэргэд сууж авахлаар сая нэг санаа нь амардаг биз. Чернышевийн үгний хариуд толгой яаруу дохин, түүний онолынх нь дагуу байгуулсан бэхлэлтийг хаан эзэн үзэж яваа гэсэн үгийг сонсоод хөх инээд нь хүрэв. Өөртөө эрдэмхий герман зангаар хоолой шахан огцомхон ярьж...  завхарсан юм. Хамаг хэргийг баллах нь...  гэж германаар амандаа үглэнэ. Андрей ноён тэр яриаг үл чагнан, хажуугаар нь өнгөрөх гэвэл Чернышев Андрейг дайн азтай сайхан дууссан Туркээс ирсэн хүн хэмээн толилуулаад, Пфультэй танилцуулав. Пфуль Андрейг гэхээсээ түүний дээгүүр харж: «Тактикийн хувьд дайн зөв байх учиртай» хэмээн инээмсэглэн өгүүлэв. Тэгээд хөх инээд нь хүрснээ хүмүүсийн ярилцах сонстож байсан өрөө рүү явж орлоо.

	Ёжлон эгдүүцэхэд хэзээ ямагт бэлхэн байдаг Пфуль өөрийнх нь үгүйд хуаранг үзэн, тэр тухай цэгнэж зүрхэлсэнд бүр ч зэвүүцэн цухалджээ. Андрей ноён Аустерлицын дурсамжийн ачаар Пфультай зэрвэсхэн уулзсан энэ уулзалтынхаа дүнд энэ хүний зан төрхийн тухай тодорхой төсөөлөлтэй болж авчээ. Пфуль бол гагцхүү герман хүнд л байдаг зангаар өөрийнхөө үйлийг үзтэл, тамтгаа алдтал заавал биеэ тоосон хүний нэг мөн. Хийсвэр үзэл санаа-шинжлэх ухаан-өөрөөр хэлбэл яриагүй үнэнийг хуурамчаар мэддэгийнхээ улмаас л чухамдаа германчууд л өөртөө эрдэмхий байдаг билээ. Эрэгтэй нь ч, эмэгтэй нь ч өөр өөрийнхөө оюун ухаан бие цогцсыг яахаа алдтал бахдан биширдгээрээ франц хүн биеэ тоомхой байдаг. Ертөнцөд хамгийн хангалуун тохилог улсын иргэн гэдгээрээ англичууд өөртөө эрдэмхий байдаг. Тийм учраас юу хийх хэрэгтэйгээ англи хүний хувьд хэзээ ямагт мэддэг, англи хүний хувьд хийж буй юм бүхнээ маргаангүй сайн гэдгээ мэдэж байдаг билээ. Орос хүн бол өөрөө юу ч мэддэггүй, мэдэхийг ч хүсдэггүй, тийм учраас аливаа юмыг бүрэн гүйцэд мэдэж болно гэдэгт итгэдэггүйгээрээ эрдэмхий байдаг. Герман хүн чин үнэнийг, шинжлэх ухааныг өөрөө санаанаас зохиосон, гэхдээ өөрийнх нь хувьд туйлын үнэн гэж ухаардаг учраас хэн бүхнээс долоон дор хэн бүхнээс тэс зөрүүд, хэн бүхнээс ой гутам биеэ тоомхой байдаг. Пфуль ч лав тиймийн л нэг өрөөсөн дугуй байсан биз ээ. Түүнд их Фридрихийн дайны түүхээс дүгнэн гаргасан илчлэх хөдөлгөөний онол-шинжлэх ухаан гэж байсан нь цэргийн түүхэнд тохиолдсон цоо шинэ юм бүгдийг шал дэмий, зэрлэг бүдүүлэг, завхарсан булай мөргөлдөөн, тэр мөргөлдөөнд хоёр талаас үй түмэн алдаа завхрал гаргасан учир энэ дайныг дайн гэж нэрлэхийн аргагүй, шинжлэх ухааны үзэх судлах зүйл болж чадахгүй мэт санагдана.

	Пфуль бол Иен, Ауерштетэд ялагдлаар шувтарсан дайны төлөвлөгөөг 1806 онд зохиогчийн нэг. Харин дайны төгсгөлд онолынхоо буруу гэсэн өчүүхэн ч нотолгоог олж харсангүй. Харин ч бүр түүний онолоос ухарч няцсан нь түүний ойлголтоор бол бүтэлгүй явдлын цорын ганц шалтгаан мөн. Тэгээд өөрийнхөө зангаар баясгалантайяа ёжилж: «Хамаг юм баларна гэж би хэлж байгаагүй бил үү?» гэж тавлав. Пфуль бол онолын зорилго, түүнээ практикт хэрэглэхээ мартталаа онолдоо шохоорхдог тийм онолчийн нэг билээ. Өөрийнхөө онолд шохоорхсоноос болоод аливаа практикийг үзэн ядаж, практикийг мэдэхийг ч хүссэнгүй. Практик дээр онолоос ухарснаас болон гарсан бүтэлгүй явдал нь түүний онолын үнэн зөвийг л гагцхүү нотлох мэт тул бүтэлгүйтэхэд тэр байтугай баярлана.

	Андрей ноён Чернышев нартай одоогийн дайны тухай ярьсан цөөн хэдэн үгээ хамаг юм бүтлээ алдана, үүнд гутрах ч юм алга гэсэн хүний байртай хэлэв. Дагз дээр нь өрвийх, самнаагүй хэдэн үс, яаруу тэвдүү самнасан санчгийн хэдэн үс нь үүнийг бүр ч барин тавин харуулж байлаа.

	Пфуль нөгөө тасалгаа руу явж орвол тэндээс түүний хоолойгоо шахсан үглээ дуу сонстож эхлэв.

	 

	 

	XI

	 

	Өрөөнд Пфулийн хэрхэн явж орохыг ноён Андрейн харж амжаагүй байтал гүн Бенигсен яаруу тэвдүү орж, Болконскийн зүг толгой дохиод, туслахдаа ямар нэг тушаал өгснөө зогсолгүй өрөө рүү явж орлоо. Хаан эзэн араас нь ирж явсан учир Бенигсен юм хүм бэлтгэх, эргээд хаан эзнийг угтаж авч амжихын тулд түрүүлэн яарч иржээ. Чернышев, Андрей хоёр довжоон дээр гарч очвол хаан эзэн мориноосоо ядарсан байртай бууж байлаа. Гүн Паулучи хаан эзэнд юм ярина. Хаан эзэн толгойгоо зүүн тийш гилжийн, учиргүй улайрангуй ярьж буй Паулучийн ярихыг дургүй байртай сонсоно. Хаан эзэн яриаг дуусгах гэсэн мэт урагш түрүүлэн алхвал царай нь улайж сэтгэл нь үймэрсэн нөгөө итали ёсыг умартан хойноос нь салахгүй дагаж:

	— Дриссийн хуаран байгуулахыг зөвлөсөн хүний тухайд гэвэл хэмээн ярьсаар байвал хаан эзэн шатаар гарч, Андрей ноёныг харснаа үл таних царайг нь ширтэв.

	— Тэр хүний тухайд гэвэл, хаан эзэн минь, миний бодлоор нэг бол галзуугийн эмнэлэг, эсгүүл дүүжлүүрийн газар-тийм хоёрхон газар л байх шиг байна гэж Паулучи цааш хэлбэл хаан эзэн дуустал сонссонгүй, тэр италийн үгийг сонсоогүй царайлан, тэгснээ Болконскийг таниад өршөөнгүй хандаж:

	— Чамтай уулзахад баяртай байна. Тэдний цугласан өрөөнд ороод намайг хүлээж байгтун гэснээ өрөөндөө явж орлоо. Хойноос нь Петр Михайлович Волконский, барон Штейн хоёр явж орвол хаалга хаагдлаа. Андрей, хаан эзний зөвшөөрснийг ашиглан аль Туркт байхын үеэс мэдэх Паулучитай цуг Зөвлөлийн цугларсан өрөөнд явж орлоо.

	Петр Михайлович Волконский ноён нэг ёсондоо хаан эзний штабын даргын тушаал гүйцэтгэх бүлгээ. Волконский өрөөнөөс гарч зочдын өрөөнд газрын зураг авчран ширээн дээр дэлгээд цуглуулсан ноёдын санал бодлыг хаан ямар асуудлаар сонсох гэснийг уламжлав. Үүнд францынхан Дриссийн хуаран орохоор хөдөлсөн тухай мэдээг (хожим нь худал болсон) урьд шөнө хүлээн авсан билээ.

	— Генерал Армфельд эхлээд ярьсан нь учирсан бэрхшээлээс мултрахын тулд Петербург, Москвагийн замаас зайдуу байрлал эзлэх цоо шинэ (өөрийн бас бодолтой хүн гэдгээ харуулах гэсэн хүсэл биз ээ гэдгээс өөр юугаар ч үл тайлбарлагдах) санал гаргасан нь түүний бодлоор тэр хоёр зам дээр арми нэгдэн нийлээд дайсныг хүлээж байх хэрэгтэй ажээ. Энэ төлөвлөгөөгөө Армфельд аль дивангарын зохиосон бололтой, одоо тэгээд түүнээ толилуулан буй асуудалд хариулах гэхээсээ илүү (тэр асуултад уг төлөвлөгөө нийцэхгүй байлаа) үг хэлэх завшаан гарсныг ашиглах зорилгоор тодорхойлон ярьж гарав. Энэ бол дайн ямар шинж чанартай байгаа тухай ухагдахуунгүйгээр мөн тийм ултай гаргаж болох түмэн саналын нэг ажээ. Түүний саналыг зарим нь эсэргүүцэн, зарим нь өмгөөлөв. Залуу хурандаа Толь хэн бүхнээс шазруунаар швед генералын саналыг эсэргүүцэн, тэгээд маргааны үеэр хажуу хармаанаасаа юм бичсэн дэвтэр гаргаж унших зөвшөөрөл гуйв. Тюль дэлгэрэнгүй бичсэн тэмдэглэлдээ Армфельд, Пфуль нарын хэн хэнийх нь төлөвлөгөөнөөс тэс ондоо, өөр аян дайны төлөвлөгөө санал болгон тавилаа. Паулучи тэгвэл Толийн төлөвлөгөөг эсэргүүцэн урагш давших, дайралт хийх төлөвлөгөө санал болгосныг бидний орсон занга (Дриссийн хуаранг ингэж нэрлэв) үл мэдэгдэх байдлаас гаргаж болно гэж хэлэв. Энэ маргааны үеэр Пфуль, түүний орчуулагч Вольцоген нар (ордны харилцаанд түүний гүүр бологч нь) юм дуугаралгүй сууна. Пфуль хамраараа жигшингүй хм хэмээн дуугарч, одоогийн энэ сонсож буй шал тэнэг юмыг эсэргүүцэн дорд байдалд орохгүй гэдгээ харуулан цааш эргэн харж ярвайна. Санал бодлоо хэлнэ үү хэмээн санал сонсох ажил удирдаж буй Волконский ноён нэрийг нь дуудахад:

	— Надаас асуухын хэрэг юу билээ? Генерал Армфельд ар тал нь онгорхой гойд сайхан байрлал байгуулах санал тавьж байна. Итали энэ ноён нэг бол дайрах нь маш сайн л гэнэ. Эсгүүл ухрах нь бас сайн л гэнэ. Надаас асуухын хэрэг юу билээ? Ta бүхэн надаас илүү мэдэж байгаа шүү дээ гэснээ Волконскийг хөмсөг зангидан, таны саналыг хаан эзний нэрийн өмнөөс асууж байна гэж хэлэхэд Пфуль гэнэт сэргэн урсгаж гарав.

	— Бүгдээр баллаж, бүгдээрээ будилуулан, бүгд надаас илүү мэдэхийг хүссэн ажлаа одоо над руу дайрч эхэлж байна. Үүнийг яаж засаж залруулах юм бэ? Засаж залруулахын арга алга. Миний тодорхойлсон дагуу бүхнийг яг ёсчлон гүйцэтгэх ёстой хэмээн гозгор ясан хуруугаараа ширээ тогшин байж:

	— Бэрхшээлсээд байх юу байх юм, шал дэмий хүүхдийн тоглоом гэснээ газрын зураг руу ойртон очиж, хатангир чөргөр хуруугаараа тогшин, Дриссийн хуарангийн зохистойг ямар ч санаандгүй явдал өөрчлөн хувиргаж чадахгүй, бүгдийг урьдчилан харсан, хэрэв дайсан үнэхээр хударгаар ороон орж ирдэг юм бол гарцаагүй устгагдана гэж нотлох ажээ.

	Паулучи германаар үл мэдэх тул түүнээс францаар асууж эхэллээ. Вольцоген францаар ярихдаа муу эзэндээ туслахаар дэргэд нь очиж Пфулийн үгийг арайхийн гүйцэн орчуулж эхлэв. Пфуль тохиолдсон явдал төдийгүй, тохиолдож болзошгүй бүх юмыг бүгдийг НЬ төлөвлөгөөндөө урьдчилан харсан тул одоо бэрхшээл байгаа юм бол бүх төлөвлөгөөг яг таг биелүүлээгүйгээс л хамаг гэм буруу нь байгаа юм гэж дуржигнатал нотолно. Пфуль зогсоо зайгүй эгдүүтэй инээмсэглэн нотолж, тоочин, хүн нэгэнт нотолсон тооныхоо үнэн зөвийг янз бүрийн аргаар шалгахгүй орхидгийн адил эгдүүтэйгээр больчихов. Вольцоген түүний орноос бодол санааг нь францаар тайлбарлан, тэр зуураа Пфульд «Эрхэм дээдэс ээ, тийм биз» гэж үе үе асууна. Пфуль нь тэгэхэд тулалдаанд улангассан хүн өөрийнхнөө галлах адил Вольцогеноо ч ууртай зандран:

	— Тэгэлгүй яах юм, тэнд яриад байх юу байсан юм? гэнэ. Паулучи Миша хоёр Вольцогены хоёр талаас францаар давшилна. Армфельд Пфулиэс германаар юм асууна. Толь ноён Волконскийд оросоор тайлбарлана. Андрей ноён дув дуугүй чагнан ажиглана.

	Энэ бүх хүн дотроос уурсан хилэгнэсэн гөжүүд, биеэ тоомхой мулгуу Пфуль л ноён Андрейн дургүйг хэн бүхнээс илүү хүргэнэ. Энд байгаа хүмүүсийн дотроос ганцхан Пфуль л өөртөө юу ч эс хүсэн, хэнд ч дайсагнах сэтгэл үл өвөрлөн, он удаан жилийн хөдөлмөрийнхөө дүнд гарч ирсэн онолынхоо дагуу зохиосон төлөвлөгөөг хэрэгжүүлэн биелүүлэх гэсэн ганцхан зүйлийг хүснэ. Пфуль их хөгтэй, өөрийн ёж байдлаар ёозгүй харагдахын хамт үзэл санаандаа цаглашгүй үнэнчээрээ өөрийн эрхгүй хүндэтгэх сэтгэл төрүүлнэ. Түүнээс гадна юм ярьсан бүх хүний үгэнд Пфулийнхээс бусад нь 1805 оны Цэргийн зөвлөл дээр байгаагүй нэг ерөнхий шинж тэмдэг байсан нь Наполеоны суу их гэдгийн далдуур, тэгэхдээ үг сөрөх бүрд нь илрэн гарах мэгдэн айх аймшиг нь байлаа. Наполеоныг яаж ч болзошгүй гэж үзээд, зүг бүрээсээ орж ирэх байх хэмээн хүлээж түүний аймшигтай нэрээс болж бие биетэйгээ эвдрэлдэн муудалцана. Ганцхан Пфуль л өөрийнхөө онолыг шүүмжлэгч нарын адилаар Наполеоныг ч бас тийм зэрлэг бүдүүлэг амьтан гэж үздэг бололтой. Пфуль ван Андрейд хүндэтгэх сэтгэлийн зэрэгцээ өрөвдөх сэтгэл ч төрүүлнэ. Ордныхны түүнд хандаж буй дууны өнгө, хаан эзэнд Паулучийн түрүүн гадаа хэлж зүрхэлсэн үгний байдал, гол нь Пфуль, өөрийнх нь зарим талаар арга ядсан царайны байр төрхөөр өөрийнх нь унах цаг ойрхон болсон гэдгийг өөрөө ч мэдэрч, өрөөл бусад ч мэдэж байсан бололтой байлаа. Биеэ тоосон, үглээ, ёжлонгуй герман зантай ч гэсэн санчгийнхаа үсийг илбэн, дагз дээрх үс нь өрвийсөн энэ байдлаараа өрөвдөлтэй харагдана. Эгдүүцэн жигшсэн байр байдлаар арга ядсан байдлаа нуух авч өөрийн онолд үнэнчээ дэлхий дахинд нотлон харуулж, асар их туршлагаар шалган үзэх цорын ганц гарсан завшаан нь гулсан арилж буйд арга барагдан мухардаж буй бололтой.

	Санал шүүмжлэл удтал үргэлжлэн удаашрах тусам маргаан улам дэврэн, бие биеэ дайрч давшилсан хашхираан цуугиан болж, энд хэлсэн бүхнээс нэгэн ерөнхий дүгнэлт гаргах бололцоо улам бүр бага болов. Андрей ноён энэ олон хэлний яриа, тэдгээр таамаг, төлөвлөгөө, няцаалт, хашхираан цуугианыг сонсон суухдаа тэдний ярьсан зүйлийг гайхах бүлгээ. Түүний цэрэг дайны ажил хийж ирсэн хугацаанд санаанд нь аль дивангарын олонтоо орж ирж байсан, цэргийн шинжлэх ухааны ямар ч учир холбогдол байхгүй, байж ч чадахгүй, тийм учраас цэргийн ямар ч суут ухаан гэгдэгч зүйл байж чадахгүй гэдэг тэр бодол одоо үнэмшигдэж ирэв. «Учир байдал, нөхцөл нь үл мэдэгдэх тодорхойлогдож болох ч үгүй юманд, дайны зүтгэлтнүүдийн хүч нь тодорхойлоход бүр ч хэцүү юманд онол, шинжлэх ухаан гэж ямар юм нь байх билээ? Нэг өдрийн дараа гэхэд манай болон дайсны арми ямаршуу байдалд орохыг хэн ч мэдэхгүй, мэдэж чадах ч үгүй. Аль нэг отрядын хүч ямаршууг хэн ч мэдэж чадахгүй. «Бид таслагдчихжээ!» гэж хашхираад эргэж зугтдаг аймхай хулчгар этгээд түрүүнд нь яваагүй, харин «Ура» гэж хашхирдаг зоригтой, хөгжил баясгалантай хүн урд нь яваа таван мянган хүнтэй отряд Шенграбений дэргэдэх шиг гучин таван мянган хүний дайтай байдаг. Гэтэл Аустерлицын дэргэдэх шиг аймхай хулчгар найман хүнээс болоод заримдаа тавин мянган хүн ч буцаж зугтдаг. Практик аливаа ажил үйлс дэх шиг юу нь ч тодорхойлогдож үл болох, ач холбогдол нь ганцхан журамд тодорхойлогддог, хэзээ болохыг нь хэн ч мэддэггүй томшгүй олон нөхцөлөөс хамаг юм нь шалтгаалдаг тийм юманд ямар юмных нь шинжлэх ухаан байх юм бэ? Армфельд манай арми таслагдсан л гэнэ, Паулучи бид францыг хоёр голын хооронд оруулсан л гэнэ, Мишо гол нь ардаа байгаа болохоор Дриссийн хуаран ашиггүй л гэнэ. Пфуль болохоор үүнд л харин хүч нь байгаа юм гэнэ. Толь нэг янзын төлөвлөгөө санал болгоход Армфельд өөрийг санал болгоно. Бүгд л сайн, бүгд л тусгүй, аливаа саналын ашиг тус нь үйл явдал болсон яг тэр үедээ л барин тавин байж болдог. Цэрэг дайны суу ухаан гэж бүгд л юунд ярина вэ? Хатсан талх авчрах, нэгийг нь баруун тийш, нөгөөг нь зүүн тийш явах захирамжийг цаг үед нь өгч чаддаг хүн суу ухаантан хүн мөн гэж үү? Үй олон өөдгүй этгээд эрх засагт бялдуучлан, түүнд байхгүй атал нь суу ухааны чанартай болгон, суу ухаантан гэж нэрлэдгээс л цэргийн эрхтнүүд эрх засаг, сүр хүчин бүрдмэл байдаг. Харин ч бүр миний л мэдэхээс шилдэг генералууд бүгд тэнэг мулгуу хүмүүс байдаг. Шилдэг нь гэвэл Багратион л байна, үүнийг Наполеон өөрөө зөвшөөрсөн. Харин Бонапарт уу? Аустерлицын тулалдааны талбарт түүний биеэ тоосон, ухаан хомсхон царайг харснаа санаж байна. Сайн жанжин хүнд суу ухаанаар барахгүй, ямар нэг онцгой чанарын ч хэрэггүй, харин ч хүний хамгийн нандин, шилдэг чанарууд: Хайр энэрэл, уян зөөлөн сэтгэл, эелдэг ялдам зан, эргэлзүүр сонирхооч гүн ухаан байхгүй байх хэрэгтэй. Өөрийнхөө хийж буй юмны маш чухаг гэдэгт бат тат итгэсэн, эс тэгвэл тэвчээр тэсвэр дутагдана ухаан хомсхон байх ёстой. Тэгэх юм бол эрэлхэг зоригтой жанжин байж болно. Хүний хувьд хэн нэг хүнийг хайрлах энэрэх, өрөвдөх юм уу, шударга уу, үгүй юу гэдэг тухай бодохоос тэнгэр бурхан ангижраасан байх учиртай. Тэд эрх засагтай болохоор суу ухааны онолыг эртнээс нааш тэдэнд тааруулан боловсруулж байсан нь ойлгомжтой хэрэг. Цэрэг дайны явдалд амжилт олсны гавьяа нь тэднээс бус, харин эгнээн дотроос өнгөрлөө! гэх юм уу... Ура! гэж хашхирсан тэр хүнээс шалтгаалдаг. Чи ашиг тустай гэдэг итгэлтэйгээр л гагцхүү тэдгээр эгнээнд албан хааж болно!»

	Андрей ноён тэдгээр яриаг сонсон байсаар Паулучийг дуудахад л сая сэхээ оров.

	Маргааш нь үзлэг дээр хаан эзэн хаа алба хаахыг хүсэж байгааг нь Андрейгаас асуухад хаан эзний дэргэд үлдэхийг бус, армид алба хаах зөвшөөрөл гуйснаараа ордны ертөнцөөс үүрд хагацав.

	Ростов аян дайн эхлэхийн урьд эцэг эхээсээ захиа авбал түүнд Наташийн өвдсөн тухай, ноён Андрейгаас салсан (ийнхүү салсныг Наташийн татгалзсанаас болсон гэж тайлбарлажээ) тухай мэдэгдээд халагдан гэртээ ирж үзээч гэж дахин гуйжээ. Николай захиаг аваад чөлөө авах юм уу, халагдахаар гуйх гэж оролдсонгүй, Наташа өвдөж, хүргэнээсээ салсанд маш их харамсана, та нарын хүслийг биелүүлэхийн тулд боломжтой бүхнийг хийнэ гэж эцэг эхдээ хариу бичжээ. Соняд тусад нь захиа бичив.

	«Хайрт хонгор минь, тосгондоо буцаж харихад нэр төрөөс өөр намайг тогтоон барих юм юу ч үгүй сэн билээ. Гэтэл аян дайн эхлэхийн өмнө өөрийн алба үүрэг эх орноо хайрлахаас хувийн аз жаргалыг илүүтэйд үзэх юм бол өөрийн бүх нөхдөөр барахгүй, өөрийнхөө өмнө ч шударга биш хэрэг болно гэж би үзэх байна.

	Хэрэв дайн дууссаны дараа амьд мэнд чамдаа хайрлагдсан хэвээр байдаг юм бол бүгдийг орхиод гал халуун цээжиндээ чамайгаа үүрд тэврэхийн тулд чам дээрээ давхин очимз” гэж бичжээ.

	Үнэхээр ч аян дайн эхэлсэн нь Ростовыг хориглон барьж, өөрийнх нь амласан ёсоор Сонятой гэрлэхээр очиход нь саад болов. Ан гөрөө элбэг Отрадно нутгийн намар, зул сараас ханш нээх хүртэл баяр наадам үргэлжлэх өвлийн зугаа Соняд өгсөн хайр сэтгэлтэй нийлээд урьд өмнө нь эдлээгүй, одоо дур булаан дуудах тайж нарын нам тайван жаргал, уужуу тайвуу амьдралын хэтийн төлөв нээх бүлгээ. «Сайхан авгай, үр хүүхэд, бүтэн сүрэг тайга нохой, арваас арван хоёр мундаг гарз нохой, аж ахуй, хөрш, сонгуулийн алба!» гэх мэтийг бодно. Гэтэл одоо аян дайн болж байсан учир хороондоо байлгүй болохгүй байв. Үүний хэрэгтэй байсан учир нь Николай Ростов өөрийнхөө зангаар хороондоо эрхэлж байсан амьдрал ахуйдаа сэтгэл ханамжтай байсны дээр энэ амьдралыг өөртөө тааламжтай болгон хөтөлж чаджээ.

	Николайг амралтаас ирэхэд анд нөхөд нь баяртай угтан авч улмаар агт сэлбэх ажлаар явуулсанд Бага Оросоос хэсэг сайхан морьд авчирчээ. Тэр морьд өөрийнх нь сэтгэлийг баясган, дарга нарынхаа магтаалыг хүлээжээ. Эзгүйд нь түүнийг ротмистр болгон дэвшүүлж, хороог хүч нэмэгдүүлэн дайны байдалд оруулсан үед урьдынхаа салбар морин ангийг дахин хүлээж авчээ.

	Аян дайн эхэлж, хороог Польш руу татан аваачиж, давхар цалин өгч, шинэ офицер, шинэ хүмүүс, шинэ агт морьд хүрэлдэн ирлээ; тэгээд хамгийн гол нь дайны эхлэлийг дагалддаг сэтгэл хөөрөн дэвэрч, Ростов тэгээд хороонд ашигтай байдалд байгаагаа ухааран, цэргийн албаны эрх ашиг, баяр хөөрт зүрх сэтгэлийн угаас автав. Гэхдээ цэргийн албыг эрт орой хэзээ цагт орхино гэж бодно.

	Их цэрэг засаг төр, тактикийн янз бүрийн ээдрээтэй шалтгааны улмаас Вильнагаас ухарч эхэллээ. Ухралтын алхам бүрийг дагалдан жанжин штабт эрх ашиг, учирласан дүгнэлт, шунал хэнхэглээний ээдрээтэй явдал болно. Павлоградын хөнгөн морин цэргийн хувьд зуны сайхан энэ цагт зөндөө хоол хүнстэй ухрах энэ бүх аялал нь хамгийн жирийн зугаатай хэрэг байлаа. Гагцхүү жанжин штабт л гуньхарч, сэтгэл түгшиж, атаа жөтөө бололцож болно уу гэхээс, армийн гүн дотор бол хаашаа, яах гэж явж буй учрыг ч үл асууна. Ажил үйлс бүтэмжгүй муу байна. Тийм болохоор цэргийн ухаалаг хүн хэрхэх ёстой вэ гэдэг бодол хэн нэг хүний толгойд орж ирэх ахул тэр хүн баяр баясгалантай байхыг, үйл явдлын ерөнхий явцын тухай бодохгүй байхыг, харин өөрийн ойрын ажил төрлийн тухай бодохыг хичээнэ. Эхлээд Вильнагийн дэргэд Польш газрын эзэдтэй танилцан, хаан эзний болон бусад дээд дарга нарын үзлэг хийх, үзлэг өнгөрөхийг хүлээн зугаа хөөртэй байж байлаа. Дараа нь Свенцян руу ухрах, авч явж баршгүй хүнс хоолоо устгах тушаал ирэв. Свенцяны буудлыг бүх армиараа хочилсон ёсоор хөлчүүрхлийн хуаран байснаас, бас их цэрэг хүнс хоол олж авах тушаалыг далимдуулан хүнс хоолны тоонд польшийн пануудаас агт морь, сүйх тэрэг, хүнс булааж авсны учир учиргүй их цалин авч байснаараа Свенцяны хуаран дурсамжтай байлаа. Ростов энэ нутагт орж очсон эхний өдрөө вахмистрыг орлон, өөрийнх нь зөвшөөрөлгүй таван торх дармал шар айраг авчирч ухаан тавьтлаа согтоцгоосон морин ангийнхаа бүх цэргийг захирч хүч хүрээгүйгээрээ Свенцян санаанд нь орно. Свенцянаас цааш цаашлан Дрисс хүртэл ухарч, тэгснээ Дриссээс бас ухран Оросын хилд хариугүй ойртож ирэв.

	Долоодугаар сарын арван гурванд павлоградчууд анх удаа буурьтай тулалдаанд орж үзэв.

	Долоодугаар сарын арван хоёрны шөнө, уг явдал болохын өмнө мөндөр, бороотой их салхи тавив. Ерөөс 1812 оны зун сав л хийвэл салхи тавьдаг байв.

	Павлоградын хоёр морьт суман адуу, мал дүүрэн бэлчээтэй, болж гүйцсэн хөх тариан талбай дунд хуарагнан буудаллажээ. Бороо хувингаар асгасан мэт цутган, Ростов өөрийн ивээл дор байгч залуу офицер Ильинтэй цуг, яаран тэвдэн босгосон овоохойд сууна. Хороогоор явж байгаад бороонд тааралдсан, хацраасаа эхэлсэн урт сахал бүхий хорооных нь офицер энэ үеэр Ростовынд орж ирэв.

	— Би штабаас ирлээ, гүнтэн. Раевскийн байгуулсан гавьяаг дуулав уу? гэснээ офицер бас штабт дуулсан Салтановын тулалдааны нарийн ширийн юм ярьж өглөө.

	Ростов хөлс дусалж буй хүзүүгээ нугдайлган шахаж, богино гансаар тамхи татан, дэргэд нь атийн суугаа залуу офицер Ильин рүү байн байн харж хайнгадуухан сонсоно. Саяхан хороонд орсон арван зургаахан настай, хөвүүнээрээ энэ офицер долоон жилийн урьд Денисовын хувьд Николай ямар байсан шиг одоо Николайн хувьд бас тийм байдалтай байв. Ильин Ростовыг юм бүхэн дээр дуурайн, өөрт нь дурласан хүүхэн шиг л байх ажээ. Живэр сахал бүхий офицер Зржинский Салтановын далан дээр генерал Раевский эрт цагтаа эн тэнцэх гавьяа байгуулсны адилаар Салтанов тэр далан бол оросын фермопил байсан юм гэдэг тухай сүр бадруулан ярина. Хоёр хүүгээ аймшигт гал дор далан руу очуулан тэдэнтэйгээ цуг дайралтад орсон Раевскийн гавьяаг Зржинский ярина. Яриаг Ростов сонсож суухдаа Зржинскийн дэвэрсэн сэтгэлийг бататгасан ганц ч үг дуугараагүйгээр барахгүй, уг нь эсэргүүцэх бодолгүй байсан авч харин ч бүр өөрт нь ярьж буй юманд ичсэн царай гаргана. Хүмүүс цэрэг дайны явдлыг ярихдаа өөрийнх нь ярьж байсан шиг үргэлж худал ярьдаг байсныг Ростов Аустерлицкий болон 1807 оны кампанийн дараа өөрийнхөө туршлагаас бэлхнээ мэдэх билээ. Хоёрдугаарт, бидний ургуулан бодож, ярьж болохын адилаар дайнд юм болгон яг тийм болдоггүй гэдгийг мэдэхтэйгээ хашир суусан хүн билээ. Бас Зржинскийн ярьсан яриа нь биш, харин өөрийнх нь байгаа намба төрх санаанд эс нийцнэ. Юу гэвэл хацраасаа авхуулан ургасан сахалтай энэ хүн юм яриулж буй хүн рүүгээ дадсан зангаараа учиргүй бөхийн давчуу овоохойн нь мухар луу шахна. Ростов өөдөөс нь дуугүй харан сууна. «Нэгдүгээрт, дайрч байсан далан дээр хэрэв Раевский хөвүүдээ гаргасан бол өөрийнх нь хавьцаа байсан арваад хүнээс өөр хэнд ч нөлөөлж чадахааргүй тийм бөөн үймээн, шахцалдаан байсан байж таарах учиртай. Бусад нь Раевский далан дагуу хэнтэй дайрч байгааг харж амжихгүй. Түүнийг харсан тэр хэд ч түүнд даан их зоригжиж чадахгүй. Учир нь тэнд өөрсдийнх нь амь наана, там цаана болж байхад Раевскийн эцэг ёсны энэрэнгүй сэтгэлийг харахтай манатай билээ дээ? Дараа нь Салтановын даланг авах эсэхээс фермопилийн тухай бидэнд дүрслэн бичиж буй шигээр эх орны хувь заяа шалтгаалж байгаагүй билээ. Тэгэхлээр тийм золио гаргахын хэрэг юу байсан юм бэ? Тэгээд бас тэнд, дайнд хөвүүдээ хутгалдуулахын хэрэг юу билээ? «Би байсан бол Петя дүүгээ ч тулалдаанд оруулахгүйгээр барахгүй, над хар элгийн ч билээ энэ сайн хөвүүн Илбиныг ч оруулахгүй. Харин ч бүр хаа нэгтэй өмгөөлөл хамгаалалд орхино» хэмээн Зржинскийн яриаг сонсох зуураа Ростов үргэлжлүүлэн бодно. Гэхдээ бодсоноо ил гаргаж хэлсэнгүй. Юу гэвэл энэ талаар өөрт нь туршлага байв. Энэ өгүүллэг манай зэр зэвсгийн алдрыг дуурьсгахад дөхөм үзүүлсэн гэдгийг нэгэнт мэдэх тул түүнд эргэлзэж буй царай үзүүлж болохгүй байв. Тэр ч ёсоор үйлдэв.

	Зржинскийн яриа Ростовын санаанд нийцэхгүй буйг анзаарсан Ильин:

	— Тэвчихийн арга алга. Оймс, цамц бүгд норчхоод, суух газаргүй болтол норчихлоо. Явж толгой хоргодох газар эрье. Бороо ч арай намжих шиг боллоо гэснээ гарвал Зржинский ч явав.

	Таван минутын дараа Ильин шавар шалбааг лагалдуулсаар овоохой руу гүйж ирэв.

	— Ура! Ростов, шалавхан явъя. Оллоо эндээс хоёр зуугаад метр газар дин буудал байна. Манайхан тийшээ очжээ. Ядаж хувцсаа хатаая. Марья Генриховна ч тэнд байна.

	Марья Генриховна бол хорооны докторын гэргий, залуухан хөөрхөн герман хүүхэн байв. Доктор түүнтэй Польшид байхдаа гэрлэжээ. Доктор аль мөнгө байсангүйдээ тэр үү, эсгүүл гэрлэсэн эхний үедээ залуу эхнэрээсээ салахыг хүсээгүйдээ тэр үү, морин цэргийн хороонд хаа сайгүй дагуулан явна. Тэгээд докторын хардах сэрдэх нь морин цэргийн дарга нарын тоглоом тохууны ердийн нэг зугаа болон хувирчээ.

	Ростов цуваа нөмрөн, Лаврушкийг юмаа аваад хойноос очоорой гэж хашхирснаа Ильинтэй цуг намжин зогсож буй бороон дунд шавар шавхайд шигдэн, халтирч унасаар явж одов. Үдшийн харанхуй алсад үе үе цахилах цахилгаанд цэлсхийнэ.

	— Ростов чи хаа явна аа?

	— Энд. Ямар айхавтар цахилна вэ? хэмээн ярилцана.

	 

	 

	XIII

	 

	Урдхан нь докторын мухлагтай тэрэг байх дин буудалд таван офицер аль хэдийний орогночихсон байв. Ноосон цамц, шөнийн оройвч өмссөн цайвар үстэй тарган цулцгар герман хүүхэн Марья Генриховна наад буланд нь өргөн вандан дээр сууна. Хүүхний нөхөр доктор ард нь унтана. Бөөн хөхрөлдөөн, баяр хөөрөөр угтагдсан Ростов Ильин хоёр өрөөнд орж очив.

	— Хөө! Ta нар чинь юун их баяр хөөртэй байх юм бэ? гэж Ростов инээмсэглэн өгүүлбэл:

	— Ta ч юундаа тэгж алмайрчихаа вэ? гэв.

	— Их догь! Эднээс чинь сад гоожиж байх шив ээ! Зочид буудлыг маань битгий усалчхаарай.

	— Марья Генриховнагийн хувцсыг битгий норгочхож үзээрэй дээ гэх дуу тал талаас хариулна.

	Ростов, Ильин хоёр Марья Генриховнагийн даруу занг зовоочхолгүй шиг нойтон хувцсаа сольж болохоор булан олохоор яаравчлав. Хоёул хувцсаа солихоор хашлаганы цаад руу орох гэтэл тэр мухарт хоосон хайрцаг дээр ганц лаа асааж гурван офицер тоглон, буланг тэр аяар нь эзэгнэж байсан тул тухлаг байраа тавьж өгөхийг хэрхэвч үл хүсэх ажээ. Марья Генриховна тэр хоёрт банзлаа түр өгөн, хөшигний оронд хэрэглэгтүн гэв. Тэгээд Ростов, Ильин хоёр тэр хөшигний ард, юм хүмийг нь авчирсан Лаврушкаар туслалцуулан байж нойтон хувцсаа тайлж, хуурайгаа сольж өмслөө.

	Хэмхэрсэн пийшинд гал асааж, банз олж хоёр эмээлийн бүүрэг завсар дамжуулан тавьж, нэмнээгээр хучин халуун сав тогоо, аяны бяцхан хайрцаг, хугас шил ром гаргаж, Марья Генриховнаг эзэгтэйн үүрэг гүйцэтгэнэ үү гэж гуйгаад, идэх уух юмаа тойрон сууж авав. Хүүхнийг савхан цагаан хуруугаа арч гэж хэн нэг нь нусны цэвэр алчуураа гаргаж, дороос нь чийг татуулахгүй гэсэндээ хэн нэг нь оготор хүрмээ тайлан хөл доогуур нь ивж өгөөд, цонхоор салхи сийгүүлэхгүй гэсэндээ бас нэг нь цуваараа цонх халхлан, нөгөө нэг нь нөхрийг нь сэрүүзэй гэсэндээ нүүрэн дээрээс нь ялааг нь үргээнэ.

	— Орхи доо, наадах чинь нойргүй хоносон дараагаа их бөх унтдаг юм хэмээн Марья Генриховна аз жаргалтай, мятрамхай инээмсэглэнэ.

	— Болохгүй, Марья Генриховна, докторт үйлчлэлгүй болохгүй. Юмыг яаж мэдэх вэ, тэгвэл хөл юм уу, гарыг минь огтлох үедээ өрөвдөж юунаа магад хэмээн офицер хариулна.

	Шилэн аяга ердөө гуравхан олдов. Ус хачин бохир учир цай аагтай, үгүй нь ч эс мэдэгдэнэ. Халуун тогоонд байсан ус зургаахан аяга болсон авч Марья Генриховнагийн богино тайрсан авч завсраа яльгүй хиртэй хумс бүхий цулцгар гараас ах захны эрэмбээр аяга гардан авах сэтгэлд хачин өег байх бүлгээ. Энэ орой бүх офицер Марья Генриховнад үнэхээр дурласан шиг байх ажээ. Хашлаганы цаана хөзөр тоглож байсан офицерууд ч тоглоомоо хаяад халуун тогооны дэргэд ирэн сууж, Марья Генриховнад сээтэн хаях нийтийн урамд автжээ. Марья Генриховна өөрийгөө ийм эелдэг ялдам сайхан залуусаар хүрээлэгдсэнийг үзээд талимааран гийж, түүнээ нуухыг хэчнээн оролдовч, ардаа унтаж буй нөхрийнхөө нойрмоглон хөдлөх бүр илтээр мятран зовних авч тийнхүү нууж эс чадна.

	Цайны халбага ганцхан, элсэн чихэр юм юмнаас их байсан авч түүнийг хутгаж амжаагүй байлаа. Учир нь хүүхэн хүн бүрийн аяганд чихэр хийн хутгаж өгөхөөр шийджээ. Ростов өөрийн оногдол аягатайг хүлээн авч түүнд ром нэмж хийснээ Марья Генриховнаг хутгаж өгөөч гэж гуйв.

	— Ta ч элсэн чихэргүй уух гэсэн шүү дээ? хэмээн өөрийнх нь ч, өрөөл бусдын ч ярьсан бүгд цөм маш инээдэмтэй, бас өөр нэгэн утгатай байсан мэтээр хүүхэн инээмсэглэнэ.

	— Надад чихэр нь хэрэгтэй биш, харин та өөрийнхөө гараар хутгаж өгөх нь л хэрэгтэй байгаа юм.

	Марья Генриховна зөвшөөрөн, энэ зуур хэн нэг нь авч хэрэглэсэн халбага хаа байгааг эрж эхлэв.

	— Ta хуруугаараа, Марья Генриховна, тэгвэл надад бүр ч тааламжтай байна гэж Ростовын хэлбэл, 

	— Халуун л даа! хэмээн баяссандаа нүүр нь улайн дуугарав.

	Шилэн хувинтай ус авч тийш нь ром дусаагаад Марья Генриховна дээр очин хуруугаараа хутгаж өгөөч гэж гуйв.

	— Энэ миний аяга болог. Ta хуруугаа дөнгөж дүрээд л ав, тэгвэл би бүгдийг нь ууна гэж Ильин өгүүлнэ.

	Халуун тогоотой цайг дуусан уусан хойно Ростов хөзөр авч, Марья Генриховнатай ноён хатан болж тоглох санал гаргав. Марья Генриховнатай хэн хэн нэг тал болж тоглохыг шодлоо. Ростовын санал болгосон тоглоомын дүрэм ёсоор бол ноён болсон хүн Марья Генриховнагийн гарыг үнсэх эрхтэй, харин өөдгүй амьтан болж үлдсэн нь докторыг сэрэхлээр халуун тогоог шинээр тавина гэв.

	— Тэгвэл Марья Генриховна бас ноён болох хэрэг үү? гэж Ильин асуув.

	— Тэртэй ч тэргүй Марья Генриховна одоо ч хатан хаан! Түүний тушаал хууль.

	Тоглоом эхлэв үү, үгүй юу Марья Генриховнагийн араас докторын үс нь сэгсийсэн толгой гэнэт өндийв. Доктор аль түрүүнээс сэрүүн хэвтэн, тэдний яриаг сонсож, тэдний ярилцсан, хийсэн юм нь зугаа, инээдэм баяр хөөртэй юу ч байсангүй. Царай нь уйтгар гунигтай дүнсийнэ. Офицеруудтай мэндэлсэн ч үгүй, үсээ маажсанаа, замыг нь хааж байсан учир гарах зөвшөөрөл гуйв. Түүнийг гарав уу, үгүй юу офицерууд тачигнатал хөхрөлдвөл Марья Генриховна нулимс гартлаа царай нь улаан болж, тэгснээрээ офицеруудын нүдэнд улам ч хөөрхөн харагджээ. Доктор гаднаас эргэж ирснээ эхнэртээ (эхнэрийнх нь өнөөх аз жаргалтай инээмсэглээн аль дивангарын арилж, юу гэж зэмлэхийг нь хүлээн эмээж өөдөөс нь харна) бороо өнгөрчээ, гэртээ очъё, эс тэгвэл хамаг юм алга болчихно гэв.

	— Би мэдээ хүргэгчээ явуулчихъя... хоёрыг ч! Болно биз дээ, доктор гэж Ростов хэлэв.

	— Би харуулд гаръя! гэж Ильин дуугарав.

	— Үгүй, ноёд оо, тар нар унтаж нойр чинь ханасан. Би харин хоёр шөнө унтаагүй гэж хэлээд доктор тоглоом дуусахыг хүлээн эхнэрийнхээ дэргэд дүнсийн суув.

	Эхнэр өөдөө нүд булагнан ширтсэн докторын баргар царайг хараад офицеруудад улам ч хөгжилтэй санагдан, олон нь инээдээ эс барьж чадах учир шалтаг эрж олохоор яаравчилна. Доктор эхнэрээ дагуулан гарч, гэртээ очсон хойно офицерууд нойтон шинелиэрээ хучин дин буудалдаа хэвтэцгээсэн авч удтал унтаж эс чадан, докторын хэрхэн эмээсэн, эхнэрийнх нь ямар баяр хөөртэй байсныг дүнгэр дүнгэр ярилцан, гэрт юу болж байгааг бусдадаа мэдээлэхээр байн байн довжоон дээр гүйлдэж гарна. Ростов унтахыг хичээн толгойгоо битүүлэн хэдэнтэй оролдсон авч хэн нэгний үг сэрээж, дахиад яриа эхэлж, дахиад л учир шалтгаангүй, баяр хөөртэй, гэнэн хонгор хөхрөлдөөнд автана.

	Островна хэмээх газар луу очих тушаалыг ахлах дарга авч ирсэн шөнийн гурван цагт хэн ч унтаагүй байж байлаа.

	Офицерууд нөгөө л хөөр, хөхрөлдөөн болсон чигээрээ яаруу хувцаслаж эхлэв. Халуун тогоогоо дахин нөгөө бохир усаараа тавив. Гэвч Ростов цай буцлахыг хүлээлгүй суман руугаа одлоо. Үүр нэгэнт тэмдгэрч эхэлжээ. Бороо зогсож, үүл сарниж эхэлжээ. Ялангуяа хувцас хатаагүй нэгд нь хүйт даан, сэрүү татна.

	Ростов Ильин хоёр дин буудлаас гарч докторын бороонд норон савхи шиг гөлчийн гялайж харагдах бүрхүүлтэй тэргийг үүрийн гэгээнд нягтлан харвал бүрхүүл дороос нь докторын хөл ёрдойн цухуйж, бүхээгийн гол дунд эхнэрийнх нь оройвч дэрэн дээр цагааран харагдаж бүдэгхэн хурхирах сонстоно.

	Ростов өөртэйгөө цуг гарсан Ильинд:

	— Аргагүй л эелдэг ялдам хүүхэн юм даа! гэж хэлбэл, 

	— Ямар сайхан хүүхэн бэ? гэж Ильин арван зургаан насныхаа хэрээр буурьтайхан хариулна.

	Хагас цагийн дараа цуваанд бэлхэн болсон морьт сумангийнхан зам дээр зогсон, түдэлгүй: «Моринд оо!» гэсэн команд сонстож, цэргүүд тоонолжлон залбираад мордож эхлэв. Ростов урагш түрүүлэн гарч: «Марш!» гэж командлан морин ангийнхан дөрөв дөрвөөр эгнэн, морьдын туурай нойтон замаар алгадах адил чимээ гарган, сэлэм харжигнуулан, бүдэгхэн дүнгэр дүнгэр ярилцсаар, хоёр талаар нь хус суулгасан шар замаар орон, түрүүлэн хөдөлсөн явган цэрэг, их бууны багийн араас хөдлөв.

	Урагдан сэмэрсэн хөх ягаан өнгийн үүл дорно зүгт улайран салхинд хурднаа туугдан сарниж эхлэв. Гэгээ улам улам орно. Өчигдрийн борооноос нойтон чигээр буй замаар хэзээ ямагт ургадаг шигээр буржгар ногоо тодхон харагдана. Хусны нойтон унжсан мөчир салхинд ганхан найгаж, хавиараа тунгалагхан дуслууд унагана. Цэргүүдийн нүүр царай улам бүр тодорно. Ростов өөрөөсөө үл хоцрох Ильинтэй цуг замын хажуугаар хоёр эгнээ хусан дундуур явна.

	Ростов аян дайны үеэр яльгүй зоргоор загнаж фронтын мориор биш, хасаг мориор явна. Угийн анчин морь сайн мэддэг, Ростов Дон үүлдрийн, бие томтой эрмэг сайхан цавьдар хүлэг ойрмогхон олж авсан нь түүнийг гүйцэх хурдан морьгүй. Ростов энэ морио унахаар хийморь нь сэргэн баясна. Тэгээд одоо мориныхоо тухай өглөөний тухай, докторын эхнэрийн тухай бодон явахаас тулгарч буй аюулыг ганц ч эс бодно.

	Урьд Ростов тулалдаанд орохдоо айдаг байлаа. Гэтэл одоо айхын өчүүхэн ч сэтгэл үл төрнө. Буудалцаанд дассандаа тэр биш аюул осолд дасаж болохгүй харин аюулын өмнө ухаан бодлоо жолоодон захирч сурчээ. Тулалдаанд орохдоо бусад бүх юмнаас сонирхолтой мэт санагдаж болохуйц тэр юмнаас бусад бүх юм, тулгарч буй аюулыг бодож дасжээ. Алба хааж байсан анхны үедээ хэчнээн ч биеэ барилаа гээд, аймхай хулчгар гэж өөрийгөө хэчнээн ч зэмлэлээ гэсэн айхгүй байж үл чадна: гэхдээ он жил улирах тусам одоо аяндаа биеэ барьж чаддаг болжээ. Одоо тэгээд Ильинтэй цуг хуснуудын завсраар явж байхдаа гарын дор тааралдсан мөчрөөс навчийг нь үе үе таслан авч, заримдаа хөлөө морины цавинд хүргэн, заримдаа гансаа ардаа яваа цэрэгт эргэж харалгүй өгч, зугаалахаар яваа мэт хэнэггүй амгалан царайлах ажээ. Сэтгэл нь үймрэн олон юм ярих Ильины догдолсон царайг харах түүнд өрөвдөлтэй байлаа. Бага дэслэгчийн айн бэмбийж, үхлийг бодон сэтгэлийн там болж байгааг Ростов туршлагаараа мэдэн, түүнд улирах цагаас өөр юу ч тус болохгүйг мэдэж явлаа.

	Үүл нь ярагдсан цэлмэг зурвас тэнгэрт нар цухуйн, азарган борооны дараах зуны энэ сайхан өглөөг гутааж зүрхлэхгүй байгаа мэт салхи зогсов. Борооны ус дусалсаар байвч жишүү унах болж, бүх юм нам гүм болон зогсов. Нар бүтэн ургаж, тэнгэрийн хаяанд гарснаа дээхэн талд нь байсан нарийхан, урт үүлэн цаагуур далд оров. Хэдэн хурам болсноо нар үүлний дээд захыг сэмлэн улам ч хурцсан гарч ирэв. Орчлон дэлхий бүгд гэгээ орон, гялалзан гялтганаж эхлэв. Энэхүү гэрэл гэгээтэй цуг, түүнд хариулах адил тэр урд их буун дуу пүнхийгээд явчхав.

	Энэ буудлага хэр алс буйг Ростовын бодож тунгаан, тодорхойлж амжаагүй байтал гүн Остерман-Толстойн туслагч замаар цогиулан хурдлах тушаалтай Витебскээс давхиж ирэв.

	Морьт суман бас л шавдуулан хурдлуулж буй явган цэрэг, их бууг гүйцэн түрүүлж нэг толгой руу бууж, хүн амьтангүй эзгүй хоосон болсон нэг тосгоныг өнгөрөн, дахин толгой өөд өгсөж эхлэв. Морьд хөлрөн, хүмүүсийн царай минчийн улайжээ.

	— Зогсоод, зэрэгц дундаа! гэсэн дивизион даргын команд урд сонстов.

	— Зүүн мөр түрүүлж алхаад марш! гэж урд командална.

	Торгон цэргүүд явган цэргийн шугамын хажуугаар өнгөрөн байрлалын зүүн жигүүрт гарч, нэгдүгээр шугамд зогсож буй манайхны хөнгөн морин цэргийн ард байр эзэллээ. Баруун талд манай явган цэргийн цуваа багшран нүүгэлтэх нь сэлбэх хүч ажээ. Тэднээр дээхэн толгой дээр цэв цэлмэг хөх тэнгэрийн наана, жишүү тусах өглөөний хурц наранд тэнгэр газрын яг савслага чигтэй манай их буунууд харагдана. Урд талын хотгорт дайсны цуваа, их буунууд харагдана. Хотгорт бас нэгэнт тулалдаанд орчихсон, дайсантай харилцан зантайхан будалцаж буй манай буучдын буун дуу сонстоно.

	Ростов аль дивангарын сонсоогүй эдгээр дуу чимээнээс зугаатай хөгжмийн аялгуу сонссон мэт сэргээд явчхав. Нэг бол гэнэт трап-та-та-тап-хийгээд явчихна. Үгүй бол хэд хэдэн буудлага залгаа залгаагаар түргэн пижигнэнэ. Тэгснээ дахиад дуугүй болж, тэгснээ хэн нэг хүн дээгүүр нь яван тэсэлсэн цаасан буу шиг тэсрэх чимээ гарна.

	Торгон цэргүүд нэгэн байрандаа цаг орчим зогслоо. Их бууны галлаан эхлэв. Гүн Эстерман бараа бологчдын хамтаар морьт сумангийн араар өнгөрч явснаа зогсон хороон даргатай түр ярилцсанаа толгой дээр буй их буу өөд явав.

	Остерманыг явсан хойно хөнгөн морин цэргийн тэнд:

	— Цуваа цуваандаа, дайралтад эгнээд! гэх команд сонсогдлоо. Тэд урд байсан явган цэргүүд хөнгөн морин цэргийг өнгөрүүлэхийн тулд салаадаа хоёр эргүүлэн зай тавьж өглөө. Хөнгөн морин цэргүүд хатгуур урт жадаа сэрэлзүүлсээр толгойн зүүн дороос гарч ирсэн францын морин цэргүүдийн зүг цогиулан бууж очлоо.

	Хөнгөн морин цэргүүдийг толгой руу буумагц их бууг хаадайлахын тулд морьт сумангийнхныг толгой дээр гарах захирамж өгөв. Тэднийг хөнгөн морин цэргийн байрлал эзэлмэгц явган цэргүүдийн шугамын тэндээс алсын тэнэсэн сум исгэрэн, улин нисэж өнгөрөх болов.

	Аль хэдийнээс сонсоогүй энэ дуу чимээ Ростовт урьдын буудлагын чимээнээс ч баясгалантай нөлөөлөн улам онгод оруулна. Тэгээд дөрөөн дээрээ босож толгой дээрээс дэлгэгдэн харагдах тулалдааны талбарыг ширтэн, хөнгөн морьт цэргийнхээ дайралтад бүх зүрх сэтгэлээрээ оролцоно. Манайхан францын морин цэргүүд рүү харван очсоноо тэнд утаа манан дунд хутгалдаж, таван хурам болсноо байж байсан газраасаа нэлээд зүүнтээгүүр гэдрэг давхилдан гарч ирэв. Улаан буурал морьдтой манайхны улаавтар хувцастай цэргүүдийн дунд, бас тэдний ард бор морьтой францын хөх хувцастай цэрэг бөөн бөөнөөр харагдана.

	Манайхны хөнгөн морин цэргийг мөрдөн хөөж яваа францын энэ хөх хувцаст морьтнуудыг анчны гярхай хурц нүдтэй Ростов бусдаас түрүүлж харлаа. Хэсэг бусаг болон бут үсэрсэн манайхны морьт цэрэг, тэднийг элдэж яваа францын морин цэргүүд улам улам наашлан ойртоно. Толгой дор жаахан юм шиг санагдаж байсан энэ хүмүүс бие биеэ хөөн гүйцэж, гараараа, сэлмээрээ далчин нанчилдаж явааг тодхон харж болохоор боллоо.

	Ростов тэр урд болж буй юмыг нохойд туулгагдсан гөрөөс адил харна. Эдүгээ торгон цэрэг францын морьт цэрэг рүү дайрдаггүй юм бол манайхны элдэгдсэн хөнгөн цэргүүд тэсэхгүй гэдгийг зөнгөөрөө мэдэрнэ. Хэрэв дайрдаг юм бол мөн одоохон, энэ хурамд дайрах хэрэгтэй, эс тэгвэл хождох байлаа. Ростов эргэн тойрон буй нөхдөө харвал дэргэд нь байсан ахмад бас тэр яваа морьт цэргүүдээс нүд салгахгүй ширтэж байв.

	Андрей Севастьяныч бид эднийг түүшиндэх юм биш үү... гэж Ростов хэлбэл:

	— Хавтай юм болно биз дээ. Нээрэн л... гэж ахмад дуугарав.

	Ростов үгийг нь гүйцэд сонсолгүй морио давиран сумангийн урд ухасхийж гараад, хөдлөх команд өгч амжаагүй байтал өөртэй нь адил тэсэж ядаж байсан бүх суман хойноос нь ухасхийн пижигнэв. Хэрхэн яаж ингэснээ Ростов өөрөө ч үл мэднэ. Францын морин цэргүүд хар эрчээрээ давхилдан ойртон ирж явааг болон замбараагаа хэрхэн алдсаныг нь харлаа. Тэд тэсэж чадахгүй, хэрэв тэднийг өнгөрүүлдэг юм бол эрж олдохгүй ганцхан мөч буйг мэдэж байв. Сум эргэн тойрон улангасуулам исгэрэлдэн ульж, морьд жолоо дугтран тогтож эс чадах тул Ростов тэсэж чадсангүй. Морио давиран командалсан мөн тэр агшиндаа өөрийнхөө дэлгэгдсэн морьт сумангийнхаа ухасхийн пижигнэх төвөргөөнийг ардаа сонсон, толгой дор яваа францын морьт цэргүүд рүү бууж очлоо. Тэд толгой руу бууж, цогио нь аяндаа ширүүсэж, манай хөнгөн морин цэрэг, тэднийг элдэж яваа францын морьт цэргүүдэд ойртох тусам морьд улам улам хурдална. Францын морьт цэргүүд хариугүй ойрхон болж, тэгээд түрүүч нь торгон цэргүүдийг харснаа мориныхоо амыг эргүүлэн арынх нь мориныхоо амыг татаж эхэлцгээв. Ростов чоно амдсан хүн мэт улайран, францын эгнээ нь алдарсан морин цэргүүдийг амдан Дон үүлдрийнхээ морины хар эрчээр урдуур нь харван зүсэж очив. Манай нэг хөнгөн морин цэрэг мориныхоо амыг татан зогсож, явган болсон нөгөө нэг нь моринд дайрагдан гишгэгдэхгүй гэж хөсөр унаж, эзэн нь үгүй нэг сул морь торгон цэргүүдтэй хутгалдан, харин францынхан бараг бүгдээр эргээд зугтав. Ростов тэднээс бор морьтой нэг хүнийг сонгон авч хойноос нь туучхав. Замд нь нэг том бут тааралдаж хүлэг сайн морь нь дээгүүр нь дүүлэн гарвал Николай эмээл дээрээ арайхийн тогтож гараад харсанд сонгож авсан дайснаа хэдхэн харайлгаад гүйцэх гэж байв. Хувцасных нь байдлаар офицер бололтой тэр франц морин дэл дээрээ бөхийн бор морио сэлмээрээ гуядан зугтана. Ганц агшны дараа Ростовын морь офицерын морины бөгсийг омлуураараа мөргөн унагах дөхсөнд Ростов яах гэж тэгснээ өөрөө ч эс ухааран сэлмээ далайн францыг цавчаад тавьчихав.

	Түүнийг цавчингуутаа Ростовын хамаг урам унтраад явчихлаа. Франц хүн тохойноосоо дээхнүүр сэлмээр цавчуулж унахаасаа, моринд мөргүүлсэн, айсан хоёртоо үсрээд явчихжээ. Ростов мориныхоо амыг татан, хэнийг дийлснээ үзэхийн тулд унасан дайснаа хайн харвал францын морин цэргийн офицер нэг хөл нь дөрөөндөө углаатай нөгөө хөлөөрөө газар гишгэн догонцож байх ажээ. Офицер дахин цавчихыг агшин бүрд хүлээх адил айн бэмбийж үрчийсэн харцаар Ростов өөд далдичин харна. Цайвар үс, хонхорхой эрүү, цэв цэнхэр нүдтэй, шавар шавхайнд зэвхий цагаан болсон энэ залуухан царай тулалдааны талбарт байж зохихгүй, дайсны царай бус, хамгийн эгэл жирийн царай байв. Ростовыг хэрхэхээ шийдэхээс урьтаад офицер: «бууж өгье» гэж хашхирав. Дөрөөнөөс хөлөө мултлах гэж тэвдэх авч эс чадна айж хэлмэгдсэн цэнхэр нүднийхээ харцыг Ростовоос эс салгана. Давхилдан ирсэн торгон цэргүүд хөлийг нь дөрөөнөөс мултлан эмээлд нь мордуулж өглөө. Торгон цэргүүд зүг бүрд францын морин цэргүүдтэй зууралдан: францынхны нэг нь шархтан, гэхдээ нүүр ам нь цус болсон хэр нь морио өгсөнгүй; нөгөө нь торгон цэргийн араас тэврэн эмээлийнх нь араар сундалжээ. Тэр урд францын явган цэрэг буудалцсаар зугтана. Торгон цэргүүд олзлогдогсдоо аван гэдрэгээ яаран давхилдана. Ростов сэтгэл нь нэг л тавгүй оргин, айх мэт байлаа. Энэ офицерыг сэлмээр цавчин олзолж авснаар өөрөө ч учрыг нь олон тайлбарлаж эс болох нэгэн тодорхой бус, ээдрээтэй юм нээгдэв

	Гүн Остреман-Толстой эргэж ирж яваа торгон цэргүүдтэй уулзан Ростовыг дуудаж, баяр хүргээд, түүний эр зоригт гавьяаны тухай хаан эзэнд толилуулж, Георгийн загалмайгаар шагнуулах хүсэлт оруулна гэж хэлэв. Ростовыг гүн Остерман дээр ир гэж шаардахад дайралтыг тушаалгүй эхэлснээ санаад, зоргоор загнасан учир шийтгэх гэж байгаа юм байна гэдэгт лавтай итгэв. Тийм учраас Остерманы таалалтай үг, шагнал амласан нь Ростовыг баярлуулан бишрүүлэх учиртай байлаа. Гэтэл нөгөө л ёозгүй, учир тодорхойгүй сэтгэлийн хямраан санаа бодлыг нь гутаана. Генералаас холдон явах зуураа: «Сэтгэлийг минь юу ингэж зовоогоод байна? Ильин үү?» гэж өөрөөсөө асуугаад «Үгүй, тэр амьд мэнд байж байна. Би өөрийгөө аль нэгээр гутаасан уу? Үгүй, харин ч бүр тиймгүй! Өөр л нэг юм, гэмших адил сэтгэлийг нь шаналаана. Тийм ээ, тэр хонхорхой эрүүтэй франц офицер л зовоогоод байна, яриагүй тийм байна. Сэлмээ далайх үед би гараа татсанаа сайн санаж байна»

	Ростов олзлогдогсдыг аваад одож байгааг харснаа хонхорхой эрүүтэй нөгөө францаа харахын тулд хойноос нь давхив. Нөгөө франц нь хачин хувцастай чигээрээ агаад торгон цэргийн авч давхимхай омголон морь унаж ийш тийшээ дүрлэгэнэн харсаар давхина. Гарынх нь шарх бараг зүгээр ажээ. Тэгээд баяр хүргэх байртай Ростов руу гар дохин хуурмагаар инээмсэглэнэ. Ростовын сэтгэл нөгөө нэг л аягүй зовнингуй чигээр байх ажээ.

	Тэр өдөр түүний дараачийн хэдэн өдөр Ростов уйтгар гуниг, ууртай биш, гэхдээ дуу шуугүй, бодлогошрон байхыг анд нөхөд нь ажжээ. Цай ундаа дуртай дургүй ууж, ганцаархан байхыг хичээн, юуны ч тухай юм бодол болно.

	Ростов Георгийн загалмай зүүх болсон, тэр байтугай эрэлхэг зоригтой гэж нэрийг нь мандуулсан энэ гарамгай гавьяаныхаа тухай тувт бодон, юуг нь ч юм огт эс ойлгон учиргүй гайхна. «Тэд чинь манайхнаас ч их айдаг юм байна л даа. Баатарлаг гавьяа гэж нэрлэдэг юм маань ердөө л энэ гэж үү дээ? Тэгээд би тэр баатарлаг гавьяа гэдгийг нь эх орныхоо өмнө байгуулчихлаа гэж үү? Хонхорхой эрүү, цэнхэр нүдтэй тэр хүн надад ямар гэм буруутай юм бэ? Түүний үнхэлцгээ хагартал айсныг яана аа? Намайг алчих нь гэж бодсон. Яалаа гэж би түүнийг алах хэрэг билээ? Миний гар салганасан. Гэтэл надад Георгийн загалмай шагнаж байдаг!» гэж бодно.

	Николай эдгээр асуудлыг гиюүрэн бодож, тодорхой тунгаан ухаараагүй байтал амьдралд заримдаа байдагчлан албан тушаалынх нь аз жаргалын хүрд ашигтайгаар эргэлдэв. Остронены энэ явдлын дараа түүнийг дэвшүүлэн торгон цэргийн батальон өгч, эрэлхэг зоригт офицерын хэрэг гарах үед зохих даалгаврыг өгдөг болжээ.

	 

	 

	XVI

	 

	Наташийн өвдсөн тухай мэдээ аваад гүн ахай өөрөө бие сайнгүй, сульданги байсан хэр нь Петяг авч бүх гэр орноороо Москвад ирж, Ростовынхон бүхэл гэр орноороо Марья Дмитриенагийнхаас салан нүүж Москвад бүрмөсөн суурьшин суув.

	Наташийн өвчин их ноцтой байсан учир түүний өвдсөн, нөхрөөсөө салсан гэх мэт явдлынх нь учир шалтгааны тухай бодол хоёрдугаар зэргийн зүйл болж хувирсан нь Наташад ч, садан төрлийнхөнд нь ч яамай боллоо. Наташа идэж уух ч үгүй, нойр нь ч хүрэхгүй, хараажаар турж эцэн ханиалган, докторын сэргийлснээр тун осолтой байдалд орсон учир тэрхүү салсан сарнисан бүх хэрэгт түүний хэр зэрэг гэм буруутай байсан тухай бодож цэгнэж таарахгүй байлаа. Түүнд яаж тус болох вэ л гэдэг тухай бодох хэрэгтэй байв. Наташа дээр доктор ганцаараа ч, олуулаа ч ирэн зөвлөлдөж, францаар, германаар, латинаар зөндөө юм ярилцан нэг нь нөгөөгөө зэмлэн буруушааж, өөрсдийнхөө мэддэг бүх өвчний зүсэн зүйлийн эм тан бичнэ. Гэтэл амьд хүнд тусдаг нэг ч өвчин мэдэгдэхгүй байж болохын адил Наташагийн шаналж байсан тэр өвчин мэдэгдэхгүй байж болно гэсэн жирийн нэг бодол тэдний толгойд эс орж ирэх бүлгээ. Юун гэвэл хүн болгон өөр өөрийн онцлогтой байдаг, анагаах ухаанд үл мэдэгдэх, өвөрмөц, шинэ адармаатай, онцгой өвчинтэй хэзээ ямагт байдаг. Энэ нь анагаах ухаанд бичигдсэн уушги, элэг, арьс өнгө, зүрх, мэдрэлийн өвчин биш, харин эдгээр эрхтний тоо томшгүй нэгдлийнх нь өвчин байдаг билээ. Эмч нарын амьдралын үйлс нь эмчлэх, эмчилгээнийхээ төлөө мөнгө авах, уг ажил төрөлд өөрсдийнхөө амьдралын сайн сайхан жилүүдийг үрсэн байдаг болохоор тэрхүү жирийн нэг бодол докторын толгойд илбэчин нарын толгойд илбэдэж чадахгүй гэдэг бодол орж ирдэггүйн адилаар эс орж ирнэ. Гэхдээ хамгийн гол нь тэд Ростовын бүх гэр орныхонд яриагүй ашигтай, үнэхээр ашигтай гэдгээ харж байсан учраас л тэдний толгойд тэр бодол орж ирсэнгүй. Тэд өвчтөнд ихэнхдээ хортой бодисыг (хортой бодис бага хэмжээгээр өгч байснаас хор нь мэдэгдэхдээ бага байлаа) албадан залгиулж байсан учраас ашиг болсонгүй, харин өвчтөн болон өвчтөнд хайртай хүмүүсийн санаа сэтгэлийн хэрэгцээ хангаж байсан учраас ашигтай, чухаг, хэрэгцээтэй (эдгээсэн дүр үзүүлэгчид, мэрэг төлөгч, ижил зүйлээр эмнэгч нар хэзээ ямагт байсан байхын ч шалтгаан энэ буюу) байв. Өвчтөн хүн шаналах үеэрээ хэзээ ямагт үгүйлдэг өрөвдүүлэхийн сэтгэл, өрөвдөн тордуулахын хэрэгцээ, зовлон шаналгаагаа хөнгөрөх болов уу гэсэн хүний мөнхийн тэр хэрэгцээг эмч домч нар хангаж байдаг. Тэд хүүхдэд бол бүр хамгийн бүдүүлэг хэлбэрээр илэрдэг няцарсан газраа илүүлдэг шиг хэрэгцээг хангаж байдаг. Хүүхэд цохигдож няцармагцаа өвдсөн газраа илүүлэх юм уу үнсүүлэхээр эх юм уу асрагч дээрээ давхиж очдог. Тэгээд өвдсөн газрыг нь илэх юм уу үнсэхээр өвдөх нь нээрэн ч бага болдог. Хүүхэд өвчинд нь тус болох түүнээс илүү хүч чадалтай, цэцэн мэргэн эм байна гэвэл үл итгэнэ. Тэр үед булуу үүссэн газрыг эх нь үлээж илбэн, сэтгэлийг нь тайтгаруулан өрөвдөх сэтгэл илэрхийлснээр өвчин хөнгөрөх найдлага төрнө. Эмч нар тэр булууг нь үлээн, илбэж, хөтөч Арбатын гудамжны эмийн санд очиж, рубль долоон гривенээр нунтаг эм, гоёхон хайрцагтай үрлэн эм авчирч, тэр нунтаг эмийг өвчтөн яг хоёр цаг тутам буцалгасан усаар даруулж уугаад байх юм бол одоохон зүгээр болно гэж ятгахад нь Наташад ашигтай байлаа.

	Хэрэв тэр цагаар уудаг үрлэн эм, бүлээн ус, тахианы махан бин, докторын зөвлөсөн амьдралын тэр бүх нарийн ширийн юмс байгаагүй бол Соня, гүн, гүн ахайтан юу хийх байсан вэ, юу ч хийлгүй ямаршуу царайтай байх байсан бол? Харин докторын зөвлөсөн тэр зүйлс л орчин тойрныхныг нь хийх ажилтай болгож, сэтгэлийг нь тайтгаруулжээ. Наташагийнх нь өвчин олон мянган рублийн зардал гаргаж байгаа, түүнд тус л болов барж дахиад хэдэн мянгыг үрэхээс ч нарийлахгүй гэдгээ гүн мэдээгүй байсан бол хайрт охиныхоо өвчин зовуурийг хэрхэн тэвчээрлэх байсныг бүү мэд. Хэрэв охин нь засал авахгүй бол дахиад мянган рубль ч хайрлахгүй. Гадаадад аваачин эмч нарын зөвлөгөөнөөр оруулна гэдгээ мэдэхгүй байсан бол яах байсныг бүү мэд Метивье Феилер өвчнийг нь ойлгоогүй, Фриз харин ойлгосон, Мудров өвчнийг нь бүр ч дээр тодорхойлсон тухай нарийн ширийн юмыг, ярих бололцоогүй байсан бол хэрхэх байсныг бүү мэд. Эмчийн зөвлөснийг яг таг сахисангүй гэж өвчтөн Наташатай заримдаа ам мурийх хэрэг гардаггүй байсан бол гүн ахайтан юу хийх байсныг бүү мэд.

	— Хэрэв докторын үгийг дуулахгүй, эмээ цаг цагт нь уухгүй юм бол чи хэзээ ч эдгэрэхгүй гэж мэдээрэй! хэмээн гүн ахайтан арга нь тасарсандаа зовж шаналах сэтгэлээ мартагнан загнана. Хатгалга болж мэдэшгүй байхад ингэж тоглоом шиг санаж болохгүй шүү гэж ганцхан өөрт нь ч бус үл ухагдах үгийг хэлэхдээ сэтгэл нь их л тайтгарна. Докторын зөвлөсөн бүгдийг жин тан биелүүлэхэд бэлэн байхын тулд эхлээд гурван шөнө дараалан хувцсаа тайлаагүй, хор багатай үрлэн эмийг алтан өнгөт хайрцгаас цаг алдалгүй авч өгөхийн тулд одоо шөнөдөө унтахгүй байгаа гэсэн баяртай байгаагүй бол Соня юу хийх байсныг бүү мэд. Ямар ч эм надад тус болохгүй, энэ бүгд шал дэмий гэж ярих хэр нь өөрийнх нь төлөөнөөс ингэтлээ их гарз гаргаж буйг харах Наташа өөрт нь ч баярламаар байсан учир өгсөн эмийг зохих цагт нь уух хэрэгтэй байлаа. Эмчийн зөвлөснийг биелүүлэхгүй хөсөрдүүлснээрээ эмчилгээнд итгэхгүй, өөрийн амь насыг чухагт үзэхгүй байгаагаа харуулж болох нь Наташад баяртай байлаа.

	Доктор өдөр болгон ирж, судсыг нь барьж, хэлийг нь харж, гуньж гутарсан царайг нь эс анзааран түүнтэй тоглоом хийнэ. Тэгээд докторыг гарч өөр өрөөнд ормогц нь гүн ахайтан хойноос нь шалавхан гарах тул доктор царайгаа төв болгон, толгойгоо бодлогошронгуй сэгсрэн осолтой зүйл байгаа ч гэсэн энэ сүүлчийн эмийн хүчинд итгэж байна, тиймээс хүлгэлзэн, харж азнах хэрэгтэй, биеэр өвдөхөөсөө сэтгэл санааны тал нь дийлэнх байна... гэж өгүүлнэ.

	Гүн ахайтан докторын гарт алтан рубль атгуулан тэгээд энэ явдлаа өөрөөсөө ч, доктороос нуухыг хичээж, тэр бүхэнд сэтгэл нь тайвшран өвчтөн дээр буцаж ирнэ.

	Наташагийн өвчний шинж гэвэл идэх, унтах нь багасаж, ханиалган, үргэлж уруу царайлна. Доктор болохоор өвчтөнийг эмнэлгийн тусламжгүй орхиж болохгүй гэх тул хотод бүгчим өрөөнөөс эс гаргана. Тэгээд 1812 оны зун Ростовынхон тосгонд очсонгүй.

	Хайрцагтай, банктай (Хатагтай Шосс тийм юмс цуглуулахын хорхойтой хүн учир тэднийг хураа хураасаар маш их цуглуулгатай болж гялайв) үрэл, дусаал, нунтаг эм үй түмийг залгисан ч гэсэн, ижил дасал болсон хөдөө нутгийн амьдрал байгаагүй ч гэсэн, залуу зандан нас нь дийлж: Наташагийн сэтгэлийн гуниг өнгөрсөн амьдралын сэтгэгдэлдээ үе үеэр дарагдан хучигдаж, сэтгэлийг нь тэгтлээ шаналгагч өвчин байхаа больж, улирсан явдал болж Наташа эдгэрч эхлэв.

	 

	 

	XVII

	 

	Наташа уужуу тайвуу болсон авч хөөр баясгалантай болсонгүй. Баяр баясгалангийн гаднын бүх нөхцөл, багт наадам, зугаалга, концерт театр тэр бүхнээс булзааран зайлсхийх төдийгүй, инээд хөхрөөнөөс нь болж уйтгар гуниг нь харагдахгүй байхуйцаар ганц ч удаа үл инээнэ. Дуулж эс чадна. Инээж эхлэнгүүт нь буюу ганцаархнаа байхдаа дуулахаар оролдмогц хоолой нь зангиран нулимс түрж ирэх нь гэмшлийн нулимс, эргэж иршгүй цэвэр ариун үеийнх нь дурсамжийн нулимс, хачин сайхан аз жаргалтай байж болох байсан залуу халуун насаа талаар өнгөрүүлэн хөнөөсөндөө арга барагдсаных нь нулимс ажээ. Инээд хөхрөөн, дуу хуур өөрийнх нь уй гашууг дайрч басамжилсан шиг бүр ч этгээд санагдана. Сээтэнгийн тухай бүр ч эс бодно. Түүнд цааргалах хэрэгцээ ч үл гарна. Энэ хугацаанд эр хүн бүгд өөрийнх нь хувьд салбадай Анастасья Ивановнатай эгээн ав адилхан санагдах юм гэж Наташа ярина. Дотоодын хориул нь аливаа баяр баясгаланг тас хориглоно. Бодох санах юмгүй, найдвар дүүрэн, бүсгүй цагийнх нь хэвшилт амьдралын урьдын бүх сонирхол огт үгүй болжээ. Отраданад Николайтай өнгөрүүлсэн өвлийн хэдэн сар, өвгөн аав, ан гөрөө, намрын саруудыг бүхнээс илүү сэтгэл дэнслэн байж дурсан санана. Тэр цагийн өдрүүдээс ганцыг нь ч билээ эгүүлэн авч ирдэг юм бол юугаа ч хайрламгүй санагдана! Гэвч эргэж хэзээ ч ирэхгүй бүрмөсөн улирчээ. Эрх дураараа байдал, хамаг баяр баясгалан нээлттэй байдаг цаг нь ахиад хэзээ ч эргэж ирэхгүй гэдэг зөн нь хуурсангүй. Гэхдээ амьдрах хэрэгтэй.

	Урьд өөрийгөө бодож байсан шигээр сайн хүн биш, харин ч ертөнц дээр байгаа хүн бүгдээс дор, долоон дор гэж бодоход баярламаар ажээ. Гэхдээ энэ ч багадна. Цаашдаа яах вэ?» гэж өөрөөсөө асуун, цаашдаа хийх юм юу ч үгүй, амьдралын ямар ч баяр баясгалан байхгүй, амьдрал нь өнгөрсөн гэдгээ мэдэв. Наташа янз нь хэнд ч тэр садаа болохгүйг хичээснээс бус өөрийнх нь хувьд юу ч хэрэггүй бололтой. Гэрийнхнээсээ бүгдээс нь халаглан харин Петя дүүтэйгээ байхад л дотор нь онгойно. Бусдыг бодох нь ээ дүүтэйгээ цуг удаан байх дуртай. Дүүтэйгээ хов хоёулхан байсан үедээ заримдаа инээн хөхөрнө. Гэрээсээ бараг хаашаа ч эс гарна. Гаднаас хүрч ирэгсдээс ганцхан Пьерийн ирэхэд л баясна. Гүн Безухов шиг өөртэй нь эелдэг дөлгөөн, хянуур тэгсэн атлаа буурь суурьтай ярьж хөөрдөг хүн гэж үгүй. Наташа энэ эелдэг ялдам хандлагыг нь өөрийн эрхгүй мэдрэн, түүнтэй ярьж хөөрөхөд сэтгэл их ханана. Гэхдээ түүний эелдэг ялдам баярлаж талархах нь ч үгүй Пьерийн гаргаж буй хүчин чармайлтаас өөр сайн юм гэж Наташад үл санагдана. Буянт сэтгэл гаргах ямар ч гавьяагүй хэн бүхэнтэй ч ийм эелдэг ялдам байх нь зүйтэй мэт Пьерт санагдана. Дэргэд нь байхдаа, ялангуяа ярианыхаа үеэр сэтгэл зовуурьтай дурсамж руу оруулчих вий гэж айж зовнисон үедээ Пьерийн эвгүй болон зовнидгийг нь Наташа заримдаа анзаарна. Үүнийг нь анзааран, өөртэй нь ийм байдаг шигээ хүн бүхэнтэй тийм байдаг байлгүй гэж ухаардгаараа Пьерийн төрөлхийн буянт сэтгэл, ичиж зовомхойнх биз ээ гэж үзнэ. Наташагийн сэтгэл маш их хөдөлсөн нэгэн хурамд хэрэв би эхнэргүй байсан бол өвдөг сөхрөн хайр дурлалын сэтгэлээ илчлэх байсан гэж санаандгүй нэг хэлснээс хойш Пьер Наташад сэтгэлийн үг дахиад хэзээ ч ярьсангүй. Өөрийнх нь сэтгэлийг тайтгаруулан засаж хэлсэн тэр үг хүмүүсийн ярьдгаар уйлж байгаа хүүхдийг аргадахын тулд хэлдэг аливаа утга учиргүй үг шиг байсан нь Наташад илэрхий байлаа. Пьер эхнэртэй хүн байснаас ч бус, харин Пьер өөр хоёрынхоо хооронд буй ёс суртахууны хашлагийн хүчийг дээд зэрэг мэдэрч байсан учраас (Курагинтай бол тийм юм байхгүйгээ мэднэ) Пьертэй харьцах харилцаанаас нь болоод өөрийнх нь зүгээс, Пьерийн зүгээс гэвэл бүр ч ярилтгүй хайр дурлал үүсэх юм уу, өөрийнх нь хэд хэдэн тийм явдал мэддэг шиг эрэгтэй эмэгтэй хоёрын дунд бие биеэ зөвшөөрөн хүлээлцсэн, эелдэг ялдам, уянгын зохиол шиг нөхөрлөл маягийн ч юм үүсэж болно гэсэн бодол ухаан санаанд нь хэзээ ч эс орно.

	Ростовынхныг Отраднад байхад хөрш нь байсан Агрефена Ивановна Белова Петровын мацаг өдрүүдийн адгаар Москвагийн хутагтад мөргөхөөр Москвад ирж, улмаар Наташаг мацаг барин мөргөл үйлдье гэвэл энэ бодлыг Наташа машид баяртай зөвшөөрөв. Өглөө эрт, гадагш гарч болохгүй гэж доктор чандлан хориглосон авч Ростовынхон гэр орондоо хэрхэн мөргөл үйлддэг шигээр биш, өөрөөр хэлбэл гэртээ гурван удаа мөргөл үйлдэх биш, харин Аграфена Ивановнагийн хэрхэн үйлддэг шигээр, өглөө, өдөр, оройн мацагт мөргөлийг нэгийг нь ч алгасалгүй бүтэн долоон хоног үйлдэнэ гэж Наташа зүтгэнэ.

	Наташагийн энэ хичээн зүтгэх гүн ахайн санаанд нийцэв. Гүн ахай доктороос нуун, дотроо айх авч эмнэлгийн эмчилгээ бүтэлтэй болоогүй болохоор эмд орох нь мөргөл тус болж ч юунаа магад хэмээн сэтгэлийнхээ гүнд горилон Наташагийн хүссэнийг зөвшөөрч охиноо Беловад даатгав. Аграфена Иванова шөнө бүр Наташаг сэрээхээр шөнийн гурван цагт ирэхэд Наташа голдуу л сэрүүн байж тааралдана. Наташа өглөөний мөргөлийн үеэр унтчих вий гэж эмээнэ. Нүүр гараа яаруу тэвдүү угаан хамгийн муу хувцсаа номхон хүлцэнгүй өмсөн өглөөний сэрүүнд дагжисхийн үүрийн ягаан туяа гийсэн хүн амьтангүй гудамжинд гарна. Тэгээд Аграфена Ивановнагийн зөвлөснөөр өөрийн лам багшийнд биш, сүжиг бишрэлт Беловагийн хэлэхээр нэн ч нарийн чанд, ариун амьдралт санваартан бүхий тэр сүмд очиж мөргөл үйлдэнэ. Сүмд хэзээд хүн цөөн сэлүүн. Наташа Беловатай цуг зүүн талын жавдангийн арын ханан дахь эх дагинын хөргийн урд дадсан газраа очиж зогслоо. Урд нь асаасан лаануудын гэрэл, цонхоор орж ирэх өглөөний гэрэл туссан эх агийн хар царайг ширтэн, мөргөлийн уншлагын аялгыг сонсохыг хэчнээн чармайж, дадал болоогүй өглөөний энэ цагаар энд зогсож байхад нь агуу их, үл хүрэх зүйлийн өмнө бишрэх номхон хүлцэнгүйн бодол хамаг зүрх сэтгэлийг нь бялхуулна. Тэр аялга уншлагын учрыг ойлгомогц хувийн бодол нь өөрийн өнгө хувилбарын хамтаар мөргөлд нь нэгдэн нийлэв. Харин ойлгохгүй болсон үедээ бүхнийг ойлгох гэсэн хүсэл нь бахархал мөн, бүхнийг ойлгож барахгүй, гагцхүү бурханд бишрэн, сүсэглэх хэрэгтэй гэж бодоход бүр ч өег сайхан байх бүлгээ. Ийм хурамд зүрх сэтгэлийг нь бурхан жолоодож буйг мэдэрнэ. Наташа тоонолжлон залбирч, бөхийн наманчилж, тэгээд ойлгохгүй болж ирэхлээрээ өөрийн булай болхиос айн хирдхийж, хамаг бүгдийг нь өршөөн хэлтрүүлж өгөхийг бурхнаас гуйна. Хамгийн их хүслэнд автаж байсан мөргөл нь нүглээ наманчлах мөргөл байлаа. Ажилдаа явж буй тоосгочид, гудамж шүүрдсэн хашаачдаас өөр хүн амьтан эс тааралдан, гэрийнхэн нь бүгд унтаж буй өглөө эртийн цагаар гэр лүүгээ харьж явахдаа Наташа өөрийн бүх өө согогийг засаж залруулах, амьдралаа шинээр, цэвэр ариунаар зохиох, аз жаргалтай амьдрахын боломжтойн тухай шинэ бодол бялхан орж ирнэ.

	Ийм маягаар өнгөрүүлсэн бүтэн долоо хоногийн туршид энэ бодол нь өдөр ирэх тусам лавширна. Тэгээд Аграфена Ивановнагийн уг үлгэр баясгалантай наадах адил ярих тусам аз жаргалд хамсан нялзах нь Наташад хүршгүй лут зүйл мэт санагдах учир тэрхүү таалал жаргалт ням гараг хүртэл амьд байж барамгүй мэт бодогдоно.

	Гэтэл аз жаргалт тэр өдөр ирж, тэгээд Наташа өөрийнхөө дурсамжит энэ ням гарагт сиймхий цагаан платьтай наманчлах мөргөлөөс эргэж ирснээ энэ олон сарын дараа сая нэг сэтгэл нь цэлийтэл онгойн тавигдаж, амьд явах учиртай амьдрал нь лай ланчиг мэт санагдахаа больжээ.

	Энэ өдөр ирсэн доктор Наташаг үзсэнээ хоёр долоо хоногийн урьд бичиж өгсөн, уулгүй үлдээд буй нунтаг эмүүдээ ууж дуусгахыг зөвлөв.

	Ийнхүү эмчлэн эдгээсэндээ үнэн цагаан сэтгэлээсээ сэтгэл хангамжтай байгаа бололтой доктор:

	— Өглөө оройд заавал уулгагтун. Гагцхүү хичээж уулга. Сэтгэл зовох юмгүй, гүн ахайтан хэмээн тоглоом хиймхий хэлээд алтан рублийг цулцгар гараараа атган авснаа:

	— Удахгүй дахиад инээж дуулж, хөхөрч хөгждөг болно. Сүүлчийн энэ эм тун их, яриагүй тус болно шүү. Охин тань хачин сайхан засарчээ гэв.

	Гүн ахайтан хумсаа харснаа, нулимаад баясгалантай царайлан зочдын өрөө рүү эргэж очив.

	Дайны тухай улам бүр түгшүүртэй цуу үг долоодугаар сарын эхээр Москвад тарж эхлэв. Үүнд: Ард түмэнд хаан эзний гаргасан уриалгын тухай, хаан эзэн өөрөө армиас Москвад эргэж ирсэн тухай ярилцах боллоо. Долоодугаар сарын 11 болтол тунхаг бичиг, уриалгыг хүлээн аваагүй байсан болохоор тэдгээрийн тухай болон Орос орны байр байдлын тухай хэт дэврүүлсэн цуу үгс тархана. Арми осолтой байдалд орсон болохоор хаан эзэн буцаж гэнэ. Смоленск бууж өгсөн гэнэ. Наполеон нэг сая цэрэгтэй гэнэ, тийм болохоор Орос орныг гагцхүү ид шид л аварч чадах юм байх аа гэлцэнэ.

	Долоодугаар сарын арван нэгний бямба гарагт тунхаг бичиг хүлээж авсан боловч хараахан нийтлэгдээгүй байв. Ростовынхноор орж гардаг Пьер маргаашийн ням гарагт үдийн хоолон дээр ирэхдээ гүн Растопчиноос уриалга тунхаг бичиг хоёрыг хоёулыг нь олоод ирэмз гэж амлав.

	Тэр ням гарагт Ростовынхон ердийнхөө заншлаар Разумовын гэрийн сүмд үдийн мөргөл үйлдэхээр явжээ. Долоодугаар сарын пүнхийсэн халуун өдөр байлаа. Арван цагт Ростовынхныг сүмийн урд очиж сүйх тэрэгнээсээ буух үед бүгчим халуун агаар, дамнуургын наймаачдын хашхирах, зуны хурц, тод, цагаан цайвар хувцастай олны үймээн цэцэрлэгт гудамжны моддын дунд булагдсан навчис, халаа авалцахаар яваа батальоны хөгжмийн ая, цэргүүдийн цагаан өмд, явган замын түчигнэх, аагим халуун нарны хурц гялбаан сэлтэд ялангуяа хот газар цэлмэг халуун өдөр эрс мэдэгддэг зун цагийн амьсгаа давчдуулсан ядаргаа, цэлмэг халуунд дургүйцсэн, сэтгэл өег байдлын аль аль нь байлаа. Разумовын сүмд Москвагийн хамаг бүх сурвалжтан, Ростовын хамаг танил хуран цуглажээ. Төлөв хөдөө гарч зусдаг маш олон баян айл өрх энэ жил ямар нэг юм болохыг хүлээсэн мэт хотод үлджээ. Наташа эх дагинын дэргэдүүр хурсан олны зайчлан буй хаалгач зарцын араар гарах үедээ өөрийнх нь тухай дэндүү чанга шивгэнэн ярьж буй залуугийн ярихыг сонсов.

	— Энэ чинь нөгөө Ростова шүү дээ...

	— Ямар их тураа вэ, харин ч хөөрхөн болоо юу даа!

	Наташа тэгж сонссон юм уу, аль тэгж санагдсан юм уу дурдсан нэр ус Курагин юм уу Болконскийнх байв. Ер нь дандаа тэгж санагдана. Хүн бүхэн өврийг нь харж, Наташад тохиолдсон явдлыг л ганцхан бодож байгаа юм шиг хэзээ ямагт санагдана. Наташа олны дунд үргэлж тэгж явдаг шигээ зүрх шаналан үймэрсээр хар тор бүхий хөх ягаан платьтайгаа хүүхдүүд сэтгэл нь шаналгаатай, ичгэвтэр байх тусмаа төчнөөн уужуу тайвуу, сүр жавхаалаг явж чаддагийн адил мөн тийнхүү явна. Өөрийгөө үзэсгэлэн гоолиг гэж мэддэг, тэгж боддог нь эндүүрэл байгаагүй боловч энэ бодол нь урьдынх шиг тэгж үл баясгана. Харин ч энэ бодол нь сүүлийн үед, ялангуяа хотод зуны энэ цэлмэг халуун өдөр юу юунаас илүү шаналгана. Түрүүчийн ням гарагт өөрийнхөө ямар байсныг санан: «Дахиад нэг ням гараг, дахиад нэг долоо хоног» болоход урьд амьдрахад тэгтлээ амар хялбар байсан нөгөө л тэр нөхцөл, нөгөө л тэр бодох санах юмгүй амьдрал ирнэ. Залуу зандан явна гэдэг сайхан юм. Урьд би муухай зантай байжээ. Одоо сайхан сэтгэлтэй болсон, одоо сайхан зантай болсон гэдгээ мэдэж байна. Амьдралынхаа сайн сайхан жилүүдийг хэн ч ингэж талаар өнгөрүүлдэггүй гэж бодно. Тэгээд ээжийнхээ дэргэд очиж зогсон, хавь ойроо зогсож буй танил хүмүүстэй толгой мэхийн мэндлэв. Наташа дадсан зангаараа хатагтай нарын өмссөн зүүснийг харж, дэргэдхэн зогсож буй нэг хатагтайн намба төрх, зай завсаргүй байхад гараараа тоонолжлон залбирч буй эвгүй байр төрхийг нь зэмлэн, өөрийг нь хүмүүс бас над шиг л сонжиж байгаа байх даа гэж халаглан бодсоноо мөргөлийн уншлагыг гэнэт сонсон урьдын цэвэр ариун байдал нь дахин алдагдсанд, өөрийн арчаагүй мууг бодож хирдхийв.

	Намба үзэмжтэй, цэвэрхэн өвгөн мөргөл үйлдэгсдийн сэтгэлийг тайвшруулан, сүр бахдал төрөхүйцээр нөлөөлдөг тийм номхон даруу атлаа баяр ёслол төгөлдөр мөргөл үйлдэв. Хааны хаалга хаагдаж, хөшиг алгуурхан бууж, ид шидтэй намуухан дуу хаа нэгтэйгээс сонстоно. Наташагийн хоолой зангиран өөрт нь ч учир ул ухагдах нулимс түрэн ирж, баясгалантай, сэтгэл чилээсэн бодол зүрхийг нь хөөрүүлнэ.

	Миний юу хийхийг, амьдралаа хэрхэн зохиохыг минь, гэм согогоо хэрхэн үүрд, бүрмөсөн засаж залруулахыг минь хэлж сургаж өгөөсэй гэж бодно.

	Унзад жавдан дээр гарч, алгаа толийлгон нөмрөг доорх урт үсээ илбээд, загалмайгаа цээж тус газраа барьж залбирлын үгийг ёслол төгөлдөр чангаар уншиж гарав.

	«Бурхны ертөнцөд мөргөм үү».

	«Элдэв давхаргын ялгаа байхгүй, өширхөл дайсагналгүй, ах дүүгийн хайр сэтгэлээр барилдсан бүгд эв найртай ертөнцөд мөргөмүү» хэмээн Наташа бодно.

	— «Дээд ертөнцөд төрөхийн төлөө, бидний сүнсийг аврахын төлөө!» «Бидний дээр буй бодьгүй бүх юмсын сүнс, бурхан багшийн тусын төлөө» хэмээн Наташа залбиран уншина.

	Дайчин ёсны төлөө залбирсан үед ах, Денисов хоёроо Наташа тодоор дурсан санах тэнхэлтэйгээ мэдэв. Хаадын удам угсаа, хутагт хувилгаадын төлөө мөргөсөн үед би учрыг ойлгодоггүй юм гэх нь ээ хутагт хувилгаадын эрх дарханд эргэлзэхийн учиргүй, ямарваа боловч тэдэнд би хайртай хүн шүү хэмээн дотроо үглэн, бүр ч гүнээ мэхийн, залбирч, тэдний төлөө мөргөв.

	Унзад мөргөлийн уншлага дуусаад цээжээ тойруулан хадгаар загалмайлан залбирч:

	«Өөрийгөө болон бидний амьдралыг христ бурхандаа даатгая» гэж уншив.

	Наташа сэтгэлийнхээ гүнд:

	«Өөрийгөө болон амь насаа бурхан багш чамдаа даатгая» гэж даган давтаад «Бурхан минь, чиний хүсэл зоригт өөрийгөө даатгая» гэж бодно. «Надад хүсэх юм юу ч алга. Юу хийх, хүсэл зоригоо хэрхэн хэрэглэхийг минь зааж сургаж өгөөч! Намайг даатгал авралдаа аваач дээ!» хэмээн Наташа туяхан гараа буулган, үл залбиран, үл үзэгдэх хүчин өөрийг нь авралдаа авч, өөрөөсөө, өөрийн өрөвдөх, хүсэх, зэмлэх, горьдох, өө согогоос ангижруулж өгөх юм шиг хүлээн, сэтгэлийнхээ гүнд тэсэж ядан уярангуй үглэнэ.

	Гүн ахай мөргөлийн үеэр охиныхоо нүд нь уяран тормолзсон царай өөд хэдэнтээ эргэн харснаа, охинд минь тус болж үзээч дээ хэмээн бурханд залбирна.

	Бурхан эцэг, бурхан хүү, бурхан сүнс хэмээх гуравласан өдөр өвдөг сөхрөн мөргөдөг вандан сандлыг унзад гэнэт, мөргөлийн дундуур, мөргөлийн горимоос гадуур хааны хаалганы урд аваачиж тавилаа. Мөргөлийн ёсноос гадуур үйлдэл болохыг Наташа сайн мэдэж байлаа. Санваартан хөх хилэн шовгор малгайтайгаа тийш гарч үсээ засаад, их л хичээн өвдөг сөхрөв. Мөргөл үйлдэгчид бүгд түүнийг дуурайн, бие бие өөдөө гайхан харна. Энэ бол шашны дээд захиргаанаас дөнгөж сая хүлээж авсан, дайсны халдлагаас эх орноо аврах тухай мөргөл байлаа.

	— «Авралт бурхан багш, бурхны суу хүч мину хэмээн санваартан гагцхүү Славяны шашны уншлагачдын л уншиж чаддаг, орос хүний зүрх сэтгэлийг бишрэм уншдаг тэр намба төрхөөр тодхон атлаа номхон хүлцэнгүй, сүр бадруулангуй бусаар уншиж эхлэв.

	Хүчит бурхан тэнгэр мину, бидний авралт бурхан минь! Номхон хүлчингүй зон олноо хайр ивээлдээ тольдон, энэрэн хайрлаж, өршөөн соёрхмуу. Харийн дайсан газар шороон дээр минь самуун дэгдээж, хамаг ертөнцийг хоослон цөлмөж, эзэгнэхийг хүсэж байна. Буруу номын энэ хүмүүс номын ёсонд тэрслэн, хөрөнгө зоорийг чинь цөлбөн, хайрт Орос орныг чинь хөнөөн, ариун Иерусалимыг талж, сүм дуганыг бузарлан, бурхан тахилыг нураан, нандин шүтээнийг маань гишгэлэх гэж байна. Бурхан минь, нүгэлтнүүд хэдий болтол оодрох юм бэ? Нүгэлтнүүд хэдий болтол эрх засгийг маань зоргоор эзэгнэх юм бэ?

	Эзэн тэнгэр минь! Сүслэн мөргөж байгаа биднийхээ үгийг сонсож, ариун шүтлэгтэн, хэмжээгүй эрхт хаан эзэн Александр Павловын хүчийг зузаалж өгнө үү. Түүний үйлс үнэн, ааш номхныг санаж, хайр халамжаа гийгүүлэн, ивээлт бурхны орондоо харж соёрхмуу. Эзэн хаанд минь санаачилга, үйлс, зөвлөгөө буулган айлдаж хаант төрийг нь бүхнийг тэтгэх мутраараа тэнхрүүлэн адисалж, Амадикийг Моисей, Мадиамыг Гедеон, Голиафыг Давидын дарсан шиг дайснаа дарах хүчийг түүнд хайрлаач. Түүний их цэргийн хүчийг тэнхрүүлэн, боорлогсдынх нь өөдөөс илд нумаа далайн, тулалдааны талбарт эр зоригийг нь чангалж өгөм үү. Зэр зэвсэг, хуяг дуулгаа авч, бидэнд туслахаар босож, бидэнд хар буруу санагсдын ичгүүрийг хутган, үнэнч их цэргийнх нь өмнө үнсэн товрог болгон хиаруулж, сахиулсан хүчит тэнгэр хөөн тонилгож, гутаан, баригдахыг нь барьж, үнэнч боолын чинь өлмий дор сөхрөн ойчтугай. Тэнгэр бурхан минь ээ! Чи нэгэнт бурхан хойно чиний өөдөөс хүн юу ч хийж чадахгүй байх жамтай. Чи олныг ч аварна, их багыг ч аварч чадна.

	Бидний хан тэнгэр мину! Үеийн үед үзүүлж байсан өршөөл хайраа санан, биднээс нүүрээ битгий буруулаарай. Өршөөл хайраа өгөөмрөөр үзүүлэхдээ дорд биднийхээ үйлдсэн ёсон бус явдал, нүгэл хилэнцийг үл хайхармуу. Бидний сэтгэлийг ариутган, сүнсийг маань хэвлийд шинэчлэн, үнэн үйлст сүсэглэн, бие биедээ үнэнч байж эзэнт төрөө үнэн шударгаар хамгаалах нэгэн сэтгэлээр зоригжуулж өгөм үү. Тэгэхдээ бидэнд болон бидний эцэгт өршөөлөө үзүүлж, адисыг чинь хүртсэн ариун номтон бидний үйлсийг буруу номтны очир бүү дийлтүгэй.

	Бурхан тэнгэр минь, бид чамд сүсэглэн залбирч, чамдаа итгэн найдаж байна. Өөрийн хайр ивээлээсээ биднийгээ гарган шившиглэлгүй, бидний тусын төлөө наманчилна уу. Үүнийг харж бид бүхний болон манай үнэн алдарт шашныг үзэн ядагчид шившгээ хутган мөхөг... Тэгээд чиний нэр бол бурхан тэнгэр, бид чиний ивээлт хүмүүс гэдгийг орон даяараа хараг. Бурхан тэнгэр минь бидэнд өршөөлөө гийгүүлж, авралаа буулган, өөрийн өршөөлөөрөө дорд боол биднийхээ итгэлийг баясааж, дайсныг маань даран, үнэнч боол биднийхээ өлмий дор үтэр түргэн сөгдүүлнэ үү. Чиний тусламжийг мөрөөдөн, ялалт авчрахыг хүсэгч, бидний өмгөөлөгч чи, бид, чамдаа болон эцэг хүү, ариун сүнс гуравтаа одоо болон хойшид, үеийн үед алдрыг чинь мандуулнам».

	Сэтгэл санаа нь учиргүй уярчхаад байсан Наташад энэ мөргөл маш хүчтэй нөлөөлөв. Амаликт Моисей, Мадиамд Гедеон, Голиафт Давид нарын хийсэн ялалтын тухай Иерусалимыг чинь хоосолсон тухайг сонсон Наташа уяран зөөлрөөд байсан сэтгэлийнхээ угаас бурханд хандан гуйв. Гэхдээ энэхүү мөргөлд бурхнаас өөрийнхөө юу гуйж буйг сайн эс ухаарна. Зүрх сэтгэлийг итгэл, найдвараар лавшруулах, хайр дурлалаар зоригжуулах, үнэн сайныг гуйхыг хамаг зүрх сэтгэлээрээ оролдов. Гэхдээ үүнээс хэдхэн хурмын урд дайснаа хайрлахын тулд, тэдний төлөө мөргөхийн тулд аль болох олон дайсантай байхыг хүсэж байсан болохоор дайснаа улан дороо гишгэлнэ гэж залбирч чадсангүй. Гэтэл өвдөг сөхрөн залбирч буй мөргөлийн үнэн зөвд эргэлзэж бас үл чадна. Нүгэл хилэнц үйлдсэний учир хүмүүсийг, ялангуяа өөрийнхөө нүгэл хилэнцийн учир оногдох залхаал цээрлэлээс зүрх түгшин бишрэн айж байгаагаа сэтгэлийнхээ гүнд мэдэрнэ. Бас тэр хүмүүс болон өөрийг нь өршөөн хэлтрүүлж, бүгдэд нь болон өөрт нь амьдралын аз жаргал, амар амгаланг бий болгож өгөөч гэж гуйна. Тэгэхдээ бурхан өөрийнх нь залбирлыг сонсож буй мэт санагдана.

	 

	 

	XIX

	 

	Пьер Ростовынхноос явсан тэр өдрөөс хойш Наташагийн ач санасан харцыг дурсан санаж, тэнгэр өөд харан сүүлт од ширтэн зогсож байхдаа ертөнцийн бүх юмны шал дэмий, ухаан бодолгүйн тухай болон үүрд шаналгасан асуудал үгүй болон арилсан ямар нэг шинэ юм өөртөө нээгдсэнийг ухаарав. Урьд аливаа ажил төрлийн явц дундуур гардаг байсан нь яах гэж? Юунд хэрэгтэй юм бэ? гэсэн аймшигт асуудал нь одоо өөр асуудал буюу урьдын асуудлаар солигдсонгүй, харин Наташагийн тухай төсөөллөөр солигджээ. Хүмүүсийн үйлдсэн бузар булай, утга учиргүй явдлын тухай сонссон юм уу, аль өөрөө хүмүүстэй өчүүхэн болхиор ярилцсан юм уу, уншсан, дуулсан юм уу, ямар ч байсан урьдынх шиг үл хирдхийнэ. Юм болгон ийм богинохон, мэдэгдэхгүй байхад хүмүүс юундаа ингэж санаа тавин хөөцөлдөнө вэ гэдгийг өөрөөсөө үл асууна. Гэхдээ харин Наташаг сүүлийн удаа харсан яг л тэр янзаар нь дурсан санана. Өөрийнх нь ухаарч байсан бүх асуудалд Наташа хариулсан учраас биш, харин Наташагийн тухай төсөөлөл нь өөр нэгэн салбар өөрийнх нь зөв юм уу буруу байж эс чадах санаа сэтгэлийн үйл ажиллагааны салбар луу, хайр дурлал, гоо сайхны салбар луу агшин зуур шилжүүлэн аваачжээ. Тэр гоо сайхан, хайр дурлалын улмаас болж Пьер амьд мэнд явах хэрэгтэй байлаа. Ахуй амьдралд бузар булай юм хэчнээн байдаг байлаа ч гэсэн:

	«Хэн нь ч юм төр улс, хаанаас юм хумслан хулгайлж, төр улс ухаан нь түүнийг ивээн хүндэтгэсэн ч бай хамаагүй, харин Наташа л өчигдөр миний өөдөөс инээмсэглэн харж, намайг хүрч ирээрэй гэсэн нь үнэн юм даг. Би тэгээд хайр сэтгэлтэй, үүнийг хэн ч хэзээ ч мэдэхгүй юм даг» гэж бодно.

	Ростовынд өнгөрүүлсэн, өнгөрүүлэх хэрэгтэй байсан цагаас бусад үлдсэн цаг, Москвад танилцсан танилцалгаа, дадал зуршил нь хамаг зүрх сэтгэлийг нь эзэмдсэн тэр амьдрал руу яахын ч аргагүй татах учир Пьер нөгөө л янзаараа анд нөхдийнхөөрөө очиж, нөгөө л янзаараа архи дарс их ууж, нөгөө л хайнга, зугаа цэнгэлийн байдлаар амьдралаа өнгөрүүлнэ. Гэтэл сүүлийн үед дайны талбараас улам бүр түгшүүртэй мэдээ ирж, Наташагийн бие засарч урьдын өрөвдөн хямгадах сэтгэл төрүүлэхээ больсон үед учир үл ойлгогдох сэтгэлийн зовуурь төрдөг болов. Өөрийнх нь сэтгэлийн ийм хямрал удаан үргэлжлэхгүй, өөрийнх нь хамаг амьдралыг өөрчлөх учиртай сүйрэл эхэлж байна гэдгийг мэдэн, энэ ойртон ирж буй сүйрлийн шинж тэмдгийг юм бүхнээс тэсэж ядан эрж хайна.

	Иоанн Богословын бичсэн Апокалипсис номоос ах дүү хоёр Масоны Наполеоны талаар ёрлон гаргасан нээлтийн учрыг Пьер олж мэдэв.

	Апокалипсисын арван гуравдугаар бүлгийн арван наймдугаар шүлэгт өгүүлэхдээ:

	«Үүнд цэцэн ухаан нь байна. Хэрэв ухаан зарах юм бол араатны тоог тоолж болно. Энэ тоо хүнийхтэй адил нь 666-тай тэнцүү ажээ» гэжээ.

	Мөн бүлгийн тавдугаар шүлэгт:

	«Түүнд сайхан атлаа хорон үг хэлэх ам заяажээ. Түүнд дөрвөн арав дээр хоёр хоног ярих хугацаа өгчээ» гэж өгүүлжээ.

	Францын үсэг бас еврейн дүрслэл тооны адилаар эхний арван үсэг нь нэгж тоонуудыг тэмдэглэн, дараачийн арав гаруй нь доорх агуулгатай ажээ. Үүнд:

	a 1

	Энэ цагаан толгойн дагуу L’ Empereur Napoléon1 гэдгийг тоогоор бичих юм бол энэ тооны нийлбэр нь 666 гэсэн тоо гарах ба тийм учраас Наполеон бол Апокалипсист зөгнөн бичсэн нөгөө араатан мөн ажээ. Түүнээс гадна энэ цагаан толгойн дагуу quarante— deux2 гэдэг үг, өөрөөр хэлбэл: quarente— deux араатны төгсгөл болох учиртай заагийг бичих юм бол дөчин хоёрыг дүрсэлсэн тэдгээр тооны нийлбэр нь дахиад 666 гэсэн тоо гарч, түүнээс Наполеоны эрх засгийн зааг нь францын эзэн хаан 42 нас хүрсэн 1812 он болж таарч байлаа. Энэ ёрлосон зөгнөөн Пьерын гайхлыг маш их төрүүлэн, араатны, өөрөөр хэлбэл Наполеоны эрх засгийг чухамдаа юу төгсгөл болгох вэ? гэдэг асуудлыг өөртөө олонтоо тавин, нөгөө л үгийг тоогоор дүрэмлэхдээ тулгуурлан сонирхсон асуудлынхаа хариуг олох гэж хичээнэ. Пьер энэ асуултынхаа хариуд L’ empereur Alexandre? La nation Russe?3 гэж бичээд, тоог уншвал гарсан тооны нийлбэр нь 666 гэсэн тооноос хаа хамаагүй их юм уу бага тоо гарчээ. Нэг удаа ийм маягийн тооцоо гаргаж байснаа өөрийнхөө нэрийг Pierre Besouhoff4 гэж бичжээ. Гэтэл тооны нийлбэр нь бас л огт тийм болсонгүй. Тэгэхлээр нь цагаан толгойн үсгийн байрлалыг өөрчлөн Z-ийн оронд S тавиад, de, le угтвар нэмсэн авч хүссэн үр дүндээ хүрсэнгүй. Тэгээд эрсэн асуултын хариу хэрэв л өөрийнх нь нэрд байгаа бол хариуд нь өөрийн үндэстнийг заавал нэрлэх учиртай байх гэсэн бодол толгойд нь орж ирэв. Ийнхүү Le Russe Besouhoff5 гэж бичээд нийлбэрийг гаргавал 671 гэсэн тоо гарав. Ердөө таваар илүү гарав. 5 гэдэг нь «е» үсэг. L'emperuer гэсэн үгний угтвараас авч хаясан тэр «е» үсэг гэсэн үг билээ. Уг нь буруу ч гэсэн яг тэр ёсоор «е» үсгийг авч хаяад Пьер эрсэн хариу: 666-тай тэнцүү L’ Russe Besuhof гэсэн үгээ олж авав. Энэ нээлт сэтгэлийг нь хөөрүүлэв. Апокалипсист зөгнөн ёрлож бичсэн тэр их үйл явдалтай хэрхэн, ямар шинжээр хэлхээ холбоотой болсон учраа өөрөө үл мэднэ. Гэхдээ тийм холбоо байна гэдэгтээ хоромхон зуур ч эс эргэлзэнэ. Наташад хайр сэтгэлтэй болсон: Христийн эсрэг үзэл, сүүлт од, 666, L'empereur Napoléon L’ Russe Besuhof энэ бүхэн нийлэн болж боловсрон, дэлгэрэн дэлбэрч, өөрийнх нь түгжигдэж байсан Москвагийн дадал заншлын мухардмал, өчүүхэн дорд ертөнцөөс суга татан гаргах учиртай байв. Орос оронд гаргасан уриа, армиас ирсэн сүүлчийн мэдээг сайн танил гүн Растопчинаас авч ирнэ гэж Пьер мөргөл болсон ням гарагийн өмнөх өдөр Ростовынхонд амласан билээ. Пьер өглөөгүүр гүн Растопчиныд очвол армиас дөнгөж ирээд байсан зарлагатай тэднийд тааралдав.

	Тэр зарлага бол Пьерийн танилуудын нэг, Москвагийн багт наадмын бүжигчин эр байв.

	— Бурхны тусыг бодож, намайг жаахан хөнгөвчлөх арга алга уу? Төрөл садныхандаа цэрэг эрсийн бичсэн цүнх дүүрэн захиа надад яваа гэж зарлага хэлэв.

	Тэдгээрийн дотор Николай Ростовоос эцэгтээ бичсэн захиа бас байв. Пьер тэр захиаг авав. Түүнээс гадна гүн Растопчин хаан эзнээс Москвагийнханд хандаж гаргасан, дөнгөж сая хэвлэгдсэн уриалга, армид гаргасан сүүлчийн тушаалууд, өөрийн сүүлчийн зарлал сэлтийг Пьерт өгчээ. Пьер армид гаргасан тушаалуудыг үзвэл тэдний нэгд алагдсан, шархтсан, шагнагдсан хүмүүсийн тухай мэдээ дотор Островнений тулалдаанд эрэлхэг зориг гаргасан учир дөрөвдүгээр зэргийн Георгийн загалмай шагнагдсан Ростовын нэр явж байлаа. Мөн тэр тушаалд ноён Андрей Болконскийг буудлагын онцгой хороон даргаар томилжээ. Болконскийн тухай Ростовынхонд дурсахын хүслэн байгаагүй боловч хүүг нь шагнасан мэдээг дуулган баярлуулах гэсэн хүслээ Пьер барьж эс ч адна. Тэгээд үдийн хоолон дээр очихдоо өөрөө авч очихоор уриалга, зарлал болон бусад тушаалыг үлдээгээд, хэвлэсэн тушаал, хүүгийнх нь захиа хоёрыг Ростовынхон руу урьдчилан илгээв.

	Гүн Ростопчинтой ярилцсан яриа, түүний санаа зовнисон, яарч тэвдсэн байдал, зарлагатай уулзсан уулзалт, армид үйлс явдал тун бүтэмжгүй буй тухай зарлагын ярьсан амарлингуй яриа. Москвад дайсны тагнуул баригдсан тухай цуу яриа, Наполеон намар болохын наана Оросын хоёр нийслэлд хоёуланд нь оччих юм сан гэж амласан бичиг Москвагаар тарсан тухай, хаан эзэн маргааш ирэх гэж буй тухай яриа, энэ бүхэн сүүлт од бий болсон, ялангуяа дайн эхэлсэн цагаас авхуулан Пьерээс салж өгөхгүй байсан ямар нэг юм болохыг хүлээсэн, үймрэн хямарсан сэтгэлийг нь дахин шинээр улам ч хүчтэй догдлууллаа.

	Пьерт цэргийн албанд оръё гэсэн бодол аль дивангарын төрсөн авч нэгд, мөнхийн энх амгаланг тогтоох, дайн устгахыг номлогч Масоны нийгэмлэгт багтдаг, түүнд өргөсөн тангаргаар холбоотой нь, хоёрдугаарт, цэргийн хувцас өмсөж, эх оронч үзлийг сурталчлагч үй түмэн хүнийг харсаар байж тийм алхам хийх нь зовуурьтай байсан энэ хоёр саад хийгээгүй сэн бол цэргийн албанд орохоо л нэг орох байсан билээ. Цэргийн албанд орох гэсэн бодлоо хэрэгжүүлж чадаагүй гол шалтгаан бол өөрөө 666 гэсэн араатны тоо учир холбогдол бүхий байсан орос Безухов мөн араатны эрх засаг төгсгөл болох их үйлст өөрийнх нь оролцох оролцолгоо урьдаас бүрмөсөн тодорхойлогдсон, тийм учраас өөрөө юу ч хийх учиргүй, харин юу болохыг л хүлээж байх ёстой гэсэн бүүр түүр төсөөллөөс нь л болж байлаа.

	Ростовынд ням гарагт хэзээ язааны тийм байдаг янзаараа дотно танилуудаас нь үдийн хоолон дээр хэл ирэв.

	Ростовынхныг амьхнаараа байхад нь уулзах гэж Пьер цагаас түрүүлж ирэв.

	Пьер энэ жил учиргүй таргалж, угийн ийм өндөр данхар биетэй, цац урт, бяр тэнхээгээр булиа байсандаа энэ их махандаа үүртээгүй сэн бол шалхайсан муухай харагдах байжээ.

	Пьер аахилж уухилан янцаглаж, амандаа юм үглэсээр шат руу гарч очив. Хөтөч нь хүлээх эсэхийг асуусангүй. Гүн Ростовынд ирснээс хойш арван хоёр цагаас нааш гарахгүй гэдгийг нэгэнт эс андана. Ростовын зарц цувыг нь тайлалцах, таяг, бүрх малгайг нь тосож авахаар баяртай ухасхийн очив. Пьер клубийнхний дадсан зангаар таяг, малгайгаа үүдний өрөөнд орхилоо.

	Ростовынд ирээд хамгийн түрүүнд барааг нь харсан хүн бол Наташа байлаа. Барааг нь харахаасаа өмнө үүдний өрөөнд цуваа тайлж байхдаа дууг нь сонсож билээ. Наташа танхимд ноотны дасгал хийн дуулж байлаа. Наташа өвдсөнөөсөө хойш дуулж байгаагүйг Пьер мэдэх тул гайхал төрүүлэн баясгав. Пьер хаалгыг нь сэмээрхэн нээж үдийн мөргөл дээр байсан хөх ягаан платьтайгаа өрөөн дотуур холхин, дуулж явааг нь үзэв. Пьерийг хаалга онгойлгох үед үүд тийш ухран дуулж явснаа цочир эргэн, Пьерийн махлаг тарган, гайхсан мэлэрсэн царайг харснаа царай нь час улайн, түргэн алхлан ирж, 

	— Би дуулж эхлэх санаатай оролдож байна. Ямар ч байсан, хичээл шүү дээ гэж уучлал гуйх мэт хэллээ.

	— Их догь.

	— Таны ирсэнд баярлаж байна! Би одоо их азтай байгаа! хэмээн тийм байхыг нь Пьер аль дивангарын үзээгүй урьдын баяр хөөртэйгөө хэлээд, — Николас Георгийн загалмай авсныг та мэдэж байгаа шүү дээ. Түүнд нь би учиргүй бахархаж байна гэв.

	— Мэдэлгүй яах вэ, би тушаалыг нь илгээсэн юм чинь. За тэр ч яах вэ, танд би саад хийхийн хүслэн алга гэж нэмж хэлээд зочдын өрөө рүү орохыг завдтал Наташа өөрийг нь зогсоов.

	— Гүн, миний дуулах тусгүй байна гэж үү? гэж хэлээд царай нь час улайснаа, Пьерээс нүд салгалгүй асуунгуй ширтэнэ.

	— Үгүй... Хаанаас даа? Харин ч... Ta юунд надаас тэгж асууна вэ?

	— Би өөрөө ч мэдэхгүй байна гэж Наташа шалавхан хариулав. Гэхдээ би таны сэтгэлд таалагдахгүй юм юу ч хийхийг хүсэхгүй байна. Ta над ямар их тус хүргэсэн, ямар их чухаг хүн болохоо та мэдэхгүй байна!.. хэмээн энэ үгийг дуулаад Пьерийн царай улайсныг эс анзааран түргэн түргэн ярина.

	— Тэр хүн, Болконский (энэ үгийг түргэн, шивнэн хэлэв). Орост дахиад алба хааж байгааг тэр тушаалаас би олж мэдлээ. Тэр хүн хэзээ нэгэн цагт намайг өршөөн хэлтрүүлэх болов уу, та юу гэж бодож байна? хэмээн өөрийнхөө тамир тэнхэл сульдахаас эмээж байсан учир яаруу ярьж буй бололтой түргэн түргэн ярьж, — Над муу санах болов уу? Ta юу гэж бодож байна? гэснээ дахин, —  Ta юу гэж бодож байна? гэв.

	Би бодохдоо... Түүнд өршөөгөөд байх юм юу ч байхгүй. Би тэр хүн байсан бол... гэснээ Пьер энэ дурсамжаасаа уламжлаад хэдийн Наташагийн сэтгэлийг засан тайтгаруулсан үедээ: Хэрэв би Болконский байгаагүй, ертөнцийн хамгийн сайхан сэтгэлт хүн байгаад, ганц бие байсан бол хайр сэтгэлээ өгөөч гэж өвдөг сөхрөн гуйх байсан даа гэж хэлсэн тэр үеийнхээ дурсамжийг дорхноо санаад, нөгөө л үг нь аман дээр гарч ирэв. Гэвч хүүхэн түүнд хэлэх завдал өгсөнгүй.

	— Тийм л дээ, та, та байсан бол ч хэмээн хүүхэн та гэдэг үгийг баясан хэлж, — Тэгвэл ч өөр хэрэг л дээ. Тан шиг уужим сайхан, цагаан сэтгэлтэй сайн хүнийг би мэдэхгүй юм байна. Тийм хүн байж ч таарахгүй. Тэгэхэд одоо ч гэсэндээ таныг байгаагүй бол би яах байсныг бүү мэд. Яагаад гэвэл... гэснээ нүдэнд нь нулимс хурж ирлээ. Тэгээд цааш эргэн, нот авч нүд рүүгээ ойртуулан дуулж эхэлснээ танхим дотуур нааш цааш холхиж эхлэв.

	Энэ үеэр зочдын өрөөнөөс Петя гүйж ирэв.

	Петя бол одоо Наташатай адилхан зузаан, улаахан уруултай, арван таван настай улаа бутарсан хөөрхөн хүү болжээ. Их сургуульд орохоор зэхэж байсан авч сүүлийн үед өөрийн анд Оболенскийтэй цуг торгон цэрэгт орохоор сэм шийдсэн ажээ.

	Өөрийгөө торгон цэрэгт авах үгүй хоёрыг мэдэж өгөөрэй гэж Пьерээс гуйсан юм.

	Пьер Петягийн үгийг дуулалгүй зочдын өрөөгөөр өнгөрвөл анхаарлыг нь өөр лүүгээ хандуулахын тулд гараас нь угзчив.

	— Миний захисан юм юу болсон вэ. Пьер Кирилыч, гайгүй л дээ хэлчих! Ганц найдах хүн минь л та шүү гэж Петя царайчилна.

	— Өө нээрэн, чи юм захисан л даа. Торгон цэрэгт орох бил үү? Хэлье, хэлье, одоохон бүгдийг нь хэлье.

	— За юу болсон бэ, эрхэм нөхөр минь, тунхгаа олоо юу? гэж хөгшин гүн асуугаад, — Гүн ахай өнөөдөр Разумовын үдийн мөргөл дээр очиж, шинэ мөргөл дуулжээ. Их сайхан мөргөл гэнэ гэв.

	— Олсон олсон. Хаан эзэн маргааш заларна... гэж Пьер хариулав. Тайж нарын ер бусын хурал болох юм байх. Мянган хүн тутмаас арван хүн цэрэгт татна гэлцэж байна. Нээрэн тийм, танд баяр хүргэе.

	— Тэгсэн, тэгсэн, яамай даа. За тэгээд армиас юу дуулдана?

	— Манайх дахиад ухарсан гэнэ. Смоленскийн дэргэд очоод байгаа гэлцэнэ гэж Пьер хариулав.

	— Еэ бурхан минь, бурхад минь! Тунхаг чинь хаа байна? гэж гүн асуув.

	 

	— Яриа алга! Өө, нээрэн тийм л дээ! гэснээ Пьер хармаагаа онгичиж эхэлсэн авч олж эс чадна. Пьер хармаануудаа ухсан чигээр, энэ үеэр орж ирсэн гүн ахайн гарыг үнссэнээ дуулахаа зогссон авч зочдын өрөөнд эс ирсэн Наташагийн орж ирэхийг хүлээсэн бололтой ийш тийш дүрлэгэнэн харна.

	— Энэ чинь би бүр хаанаа хийснээ мэддэггүй шүү гэж Пьер хэлэв.

	— Юм бүхнээ дандаан л гээж байх юмаа даа гэж гүн ахай хэлэв.

	Наташа сэтгэл нь догдлон, дотор нь онгойсон байртай орж ирснээ Пьер өөд дуугүй харан суув. Урьд нь баргар байсан Пьерийн царай Наташаг орж ирмэгц баясаад явчхав. Тэгээд бичгээ эрэх зуур Наташа тийш хэдэнтээ харав.

	— Ийм юм байдгаа би гэртээ мартчихжээ, яваад ирье. Заавал...

	— Хоолноос хоцорно шүү дээ.

	— Еэ хөтөч бас яваад өгсөн юм байна.

	Гэтэл уг бичгийг үүдний өрөөн дотуур эрэхээр явсан Соня түүнийг Пьерийн бүрх малгайнхаа дотор завсар нямбайлан хавчуулсныг нь олов. Пьерийг унших гэвэл өвгөн ван түүнийг уншихыг ихэд амтархан хүлээж байсан бололтой, 

	— Үгүй, хоолны дараа гэж хориглов.

	Хоолны дараа, шинээр Георгийн одон хүртэгчийн эрүүл мэндийн төлөө шампан дарс уух үеэр Шинжин гүрж хөгшин ноёгтойн өвдсөн тухай, Москвагаас Метивьегийн алга болсон тухай, нэг германыг Растопчин дээр авчран, энэ бол өвдгөн мөөг (гүн Растопчин өөрөө тэгж ярьжээ) гэсэн тухай, гүн Растопчин түүнийг өндгөн мөөг биш, ердөө л хөгшин мөөгөн герман гэж ард олонд хэлээд суллаж тавиулсан тухай хотын сониныг ярив.

	— Барьж байна, барьж байна. Би гүн ахай үүнд хүртэл францаар бага ярьж бай гэж үглээд байгаа юм. Одоо тэгдэг цаг биш гэж гүн хэлэв.

	— Ван Голыцын орос багш авч, оросоор сурч байгаа гэж дуулав уу? Гадаа гудамжинд францаар ярих осолтой болж байна шүү гэж Шиншин өгүүлэв.

	— Гүн Петр Кирилыч, журамт цэрэг цуглуулж эхлэх үед та ч гэсэн мордох хэрэг болж байна уу? хэмээн Пьерт хандан хөгшин гүн хэлэв.

	Пьер үдийн энэ хоолны турш бодлогошронгуй, дуугүй байж, гүнг ингэж асуух үед ч үл ойлгосон адил өөдөөс нь гөлрөн харснаа: 

	— Тэгэлгүй яах вэ, дайнд явна гэснээ, — Үгүй дээ? Би ямар элэнцгээрээ байлдагч болох билээ! Ингэхэд ер нь юм бүхэн хачин, маш хачин байна шүү! Би өөрөө ч гэсэн ойлгох юм алга. Би цэрэг дайны сонирхлоос их ангид хол хүн болохоор мэдэх юм алга. Гэхдээ одоо цагт чинь хэн ч өөрийнхөө төлөө хариуцлага хүлээж эс чадна гэв.

	Гүн хоолны дараа хүнхэр сандалд тухлан уужуу тайвуу сууж, унших уран чадвараараа алдаршсан Соняг унш гэж буурилхуу царайлан хэлэв.

	«Тэргүүн хаан ширээт нийслэл манай москвагийнханд:

	Дайсан этгээд асар их хүчтэйгээр Орос орны дэвсгэр нутаг руу орж ирлээ. Дайсан энхрий хайрт эх орныг минь цөлбөн хоослохоор ирж явна» хэмээн Соня шингэн дуугаар нямбайлан уншиж эхлэв. Гүн нүдээ анин, зарим газар нь янцаглангуй амьсгалан чагнана.

	Наташа Пьер эцэг хоёр луугаа ээлжлэн эгц өөдөөс нь ширтэж цэх шулуун сууна.

	Наташагийн ширтэж буйг Пьер мэдрэн өөдөөс нь харахгүйг хичээнэ. Тунхгийн ёслол төгөлдөр илэрхийлэл тааралдах бүрийн тоолон гүн ахай ууртай, зэмлэх мэт толгой сэгсэрнэ. Энэ бүх үгийг хүүдээ учирч буй аюул мөддөө зогсохгүй гэсэн үг гэж үзнэ. Шиншин инээд доог хийх анхны эгзэг таармагц: Сонягийн уншиж буйг, гүн юу хэлэхийг, өөр аятайхан шалтаг гарахгүй бол тунхгийг ч дооглон инээхээр зэхсэн нь илт жуумалзана.

	Соня Орос оронд учирч буй аюул ослын тухай, хаан эзнээс москвагийнханд, ялангуяа алдарт тайж нарт тавьж буй найдварын тухай уншаад, өөрийнх нь уншиж буйг анхааран чагнаж буйгаас төлөв зовсондоо хоолой нь чичирсээр: «Эдүгээ дайсны нэвтрэх замыг хаацайлан зогсож байгаа, дайсны хаагуур цөмрөн орж ирлээ ч гэсэн дайсныг ялан хиар цохихоор дахин бэлдэж буй манай журамт бүх цэргээ удирдан, зөвлөлдөхийн үүднээс бид өөрийнхөө нийслэлийн болон журамт бусад улсынхаа ард олны дунд нэн даруй хүрэлцэн очно. Бид мөхнө хэмээн ёрлож буй үг нь тэдний хар толгой дээр бууж, Европ дахиныг боолчлолоос ангижруулах үйлс Орос орны нэр төрийг дуурьсган цуурайтуулах болтугай!» гэсэн сүүлчийн үгсийг уншив.

	— Аргагүй л мөн дөө! хэмээн гүн дуу алдаад, нойт даасан нүдээ нээснээ, цуутай гашуун давс бүхий шил хамарт нь ойртуулсан юм шиг хэдэнтээ янцаглан уухилав. Хаан эзнээ тэг л гэж дуугардаг юм бол бид юугаа ч хайрлахгүй, бүхнээ барьцад өргөе.

	Гүнгийн эх оронч үзлийг дооглохоор зэхсэн үгээ Шиншиний хэлж амжаагүй байтал Наташа суудлаасаа босон харайж, эцэг рүүгээ ухасхийн очоод:

	— Ямар гоё вэ, аав аа! хэмээн эцгээ үнсэнгээ хэлээд, санаа сэтгэл нь сэргэхийн хамт нөгөө дахин сэргэж эхэлсэн санаандгүй сээтэн хаях байдлаараа Пьер өөд хяламхийн харлаа.

	— Эх оронч бүсгүй юм даа! гэж Шиншин хэлбэл, 

	— Огтхон ч тийм биш, зүгээр л... Танд юм бүхэн инээдэм доогтой санагдах юм. Гэтэл энэ бол доог биш... гэж Наташа гоморхонгуй хэлэв.

	— Ямар юмных нь доог! гэж гүн давтан хэлээд, — Хаан эзнийг тэг л гэж дуугардаг юм бол бид бүгдээрээ хөдөлнө... Бид чинь зүгээр нэг германчууд биш шүү дээ...

	— Зөвлөлдөхийн тулд гэж хэлсэн үгийг та анзаарав уу? гэж Пьер асуув.

	— За яахын тулд байдаг байлаа ч гэсэн...

	Гэтэл энэ үеэр өөрийг нь хэн ч анзаараагүй байсан Петя эцэг дээрээ очиж, царай нь час улайчихсан, нэг бол эвдэрч яваа бүдүүн дуугаар, үгүй бол нарийн шингэн дуугаар:

	— За одоо би аавд, ээжид ч гэсэн дээ бас, та нар юу л гэдэг байна хамаагүй хэлэх гэснээ би шулуухан хэлчихье. Ta нар намайг цэргийн албанд явуул гэдгийг би шууд хэлье. Яагаад гэвэл би ингэж байж чадахгүй нь... за энэ л байна... гэв.

	Гүн ахай дээшээ тэнгэр өөд хирдхийн харснаа зүхэн шогшроод, нөхөртөө хандан ууртайгаар:

	— Мөн тохиров оо! гэж хэлэв.

	Гэтэл гүн догдолсон сэтгэлээ дараад:

	— За за. Бас нэг лут дайчин гарч ирэх нь! Тэнэг зангаа орхи суралцах хэрэгтэй шүү дээ гэв.

	— Энэ тэнэг зан биш, аав аа. Оболенский Федя надаас залуу, тэгсэн атлаа бас явж байна. Хамгийн гол нь одоо... гэснээ дуугүй болон хөлс чийхран царай улайж, эх орон аюулд учраад байхад тэртэй тэргүй юу ч сурч чадахгүй гэж дуугарав.

	— Болоо, болоо, тэнэг юм яриад...

	— Петя! Би чамайг дуугүй бол гэж хэлж байна хэмээн гүн зандарснаа царай нь зэвхийрэн бага хүүгээ гөлрөн ширтэж буй эхнэр өөдөө харав.

	— Би танд харин хэлж байна шүү. Петр Кирилович ч хэлээд өгнө дөө...

	— Дэмий юм бүү ярь гэж би чамд хэлж байна шүү. Өлгийнөөсөө гараагүй шахуу байж бас цэргийн албанд явах санаатай! За за, би чамд хэлж байна шүү гэснээ гүн амрахынхаа өмнө өрөөндөө дахин нэг уншиж үзэх гэсэн бололтой тунхаг бичгийг авч гарлаа.

	— Петр Кирилович, аль вэ явж тамхи татах уу.

	Пьер балмагдан тээнэгэлзсэн байдалд оров. Өөр лүү нь хэзээ хэзээнээс энхрий ялдам зогсоо зайгүй ер бусын тормолзон ширтэх баясгалантай харц Пьерийг тийм байдал оруулав.

	— Үгүй дээ, би гэртээ харьдаг юм билүү...

	— Юу харих гэж, та ч оройг манайд өнгөрүүлнэ гэсэн шүү дээ... Ер нь ч тэгээд ховорхон ирдэг боллоо. Миний энэ... гээд гүн Наташа руугаа заан цайлган цагаанаар, — Таныг байхад л баясгалантай байх юм... гэв.

	— Нээрэн, би мартаж орхижээ... би заавал харилгүй горьгүй... хэрэг байна... гэж Пьер яаран хэлэв.

	— За тэгвэл баяртай хэмээн гүн бүр өрөөнөөс гарах үедээ хэлэв.

	— Ta юу болоод явах гээд байгаа юм? Сэтгэл чинь яагаад үймэрч орхив оо? Юунаас болов?.. хэмээн Наташа Пьерийн өөдөөс өдөх мэт ширтэн шална.

	«Чамд хайр сэтгэлтэйгээс болоод тэр» гэж хэлэх гэсэн боловч хэлсэнгүй, чихнийхээ омгийг тултал улайснаа доош харав.

	— Танайд цөөн ирж байсан нь дээрээс... надад ерөөс хэрэг байхгүйгээс... болоод...

	— Юунаас гэнэ ээ? Үгүй, хэл л дээ гэж Наташа эрс зоримог эхэлснээ гэнэт дуугүй болчхов. Хоёул бие биеэ хэлмэгдэнгүй бантан ширтэнэ. Пьер инээмсэглэх гэж оролдсон авч эс чадна. Инээмсэглэх гэсэн нь үрчийн ярвайж, тэгээд Наташагийн гарыг үнсээд, гарч одлоо.

	Пьер дахиад Ростовынхоор ер ирэхгүй гэж өөрөө дотроо шийдэв.

	 

	 

	XXI

	 

	Петя эрс татгалзсан хариу авмагц өрөөндөө очиж үүдээ түгжээд ганцаараа болсон хойноо элгээ хаттал уйлж авав. Нүдээ бөлцийтөл уйлчихсан, дув дуугүй, уруу царайлан цайнд орж ирэхэд нь бүгд анзаараагүй царай гарган цай цүүгээ ууна.

	Маргааш өдөр нь хаан эзэн ирэв. Ростовын гэрийн зарц нараас хэд хэдэн хүн хааныг үзэхээр явъя гэж гуйв. Энэ өглөө Петя удтал нямбайлан хувцаслаж, үсээ самнаж, цамцныхаа захыг томчуулынх шиг янзлав. Толины урд очиж хөмсгөө зангидан, гараа элдвээр хөдөлгөн мөрөө хавчиж үзсэнээ, эцэст хэнд ч эс хэлэн гадуур цамцаа өмсөж, хүн амьтанд харагдахгүйн тулд гэрээсээ арын довжоогоор гарч одов. Петя хаан эзний байгаа тэр газар луу шууд очиж, бойдаа нарын нэгэнд нь (хаан эзнийг хэзээд бойдаа нар хүрээлж байдаг юм шиг санагдана) өөрийгөө гүн Ростов гэдэг байна, хэдий нас залуу цус шингэн ч эх орондоо хүчин зүтгэхийг хүсэж байна, үнэнч байхад залуу нас саад болж чадахгүй... бэлхэн байна гэж шуудхан учраа хэлэхээр шийдвэрлэжээ. Петя явахаар зэхэж байхдаа бойдаад хэлэхээр олон сайхан үг зэхжээ.

	Петя өөрийгөө чухамдаа хүүхэд учраас л (өөрийнх нь залууг хараад бүгд гайхна гэж хүртэл Петя бодно) хаан эзэнд бараалхаж чадна гэж найдна. Түүнийхээ хамт захаа янзалсан, үсээ самнасан байр байдал, алгуур намбархаг алхаагаараа том хүний буурь зааж харагдахыг хүсжээ. Гэтэл гэрээсээ холдох тусам, Кремлийн дэргэд улам бүр олноор ирсээр байгаа зөн олныг харан сатаарах тусам насанд хүрэгчдийн төрх болох алгуур алхаа, намбархаг байдлаа улам бүр мартана. Кремльд тулж очоод өөрийгөө няц шахуулахгүй сэн гэдэг талаар санаа тавих болж, тохойгоор ёврох байртай шийдмэг ёрдойлгож эхлэв. Гэтэл Троицкийн дааман хаалгаар орж явахад нь түүний шийдмэг бүх төрхийг үл хайхран, Кремль рүү ямар эх оронч зорилготой явааг нь лав мэдээгүй буй хүмүүс өөрийг нь хананд наан шахсан учир дуулгавартай хүлцэн зогсож, хүнхэр дааман доогуур түн түнхийн чимээтэй явж орох сүйх тэргүүдийн өнгөрөхийг хүлээх ёстой болжээ. Петягийн дэргэд нэгэн авгай зарцын хамт, хоёр худалдаачин, чөлөөнд гарсан цэрэг зогсож байлаа. Хаалган завсар нэлээд зогссоноо бүх сүйх тэрэгний явж өнгөрөхийг хүлээж эс чадаад бусдаас түрүүлэн цааш хөдлөхийг хүссэн учир тохойгоороо ёврон зүтгэж эхлэв. Гэтэл урд нь зогсож байсан, хамгийн түрүүн ёврон түлхсэн авгай;

	— Агь чи юу гэж түлхэнэ вэ, бүгд зогсож байгааг харахгүй байна уу. Юунд зүтгэнэ вэ? гэж зандрав.

	— Бүгд л ингэж зүтгэж байгаа юм чинь гэж зарц хэлээд бас тохойгоороо ёвчин Петяг дааманы өмхий булан руу шахаж орхив.

	— Петя нүүр лүүгээ урсах хөлсийг гараараа арчсанаа, гэртээ томчуулын адил нөгөө учиргүй засаж янзалсан, эдүгээ хөлсөнд нь норсон захаа засаж янзлав.

	Петя одоо өөрийгөө намбагүй байр төрхтэй байгаагаа мэдрэн, хэрэв иймэрхүү төрхтэй бараалхах юм бол бойдаа өөрийг нь хаан эзэнд хэрхэвч бараалхуулахгүй дээ хэмээн бодохоос айдас хүрнэ. Гэтэл өөр газар очин хувцас хунар, үсээ янзалъя гэхэд энэ шахцалдаанаас мултрахын ямар ч бололцоогүй. Хажуугаар гарсан генералуудын нэг Ростовынхны танил байлаа. Түүнээс Петя туслалцаа гуйх юм уу гэснээ эрэлхэг зоригтоо ичгэвтэр юм уу даа гэж үзэв. Сүйх тэрэг бүгд явж өнгөрмөгц бөөгнөрсөн олон сад тавин, хүн амьтныг дүүрэн шаваастай буй талбай руу Петяг түрэн авч очив. Талбайгаар тогтохгүй, ташлага, байшингийн дээвэр, хаа сайгүй хүн амьтан шаваастай байх ажээ. Петя талбай дээр гармагц бүх Кремль дүүрэн хонх дүнгэнэн, хүн амьтан баясгалантай дүнгэнэлдэн ярих нь тодхон сонстоно.

	Нэг үе талбай дээр овоо сэлүүн байснаа гэнэт хүн бүгдийн нүүр нэгэн зүг эргэн, хаашаа ч юм осолгүй л урагшаа бүгд ухасхийв. Петяг амьсгалах ч тэнхэлгүй болтол шахаж, бүгд л «Ура!, Ура!, Ура!» гэж хашхиралдана. Петя өлмий дээрээ өндийн, түлхцэлдэн, нудралцах авч эргэн тойрон буй хүмүүсээсээ өөр юу ч эс олж харна.

	Хүн бүгдийн царайд баясан, уярсны нэгэн ижил байр төрх илэрнэ. Петягийн дэргэд зогсож байсан нэг худалдаачийн авгай эхэр татан уйлж, нулимсаа мэлмэртлээ асгаруулж харагдана.

	Авгай нулимсаа хуруугаараа арчих зуур:

	— Хаан эцэг, бурхан шүтээн, багш лам минь! гэж бувтнана.

	— Ура! гэж тал бүрээс хашхиралдана.

	Хуран цугласан олон хурам хэртэй нэг газраа зогсож байснаа дараа нь дахиад л урагшаа ухасхийлдэв.

	Петя энэ хурамд өөрийгөө ч, өрөөл бусдыг ч бүгдийг нь алахад бэлхэн буй юм шиг өөрийнхөө юу болж байгааг эс ухааран шүдээ зуун улангасан араатан мэт нүдээ дүрлийлгэж тохойгоороо ёврон «Ура!» гэж хашхирсаар урагшаа зүтгэж гарлаа. Гэтэл мөн өөр шиг нь улангассан царайлж, мөн тэгж «Ура!» хашхирсан хүмүүс хажуугаас нь дайран зүтгэнэ.

	«Хаан эзэн гэдэг маань ийм л увдистай хүн байдаг юм байжээ. Миний түүнд өргөдөл өгнө гэдэг ч бардаггүй даваа юм байна. Дэндүү зоримог хэрэг юм байна, ярьдаггүй хэрэг!» гэж Петяд бодогдоно. Урагшаа нөгөө л ум хумгүй зүтгэсээр байсан хэр нь урд талын хүмүүсийн дал мөр дээгүүр улаан цэмбэ дэвссэн урт нарийхан хоосон зай зурсхийгээд далд оров. Гэтэл энэ үеэр түлхэлдсэн олон гэдрэг найган (цуваа руу дэндүү түрэн очсон олныг цагдаа нар гэдрэг түрж буй ажээ: хаан эзэн ордноос Успенскийн цогчин дуган руу явж оржээ), тэгтэл Петягийн хажуу хавирга руу хачин чанга дэлсэн, үхтлээ шахагдсан учир нүд юу ч юм харахгүй болон харанхуйлж, улмаар ухаан алдав. Тэгээд эцэст ухаан орвол элэгдсэн хуучин хөх жанч бүхий, буурал сууж яваа даахирсан үстэй ямар нэг санваартан, лав унзад бололтой хүн өөрийг нь нэг гараараа сугадан, нөгөө гараараа шахагч олноос хаацайлан хамгаалж байлаа.

	— Агийг дарчихлаа! гэж даамал хэлээд, — За яаж байна, арай дээр болов уу... Гишгэгдчихлээ, дарагдчихлаа! гэв.

	Хаан эзэн Успенскийн цогчин дуганд явж оров. Цугласан олон дахин цэгцэрч, энэ зуур даамал зэвхий цагаан царайлан үл амьсгалах Петяг хаан их буу руу гаргаж ирэв. Хэд хэдэн хүн Петяг өрөвдөн шавбал гэнэт бүх хуран цуглагсад түүнийг анзааран, тэгээд хөвүүнийг шахацгаав. Нүүрэн талд зогсож байгсад нь хөвүүнд туслан, гадуур цамцных нь товчийг тайлж, их бууны суурь довжоон дээр суулгаад, өөрийг нь гишгэсэн хүнийг зэмлэх ажээ.

	— Ингэж үхтэл нь дарах гэж байх уу. Юу гэсэн үг вэ? Хүнийг алах нь уу? Хар л даа, хөөрхий, цаас шиг хохимой цагаан болчихжээ гэлцэх дуу гарна.

	Петя түдэлгүй бүрэн ухаан орж, нүүр нь хуучин өнгөндөө ороод өвдөхөө больж, ийнхүү түр аягүй байдалд орсныхоо шанд олж авсан их бууныхаа довжоон дээрээс энэ үеэр буцах учиртай хаан эзнийг олж харахыг найдав. Петя өргөдөл өгөх тухай одоо бодохоо нэгэнт больжээ. Харин хаан эзний барааг олж хардаг юм бол өөрийгөө их азтай хүн гэж тооцох байлаа.

	Хаан эзнийг ирснийг тохиолдуулан хурсан хурал, Турктэй найрамдал байгуулсанд зориулан хурсан хурал-энэ хоёр хослон Успенскийн цогчин дуганд үйлдсэн мөргөлийн үеэр талбайд хурсан олон тархаж азнажээ. Квас хэмээх эсгэлэн шар ус, амтат боов, Петягийн, онцгой дуртай намуу цэцэг сэлт хашхирсан, үүргийн худалдаачид бий болж, ердийн яриа хөөрөө сонстоно. Нэг худалдаачны авгай хүзүүнийхээ урагдсан ноосон ороолтыг харуулан, ямар их үнэтэй авснаа хэлэн харамсана, нөгөө нэг нь одоо ч торгомсог бүх эд их үнэд оржээ гэнэ. Петяг аварсан нөгөө унзад нэгэн түшмэлтэй эдүгээ ариутгах ёслолын мөргөлийг ямар ямар лам үйлддэг уншдаг тухай ярилцана. Унзад хурал хурах гэдэг үгийг хэд хэд хэлбэл Петя юу гэсэн үг болохыг эс ойлгоно. Хотын хоёр залуу борчуул самар цөмсөн зарц хүүхнүүдтэй тоглоом тохуу хийлдэнэ. Энэ бүх яриа, ялангуяа Петягийн насан дээр өөрт нь онцгой сонирхол татдаг хүүхнүүдтэй ярилцсан тоглоом тохууны энэ яриа одоо Петягийн сонирхлыг эс татна. Петя их бууныхаа суурь довжоон дээр суугаад хаан эзний тухай түүнд ямар их хайртай тухайгаа нөгөө л сэтгэл хөөрсөн янзаараа бодно. Өөрийг нь хүмүүс гишгэлсэн үед өвдсөн, айсан бодол нь сэтгэл хөөрсөн бодолтой нь давхцахдаа энэ хурмын чухгийг ухамсарлах ухамсрыг нь улам ч даамжруулав.

	Тэгтэл гэнэт эргийн зүгээс их буугаар буудах сонстон (үүнд Турктэй найрамдал байгуулсныг тэмдэглэн буудлага хийж байлаа) хүмүүс хэрхэн буудаж байгааг үзэхээр эргийн зүг ухасхийлдэв. Петя бас тийшээ гүйх гэвэл агийг асрамждаа авсан унзад хөвүүнийг тийш нь явуулсангүй. Буудах нь үргэлжлэн Успенскийн цогчин дуганаас офицер, генерал, бойдаа нар гүйлдэн гарч, дараа нь өөр бусад хүн тийм ч яаруу биш гарч ирэхэд хүмүүс малгайгаа авцгаан, их буу үзэхээр гүйлдсэн хүмүүс буцаад гүйлдэв. Хамгийн сүүлд нь дуганы хаалгаар мундар, тууз бүхий дөрвөн эрэгтэй гарвал хурсан олон дахин: «Ура! Урa!» хэмээн хашхиралдана.

	— Аль нь вэ? Хэд дэх нь вэ? гэж Петя уйлагнасан дуугаар дэргэдэх хүмүүсээсээ асуувч хэн ч хариу эс дуугарна. Хүн бүхэн учиргүй шохоорхсон байжээ. Петя баярласнаас нүдийг нь бүрхэн ирэх нулимснаас болоод тодхон ялган харж эс чадах тэр дөрвөн хүний нэгийг нь хаан эзнийг мөн болов уу хэмээн сонгон авч тэр хүн нь хаан эзэн биш байсан боловч түүн дээр хамаг баяр хөөрөө төвлөрүүлж, галзуу юм шиг «Ура!» гэж ум хумгүй орилон, чухам юу болдог байлаа ч гэсэн маргааш заавал цэрэг болно гэж хатуу шийдэв.

	Цугласан олон хаан эзний хойноос даган хошуурч, ордон хүрээд сая тарж эхлэв. Цаг их орой болж, Петя хэл дээр юу ч тавиагүй учир гэдэс өлсөн, хөлс нь цутгана. Гэвч харихаар явсангүй, улам цөөрсөөр буй авч зэгсэн олуул ордны урд зогсон, хаан эзний барьсан зоогийн үеэр ордны цонх өөд ширтэн, өөр ямар нэг юм хүлээн, хаан эзний барьсан зоогт залагдан довжоо руу хүрч буй түшмэл, ширээний ард үйлчлэн цонхны цаана сүүтгэнэх гэрийн зарц нарын аль алинд нь атаархах сэтгэл төрнө.

	Хаан эзний зоог дээр Валуев цонхоор харснаа:

	— Ард олон эрхэмсэг таны барааг харах сан гэж горилоор л байна гэв.

	Зоог дуусаж хаан эзэн амталсан боов идэж дуусаж байснаа босон, тагт дээр гарав. Петя дунд нь зогсож байсан ардууд тагтны зүг ухасхийлдэв.

	— Сахиулсан тэнгэр, хаан аав! Ура! Хаан эцэг!.. гэж ард олонтой цуг Петя бас хашхиран, дахиад л авгай хүүхнүүд, зарим уяхан сэтгэлтэй харчуул, түүний дотор бас Петя баярласандаа болоод уйлцгаав. Хаан эзний барьж байсан боовноос нэлээн томоор хугаран тагтны хашлага дээр тэндээсээ газар унав. Тагтанд бүхнээс ойр зогсож байсан урт дээлтэй хөтөч тэр боовны хугархай өөд үсрэн шүүрч авбал цуглагсдын зарим нь хөтөч рүү ухасхийв. Хаан эзэн үүнийг анзаараад тавагтай боов авчруулан тагт дээрээс боов шидэж эхлэв. Петягийн нүд нь улайн, дарагдах вий гэж болгоомжлохын зэрэгцээ боов өөд үсрэв. Яах гэж гэдгээ өөрөө эс мэдэвч хааны гараас нэг боов авах, бас түлхэгдэн унагагдахгүй байх хэрэгтэй байлаа. Тэгээд дээш үсэрснээ боов барьж авч байсан нэг эмгэнийг унагааж орхив. Эмгэн хэдий газар хэвтэвч өөрийгөө дийлдсэн гэж үзсэнгүй эмгэн боовыг авахыг хичээвч, гарт нь эс баригдана. Петя эмгэний гарыг өвдгөөрөө дайран боовыг нь шүүрэн авч хождохоос айсан мэт, бүр сөөнгөтөж гүйцсэн хоолойгоор дахиад л «Ура» хашхирав.

	Хаан эзэн буцаж ороход, үүний дараа хүмүүсийн олонх хэсэг нь тарж эхлэв.

	— Би жаахан хүлээж азная гэж хэлээгүй юу,  яг ёсоор болоо биз хэмээн хүмүүс зүг зүгээс баяртай ярина.

	Петя хэдий баяртай байсан авч гэр лүүгээ буцна гэхээс, бас энэ өдрийн бүх жаргал ингээд дууслаа гэж бодохоос уйтгартай санагдана. Петя Кремлиэс гэр лүүгээ явсангүй, харин өөрийн анд нөхөр, арван таван настай, цэргийн хороонд орчихсон Оболенскийндээ очихоор явав. Тэгээд гэртээ ирсэн хойноо хэрэвзээ өөрийг нь цэрэгт явуулдаггүй юм бол оргоод явчихна гэж гэрийнхэндээ эрс шулуун хэлэв. Маргааш өдөр нь гүн Илья Андреич хэдийгээр бүрмөсөн буулт хийгээгүй ч Петяг цэргийн аль болох аюул осолгүй ангид хэрхэн оруулж болохыг мэдэхээр явжээ.

	Үүний нөгөөдрийн маргааш нь буюу арван тавны өдрийн өглөө Слободын ордны үүдэн дээр тоо томшгүй олон сүйх тэрэг зогсож байлаа.

	Танхимд хүн пиг дүүрэн. Нэгдүгээр танхимд тайж хувцастай тайж нар хоёрдоход нь урт сахал, хөх цамц, медаль сэлт бүхий худалдаачид хуран цуглажээ. Тайж нарын хурлын танхимд бөөн шуугиан дүнгэнээн, хөл хөдөлгөөн болно. Хаан эзний хөргийн доорх нэгэн урт том ширээний ард өндөр түшлэг бүхий сандлууд дээр ихэс амбас сууна. Гэвч олонх тайж танхим дотуур холхилдоно.

	Өдөр болгон Пьерийн нэг бол клубт, үгүй бол гэр орондоо байхад нь хардаг нөгөө тэр бүх тайж одоо бүгд тайж хувцастай байх нь зарим нь Екатеринагийн, зарим нь Павелын, зарим нь Александрын үеийн цоо шинэ, нөгөө нэг хэсэг нь тайж нарын нийтлэг хувцастай байх агаад энд бүгдээрээ тайж хувцастай байх нь энэ зүсэн зүйлийн, хөгшин залуу, танил хүмүүсийг нэг л хачин, жигтэй сонин болгожээ. Ялангуяа харалган, шүдгүй, халзан, мэлзэн шар тослог буюу хатангир хорчгор өвгөд бүр ч этгээд гаж харагдана. Тэд дийлэнхдээ суудал дээр дуу шуугүй сууна. Хэрэв явж, ярилцах ахул хэн нэг залуухандаа наалдана. Талбай дээр Петягийн харсан хүмүүсийн царай шиг энэ бүх хүний царай хачин тэс гаж шинжтэй нь ямар нэг ёслол төгөлдөр юмыг бүгдээрээ хүлээх, өчигдөрхний, ердийн хөзөр тоглогчид, алиа тогооч, тарган цатгалан Зинаида Дмитриевна байгсдын завсрын байдал ажиглагдана.

	Пьер өөрийг нь гонзгор нарийхан болгосон тайж хувцас аль өглөө өмссөндөө бие баригдаж танхимд байж байлаа. Пьерийн сэтгэл учиргүй хөдөлсөн байсан нь тайж нараар тогтохгүй худалдаачид ерөнхий давхрааныхан оролцсон ер бусын хурал болох гэж байгаа нь аль хэдийн мартагдсан ч гэсэн зүрх сэтгэлд нь гүнээ шингэсэн олон даяараа эвсэн тохиролцох тухай, мөн францын хувьсгалын тухай зэрэг өдий төдий бодол санааг нь өндийлгөн сэргээжээ. Хаан эзэн ард олонтойгоо зөвлөлдөхөөр нийслэлд ирнэ гэсэн үг уриалгад байсныг анзаарсан нь энэ үзэл бодлыг нь батжуулна. Энэ утгаар өөрийнх нь аль дивангарын хүлээж байсан, чухаг нэгэн зүйл ойртон ирж байна гэж бодон танхим дотуур нааш цааш холхин явж, хүмүүсийн нүүр царайг харан, тэдний яриа хөөрөөг чагнах авч өөрийнх нь бодол санааг эзэмдсэн тэр бодлын илрэл ер эс цухуйна.

	Хаан эзний тунхгийг уншин сонсгож бишрэн баясах сэтгэл төрүүлсэн авч дараа нь бүгд юм хүм ярилцан тарж эхлэв. Хаан эзнийг орж ирэхэд тайж нарын тэргүүн хаана зогсож байх вэ, хаан эзэнд зориулсан багт наадам хэзээ хийх вэ, хошуу хошуугаар хуваагдах уу, аль бүх губернээрээ нийлэх үү... гэсэн яриа л Пьерт сонстоно. Гэтэл асуудал дайны тухайд, тайж нарыг яахын тулд цуглуулсан тухайд тулж ирмэгц яриа хөөрөө тодорхой бус, эрс шийдэмгий биш болоод явчихна. Хүн болгон л ярихаасаа сонсохыг илүүчилнэ.

	Танхимын нэгд чөлөөнд гарсан усан цэргийн хувцастай, дунд хэр насны, түс тас зоримог, гоёмсог эр ярьж, хүмүүс түүнийг тойрон шавжээ. Пьер яриа дэлгэгчийн дэргэд үүссэн бүлгэмийнхний дэргэд хүрч, яриаг нь чагнаж эхлэв. Хуран цугласан олны дундуур нүдэнд дулаахан мишээн инээмсэглэсээр явах, хүн бүхний таних, Екатеринагийн үеийн воевод урт хормойт дээл өмссөн гүн Илья Андреич бас энэ бүлэг рүү ирж, бусдын яриа хөөрөөг сонсдог хэзээ язааныхаа зангаар эелдэг төвшнөөр инээн яригчийн үгийг зөвшөөрсний тэмдэг болгон толгой дохин сонсож эхлэв. Чөлөөнд гарсан усан цэрэг дэндүү аймшиггүй ярина. Энэ нь түүний яриаг сонсогчдын царай байр төрхөөс, Пьерийн мэдэх хамгийн дуулгавартай, дуу шуугүй номхон гэгдэх хүмүүс яриаг нь үл сайшаан сэмхэн холдох буюу үг зөрж буйгаас мэдэгдэнэ. Пьер бүлгэмийн гол руу зүтгэн орж, яриаг нь чагнаснаа, яриа дэлгэгч маань Пьерийн санасныг бодох нь ээ тэс ондоо утгаар үнэхээр чөлөөт үзэлтэй хүн юм байна гэдгийг үнэмшив. Усан цэрэг тайж нарын баргил бүдүүн, онцгой тод сайхан, уянгалуу дуугаар, «Р» үсгийг франц маягаар дуудан, гийгүүлэгч үсгийг хасан маяглуулж сурмаг эрдүү ярина.

	— Смоленскийнхан биднийг төрд журамт цэрэг гарна гэж зөвлөжээ. Смоленскийнхан бидэнд энэ чинь зарлиг юм уу? Москва мужийн буянт тайж нар бидэнд эзэн хаандаа үнэнчээ харуулах хэрэгтэй гэж үзвэл үүнээс өөр арга олно шүү дээ. Долоон онд журамт цэрэг байгуулаад юу боллоо доо! Архичин, хулгайч, дээрэмчид л баяжаа биз дээ, хэмээн ярихдаа зарим үгний гийгүүлэгч үсгүүдийг нь хасан «р» үсгийг франц маягаар дуудна.

	Гүн Илья Андреич малилзтал инээн толгойгоо сайшаангуй дохино.

	— Манай журамт цэрэг төрд тус болсон уу? Юу ч үгүй! Бидний аж ахуйг хоосолсноос цаашгүй. Цэрэг элсүүлсэн нь дээр... эс тэгвэл бидэндээ цэрэг ч биш, тариачин эр ч биш, хэнээ алдсан зальхай амьтан буцаж ирнэ. Тайж амь насаа хайрлахгүй ээ. Хаан эзэн тэг л гэж ам нээдэг юм бол бид өөрсдөө толгой дараалан мордож, шинэ цэрэг бас авч хөдлөөд, түүний төлөө бүгдээр амь насаа өргөнө хэмээн илтгэгч маань зоригжин нэмж хэлэв.

	Илья Андреич сэтгэл ханан бахадсандаа шүлсээ залгиад Пьерийг нударвал Пьер бас ярих гэж хүсэв. Пьер юу гэж эхлэх, юу хэлэхээ ч өөрөө эс мэдэн, урам зориг ормогц ярихаар урагш гарав. Ам нээмэгц илтгэгчийн дэргэд зогсож байсан шүд гэж юу ч үгүй улаан буйл болсон амтай, ухаалаг, ууртай царай бүхий сенатчин өрсөн Пьерийн ярихыг зогсоов. Өргөн шүүмжлэл явуулж, асуулт тавиулж сурсан байрын тэр хүн бүдэгхэн, гэхдээ сонсогдохуйцаар:

	— Тухайн хурамд төр улсад маань цэрэг элсүүлэх, журамт цэрэг байгуулах хоёрын алийг нь ашигтай вэ гэдгийг хэлэлцүүлэхийн тулд биднийг өршөөлт хаан эзэн маань энд урин залаагүй болов уу гэж бид бодно. Харин эзэн хаанаас бидэндээ шагнасан уриалганд хариу хэлүүлэхийн тулд урин залсан буй заа. Цэрэг элсүүлэх, журамт цэрэг байгуулах хоёрын аль нь ашигтай вэ гэдгийг тунгаан бид дээд засагтаа толилуулна... хэмээн шүдгүй амаа тамшаалан байж өгүүлэв.

	Пьер хөөрсөн сэтгэлээ зоргод нь тавих боломж гэнэт олов. Тайж нарын одоо болох гэж буй хэрэг явдалд энэхүү зөв авч явцуу үзэл бодлоо нэмэрлэж буй сенатчийг улайран эсэргүүцэж гарав. Пьер урагш гарч, сенатчийн үгийг таслан зогсоож, юу ярихаа өөрөө эс мэдэвч үе үе франц үгээр хачирлан, оросоор номын үгээр илэрхийлэн ярьж гарав.

	Энэ сенатчийг Пьер сайн таних авч албан ёсоор хандах нь зүйтэй гэж үзэн, 

	— Эрхэм дээдэс та, намайг уучлаарай хэмээн эхэлж, — Би ноёнтой... гэснээ Пьер түгдрэн, — Уг нь миний санал үл нийлэгч эрхэм хүндэт гэж хэлэх гэсэн ажээ. Тэгээд миний үл таних энэ ноёнтой санал нийлэхгүй байгаа ч гэсэн би бодвол тайж нарын давхарга өөрсдийн сэтгэл хөөрсөн, талархсан байдлаа илэрхийлэхээс гадна эх орондоо бидний тус болж болох тэр арга хэмжээг бас авч хэлэлцэх нь зүй болов уу. Би бодохдоо хэмээн улам ам халж, 

	— Биднийг түүнд өгч буй тариачдыг эзэмшигч, биднийг өөрсдийгөө их бууны зууш болгон өгөгч төдийгөөр үзэж, биднийг за... за... зөвлөгч гэж үзэхгүй юм бол хаан эзэн өөрөө их л сэтгэл гонсойх сон билээ гэв.

	Сенатчийн жигшингүй инээмсэглэж буй, Пьерийн аман зоргоор ярьж буйг анзаараад энэ бүлгэмээс олон хүн холдон одов. Харин Илья Андреич л усан цэрэг, сенатч, ерөөс хамгийн сүүлд сонссон үгэнд хэзээ ямагт сэтгэл хангамжтай байдаг шигээ Пьерийн үгийг бас таашаана.

	— Бид энэ асуудлыг авч хэлэлцэхээсээ урьд манайд хэчнээн цэрэг байгаа, манай цэрэг, арми ямар байдалд байгааг бидэнд тайлбарлаж өгөхийг хаан эзэн, эрхэм дээдэс түүнээс хүндэтгэн гуйх хэрэгтэй болов уу гэж бодно. Тэгэх юм бол...

	Тэгтэл Пьерийн гурван талаас зэрэг зэрэг давшилсан учир үгээ дуусгаж чадсангүй. Өөрийнх нь аль дивангарын танил, хэзээ ямагт сайн байдаг хөзрийн тоглоомчин Степан Степанович Андраксин нөгөө хоёроосоо илүү ширүүн дайрч давшлав. Степан Степанович цэргийн дарга хувцастай байсан агаад тийнхүү тайж хувцастай байснаас нь болоод уу, өөр шалтгаанаас тэр үү, Пьерт тэс ондоо хүн байгаа юм шигээр санагдана. Степан Степанович гэнэт өвгөн хүний уурсангуй царай гарган Пьерт хашхичин:

	— Нэгдүгээрт, энэ тухай бид хаан эзнээс асуух эрхгүй гэдгийг танд илтгэе. Хоёрдугаарт, ийм эрх оросын тайж нарт байдаг юмаа ч гэсэн хаан эзэн бидэнд хариулж чадахгүй. Их цэрэг дайсны хөдөлгөөнтэй нийцүүлэн хөдөлж их цэрэг ч хорогдож, нэмэгдсээр байгаа... гэх бүлгээ.

	Дунд хэрийн биетэй, нас дөч эргэм, урьд түүнийг цыганыхан дунд байхыг нь харсан, хөзөр муугүй тоглодог гэдгийг нь Пьерийн мэдэх, мөн л тайж хувцас өмсөөд байр байдал нь өөрчлөгдсөн тэр хүний дуу Пьерт ойртон Андраксины үгийг таслан:

	— Нээрэн л авч хэлэлцдэг цаг биш ээ, харин хөдлөх хэрэгтэй байна: Орост дайн болж байна. Орос орныг хөнөөхийн тулд, эцэг өвгөдийн шарилыг доромжлохын тулд, эхнэр, хүүхдийг маань аваачихын тулд бидний дайсан ирж явна гэж ярьснаа тайж хэнхдэгээ дэлсээд, — Бид бүгдээр босож, толгой дараалан хөдөлж, хаан эцгийнхээ төлөө бүгдээр дайнд мордоно! хэмээн цус хурсан нүдээ дүрлэлзүүлэн хашхична. Олны дундаас түүнийг сайшаасан хэд хэдэн хүний дуу сонстоно. Оросууд бид сүсэг бишрэл, хаан ширээ, эх орноо хамгаалахад халуун цусаа хайрлахгүй. Бид эх орны хөвүүд л юм бол дэмий ярихаа татах хэрэгтэй. Орос орон Оросынхоо төлөө хэрхэн босдогийг бид Европт харуулаад өгөмз гайгүй гэж тайж хашхирна.

	Пьер хариу үг сөрмөөр байвч ганц ч үг хэлж эс чадна. Өөрийнх нь үг аялгуу ямар ч санаа агуулсан байлаа гэсэн ам нь халсан тайжийн үг аялгуунаас чанга сонстож чадахгүй гэдгийг мэдэрнэ.

	Илья Андрей бүлгэмийнхний араас сайшаан дуугарна; зарим хүн өгүүлбэр дуусах үед илтгэгчийн зүг цээж биеэ эргүүлэн:

	— Ухайс даа, яриангүй зөв! Яриангүй зөв! гэж өгүүлэлдэнэ.

	Пьер мөнгө төгрөг, тариачин эрс, өөрөөрөө ч өргөл барьц өргөхөөс буцахгүй байна, гэхдээ түүнд туслахын тулд хэргийн байдлыг мэдэх хэрэгтэй байна гэж хэлмээр санагдавч хэлж ярьж эс чадна. Олон хүн хашхиран зэрэг зэрэг ярих учир Илья Андреич бүгдэд нь толгой дохиж эс чадна. Тэгээд бөөгнөрсөн энэ бүлэг нэг олшрон, нэг тарж бутран, дахин нийлж дүнгэр дүнгэр ярилцан их танхим, том ширээ рүү бүгдээр хөдөлнө. Пьер ярьж амжсангүйгээр барахгүй, түүний үгийг эрээ цээргүй таслан, зэвүү нь хүрч, нийтийн дайснаас хөндийрөн зайлна. Энэ нь түүний үгийн утга санаанд дургүйцсэндээ биш, (өөрийнх нь дараа залган үг хэлсэн үй олон хүний дараа юу хэлснийг нь тэд мартаж орхижээ), харин цугласан олны сэтгэлийг хөгжөөн баясааж халуун хайрын юм уу, үзэж ядахын мэдрэгдэм юм хэрэгтэй байснаас тэр билээ. Пьер тэгвэл үзэн ядагдахынх нь бай болж хувирчээ. Сэтгэл нь хөөрсөн тайжийн дараа олон илтгэгч үг хэлж, бүгд л тийм өнгөөр ярина. Олон хүн өвөрмөц сонин, сайхан ярив.

	«Оросын зарч» хэмээх сэтгүүлийг хэвлэгч Глинкийг хүмүүс дорхноо танин «зохиолч, зохиолч!» гэх нь олны дотор сонстоно. Тэгээд тамыг тамаар няцаах учиртай цахилгаан цахих, тэнгэр дуугарах үед инээж буй хүүхдийг би харсан, гэхдээ бид тийм хүүхэд шиг байхгүй гэж хэлэв.

	— Тийм ээ, тийм, тэнгэр дуугарах үед гэж арын эгнээнээс сайшаан давтана.

	Хурсан олон мундар, тууз болсон, халзан, буурал далан наст ихэс амбас суусан том ширээ рүү очив. Тэр өвгөдийг хөзөр тоглох клуб, алиа салбадайн ордон сэлтэд Пьер бараг бүгдийг нь харсан ажээ. Хурсан олон зогсоо зайгүй дүнгэнэлдсээр ширээнд тулж очлоо. Түрсэн олонд шахагдан сандлынхаа арын өндөр түшлэг налж илтгэгчид дараа дараалан, заримдаа хоёроор зэрэгцэн ярина. Ярьж буй илтгэгчийн хэлэлгүй орхисон юмыг ард зогсогсод анзааран, тэр дутуу орхисон юмыг нь хэлэхээр яаравчилна. Зарим нь энэ бүгчим халуун, шахцалдаан дунд ямар нэг бодол орж ирэхгүй болов уу хэмээн толгойгоо гашилган бодол орж ирвэл ярихаар яаравчилна. Пьерийн танил ихэс амбас өвгөд хүн хүний нүүр өөд ээлжлэн харсаар суух ба тэдний олонхынх нь нүүр царай халууцан бачимдаж буйг нь харуулна. Пьер харин сэтгэл хөдөлснөө мэдрэн, үгнийх нь утгад гэхээсээ илүү нүүр царай, дуу аялгад илүү ихээр илрэх бүх юм бидэнд падгүй гэдгээ харуулахыг хүссэн нийтийн бодол өөрт нь ч бас халдварлав. Пьер өөрийн бодлоос ухран няцаагүй ч гэсэн өөрийнхөө ямар нэг зүйлд буруутайг мэдрэн, түүнээ зөвтгөхийг хүснэ.

	Пьер тэгээд бусдын дууг даран дуулдахаар ярихыг хичээж:

	— Бид ямар зүйл хэрэгцээтэй буйг мэдвэл өргөл барьц өгсөн нь бидэнд дээр л гэдгийг би ганцхан хэлсэн юм гэв.

	Ойрхон сууж байсан нэг өвгөн өөр лүү нь харснаа ширээний нөгөө буланд ярьж эхэлсэн хашхичаа хүн рүү анхаарал нь тэр дороо татагдав.

	 Тийм ээ, Москва бууж өгнө! Москва гэмээ наманчлагч болно! гэж нэг нь хашхирна.

	— Чи бол хүн төрөлхтний дайсан байна! Миний ярихыг зөвшөөрнө үү... Ноёд оо, та бүгд намайг няц шахах нь!.. гэж нөгөө нь хашхирна.

	Энэ үеэр генерал хувцас, мөрөн дээгүүрээ давсан тууз бүхий ээтэн эрүү, түргэн цавчилсан нүдтэй гүн Растопчин зам тавин ярагдаж өгсөн тайж нарын дундуур түргэн түргэн алхалсаар орж ирэв.

	— Эзэн хаантан одоо орж ирнэ. Би дөнгөж сая тэндээс ирлээ. Бидний байж байгаа энэ байдалд олон юм цэгнэн ярьж барахгүй болов уу гэж бодож байна. Хаан эзэн биднийг худалдаачдыг бас цуглуулж болно гэж соёрхсон. Тэндээс сая саяар урсан орж ирнэ гэж гүн Растопчин хэлээд худалдаачдын хурсан танхим тийш заалаа. Харин бидний хэрэг бол журамт цэрэг элсүүлэн, өөрсдийнхөө ч амь насыг үл хайрлах явдал мөн. Энэ бол бидний хийж чадах юмны хаана нь ч хүрэхгүй! гэв.

	Ширээний ард суугаа дан ганц ихэс амбасын хоорондын зөвлөлдөөн эхлэв. Бүх зөвлөлдөөн хачин нам гүм болов. Урьдын бүх шуугиан чимээний дараа «Санал нийлж байна» гэх нөгөө нь арай өөр дуу дуугарахын тулд «Би мөн тиймэрхүү бодолтой байна» гэх өвгөн хүний ганц нэгхэн дуу сонстох нь уйтгар гунигтай ч юм шиг санагдана.

	Москвагийнхан Смоленийхны адилаар мянган хүн тутмаас арван хүнийг бүрэн хувцас, хунартай нь гаргана гэсэн Москвагийн тайж нарын тогтоолыг бичих захирамжийг нарийн бичгийн даргад буулгав. Хуралдсан ноёд сэтгэл уужирсан мэт босож, ширээ сандал түржигнэлдэн, хөлийнхөө чилээг гаргахаар танхим дундуур хэн нэгийгээ сугадан ярилцсаар холхиж эхлэв.

	— Эзэн хаан! Хаан эзэн! гэж танхим дундуур гэнэт үг дамжин, олон бүгд тийш ухасхийлдэв.

	Тайж нарын ярагдан хойш болж гудамлан зогссон өргөн замаар хаан эзэн танхим руу явж оров. Хүн бүхний царайд хүндэтгэн бишрэх, бэмбийн хирдхийх байдал илэрнэ. Пьер зэгсэн хол зогсож байсан учир хаан эзний үгийг гүйцэд сонсож эс чадна. Хаан эзэн төр улсад учраад буй аюулын тухай, Москвагийн тайж нарт тавьсан найдварынхаа тухай ярьсныг хагас дутуу сонссон зүйлээсээ ойлгов. Дөнгөж сая тайж нарын гаргасан тогтоолын тухай мэдэгдэн өөр нэг хүний дуу хаан эзэнд хариулах нь сонстоно.

	— Ноёд оо! хэмээн хаан эзэн чичирсэн дуугаар өгүүлэв. Цуглагсад дор дороо хөдөлснөө дахин таг чиг болбол, хаан эзний сэтгэл нь хөдөлсөн намбалаг дуу гарч, 

	— Би Оросын тайж нарын хичээл зүтгэлд хэзээ ч эргэлзэж байгаагүй билээ. Гэхдээ өнөөдөр хүсэж хүлээж байснаас минь бүр ч давлаа. Эх орны өмнөөс та бүгдэд баярлалаа. Ноёд оо, цаг хугацаа бүхнээс чухаг байгаа болохоор хөдөлцгөөе... гэв.

	Хаан эзэн дуугүй болбол хуран цуглагсад тал талаас нь шавааран бишрэн бахдаж дуу алдах нь тал бүрээс дуулдана.

	— Яриа байхгүй, бүхнээс чухаг... хааны үг дээ, аргагүй л... хэмээн юу ч олж дуулаагүй авч бүгдийг өөрийнхөөрөө ойлгосон Илья Андреичийн дуу ард яраглан уйлагнаж сонстоно.

	Хаан эзэн тайж нарын танхимаас худалдаачдын танхим руу явж орлоо. Тэнд арав орчим минут л байв. Худалдаачдын танхимаас эзэн хаан сэтгэл нь уяран нүдэндээ нулимстай гарахыг Пьер бусад хүний хамтаар үзэв. Хожим нь дуулбал, эзэн хаан худалдаачдад хандан ярьж эхэлмэгцээ нүднээс нь нулимс гаран, үгээ чичгэнэсэн хоолойгоор арайхийн дуусгасан ажээ. Хаан эзнийг Пьерийн харах тэр үед түүнийг хоёр худалдаачин дагалдан гарч ирэв. Нэг нь Пьерийн таних газар түрээслэн авагч бүдүүн тарган, нөгөө нь шувтан эрүү, туранхай шар царайтай худалдаачин байлаа. Хоёул уйлчихсан, туранхайнх нь нүдэнд нулимс байх ба харин газар түрээслэн авагч бүдүүн тарган нь хүүхэд адил яраглан уйлж:

	— Эд хөрөнгө, амь биеийг минь ч авагтун, эрхэм дээдэс минь! хэмээн ахин дахин өгүүлнэ.

	Пьер энэ хурамд бүх юмны хэрэггүй, бүх юмаа дуусан өргөн барихад бэлхэн байна гэдгээ харуулах сан гэдэг ганцхан хүслээс өөр юу ч эс мэдэрнэ. Тэгтэл үндсэн хуулийн чиглэл бүхий яриа нь гай тотгор шиг санагдан хоолой дээр тээглэх учир түүнээ займруулан арилгах эгзэг хайна. Гүн Мамонов хороо цэрэг гаргаж буйг дуулаад Безухов мянган хүн, хоол хүнс, бүрэн хувцастай нь өгч байгаагаа гүн Растопчинд тэр даруй мэдэгдэв.

	Өвгөн Ростов болсон явдлыг эхнэртээ нулимс асгаруулалгүй ярьж эс чадан, Петя хүүгийнхээ гуйлтыг тэр дороо зөвшөөрч, хүүгээ бүртгүүлэхээр өөрөө яваад өгчээ.

	Маргааш өдөр нь хаан эзэн буцав. Цугларсан бүх тайж нар тайж хувцсаа тайлан сольж, дахиад л гэр гэр, хөзрийн клубээр тархан, хэрэг хөтлөгч нартаа журамт цэргийн тухай тушаал уухилж янцаглан байж өгөөд, бас тэдний хийсэн юмыг гайхна.

	 

	 

	
ХОЁРДУГААР БҮЛЭГ

	Наполеон Дрезденд ирж чадаагүйгээс нэр төрд мансуурахгүй байж чадахгүй, польш хувцас өмсөхгүй байж чадахгүй, зургаадугаар сарын өглөөний сэхээлэг сэтгэгдэлдээ автахгүй байж чадахгүй байснаас эхлээд Курагин, дараа нь Балашевын хүрч ирэхэд шатсан уураа барилгүй Оростой дайн эхэлж билээ.

	Александр өөрийгөө доромжлогдсон гэж үзсэн учраас аливаа хэлэлцээ хийхээс татгалзжээ. Барклай де Толли өөрийнхөө үүргийг биелүүлж, их жанжны алдар нэр олохын тулд армийг аль болох сайнаар жолоодохыг хичээнэ. Ростов тэгшхэн талаар давхих гэсэн хүслээ бариагүй учраас Францынхныг дайрахаар давхижээ. Энэ дайнд оролцогч тоо томшгүй олон хүн өөрсдийн хувийн зан дадал, нөхцөл, зорилгынхоо улмаас мөн яг тэгж ажиллана. Тэд юу хийж байгаагаа мэдэж байгаа, тэр бүгдээ өөрсдийнхөө тулд хийж буй гэж бодон айж эмээж, нэр алдар хөөцөлдөж, баярлаж, эгдүүцэж, шүүмжлэн хэлэлцэнэ. Гэтэл тэд цөмөөрөө түүхийн өөрийн эрхгүй зэвсэг байж, өөрсдөөсөө нууц далд, гэхдээ бидэнд ойлгомжтой ажил хийнэ. Практик бүх зүтгэлтний хөдөлшгүй хувь заяа ийм нь тэд зон олны зэрэг дэвийн зиндаанд хэчнээн дээгүүр байж байх тусмаа төчнөөн бие баригдмал байдаг билээ.

	1812 оны зүтгэлтнүүд эдүгээ өөрсдийн байр сууринаас аль дивангарын бууж, тэдний амины эрх ашиг ор сураггүй арилан алга болж, гагцхүү түүхийн үр дүн л бидний урд байж байна.

	Тэнгэрийн бошиг энэ бүх хүнийг өөрсдийнхөө хувийн зорилгод хүргэх гэж эрмэлзэхдээ, тэр тухай ганц ч хүн Наполеон ч, Александр ч, тэр тусмаа дайнд оролцогч хэнийх нь ч өчүүхэн ч хүсэж горьдоогүй байсан аварга лут нэгэн үр дүнг хийж гүйцэтгэхэд нь тус дөхөм үзүүлэх болгожээ.

	1812 онд Францын арми мөхсөний шалтгаан нь одоо бидэнд тодорхой байна. Наполеон францын их цэрэг мөхсөний шалтгаан нь нэг талаас, өвлийн аянд бэлдсэн юмгүйгээр цаг их орой болсон хойно Орос орны гүн рүү орсон, нөгөө талаас Оросын хот тосгодыг шатааснаас дайны олж авсан шинж чанар, дайсныг үзэн ядах Оросын ард түмний өширхөл дэвэрсэн явдал мөн гэдгийг одоо хэн ч маргахгүй. Гагцхүү ийм замаар л шилдэг сайн жанждын тэргүүлсэн, дэлхийд шилдэг найман зуун мянган хүнтэй их арми туршлагагүй жанждаар тэргүүлсэн, өөрөөсөө хоёр дахин сул дорой туршлагагүй Оросын армитай хийсэн мөргөлдөөнд мөхөж болох юм гэдгийг (одоо барин тавин юм шиг санагдах зүйлийг) тэр цагт хэн ч урьдчилан харсангүй, үүнийг хэн ч урьдчилан харсангүйгээр барахгүй, Оросын зүгээс тавьсан бүх хүчин чармайлт нь Орос орныг аварч болох ганц тэр зүйлд саад хийхэд байнга чиглэгдэж, францчуудын зүгээс Наполеоны туршлага цэрэг дайны суу их ухаан гэгчтэй байсан ч хамаг хүчин чармайлт нь зуны адаг гэхэд Москва хүртэл сунгах, өөрөөр хэлбэл, өөрсдийгөө хөнөөх учиртай байсан зүйлийг хийхэд чиглэгдэж байлаа.

	1812 оны тухай түүхийн зохиолуудад франц зохиогч болохоор: Наполеон байлдааныхаа шугамыг сунгах аюултай гэж үзэн тулалдаан хийхээр эрэлхийлж байхад маршлууд нь Смоленскт зогсохыг зөвлөж байсан гэж өгүүлэх, бүр тэр цагт аян дайны аюул ойлгомжтой байсан юм шигээр нотлох бусад учир шалтаг сийрүүлэх маш дуртай байв. Харин Оросын зохиогчид болохоор: бүр аян дайны эхнээс авхуулан скифийн дайны төлөвлөгөөг хэрэгжүүлэн, Наполеоныг Орос орны нутгийн гүн рүү хууран аваачсан гэж өгүүлэх бүр ч дуртай, тэгээд тэр төлөвлөгөөгөө зарим нь Пфулийг зарим нь нэг франц хүнийг, зарим нь Толийг зарим нь бүр эзэн хаан Александрыг зохиосон гэж үздэг. Тэгээд сүүлчийнх нь Александрын бичсэн зурвас, төсөл, захиа сэлтийг заан дурддаг, тэдэнд нь иймэрхүү үйлдэл хийхийг цухуйлгасан үгс үнэхээр байдаг ч юм. Болсон үйл явдлыг урьдчилан харсан мэтээр францын зүгээс ч, Оросын зүгээс ч цухуйлгасан үгийг дөвийлгөн тавьж буйн учир бол үйл явдал тэдгээрийг зөвтгөсөн болохоор л тэр билээ. Үйл явдал тиймээр болоогүй бол тэр үед их яригдаж байсан, тэгэхдээ хожим нь үнэн биш болж, мартагдсан үүний сөрөг талын мянга түмэн таамаг, цухас үг хэрхэн мартагдсаны адилаар эдгээр цухас үг бас мартагдах байсан билээ. Болж байгаа үйл явдал бүр хэрхэн шувтрах тухай үй түмэн таамаг хэзээ ямагт байдаг агаад уг үйл явдал ямраар шувтарсан байлаа ч: «Ийм юм болно оо гэж би бүр тэр үед хэлж байгаагүй билүү» гэж үй түмэн таамгийн тоонд тэс ондоо таамаг хэлж байснаа ч мартдаг хүн хэзээ ямагт гардаг.

	Наполеон байлдааны шугамаа сунгах аюулыг ухаарч байсан гэдэг, Оросын зүгээс дайснаа Орос орны гүн рүү хууран аваачих гэсэн бодол нь иймэрхүү загварын хүмүүст хамаарах бололтой. Түүхчид иймэрхүү бодол Наполеон юм уу, түүний маршлуудад төрсөн гэж тийм төлөвлөгөөг Оросын цэргийн жанжид зохиосон юм гэж чухамдаа яах вэ дээ л гэж зөвшөөрөх юм биз дээ. Учир нь бүх баримт явдал ийм таамагтай эрс зөрчилдөж байна. Дайны бүх үеийн туршид францчуудыг Оросын гүн рүү хууран аваачих гэсэн хүслэн байгаагүйгээр барахгүй, харин ч бүр Орос руу цөмрөн орж ирсэн анхны алхмаас нь эхлэн тэднийг зогсоохын тулд чадах бүхнээ хийж, Наполеон байлдааны шугамаа сунгаж буйгаас эмээгүйгээр барахгүй, урагш ахисан алхам бүрээ ялалт гэж үзэн баясаж, урьдын аян дайны үеийг бодох нь ээ халз тулалдах эгзгийг эрэлхийлэх нь маш хойрго байсан юм.

	Аян дайн эхлэх үеэр манай арми таслагдаж, тэгээд ухрах болон дайсныг улс орныхоо нутгийн гүн рүү хууран аваачихад армиа нэгтгэн нийлүүлэх ашигтай байсан ч гэсэн манай цорын ганц зорилго нь таслагдсан армиа нийлүүлэн нэгтгэхэд оршино. Эзэн хаан ухруулахын тулд биш, харин орос нутгийн алхам газар бүрийг хамгаалахад нь зоригжуулахын үүднээс армийн дэргэд байв. Пфулийн зохиосон төлөвлөгөөний дагуу Дриссийн аварга том хуаран байгуулж, түүнээс дотогш ухрахын бодолгүй байлаа. Алхам ухрах бүрийд нь ерөнхий командлагчийг хаан эзэн зэмлэв. Москваг шатааснаар барахгүй, дайсныг Смоленск руу оруулсан нь эзэн хааны ухаан санаанд хэрхэвч багтахгүй байгаагаар зогсохгүй, армийг нэгдэн нийлсэн үед ч хаан эзэн Смоленск эзлэгдэн, шатаагдаж, түүний хэрмийн урд том тулалдаан хийсэнгүй гэж эгдүүцэн цухалдах бүлгээ.

	Хаан эзэн ингэж бодоод зогсоогүй, манайхан улс орныхоо нутгийн гүн рүү ухарсаар байна гэж бодохоос Оросын цэргийн жанждаар барахгүй, орос бүх хүн эгдүүцэн дургүйцэв.

	Наполеон манай армийг хоёр таслан, улс орны нутгийн гүн рүү ахин, хэд хэдэн тулалдаан болохоос булзааран тойрч гарна. Наймдугаар сард Наполеон Смоленскт орсон хойноо уг нь цааш ахих өөрт нь илт хөнөөлтэй байсан нь илт байсан авч цааш хэрхэн ахих вэ гэдэг тухай л гагцхүү бодол болно.

	Москва руу ахихын аюулыг Наполеон ч урьдчилан мэдээгүй Наполеоныг хууран дотогш нь аваачих тухай тэр цагт Оросын цэргийн жанжид ч бодоогүй, харин ч тэд тэс эсрэг юмны тухай бодож байсан гэдгийг баримт тодорхой харуулж байна. Наполеоныг улс орныхоо гүн рүү аваачих нь хэн нэг хүний төлөвлөгөөгөөр болоогүй (ингэх боломжтой гэдэгт хэн ч итгээгүй), Орос орны цорын ганц аврал юу байх учиртайг тааварлаж мэдээгүй дайнд оролцогч хүмүүсийн хүслэн, зорилго, яс хаялцсан ээдрээтэй тоглоомоос болсон билээ. Бүгд санаандгүй болжээ. Аян дайны бүр эхээр арми таслагдан хуваагдав. Бид тулалдаан хийх, дайсны давшилтыг тогтоох зорилгоор армиа нэгтгэн нийлүүлэхийг оролдоно. Гэхдээ нэгдэх гэсэн ийм эрмэлзэлтэйгээр хүчит дайсантай халз тулалдахаас зайлсхийн, хурц өнцөгт түрэлтэд өөрийн эрхгүй автан ухарсаар бид дайсныг Смоленскт авчирна. Францынхан хоёр армийн хоорондуур зүсэн давших учраас бид ухарна гэж хэлэхэд ч багадна. Гэтэл Багратион өөрийнхөө удирдлагад байсан, нэр хүндгүй германыг үзэж чаддаггүй учир хоёрдугаар армийг командалсан үедээ Барклай де Толлийн захиргаанд орохгүйн тулд түүнтэй нэгдэхгүй аль болохоор удахыг хичээв. Бүх дарга нарын гол зорилго нэгдэхэд байсан боловч Багратион удтал үл нэгдэнэ. Учир нь нэгдэх энэ аяллын үеэр армиа аюулд учруулна гэж үзэн, армиа Украинд эмхлэн төвхнүүлж, дайсныг жигүүр, ар талаас нь түгшээн, зүүн урд хоёр талаар нь ухрахыг өөртөө ашигтай гэж тооцно. Үүнээ тэгээд сайтар тунгаан бодсон юм шиг бодогдоно. Учир нь өөрийнхөө үзэж чаддаггүй, тушаалаар бага герман Барклайд захирагдахыг үл хүснэ.

	Эзэн хаан армийг зоригжуулахын тулд дэргэд нь байх авч түүний тийнхүү байгаа, юм хийж шийдэж мэдэхгүй, бас үй түмэн зөвлөгчид, төлөвлөгөө байсан нь нэгдүгээр армийн идэвх санаачилгыг чөдөрлөн боож, тэгээд арми ухарна.

	Дриссийн хуарангаар зааглан зогсох бодолтой байсан авч ерөнхий командлагч болохын дон туссан Паулучи гэнэт өөрийн хурц хэл амаар Александрын толгойг эргүүлэн дөнгөж, тэгээд Пфулийн төлөвлөгөөг хэрэгсэхгүй болгон орхиж, хамаг хэргийг Барклайд даатгана. Гэтэл Барклай итгэл эс төрүүлэх учир эрх мэдэл нь хязгаарлагдана.

	Арми хуваагдмал, дарга нар хоорондоо эв нэгдэлгүй, Барклай нэр хүндгүй, энэ будилаан мунгинаан, хуваагдмал бутрал герман ерөнхий командлагчийн нэр хүндгүйгээс болоод нэг талаас зориг шийдэмгий бус, халз тулалдахаас булзаарах явдал гарч (арми нэгдмэл бүтэн байж, Барклай даргалж байгаагүй сэн бол тулалдахаас булзаарч болохгүй байсан сан) нөгөө талаас герман ерөнхий командлагчид улам бүр эгдүүцэн дургүйцэх, эх оронч үзэл санаа улам бүр оргилон дэвэрнэ.

	Эцэст хаан эзэн армиас сая нэг явж, ард түмний дайн дэгдээхийн тулд нийслэлд очиж ард түмнийг зоригжуулах хэрэгтэй байна гэдэг санааг түүний явах цорын ганц, зохистой шалтаг болгон сонгож авна. Москва руу хаан эзний явсан нь Оросын их цэргийн хүчийг гурав дахин ихэсгэж өгөв.

	Хаан эзэн ерөнхий командлагчийн эрх мэдлийн нэгдлийг хавчин боогдуулахгүйн тулд армиас явж, тэгээд ихээхэн эрс шийдмэг арга хэмжээ авах байх гэж найдна. Гэтэл армийн эрх баригчдын байдал бүр ч будилан ээдэрч, суларна. Ерөнхий командлагчийн үйл ажиллагааг ажиж, идэвх санаачилгыг нь оргилуулж байхын тулд Бенигсен, Их ван, үй олон генерал туслах армийн дэргэд үлдэнэ. Гэтэл хаан эзний нүд бологсдын хараан дор бүр ч бие баригдан, шийдмэг үйлдэл хийхээс бүр ч хаширлан хянуурлаж, халз тулалдахаас булзаарна.

	Барклай хянуур байх нь зүйтэй гэж үзнэ. Цесаревич болохоор энэ чинь урвалт мөн гэсэн үг цухуйлган, том тулалдаан хийхийг шаардана. Любомирский, Браницкий, Влоцкий мэтийн хүмүүс энэ шуугианыг улам дэврээх тул Барклай эзэн хаанд бичиг явуулна гэдэг шалтгаар Петербург рүү польш генерал туслахыг явуулж, Бенигсен их ван нартай илээр тэмцэлдэж эхэлжээ.

	Багратион хэдий хүсэхгүй байгаа ч гэсэн эцэст, Смоленскт арми нэгджээ.

	Барклайн сууж байсан байшин руу Багратион сүйх тэргээр очив. Барклай хүзүүний ороолт нөмрөн угтаж тушаалаар ахмад Багратионд рапорт өгөв. Багратион тушаалаар ахмад ч гэсэн уужим сэтгэлээр тэмцэлдэхийн хувьд Барклайд захирагдана, тэгснээ тийнхүү захирагдавч түүнтэй санал бодол улам эс нийлнэ. Багратион хаан эзний тушаалаар өөрт нь шууд илтгэнэ. Тэгээд Аракчеевт бичихдээ: «Эзэн таны минь таалал өршөөмүү, би энэ сайдтай (Барклайтай) чинь цуг байж хэрхэвч чадахгүй нь Бурхны өршөөлийг бодож нэг тийш нь хороо ч билээ командлуулахаар явуулна уу, энд л харин байж чадахгүй нь. Ерөнхий бүх өргөө германаар дүүрч, оросууд бидэнд байж байхын боломж алга, байхын ч сонирхол алга. Би хаан эзэн эх орон хоёртоо чин үнэнээсээ хүчин зүтгэж байна гэж бодож явсан юм. Гэтэл ачир дээрээ Барклайд хүчин зүтгэж байгаа болж таарч байна. Гэтэл тэгэх хүсэл алга гэдэг үнэнээ хэлье» гэжээ Браницкий, Винцингероде мэтийн үй түмэн хүн ерөнхий командлагчдын харилцааг улам муутгах тул эв нэгдэл нь улам дордоно. Францынхныг Смоленскийн дэргэд дайрахаар зэхэж байлаа. Байрлал газар үзэхээр генерал явуулав. Тэр генерал нь Барклайг үзэн ядах учир дайсны корпусын дарга дээр очиж, тэнд өдөржингөө суугаад Барклай дээр эргэж ирээд, өөрийнхөө үзэж хараагүй тулалдааны ирээдүйн талбарыг бүхий л зүйл ангиар зэмлэн буруушаана.

	Тулалдааны ирээдүйн талбарын тухай хэл маргаан, яс хаялцаа болж, францынхны хаа байгаа газрыг эрж хайн ололгүй будилж байх хоорондуур францынхан өөрснөө Неверавын дивиз рүү дайрч, Смоленскийн хэрэм рүү тулж ирнэ.

	Зам харилцаагаа аврахын тулд Смоленскт цочир дайралт хийн тулалдах хэрэгтэй болжээ. Тэгээд тулалдаан хийж, аль аль талаас нь олон мянган хүн алагдана

	Смоленскийг аврах гэсэн хаан эзэн, бүх ард түмний хүсэл байвч орхихоос аргагүй болов. Гэтэл өөрийн жанжин захирагчдаа хууртсан оршин суугчид нь өөрснөө Смоленскийг шатаан, үгүйрч хоосорсон оршин суугчид нь оросууд бусдадаа дуурайл үзүүлэн, дайсныг үзэн ядах хорслоо дэврээсээр, гагцхүү өөрсдийн хохирлыг бодож Москва руу цувна. Наполеон улам дотогшлон бид ухарсаар Наполеоныг ялах учиртай тэр юманд хүргэнэ.

	 

	 

	II

	 

	Хүүгийнхээ явсны маргааш өдөр ван Николай Андревич ноёхой Марьяг өрөөндөө дуудаж ирүүлээд:

	— За одоо санаа чинь ханав уу? Хүүтэйгээ муудалцаад! Санаа чинь ханав уу? Хэрэлдэх чамд л хэрэгтэй байсан байлгүй! Санаа чинь ханав уу? Надад аягүй байна. Би хөгшин, бие муутай хүн. Чи бол муудалцахыг хүссэн хүн. Одоо тэгээд баярла, баярла... гэж загнав. Үүнээс хойш ноёхой Марья долоо хоногийн турш эцгийнхээ барааг харсангүй. Өвчтэй хэвтэж байсан учир өрөөнөөсөө гарсангүй.

	Хөгшин ноён өвчтэй байх хугацаандаа өөр дээрээ m-lle Bourienne авхайг ч оруулахгүй буйг ноёхой Марья анзааран учрыг гайхав. Ганц Тихон л эргэж тойрно. Долоо хоногийн дараа ван босож урьдынхаа ажил амьдралыг эхлэн, цэцэрлэг, барилгын ажлаараа бүр ч улайран хөөцөлдөж, m— lle Bourienne-д гаргаж байсан урьдын бүх зангаа орхив. Охин Марьятайгаа ярилцах дууны хөндий цэрвүү өнгө, хүйтэн царай нь: «За харж байна уу, чи санаанаасаа ямар худал юм зохиож, энэ франц хүүхэнтэй миний харилцдаг харилцааны талаар ноён Андрейд худал дэмий юм хэлж, түүнтэй муудалцуулав даа. Гэтэл над чи ч, франц тэр хүүхэн ч хэрэггүй байгааг харж байгаа биз дээ» гэж хэлэх ажээ.

	Ноёхой Марья үдээс урагших хугацааг Никулишкийн дэргэд өнгөрүүлэн, хичээл хийж буй байдлыг нь ажин, орос хэл, хөгжмийн хичээлийг нь өөрөө заан, Бесальтай ярилцав. Үдээс хойш ном уншиж асрагч эмгэнтэй энэ тэрийг ярилцан, заримдаа арын довжоогоор хүрч ирдэг шүтлэгтэн хүмүүстэй байж өнгөрүүлэв. Дайны тухай ноёхой Марья тэр тухай эмэгтэй хүн юу гэж боддог тэр л янзаар бодно. Дайнд мордсон ахынхаа төлөө санаа зовон, бие биеэ алж хаядаг энэ хүн гэгч амьтны догшин хэрцгий авирлалын учрыг эс ойлгон түүнээс хирдхийнэ. Өөрт нь урьдын бүх дайнтай л адил санагдах энэ дайны учир холбогдлыг ч эс ухаарна. Дайны явцыг учиргүй сонирхогч, өөртэй нь байнга яриа хөөрөө дэлгэгч Десаль өөрийн ойлгоцоо өөрт нь сэнхрүүлэх гэж хичээх авч, өөр дээр нь хүрч ирэгч сүсэгтэн хүмүүс Христосын буруу номтны халдан довтолгооны тухай ард олны дунд явах яриаг хүн бүр өөр өөрийнхөөрөө зэвүүцэн ярьж дахин захиагаар харилцах болсон Друбецкая ноёхой буюу Жюли Москвагаас эх оронч үгтэй захиа бичих авч Марья ноёхой энэ дайны учир холбогдлыг эс ухаарна.

	«Миний сайн найз аа, би чамд оросоор бичиж байна. Учир нь сонсож ч эс чадах франц хэлтэй нь адил францчуудыг цөмийг нь үзэн ядах юм... Бид Москвад манай эрхэм хайрт эзэн хаанаа бишрэх оргилуун сэтгэлээр хүн бүхэн дэврээд байна.

	Миний муу нөхөр Жидовын дин буудалд өлсөж, зүдэрч байгаа, гэхдээ хүлээж авсан шинэ мэдээ маань намайг улам зоригжуулж байна.

	Хоёр хүүгээ тэврэн «Эдэнтэйгээ амь үрэгдье, харин эргэлзэн гуйвах юм алга» гэж хэлсэн Расвекийн баатарлаг гавьяаны тухай та нар сонсоо л биз дээ. Дайсан биднээс хоёр дахин хүчтэй байсан ч гэсэн бид нээрэн л эргэлзэн гуйваагүй билээ. Бид өдөр хоногийг болохын хэрээр л өнгөрүүлж байна; гэхдээ дайны үе гэдэг чинь дайны л үе шүү дээ. Ноёхой Алина София хоёр надтай өдөржин цуг сууж, бид гэдэг эр нөхрүүд маань амьд мэнд ч бэлэвсэн мэт золгүй хүүхнүүд шархны даавуу сэмлэнгээ элдэв дээдийг хүүрнэн суудаг даа; ганцхан миний найз чи л энд үгүйлэгдэх юм...» гэж бичих бүлгээ.

	Өвгөн ноён дайны тухай хэзээ ч эс ярьж, энэ дайны тухай яриа дэлгэгч Десалийг үдийн хоолон дээр даажигнан, дайныг үл хүлээн зөвшөөрөх учраас ноёхой Марья энэ дайны бүх учир холбогдлыг төлөв эс ойлгоно. Вангийн ярианы өнгө их амгалан тайван, итгэл дүүрэн байх учир ноёхой Марья тунгаан шүүж бодолгүйгээр эцгийнхээ үгэнд итгэнэ.

	Хөгшин ноён бүхэл долоон сарын турш туйлын ажилсаг, тэр ч байтугай хөөрүүн хөгжүүн байна. Шинэ цэцэрлэг, байшин, зарц нарын байрныхаа суурийг тавив. Ноёхой Марьягийн санаа зовох нэг юм гэвэл эцэг нь бага унтах болж, өрөөндөө унтдаг заншлаа өөрчлөн, унтах газраа шөнө болгон өөрчилнө. Нэг бол эвхдэг ороо гудамд засагтун гэж тушаан, үгүй бол олбогт вандан дээр хэвтэж, эсгүүл зочдын өрөөний өндөр түшлэгт хүнхэр сандал дээр хувцсаа тайлалгүй зүүрмэглэнэ. Тэгэх зуур нь m-lle Bourienne биш, хөвүүн Петруша ном уншиж өгнө. Ноён эсвэл гал зуухны өрөөнд унтана.

	Наймдугаар сарын нэгэнд ноён Андрейгаас хоёрдох захиа хүлээж авав. Явсных нь дараахан хүлээж авсан эхний захиандаа Андрей хэлэхгүй үг хэлсэнд эцгээсээ түмэн уучлал гуйж, хайр өршөөлөө дахин соёрхохыг хүссэн байв. Хөгшин ноён энэ захианд нь эелдэг дотно үгтэй хариу захиа бичиж, энэ захианы дараа франц хүүхнийг өөрөөсөө холдуулжээ. Францынхны эзэлсэн дараа Витебскийн дэргэдээс бичсэн Андрейн хоёрдох захиа бүх аян дайныг товч тоймлон бичиж, төлөвлөгөөг зурсан зураг, аян дайны цаашдын явцын тухай бодол, энэ хоёроос бүрджээ. Андрей ноён энэ захиандаа дайны талбарын хавилцаа, их цэргийн хөдөлгөөний яг шугам дээр байвал зохино гэдгийг эцэгтээ толилуулаад, Москва яв гэж зөвлөжээ.

	Францчууд Витебск руу цөмрөн орлоо гэж дуулдана хэмээн энэ өдөр үдийн хоолон дээр ярьсан Десалын үгний хариуд Андрейн захианы тухай өвгөн ноён дурсжээ.

	— Өнөөдөр Андрейгээс захиа хүлээж авсан. Чи уншаагүй юу? гэж Марья ноёхойгоос асуувал, 

	— Үгүй шүү, ааваа гэж ноёхой хирдхийн хариулжээ.

	Авсан гэдгийг нь сонсоо ч үгүй байсан захиаг хэрхэн уншиж чадах билээ.

	— Андрей одоогийн энэ дайны тухай бичжээ гэж ноён одоогийн дайныг ярихдаа хэзээ ямагт тэгдэг заншлаараа жигшингүй инээмсэглэн байж өгүүлэв.

	— Лав маш сонирхолтой байгаа байх аа. Ноён мэдэж байх учиртай гэж Десалийг дуугарвал, 

	— Яриа юу байх вэ, маш сонирхолтой байгаа! гэж ноёгтой хэлэв.

	— Яваад, над аваад ир гэж өвгөн ноён ноёгтойд хандан өгүүлэв.

	Жижигхэн ширээн дээр бичгийн хавтас дор байгаа шүү дээ, мэднэ биз дээ гэв. M-lle Bourienne баяртай босон харайв.

	— Үгүй ээ, чи боль доо Михайл Иваныч чи явж үз! хэмээв ноён царай үрчийн зандрав.

	Михайл Иваныч босож, өрөө рүү нь явав. Гэтэл түүнийг гарав уу, үгүй юу хөгшин ноён ийш тийшээ сэтгэл тайван бус харснаа, энгэртээ зүүсэн алчуураа авч чулуудан, өөрөө явав.

	— Юу ч чадах юм байхгүй, бүгдийг будилуулаад хаячихна.

	Түүнийг гарч одох зуур ноёхой Марья Десаль ноёхой Bourienne тэр байтугай Николушка бие биесээ гайхалцан харна. Хөгшин ноён Михайл Иванычийг дагалдуулан захиа төлөвлөгөө хоёрыг барьсаар яаруу алхлан орж ирснээ дэргэдээ тавиад, хоол идэх үеэр хэнд ч уншуулсангүй.

	Хоолны дараа зочдын өрөөнд орсноо захиагаа Марья ноёхойд өгөөд, шинэ барилгынхаа төлөвлөгөөг урдаа дэлгэн ширтсэнээ, захиаг дууд гэж охиндоо тушаав. Ноёхой Марья захиаг дуудаж дуусаад эцэг өөдөө асуух мэт харвал эцэг нь өөрийнхөө бодолд автсан бодолтой төлөвлөгөөгөө ширтэнэ.

	— Ноён та энэ тухай юу гэж бодож байна? хэмээн Десаль асууж орхивол, 

	— Би юу? Би юу?.. хэмээн ноён барилгынхаа төлөвлөгөөнөөс нүд салгалгүй дуугарав.

	— Дайны талбар бидэнд их ойртсон байж тун ч болзошгүй юм шүү.

	— Ха-ха-ха! Дайны талбар! Дайны талбар бол Польш мөн, дайсан Неманаас нааш хэзээ ч нэвтэрч чадахгүй гэж би ярьж байсан, ярьж ч байна гэж ноён хэлэв.

	Дайсан бүр Днеприйн дэргэд ирчхээд байхад Неманы тухай ярьж байгаа ноён өөд Десаль гайхан харна. Гэтэл Неманы газар зүйн байрлалыг мартсан ноёхой Марья эцгийнхээ ярьж буй юмыг үнэн гэж бодож суулаа.

	— Цас хайлахаар Польшийн намагт живнэ ээ гайгүй. Тэд харахгүй байж л мэднэ хэмээн ноён 1807 оны аян дайны тухай бодсон бололтой дуугарав.

	— Бенигсен эртхэн шиг Прусс рүү ордог байсан юм л даа, тэгвэл уг хэрэг өөрөөр эргэх байсан юм...

	— Гэхдээ ноён гуай минь захианд ч Витебскийн тухай ярьж байна шүү дээ... гэж Десаль мятрангуй өгүүлэв.

	— Өө, захианд уу? Тийм ээ, гэж ноён дургүй хэлж, — Нээрэн тийм... тийм шүү гэснээ царай нь гэнэт барайгаад явчхав. Хэсэг дуугай болсноо, — Тийм ээ, францчууд бут цохигдсон гэж бичсэн байсан, ямар гол дээр гэлээ? гэв.

	Десаль уруугаа харав.

	— Ноён энэ тухай юу ч бичээгүй гэж Десаль бүдэгхэн дуугарав.

	— Бичээгүй байсан гэж үү? Гэхдээ би санаанаасаа зохиогоогүй шүү дээ гэвэл нь бүгд дуугүй болцгоов.

	— Нээрэн тийм... тийм... Аль вэ, Михайл Иваныч аа гэж гэнэт дуугараад толгойгоо дээш болгон, барилгын төлөвлөгөө рүүгээ зааж, — Чи үүнийг яаж өөрчилмөөр байна, хэлээч... гэв.

	Михайл Иваныч төлөвлөгөө рүү очвол ноён түүнтэй шинэ барилгын төлөвлөгөөний тухай ярилцсаар ноёхой Марья, Десаль хоёр луу ууртай харан өрөө рүүгээ явж одов.

	Ноёхой Марья эцэг өөдөө ширтсэн Десалийн зовж аягүйрхэн, гайхсан царайг харж, түүний дуугүй буйг анзаарснаа, хүүгийнхээ захиаг эцэг нь зочдын өрөөний ширээн дээр мартсанд их гайхав. Гэвч Десалийн зовж аягүйрхэн, дуугай буйн шалтгааныг ярих, асуухаас айснаар барахгүй, энэ тухай бодохоос ч эмээнэ.

	Орой нь ноёны явуулсан Михайл Иваныч зочдын өрөөнд мартсан ван Андрейн захиаг авахаар ноёхой Марья дээр ирэв. Эцгийнхээ юу хийж буйг асуух таагүй байсан ч гэсэн Михайл Иванычаас тэр тухай асууж зүрхлэв.

	Нөгөө л юмаараа ноцолдож байна гэж Михайл Иваныч хүндэтгэнгүй атлаа доогтой инээмсэглэвэл ноёхой Марьягийн царай зовнин зэвхийрэв. Шинэ байшингийн талаар сэтгэл их зовж байна. Яльгүй уншсанаа, одоо... гээд Михайл Иваныч дуугаа намсган, — Бичгийн ширээндээ суугаад лав гэрээслэлээ бичиж байгаа байх гэв. Сүүлийн үед ноёны хийдэг дуртай ажлын нэг бол нас барсан дараа нь үлдэх ёстой бичиг байсан ба түүнээ гэрээслэл гэж нэрлэжээ.

	— Алпатычийг Смоленск рүү илгээх үү? гэж ноёхой Марьягийн асуувал:

	— Явуулалгүй яах вэ, цаадах чинь аль дивангарын хүлээж байгаа гэв.

	 

	 

	III

	 

	Михайл Иванычийг захиа аваад өрөөнд нь буцаж ирэхэд ноён нүдэндээ шил, гэрлийн халхавч зүүж лаа асаан, шургуулгыг нь татсан ширээний дэргэд бичгээ нүднээсээ ихээхэн холдуулан барьж, нас барсан дараа нь хаан эзэнд хүргэж өгөх учиртай өөрийнх нь анхааруулал гэж нэрлэсэн тэр бичгээ нэлээд ихэмсгээр гэдийн уншиж суув.

	Михайл Иванычийг ороход одоо уншиж буй энэ бичгээ бичсэн тэр үеийнхээ тухай дурсан уярч нүдэндээ нулимстай байв. Тэгээд Михайл Иванычаас захиаг авч халаасандаа хийгээд бичгээ эвхэн, аль түрүүний хүлээж байсан Алпатычийг дуудуулав.

	Смоленский очоод юу хийх хэрэгтэйг нь хуудас цаасан дээр тэмдэглэсэн байсанд үүдний дэргэд хүлээн зогсож буй Алпатычийн дэргэдүүр өрөөн дундуур холхингоо тушаал өгч эхлэв.

	— Нэгдүгээрт, шуудангийн цаас, дуулж байна уу, найман багц, яг загварынх шүү, алтадсан захтай... загвар заавал байх хэрэгтэй шүү; Михайл Иванычийн зурвасаар чи лац бас авчраарай.

	Өрөөн дотуур дахин холхисноо, санамж зурвас руугаа хяламхийв.

	— Дараа нь зурвасын тухай захиаг жанжин захирагчид өөрийн биеэр гардуулж өгөөрэй гэв.

	— Дараа нь шинэ барилгын үүдэнд хийх оньс хэрэгтэй байлаа. Тэгэхдээ вангийн бодож олсон яг тийм загварын оньс байх учиртай. Дараа нь гэрээслэлээ хийх сүлжмэл хайрцаг захих хэрэгтэй.

	Алпатычид тушаал буулгах ажил хоёр цаг гаруй үргэлжлэв. Ноён түүнийг явуулахгүй барьсаар л байлаа. Ноён сууж бодлого болсноо нүдээ анин зүүрмэглэв. Алпатыч дороо хөдөлбөл, 

	— За яв, яв. Хэрэв хэрэг болбол би хүн явууламз гэж дуугарав.

	Алпатыч гарч одов. Ноён дахин бичгийн ширээ рүүгээ очиж, шургуулга руу нь харснаа нөгөө бичигтээ гар хүрч шургуулгаа дахин түгжиж, жанжин захирагчид захиа бичихээр ширээндээ суув.

	Захиагаа дугтуйлаад босоход нь бүр орой болчихсон байв. Унтмаар санагдсан боловч нойр хүрэхгүй, хэвтэрт орсон хойно элдэв бодол толгойд нь орж ирнэ гэдгээ мэдэж байлаа. Ван Тихоныг дуудаж, өнөө шөнө ороо хаа засуулахыг хэлэхээр өрөөнүүдээр түүнтэй цуг явав. Ноён өнцөг булан бүрийг хэмжин алхана.

	Хаа нь ч гэсэн тусгүй санагдах авч өрөөнийх нь дадал болсон олбогт вандан бүгдээс ёозгүй санагдана. Энэ вандан дээр хэвтэж байхдаа санаанд нь орсон ёозгүй муухай бодлын улмаас болсон байлгүй тэр вандан их аймшигтай санагдана. Хаана ч аятайхан газар эс олдох авч бүх булангийн дотроос төгөлдөр хөгжмийн арын вандант булан л бүгдээс дээр санагдав. Энд ер унтаж үзээгүй билээ

	Тихон хоол зөөгчтэй цуг ор дэвсгэр авчран засаж эхлэв.

	— Үгүй тэгэхгүй, үгүй тэгэхгүй! гэж зандран, дэвсгэрийг өөрөө булангаас тохой хэртэй холдуулснаа дараа нь дахин ойртуулав.

	«За одоо л нэг юм хийж гүйцлээ, амарч үзье» гэж ноён бодон, Тихоноор хувцсаа тайчуулав.

	Ноён дээл, гадуур өмдөө тайлахаар хүч гаргасандаа халаглан үрчийж, хувцсаа тайчиж гүйцсэнээ, орон дээрээ лүгхийн сууж, хатанги хөлийнхөө шар арьсыг бодлого болсон мэт жигшингүй харна. Гэвч бодол болсон нь үгүй, хөлөө арайхийн хүчлэн өргөж орон дээрээ ахиж хэвтэхийн урьд алгуурлаж буй нь тэр билээ. «Еэ чааваас, яасан ч хүнд юм бэ дээ. Ингэж үйлээ үзэж байдаг аа, ядаж шалавхан дуусаад, та нар ч гэсэн намайг диваажинд нь явуулж амар заяагаа үзэх сэн дээ» гэж бодно. Тэгээд уруулаа зуун байж, энэ хүч чармайлтаа хэдэн түм дэхээ хийн хэвтэв. Гэтэл хэвтэв үү үгүй юу хамаг дэвсгэр нь хүндээр амьсгалан, нудрах адил өөрийнх нь дэр хойш урагшаа жигдхэн хөвж эхлэх шиг болов. Ийм явдал өөрт нь бараг өдөр болгон тохиолдоно. Тэгээд анихаар завдсан нүдээ дахин нээв.

	— Амар заяа үздэгийн үйлийн үр алга аа, хараал идмэр чинь хэмээн хэн нэг хүнд нэргүй уурсан амандаа бувтнана. «Тийм, тийм, нэг л чухал юм байсан юм сан. Шөнө орондоо орсон хойноо бодохоор чухалчлан үлдээсэн маш чухаг нэг юм байсан юм сан. Оньс бил үү? Үгүй ээ, тэр тухай хэлсэн. Үгүй, нэг л юм, зочдын өрөөний хавийн л нэг юм байсан даа. Ноёхой Марья нэг юм худал хэлж байсан. Тэр тэнэг Десаль бас нэг юм хэлж байсан. Хармаанд нэг юм бий, юу билээ санахгүй байна»

	— Тишка! үдийн хоолон дээр юун тухай ярилцлаа?

	— Ноён Михайлын тухай.

	— Дуу, дуугаа тат хэмээн ноён гараараа ширээ алгадав. Ноён Андрейн захиа гэдгийг чинь би мэдэж байна. Ноёхой Марья уншаагүй юу даа. Десаль Витебскийн тухай нэг юм ярьж байсан. Одоохон уншаад орхиё.

	Хөгшин ван хармаанаасаа захиа авчир гэснээ, авчирсан хойно нь нимбэгийн шүүс, асаалттай лаа тавиастай байсан ширээг ор луугаа ойртуул гэж хэлээд шилээ зүүн захиаг уншиж эхлэв. Шөнийн нам гүмд, ногоон бүрхүүл доорх бүдэгхэн гэрэлд захиаг уншиж үзсэнээ захианы агуулгыг анх удаа агшин зуур ойлгов.

	— Францынхан Витебскт орж ирээд байна. Хэд ухасхийгээд тэд Смоленскт очиж болно. Тэнд хүрчихсэн байж ч мэднэ.

	— Тишка! (Тишкон босон харайвал)

	— За за больё, больё, хэрэггүй гэж хашхирав.

	Хөгшин ноён захиагаа лааны тавиур дор нуугаад, нүдээ анив. Тэгээд Дунай, үдийн наран, зэгс, Оросын хуаран өөрөө нүүртээ нэг ч үрчлээгүй залуухан сэргэлэн цовоо генерал байсан, Потемкины хээ угалз болсон асарт орж байгаа, нөгөө л тэр үеийн шигээ тийм эрдүү чадмаг түүнд учиргүй атаархан сэтгэл хөдөлж байсан нь түүний санаанд орж ирэв. Потемкинтай анх уулзах үед түүний хэлсэн бас санаанд орж ирэв. Бас тарган цэлцгэр нүүртээ шар туяатай, өндөр бус тарган авгай эх болсон хатан хаан, түүний инээмсэглэл, өөрийн нь энхрий дотноор анх хүлээж авахад хэлсэн үг нь бас хөдөөлүүлэх тэргэн дээр явах үеийн хатан хааны царай, хатан хааны авсны дэргэд түүний гарт хүрэх эрхийг мэдэж байсан Зубовтой муудалцсан нь санаанд орж ирэв.

	«Эд надад амар заяа үзүүлэхийн тулд, одоогийн бүх юм шалавхан дуусахын тулд тэр үед шалавхан эргэж орох юм сан!» гэж бодно.

	 

	 

	IV

	 

	Николай Андреич Болконский ноёны эдлэн Халзан уул Смоленскээс жаран бээрийн газар, түүний ард, Москва орох замаас гурван бээр зайтай оршино.

	Алпатычид хөгшин вангийн тушаал өгдөг тэр орой Десаль ноёхой Марьятай уулзах хэрэг байна гэж шаардан уулзаад, ноёны бие тийм сайн биш байгаа, өөрийн аюулгүй байдлын тулд ямар ч арга хэмжээ авахгүй байгаа, гэтэл Халзан ууланд ийнхүү байх нь аюулгүй бус гэдэг нь ноён Андрейн захианаас мэдэгдэж байна гэдгийг уламжлаад, уг хэргийн байдал, Халзан ууланд ямаршуу аюул осол тулгарч буй тухай мэдэгдэхийг гуйсан захиаг ноёхой Марьяг өөрөө бичин Смоленск губерний захирагчид Алпатычаар бас явуулах нь зүйтэй гэдгийг эелдгээр зөвлөв. Жанжин захирагчид ноёхой Марьягийн бичих захиаг орноос нь Десаль өөрөө бичээд, ноёхой Марья гарын үсэг зуран уг захиаг жанжин, захирагчид өгөөрэй гэж тушаан Алпатычид өгөн, аюул гарвал шалавхан буцаж ирээрэй гэж захилаа.

	Энэ бүх тушаалыг авч дуусаад цагаан өдөн малгай (вангийн бэлэг) өмсөж, мөн вангийнх шиг таяг тулсан Алпатыч тарган халтар хээр гурван моринд хөллөсөн бүрхүүлт тэргэнд суухаар гарвал орон гэрийнхэн нь үдэхээр цуг гарч ирэв.

	Морьдын хүзүүнд хонх зүүж, хөмөлдрөг хударгаас бяцхан хонхнууд уяжээ. Халзан уулынхны хэнийг нь ч мориндоо хонхтой явахыг ноён үл зөвшөөрнө. Гэхдээ Алпатыч алсын аян замд хонхтой явах дуртай. Алпатычийн албат нар нутгийн захиргааныхан, конторынхон хар, цагаан тогооч, хоёр өвгөн, хасаг хөвүүн хөтөч, янз бүрийн зарц нар түүнийг үдэж мордуулав.

	Охин нь нуруунд нь, бас суудал дор нь эрээн даавуун өдөн дэр зөөллөн тавьж хадам эмгэн нь бяцхан ваадантай юм сэмхэн шургуулж, хөтөч нарын нэг нь сугадан өргөж суулгав.

	— За, за, авгай хүүхнүүдийн тоглоом болж гүйцлээ! Авгай хүүхнүүдээ хойш болз үз! хэмээн Алпатыч янцаглан байж, яг л ноёны ярьдагчлан түргэн түргэн дуугарснаа бүрхүүлт тэргэндээ орж суув. Орон нутгийн захиргааны даргад ажил төрлийн талаар сүүлчийн тушаал зааврыг өгч дуусаад, үүний хувьд ноёныг эс дуурайн халзан толгойноос бүрх малгайгаа авч гурвантаа загалмайлан залбирав.

	— Хэрэв юм болбол... та эргээд ирж үзээрэй дээ, Яков Алпатыч. Бурхныг бодож, биднийгээ хайрлаарай даа хэмээн дайн, дайсны тухай дуулснаа цухуйлган араас нь эхнэр нь хашхирна.

	— Авгай хүүхнүүдийн тоглоом шоглоом болж гүйцэх байна гэм! хэмээн Алпатыч амандаа үглэн, зарим газар нь тарласан хөх тариа, зарим газар нь өтгөн ногоон овьёос, зарим газар нь дөнгөж хоёрдохоо хагалж эхлэн хар чигээрээ буй тариалангийнхаа талбайг эргэн тойрон харсаар явна. Алпатыч энэ жил зусах тариа этгээд сайхан ургасанд нүд хужирлан, хаа нэгтэй нь хадаж эхэлсэн хөх тариан талбайн зурвасыг ажин, тариа тарих, ургац хураах талаар аж ахуйнхаа тооцоо хийн, ноёны аль нэг тушаалыг мартаагүй байгаа хэмээн бодно.

	Замдаа хоёр удаа бууж хооллоод наймдугаар сарын дөрөвний орой Алпатыч хотод хүрэв.

	Алпатыч замдаа ачаа хөсөг, цэргийн цуваатай тааралдах юм уу, гүйцэж түрүүлсээр явлаа. Смоленскт дөхөж очсоноо алсад дуугарах буун дуу сонссон боловч тэр чимээг гайхсангүй. Харин Смоленскт дөхөж очоод цэргүүд агтын тэжээл бололтой хадаж авч буй овьёос ургасан сайхан тариаланг хараад юу юунаас илүү гайхав. Цэргүүд тариалангийн талбайд хуарагнан буужээ. Тариалан ийнхүү Алпатычийн гайхлыг төрүүлсэн авч өөрийнхөө ажил төрлийг бодон түдэлгүй умартжээ.

	Алпатычийн амьдралын хамаг эрх ашиг гуч гаруй жилийн турш гагцхүү ноёны хүсэл зоригт захирагдан хязгаарлагдаж ирсэн, тэрхүү хүрээнээс хэзээ ч хэтэрч байгаагүй билээ. Ноёны тушаалыг биелүүлэхтэй холбогдолгүй бусад бүх юм сонирхлыг нь үл татахаар барахгүй, Алпатычид ерөөс байхгүйтэй адил эс үгүйлэгдэнэ.

	Алпатыч наймдугаар сарын 4-ний орой Смоленскт очин Днеприйн цаана Гачены хаяа суурин дэх хашаа цэвэрлэгч Ферапонтовын дин буудалд буув. Ирэх тоолон тэднийд буудаг заншилтай болоод гуч гаруй жил болжээ. Ферапонтов арван хоёр жилийн урьд буянаа дэлгэрсэн Алпатычийн ачаар ноёноос төгөл ой худалдаж аваад наймаа хонжоо хийсээр одоо өөрийн орон байшин, дин буудал, губерндээ гурил будааны мухлагтай болж авчээ. Ферапонтов бол зузаан уруул, булцруу том хамартай, зангидсан хар хөмсөг, бүдүүн цүндгэр гэдэс хоёр дээрээ мөн тийм булуутай дөч эргэм насны тарган хүрэн хар эр билээ.

	Ферапонтов гудамж тийш харсан лангууныхаа дэргэд хантааз эрээн даавуун цамцтай зогсож байснаа Алпатычийг хараад ирж:

	— Тавтай морилон орно уу, Яков Алпатыч. Улс амьтан хотоос гарч байхад чи хот руу ирж байдаг гэж эзэн хэлэв.

	— Хотоос явдгийн учир нь юу билээ? гэж Алпатыч асуув.

	— Ардууд гэдэг чинь тэнэг улс шүү дээ гэж би хэлж байна л даа. Бүгд л францчуудаас айх юм.

	— Авгай хүүхнүүдийн цуу үг! Түүнээс цаашгүй! гэж Алпатыч бувтнана

	— Би ч бас л тэгж бодож байгаа шүү. Яков Алпатыч. Францынхныг оруулахгүй бай гэсэн тушаал бий гэсэн. Тэгэхийг бодоход зөв л байна даа гэж би ярьж байна. Тариачид гурван рублиэр унаа хөсөг гуйх юм тэд чинь хүний үнэргүй амьтад!

	Яков Алпатыч анзааргагүй сонсоно. Тэгээд халуун цай, морьдодоо тэжээл шаардаад цай ууж ханаснаа унтахаар хэвтэв.

	Шөнөжингөө дин буудлын дэргэдүүр цэрэг цував. Маргааш өглөө нь гагцхүү хотод ирэхлээрээ өмсдөг камзол өмсөн, ажил хэргээ хөөцөлдөхөөр явж одов. Нарлаг өглөө байсан учир найман цаг гэхэд л халуу шатаж эхлэв. Тариа хураахад зохисон сайхан өдөр байна даа гэж Алпатыч бодно. Хотоос гадагш өглөө эртнээс буун дуу сонстоно.

	Найман цагаас эхлэн хурдан бууны буудах чимээн дээр их буугаар галлах чимээ нэмэгдэв. Гадаа гудамжинд хаашаа ч юм яаравчлах хүн амьтан зөндөө, цэрэг ч маш олон. Гэхдээ хэзээ язааныхаар морин тэрэгчид холхилдон, худалдаачид лангууныхаа дэргэд зогсон, сүмд мөргөл болж байлаа. Алпатыч мухлагууд, албан газар, шуудан зэргээр орсоор жанжин захирагчийн руу очив. Албан газар, мухлаг, шуудангаар ороход бүгд л их цэргийн тухай, хотод халдан довтлоод байгаа дайсны тухай яриа болцгоон, яах хэрхэхээ бүгд л бие биеэсээ асуун, цөм л бие биеэ тайтгаруулахыг хичээнэ.

	Жанжин захирагчийн байшингийн дэргэд үй олон хүн, хасгууд, жанжин захирагчийн замын сүйх тэрэг байх ажээ. Үүдний довжоон дээр Яков Алпатычтай хоёр тайж ноён тааралдсаны нэг нь таних хүн байлаа. Өөрийнх нь таних, урьд цагдаагийн дарга байсан тайж учиргүй улайран юм ярина.

	— Энэ чинь ямар тоглоом юм уу. Ганц бие хүн ч яах вэ. Гон бие ганцаар хохь нь ч яах вэ хар амиа л бодно. Гэтэл арван гурван ам бүл, дээр нь бас хөрөнгө хогшил гэж бас байх шүү дээ... Бүгдийг нь сүйрэх болгочхоод ямар элэнцгээрээ дарга байдаг юм?.. Энэ муусайн дээрэмчдийг бүгдийг нь дүүжлэх сэн... гэж өгүүлнэ.

	— Боль доо боль гэж нөгөөгөө хэлбэл, 

	— Над ямар хамаа байсан юм, сонсвол сонсож л байг. Бид ч нохой биш шүү дээ гэж цагдаагийн дарга байсан хүн хэлснээ ийш тийшээ хараад Алпатычийг харснаа:

	— Өө, Яков Алпатыч, чи юу хийж яваа хэрэг вэ? гэв.

	— Дээдсийн зарлигаар ноён жанжин захирагчид бараалхахаар явж байна гэж Алпатыч вангийн тухай дурсахдаа тувт тэгдэг зангаараа толгойгоо бардам ихэмсэг гэдийлгэн, гараа өвөртөө хийн байж хариулав... — Байр байдал юу болж байгааг магадлан соёрхоод ир гэж тушаасан юм гэв.

	— Тэгвэл мэдэж соёрх, соёрх гэж газрын эзэн хашхичаад, — Унаа хөсөг юу ч байхгүй болтол нь гар мухарлаад!.. За тэр дуулж байна уу? хэмээн буун дуу сонстож буй зүг заан хэлэв.

	— Бүгдийг нь сүйрэх болгоод байна... Дээрэмчид! гэж дахин үглэсээр довжооноос буув.

	Алпатыч толгой сэгсэрснээ довжоон өөд өгслөө. Хүлээн авах өрөөнд худалдаачид, эмэгтэйчүүд, түшмэлүүд бие биеэ харан дуугүй сууна. Тасалгааны хаалга онгойвол бүгд суудлаасаа босон тэр зүг хөдлөв. Хаалгаар нэгэн түшмэл гүйн гарч ирснээ худалдаачинтай юм ярилцаад, хүзүүндээ загалмай зүүсэн бүдүүн түшмэлийг дагуулан, хаалгаар орон шалавхан далд орсон нь өөр лүүгээ хандсан бүх харц, асуултаас булзаарсан хэрэг буй заа. Алпатыч урагшлан зогсож, түшмэлийн дахин гарч ирэхэд хөвөнтэй цамцныхаа товчийг нь тавилсан энгэр дотуур гараа шургуулан байж түшмэлд хандан, түүнд хоёр захиа авч өгөв.

	— Генерал аншеф ноён Болконскийгоос ноён барон Ашт өгүүлсэн захиа хэмээн намбатай сүрлэг дуу гарвал нөгөө түшмэл захиаг нь аван одов. Хэдэн хурмын дараа жанжин захирагчийн бие Алпатычийг хүлээн авч, 

	— Миний юу ч мэдээгүй байсан гэдгийг ноён, ноёхой нарт илтгэнэ үү, би дээдсийн тушаалаар л ажилласнаас өөр зүйлгүй гэтэл:... хэмээн яаран тэвдэн өгүүлэв.

	Жанжин захирагч тэгснээ Алпатычид бичиг өгч:

	— Ингэхэд байна аа, ноёны лагшин чилүүр таагүй байгаа болохоор миний өгөх зөвлөгөө бол түүнийг Москва явагтун гэдэг байна. Би одоо өөрөө л явна. Илтгэгтүн... гээд жанжин захирагч үгээ гүйцээн хэлж амжсангүй. Хөлс, тоос болсон нэг офицер гүйн ирж францаар ярьж эхэлбэл жанжин захирагчийн царай барсхийн хиртхийгээд явчхав.

	— Явагтун хэмээн Алпатычийн зүг толгойгоо дохиод, нөгөө офицероос юм асууж шалгааж гарав. Алпатычийг жанжин захирагчийн өрөөнөөс гарахад арга тасарсан, айж эмээсэн олон харц өөдөөс нь залгих мэт ширтэв. Алпатыч ойрхны, улам бүр ширүүссээр буй буун дууг өөрийн эрхгүй чагнасаар дин буудал руугаа яаравчлан буцлаа. Алпатычид жанжин захирагчийн өгсөн баримт доорх зүйлийг өгүүлжээ. Үүнд:

	«Смоленскт огтхон ч аюул учирсан юм алга, тийм аюул учирч ч таарахгүй гэдгийг танд батлан хэлье. Нэг талаас би, нөгөө талаас ноён Багратион бид хоёр смоленскийн урд нэгдэхээр явж байгаа нь хорин хоёрны өдөр нийлэх учиртай. Тэгээд танд итгэн даатгасан губернийхээ эх орон нэгт нөхдийг хоёр армийн хүчин чармайлт эх орныхоо дайсныг арилган зайлуултал буюу эрэлхэг зоригт дайчдынхаа эгнээнд эцсийн ганц хүнээ үлдтэл тулалдан хамтарсан хүчээр хориглон хамгаална. Ta Смоленскийн оршин суугчдыг тайвшруулах туйлын эрхтэй гэдэг нь үүнээс заяандаа харагдаж байна. Учир иймд эрэлхэг хоёр их цэргээр хамгаалуулж буй хүн тэдний ялалтад төгс итгэж болох билээ» Барклай де Толлиос Смоленскийн иргэний жанжин захирагч, барон Ашд явуулсан бичиг 1812 он гэсэн байв.

	Ардууд гудамжаар сэтгэл түгшингүй үймэлдэнэ.

	Гал зуухны сав суулга, ширээ сандал, шүүгээ овоолон ачсан хөсөг тэрэг байн байн хашааны дааман хаалгаар гарч гудамжаар хөвөрнө. Ферапонтовын хөрш байшингуудын үүдэнд хөсөг тэрэг зогсон авгай хүүхнүүд орь дуу тавин уйлалдаж бөөн шуугиан болон салах ёс гүйцэтгэнэ. Хашаач нохой нь хуцан гийнаж ачаатай морь тэрэгний урдуур эргэлдэнэ.

	Алпатыч ердийн явдгаасаа бүр ч яаруу алхлан хашаанд орсноо саравчинд байгаа морьд, тэрэг рүүгээ шулуухан очлоо. Хөтөч нь унтаж байсанд түүнээ сэрээгээд, морьдоо хөллөхийг тушаагаад пин рүү оров. Эзний зочдын өрөөнд хүүхдийн уйлах, эмэгтэй хүний элэг эмтрэн ёозгүй енгинэх, Ферапонтовын ууртай, сөөнгөтөн зандрах сонстоно. Тогооч эхнэр пинд Алпатычийг ороход үргэсэн тахиа шиг цочин год үсрэв.

	— Үхтэл нь зодсон эзэгтэйг зодсон!.. хэчнээн их зодож нанчиж, чирч гулдарсан... гэж санана аа!..

	— Юунд тэр билээ? гэж Алпатыч асуувал, 

	— Явах л гэж гуйхгүй юу даа. Бүсгүй хүний ажил! Чи намайг аваачаач, бага балчир хүүхдүүдтэй минь битгий сүйд хийлгэж орхиоч дээ, хүмүүс бүгд яваад өглөө. Бид чинь ингээд хоцрох хэрэг үү? гэж хэлсэн юм. Тэгээд л зодож эхэлсэн. Хэчнээн ч зодож, чирч гулдрав даа!

	Алпатыч энэ үгний хариуд сайшаах аятай толгой дохиод, өөр юм мэдэхийг үл хүсэн, худалдаж авсан юм хүмээ үлдээсэн, нөгөө талын зочдын өрөөний эзний өрөө рүү очив.

	Энэ үеэр хүүхдээ тэвэрсэн цонхигор цагаан царайтай туранхай авгай толгойноосоо алчуураа унаган, хаалгаар зугтан гарч ирснээ, 

	— Чи муу хорт могой, хүний амьдралыг хорлоочин гэж хашхиран довжоогоор буун гадагш гарав. Ферапонтов авгайнхаа хойноос гарснаа Алпатычийг үзэн үс, хантаазаа засаад, эвшээлгэснээ зочдын өрөө рүү Алпатычийн хойноос орсноо:

	— Бүр явах гэж үү? гэж асуув.

	Алпатыч асуултад эс хариулан, эзний өөдөөс харалгүйгээр худалдаж авсан юмаа янзлан буудлын хөлсөнд хэдий мөнгө төлөхөө асуулаа.

	— Бодуузай! За тэгээд жанжин захирагч дээр ороо юу? Ямар шийд хэлж байна даа гэж Ферапонтов асуув.

	Жанжин захирагч тойвтой юм юу ч хэлсэнгүй гэж Алпатыч хариулав.

	— Бид гэдэг чинь тэгж хохирох хэрэг үү? гэж Ферапонтов хэлээд: — Дорогобуж хүртэл унаа хөсөг долоон рублиэр аль гэсэн: Би тэгэхлээр нь: Тэд чинь хүний үнэргүй амьтад! гэж хэлсэн дээ гэв.

	— Пүрэв гарагт орж амжсан Селиванов армид гурилаа хүүдийг нь есөн рублиэр худалдсан байна билээ. Яах вэ, цай уух уу? гэж нэмж өгүүлэв. Морьд хөллөж байх хоорондуур Алпатыч Ферапонтов хоёр цай гүзээлж, гурил будааны үнэ, ургац хураахад цаг агаар их зохимжтой буй тухай ярилцав.

	Ферапонтов гурван аяга цай ууснаа босон:

	— Намжив бололтой, манайхан дийлсэн байж таарна. Нэвтрүүлэхгүй гэж өгүүлсэн байсан. Ингэхийг бодоход хүч байгаа хэрэг... Матвей Иваныч Платов дайсныг Марина гол руу хөөж оруулан, ганцхан өдрийн дотор мянга арван наймыг ч юм уу даа живүүлсэн гэж саяхан над хүн ярьсан.

	Алпатыч худалдаж авсан юмаа эмхлэн, орж ирсэн хөтчид өгөөд эзэнтэй тооцоо хийв. Дааман хаалгаар гарч яваа бүрхүүлт тэрэгний дугуй, морьдын туурай, хөмөлдрөг хударгын хонхнуудын дуу сонстов.

	Үд аль хэдийн хэвийжээ. Гудамжны нэг захад сүүдэр тусаж, нөгөө талд нь хурц нар тусна. Алпатыч цонхоор харснаа үүд рүү алхав. Тэгтэл алсад сум исгэрэх, юм түгхийн мөргөх хачин чимээ сонсогдсоноо, залгаад их үргэлжлэн галлах пижигнэн цуурайлж, цонхны шил доргих ажээ.

	Алпатыч гадаа гудамжинд гарвал гудамжаар хоёр хүн гүүр тийш гүйн, хотод тусах бөмбөг исгэрэх, юм мөргөх, гар бөмбөг пасхийн тэсрэх чимээ зүг бүрээс сонстоно. Гэхдээ эдгээр чимээ хотоос гадагш сонстох их бууны галлах чимээг бодох нь ээ бараг үл сонстон, оршин суугчид түүнийг эс анзаарна. Энэ бол хотыг таван цагт нэг зуун гучин их буугаар галлахыг Наполеоны тушаасан бөмбөгдлөг эхэлжээ. Ард олон энэ бөмбөгдлөгийн учир холбогдлыг эхлээд ойлгосонгүй.

	Тусаж буй бөмбөг, гар бөмбөгний дуу чимээ эхлээд ердөө л сониучирхах сэтгэл төрүүлж байлаа. Энэ болтол саравч дор енгинэн уйлахаа зогсоогүй байсан Ферапонтовын эхнэр уйлахаа болиод хүүхдээ тэвэрсэн чигээр хашааны хаалгаар гарч ард олныг дуу шуугүй ажин харж, бөмбөгдлөгийн чимээг чагнаж эхлэв.

	Тогооч эхнэр, мухлагийн эрхлэгч хоёр бас хашааны хаалгаар гарав. Толгой дээгүүрээ исгэрэн өнгөрөх их бууны сумыг олж харах гэж цөмөөр л хөөрөн сониучирхана. Хэд хэдэн хүн хөөрөнгүй улайран ярилцсаар өнцгөөр гарав.

	— Ямар мундаг хүчтэй эд вэ? Дээвэр адар хоёрыг будаа шиг зомгол болгон бут үсэргэчихдэг байна шүү гэж нэг нь дуугарна.

	— Гахай шиг л газар хага зүсэх юм гээч. Ингэж урам оруулж өгдөг нь их чухал юм! гэж нөгөө нь инээмсэглэн байж өгүүлнэ. Бултаж үсэрсэн чинь яамай, тэгээгүй бол чамайг нялчих байсан шүү.

	Ардууд тэр хоёр хүнээс юм асуув. Тэр хоёр саатан зогсоод, тэдний яг дэргэд байшингийн дээврийг бөмбөг хэрхэн цөм цохисныг ярив. Тэр завсар их бууны өөр сумнууд нэг бол ёозгүй муухай исгэрэн нисэж, үгүй бол чихэнд чимэгтэй исгэрэн өнгөрнө. Гар бөмбөг ардуудын толгой дээгүүр зогсоо зайгүй ниснэ. Гэвч ганц ч сум ойрхон туссангүй, бүгд давж гарна. Алпатыч бүрхүүлт тэргэндээ орж, гэрийн эзэн хашааны хаалга дээр зогсоно.

	Улаан банзал өмсөж, ханцуйгаа шамлан нүцгэн тохойгоо савлан, хүмүүсийн юу ярьж буйг сонсохоор хашааны өнцөг рүү очсон тогооч авгай руу Ферапонтов:

	— Үзээгүй юмаа үзээ юу! гэж хашхирав.

	— Ёстой л гайхамшиг байна даа хэмээн дуугарснаа эзнийхээ дууг сонсоод банзлынхаа эргэсэн хормойг буулган эргэж ирэв.

	Энэ удаад маш ойрхон дайрагч шувуу адил дээрээс доош исгэрэн, гудамжны дунд гал цэлсхийн, нэг юм тэсэрч, гудамжинд утаа багшрав.

	— Хорт үхээр, чи юу хийж байгаа чинь энэ вэ? хэмээн тогооч авгай руу гэрийн эзэн гүйж очингоо хашхирав.

	Энэ агшинд авгай хүүхнүүд зүг бүрээс гиншин уйлалдаж, хүүхэд багачуул айн орилолдож, тогооч авгайн дэргэд ардууд царай нь зэвхийрэн овооролдоно. Энэ овоорсон олны дотроос тогооч авгайн ёолох, үглэх бүгдээс тод сонстоно.

	— ёо, ёо-ёо, хонгорууд минь! Алаг хонгор үрс минь! Амьд явуулж өгөөч дээ! Алаг хонгор үрс минь!.. гэж орилно.

	Таван минутын дараа гудамжинд хэн ч үлдсэнгүй. Гар бөмбөгний хэлтэрхий дунд чөмгөө бяц цохиулсан тогооч авгайг гал зууханд дамнан авчрав. Алпатыч, түүний хөтөч, Ферапонтов авгай, хүүхдүүд, хашаа цэвэрлэгч нартайгаа зооринд сууж, буудах чимээ сонсоно. Бусад бүх чимээгээ дарсан их буу нүргэлэх, сум исгэрэх, тогооч авгайн өрөвдөлтэй ёолох чимээ агшин зуур ч эс намдана. Гэрийн эзэгтэй хүүхдээ өрөвдөлтэй шивнэн аргадаж, бүүвэйлж, үгүй бол зооринд орсон хүн болгоноос гудамжинд хоцорсон эр нөхрийнхөө хаа байгааг асууж шалгаана. Түүний нөхрийг ид шидийг бүтэгч Смоленскийн бурхны хөргийг дэлгэсэн цогчин дуганд очихоор улс амьтантай цуг явсан гэж зооринд ирсэн мухлагийн эрхлэгч хэлэв.

	Харуй бүрий болохын алдад их бууны буудлага намжиж эхлэв. Алпатыч зоориноос гаран үүдэнд зогсов. Түрүүнд нь цэлмэг байсан оройн тэнгэр туждаа утаанд хулдагдав. Тэнгэрийн тэртээ мандалд гийсэн Шинийн хэдний хавирган сар энэ утааг нэвтлэн хачин ёозгүй харагдана. Их бууны түрүүчийн аймшигт нүргэлээн чимээ тасарсны дараа хотын дээгүүр нам гүм болсон мэт санагдавч түүнийг хотоор нэг түгсэн юм шиг хүмүүсийн хөлийн чимээ, ёолох, алсад хашхирах, түймрийн шад пад хийх чимээнд буснина. Тогооч авгайн ёолох чимээ тасарчээ. Түймрийн багширсан хар утаа хоёр талаас тэнгэр өөд олгойдсоор үзүүр нь нийлнэ. Янз янзын хувцастай цэргүүд эгнээ эгнээгээр биш, харин шоргоолжны сэндийлүүлсэн үүрнээс бутарсан мэт зүг бүр сүлжилдэн гүйлдэнэ. Алпатычийн харан байтал тэдний хэд хэд нь Ферапонтовын хашаа руу гүйлдэн оров. Нэг хороо цэрэг яаран тэвдэн шахцалдан гудамж тагласаар гэдрэг ухарна.

	Өөрийг нь олж харсан нэг офицер:

	— Хотыг тавьж өгч байна. Хотоос гарч явагтун, яв яв гэж хэлээд тэр дорхноо цэргүүдэд хандаж:

	— Хашаа хашаанд орохыг би тушааж байна гэж хашхирав.

	Алпатыч байшинд эргэн ирснээ, хөтчөө дуудан, хөдөлье гэж тушаалаа. Алпатыч хөтөч хоёрын араас Ферапонтовын гэр орныхон бүгдээрээ гарав. Одоо болтол дуугүй байсан авгай хүүхнүүд утаа, тэр байтугай үдшийн харуй бүрийд тодхон харагдаж эхэлсэн түймрийн галыг олж харснаа түймэр өөд харж гэнэт орь дуу тавин орилолдов. Тэдний цуурай адил гудамжны нөгөө үзүүрээс бас тэгж енгинэлдэх чимээ сонстов. Алпатыч хөтөчтэйгөө хоёул саравч дор зогсож буй морьдынхоо жолоо, хударга сэлтийн орооцолдоог салганасан гараар гаргаж эхлэв.

	Алпатыч хашааны хаалгаар гарах үедээ Ферапонтовын мухлагийн хаалгыг нь цэлийтэл онгойлгон арав хэртэй цэрэг шуудай, үүргэвчтэй улаан буудайн гурил, наран цэцгийн үр сэлтийг нь гадагш гарган асгаж байгааг харав. Энэ үеэр гаднаас ирж явсан Ферапонтов мухлаг руугаа орсноо цэргүүдийг үзээд нэг юм хашхирах гэснээ болиод, үснээсээ зулгаан уйлан ярагласаар хөхөрч гарав.

	— Хүүхдүүд минь, бүгдийг нь шатаа! Шулмуудад л эс өртвөл барж! гэж хашхичин, өөрөө шуудайтай гурилуудаас шүүрэн авч гадагш нь хаялав. Цэргүүдийн зарим нь айн гадагш гүйж гарвал, зарим нь гадагш асгарсаар байв. Ферапонтов Алпатычийг харснаа түүнд хандаж:

	— Баларч гүйцлээ! Орос орон минь гэж хашхирна. Алпатыч! Баларч гүйцлээ! Өөрөө шатаая. Баларч гүйцлээ... гэснээ хашаанд гүйн оров.

	Гудамж дүүрэн цэрэг тасралтгүй цувах тул Алпатыч явж эс чадан, хүлээхээс өөр замгүй боллоо. Ферапонтова эзэгтэй бас тэргэн дээр суучихсан, явж болох эгзэг хүлээнэ.

	Шөнө дүл болжээ. Тэнгэрт од түгэн, үе үе утаа хөшиглөн хаах хавирган сар гийнэ. Цэргүүдийн эгнээ, бусад тэргэн дунд алгуурхан гэлдрэх Алпатыч, Ферапонтова эзэгтэй хоёрын тэрэг Днепр лүү уруудах ташлагын тэнд зогсох учиртай байв. Тэрэгнүүдийн зогссон замын уулзвараас холгүйхэн байшин, мухлагууд шатна. Түймэр гараад дуусаж байлаа. Галын дөл нэг унтран, гадаа хар утаан зам гарснаа дахин дүрсхийн асаж, замын уулзвар дээр бөөгнөрөн зогсож байсан хүмүүсийн нүүр царайг хачин гайхалтай тодруулан улалзана. Түймрийн наад талд хүмүүсийн хар дүрс сүүдгэнэн, тасралтгүй тас нясхийх галын чимээн дундаас хүмүүсийн ярих, хашхичих сонстоно. Алпатыч тэргээ мөд хөдөлгөхгүйг хараад тэрэгнээсээ буун, түймэр үзэхээр замын уулзвар тийш эргэв. Цэргүүд түймрийн дэргэдүүр зогсоо зайгүй хойш урагш өлбөлзөн гүйлдэнэ. Даавуун шинельтэй нэг хүн хоёр цэргийн хамт шатаж буй пүнзийг түймэр дотроос гарган гудамжаар хөрш хашаа руу зөөж, бусад нь өвс тэврэлдэн гүйнэ.

	Алпатыч гал дүүрэн асаж байгаа өндөр пингийн дэргэд шавсан бөөн хүний дэргэд очив. Хананууд нь нэлдээ шатан, арын хана нурж, нимгэн банзан дээвэр цөмрөн, хөндлөвч дүнз шатна. Шавсан хүмүүс дээвэр нь ойчихыг хүлээж байгаа бололтой. Алпатыч ч бас тэгэхийг нь хүлээнэ.

	— Алпатыч! хэмээн өвгөнийг гэнэт танил дуу дуудав.

	Алпатыч залуу ноёныхоо дууг дорхноо таниад:

	— Өө, эрхэмсэг ноёнтон гэв.

	Андрей ноён хилэн хар морь унаж хурсан олны ард зогсон Алпатыч өөд харж байлаа.

	— Чи яаж яваад энд хүрээд ирчихээ вэ? гэж асуувал, 

	— Эрхэм... эрхэм ноёнтон гэж Алпатыч бувтнаад, яргалан уйлж эрхэм, эрхэм... аль бид чинь ингээд өнгөрөх нь энэ үү? Эцэг... гэхэд, 

	— Чи яаж яваад энд ирчихээ вэ? хэмээн Андрей дахин асуулаа.

	Энэ хурамд дөл улсхийн залуу ноёных нь цонхийж, ядарч туйлдсан царайг Алпатычид гэрэлтүүлэн өгөв. Алпатыч өөрийгөө ямар хэрэг зоригоор илгээсэн, буцахаас замгүй болсон сэлтээ ярив.

	— Эрхэм ноёнтон минь, бид ингээд өнгөрч байна уу, юу болж байна? гэж Алпатыч дахин асуулаа.

	Андрей хариу эс хэлэн, тэмдэглэлийн дэвтрээ гаргаж, хуудас цаас урж аваад өвдөг дээрээ тавиад эгчдээ бичсэн нь:

	«Смоленск бууж өгч байна. Халзан уулыг дайсан долоо хоногийн дараа эзэлнэ. Одоохон Москва руу явагтун. Явмагцаа Усвяж тийш зарлага мордуулан над даруй хариу өгөгтүн» гэв.

	Бичиж дуусаад Алпатычид өгснөө, ноён, ноёхой, хүү, түүний багш нарыг мордуулах талаар хэрхэн захирамж өгөх, мордуулсан даруй хааш нь хариу өгөх талаар амаар хэлүүлэв. Тэр тушаалаа өгч дуусаагүй байтал нь бараа бологчид дагуулсан штабын дарга морьтой давхин ирэв.

	— Ta хурандаа юу? Таны харан байтал байшин шатаж байхад зогсож байдаг, энэ чинь юу болж байна, та хариулаач хэмээн штабын дарга Берг герман аялга бүхий Андрейд танил дуугаар хашхирна. Берг эдүгээ нэгдүгээр армийн явган цэргийн зүүн жигүүрийн штабын даргын туслах болоод байгаа билээ. Өөрийнх нь ярьдгаар нэн ч таатай, хүн харахад ч догь тушаал л даа.

	Андрей ноён өөдөөс нь харснаа юм эс хариулан Алпатычид хандсан чигээр:

	— Арванаас наана хариу ирнэ гэж хүлээж байя гэж хэлээрэй. Бүгд явсан гэдэг хэл арван гэхэд авахгүй бол би хамаг ажлаа хаяад, Халзан уул руу мордохоос замгүй болно шүү гэв.

	Берг ван Андрейг таньснаа:

	— Миний ингэж хэлж байгаагийн учир бол би тушаал биелүүлэх ёстой. Юу гэвэл би тушаалыг хэзээ ямагт яв цав биелүүлдэг хүн, ... Ta намайг уучлаарай хэмээн юунд ч юм өөрийгөө цагаатгана.

	Гал дотор нэг юм тас нясхийнэ. Гал агшин зуур унтран дээвэр дороос бөөн хар утаа овсхийн, гал дотор өөр бас юу ч юм бүр ч аймшигтай тас нясхийн нэгэн нүсэр том юм нурж уналаа.

	Дотроос нь түлэгдсэн талхны үнэр ханхлах пингийн нурж унах дууг цуурайлан шавсан хүмүүс — Урруру гэж орилолдоно. Дөл дүрсхийн, түймэр шавсан хүмүүсийн баясал хөөрсөн, ядарч туйлдсан царайг гэрэлтүүлэв.

	Шинельтэй нөгөө хүн гараа өөд өргөн:

	— Догь догь! Яваад өгөв өө хөөрхий! Хүүхдүүд ээ, их догь гэж хашхирна.

	— Эзэн нь энэ өөрөө байгаа юм гэх дуу сонстоно.

	— За тэгээд миний хэлснийг бүгдийг нь уламжлаарай гэж Алпатычид хандан Андрей ноён хэлснээ өөрийнхөө дэргэд дуугүй болон зогсож буй Бергд ганц ч үг эс хариулан морио давиран хөдөлгөж, хавчиг гудамж тийш явж одов.

	 

	 

	V

	 

	Их цэрэг Смоленскоос  ухарсаар байлаа. Дайсан хойноос нь шил даран ахина. Андрей ноёны командалсан хороо наймдугаар сарын 10-нд Халзан уул руу орох цэцэрлэгт өргөн гудамжны дэргэдүүр шар замаар өнгөрөв. Гурван долоо хоног турш гангийн халуун нар шарав. Хонин цагаан үүл үе үе нарыг халхлан тэнгэрээр нүүнэ. Гэтэл орой тийшээ болохоор үүл арилан тэнгэр цэвэршиж нар улаан хүрэн униар луу орон жаргана. Шөнөдөө учиргүй их буусан шүүдэр л газрыг сэрүү татуулна. Үр тариа үндэс болон хатаж хагдран унана. Намаг шалбааг хатна. Наранд хатан хагдарсан нугад идэх ногоо эс олж өлссөндөө үхэр хий мөөрөлдөнө. Гагцхүү шөнө нь л, бас шүүдэр арилаагүй байхад ой дотор л сэрүү татна. Их цэргийн цувах зам, шар замаар шөнөдөө ч, ой дотор ч тийм сэрүү үе үе татна. Замын тохой шахам зузаарсан элс түйрэн дээр шүүдэр эс анзаарагдана. Үүр цайв уу, үгүй юу хөдөлнө. Шөнөдөө хөрөөгүй бүгчим халуун нурамт түйрэн дундуур их буу, хасаг тэрэг булаараа явган цэрэг шагайгаараа татан дуу шуугүй гэлдэрнэ. Энэ элс түйрэнгийн нэг хэсэг нь хүмүүсийн хөл, тэрэгний дугуйнд хутгалдан, нөгөө хэсэг нь босон их цэргийн дээгүүр үүл болон хөшиглөж, энэ замаар цувж буй хүмүүсийн хамар ам, үс, морьдын хоншоорт чихэж, гол нь хүн, малын уушгинд орно. Нар хөөрөх тусам шороо улам дээшээ босон үүл болон хөөрч, энэ бүгчим халуун, нимгэн тоосон үүл нэвт үүлэнд халхлагдаагүй нарыг жирийн нүдээр харж болох байлаа. Нар том улаан хүрэн бөмбөлөг шиг санагдана. Сэвхийх ч салхигүй тул энэ агааргүй бүгчим халуунд хүмүүсийн амьсгаа давчидна. Хүмүүс хамар, амаа боон цувна. Тэд тосгонд ирмэгц худаг руу ухасхийлдэв. Ус олж уухаар өрсөлдөн ноцолдож, усыг нь лаг булингарт нь тултал шавхан уув.

	Андрей ноён хороо командлан, хороог төвхнүүлэх, хүмүүсийнх нь хоол ундыг залгуулах, тушаал авч өгөх ажил эрхлэн гүйцэтгэнэ. Смоленский шатсан, түүнийг орхисон хоёр Андрей ноёны хувьд бүхэл бүтэн үе шиг санагдана. Дайсныг хорсон зүхэхийн шинээр бялхаж ирсэн бодол нь хувийн гунигийг мартуулах болгов. Хорооныхоо ажил үйлст хамаг зүрх сэтгэл нь явж, өөрийн цэрэг, дарга нарт санаа тавин, тэдэнтэйгээ эелдэг дотно байна. Хорооныхон нь түүнийг манай ноён гэж нэрлэн, түүгээр бахархаж, хайрлаж хүндэлнэ. Гэхдээ зөвхөн хорооныхоо хүмүүс, бас Тимохин мэтийн ӨӨрийн өнгөрсөн явдлыг эс мэдэх, цоо шинэ, хүнийрхэг орчинд орж ирсэн хүмүүстэй л эелдэг, номхон дөлгөөн харилцана. Харин урьдынхаа, штабын нөхдөөс тааралдмагц тэр дорхноо зан нь хувираад явчихна. Ууртай, зэвүүцэнгүй, дооглож даапааламхай болно. Өнгөрсөн үетэй холбогдсон дурсамж бүхэн дургүйг нь хүргэнэ. Тийм учраас урьдын энэ ертөнцийн хувьд гагцхүү шударга бус байхгүйг, мөн үүргээ сайн биелүүлэхийг хичээнэ.

	Наймдугаар сарын зургаанд Смоленскийг (өөрийнх нь ойлголтоор хамгаалж болох, хамгаалах ч ёстой байсан) орхисноос хойш ялангуяа өвчин эмгэгтэй эцэг нь барьж байгуулан идээшин дасаж нутагшсан Халзан уулынхаа эдлэнг бүрэлгэн тоноход зоргод нь орхин Москва руу одохоос замгүй болсноос хойш үнэндээ л ертөнцийн хамаг юм харанхуй будантай болсон мэт санагдана. Гэхдээ Андрей ноён хорооныхоо ачаар биеллээ ч гэсэн ерөнхий асуудалд огт холбогдолгүй өөр зүйл-өөрийнхөө хорооны тухай бодож болохтой болов. Өөрийнх нь хорооны явган цуваа наймдугаар сарын 10-нд Халзан уултай зэрэгцэж ирэв. Эцэг, хүү, эгч гурваа Москва руу явсан гэдэг мэдээг Андрей ноён хоёр хоногийн урьд хүлээж авсан билээ. Халзан ууланд очихын хэрэгцээ Андрейд огт байгаагүй ч гэсэн өнгөрсөн гунигаа сэдрээх гэсэн өөрийнхөө хүслэнд автан Халзан уулаар заавал ороод гаръя гэж шийдэв.

	Морио эмээллэхийг тушаагаад өсөж төрөн, хүүхэд ахуй цагаа өнгөрүүлсэн эцгийнхээ тосгон орохоор давхив. Авгай хүүхнүүд хэзээ ямагт шаваастай, юм угаан, цохиур модоор цохилон зайлж бөөн яриа шуугиан болж байдаг цөөрмийн дэргэдүүр гарахдаа Андрей цөөрмийн эргээр хэн ч байхгүй, салын салсан мод тал нь усанд далд орон цөөрмийн голд хөвж буйг харав. Андрей манаачийн шовгор луу ирвэл чулуун дааман хаалганы үүдэнд хэн ч байсангүй, үүд нь дэлгээстэй байлаа. Цэцэрлэгийн явган хүний замаар зэрлэг өвс урган, ангийн хэмээх цэцэрлэгт талбай дундуур адуу, тугал бэлчжээ. Андрей хүлэмж рүү очвол шилнүүд нь хагарчихсан, торхон доторх моддын зарим нь ойччихсон, зарим нь хатчихсан байлаа. Цэцэрлэгчин Тарантасыг дуудвал хариу хэн ч дуу эс гарна. Үүд хавийн хүлэмжийг тойрвол нимгэн банзан сийлмэл хашааг бүгдийг хэмх татан, хар чавганы лис моддыг мөчиртэй нь сугачин авсан байв. Тариачин өвгөн (түүнийг Андрей хүүхэд байх цагтаа хашааны хаалга дээр сууж байхыг нь хардаг байсан билээ) ногоон вандан дээр суугаад дурсан шаахай сүлжинэ.

	Өвгөн дүлий учир Андрейн очихыг дуулсангүй. өвгөн ноёны суух дуртай байсан вандан дээр суун, дэргэд нь хатаж, хугарсан замбага модны мөчирт өлгөөстэй байх ажээ.

	Андрей ноён байшин руу очив. Хуучин цэцэрлэг дэх хэд хэдэн далдуу модыг хөрөөдөөд авчихсан, унагатай алаг гүү байшингийн яг өмнөх сарнай цэцгүүд дундуур туучна. Байшингийн цонхнуудыг самбар модоор нь таглан хаджээ. Доод талын нэг цонх онгорхой байв. Андрей ноёныг хашаа цэвэрлэгчийн хүү харснаа байшин руу гүйж ирэв.

	Алпатыч орон гэрийнхнээ явуулчхаад Халзан ууланд ганцаараа хоцорчээ. Тэгээд гэртээ суун, Житийг уншиж байжээ. Андрей ноёны ирснийг дуулаад энгэрээ товчлон, нүдний шилээ хамар дээрээ буулгасан чигээр байшингаас гарч ноён руу гүйх шахам ирэхэд юу ч эс хэлэн Андрейн өвдөг дээр үнссэнээ уйлж орхив.

	Дараа нь уйлсан нүүрээ харуулахгүй гэсэндээ буруу харан ажил байдлынхаа тухай илтгэж гарав. Үнэ цэнтэй, чухаг бүхнээ Богучаровод аваачжээ. Хорин тав хэр пүү гурил будааг бас тийш нь аваачжээ. Алпатычийн ярихаар ер бусын их ургасан энэ жилийн ургацын зусах буудай, өвсийг цэргүүд ногооноор нь хадан авчээ. Тиймээс тариачид хоосрон, зарим нь бас Богучарово орсон цөөнх хэсэг нь үлджээ.

	Түүний үгийг Андрей ноён дуусан сонсолгүйгээр:

	— Аав, эгч хоёр хэзээ явсан бэ? хэмээн асуусан нь Москва руу хэдийд явсныг асуусан хэрэг байлаа. Алпатыч болохоор харин Богучарово руу хэдийд явсан бэ? гэж асууж байна гэж ухааран долоонд явсан гэж хэлээд, ямар захирамж өгөхийг нь асуун, дахиад л аж ахуйн ажил төрлийн тухай яриа дэлгэж гарав.

	— Овьёосоо гарын үсэг зуруулаад тараагаад өгчихвөл яасан юм бэ дээ? Бидэнд одоо зуун тавь хэр пүү үлдээд байгаа гэж Алпатыч асуулаа.

	Андрей ноён өвгөний наранд гялалзах гялаан толгойг харан, энэ асуулт цагаа олоогүй гэдгийг өөрөө ч ойлгож байгаа, гэхдээ сэтгэлийнхээ гунигийг намхруулах гэсэндээ л асууж байгааг нь нүүр царайных нь байдлаас ухааран энэ хүнд юу гэж хариулъя даа гэж бодно.

	— Тэг л дээ, тараачих гэж хэлэв.

	— Цэцэрлэгт байгаа замбараагүй байдлыг харж соёрхсон бол түүнийг урьдчилан сэргийлэхийн бололцоо байсангүй. Гурван хороо үүгээр өнгөрөхдөө өнжиж буудаллаад гарсан, ялангуяа тэр морин цэргийнхэн үү. Нигүүлсэл үзүүлэхийн тулд бид даргынх нь цол, тушаалыг бичиж авсан гэж Алпатыч хэлэв.

	— Чи юугаа хийж чадах юм бэ? Дайсан эзлээд авбал эндээ үлдэх хэрэг үү? гэж Андрей ноён асуув.

	Алпатыч Андрей руу эргэн, нүүрийг нь эгцлэн харснаа гэнэт ёслол төгөлдрөөр гараа дээш өргөн:

	— Ивээгч минь, таны л юу гэнэ ёсоор болох хэрэг! гэж дуугарав.

	Хэсэг тариачин, гэрийн хамжлага нар нуга дундуур толгой нүцгэн наашлан Андрей ноён руу ирж явлаа.

	Андрей ноён Алпатыч руу бөхийн

	— За баяртай! Авч явж чадах юмаа аваад өөрөө ч яв, ардуудыг ч Рязань юм уу Москва хавийн нутаг руу яв гэж хэлэгтүн гэвэл Алпатыч ноёны өвдгөнд хацраа нааж цурхиран уйлав. Андрей ноён түүнийг хянуур зөөлхөн гэдрэг болгоод, морио давиран хөдөлж, модот гудамж уруудан хатируулав.

	Үхсэн хүний нүүр дээр суусан ялаа шиг өвгөн үүдэнд нөгөө л хэнэггүй чигээр сууж дурсан шаахайгаа тоншино. Хүлэмжийн модноос түүж авсан хар чавга хормойлсон хоёр охин тэндээс гүйлдэж явснаа Андрейтэй халз мөргөлдөж орхилоо. Эгчмэд охин нь залуу ноёныг харснаа царай нь хувьсхийн айж багынхаа гараас шүүрэн газраар нэг бутарсан ногооноороо чавгаа цуглуулж ч авч эс амжин хоёул хусны ард орон нуугдав.

	Андрей ноён тэднийг харснаа мэдэгдэхээс зовсондоо хирдхийн шалавхан буруу харав. Энэ айж эмээсэн сайх охиныг өрөвдөх сэтгэл төрөв. Охин руу харахаас эмээвч харах сан гэж тэсгэлгүй хүснэ. Тэгээд тэр охидыг харснаа өөрт нь яах аргагүй хууль ёсны, хүнд л төрдөг сонирхол байгааг ухааран сэтгэл онгойн тайвширч, баярлан баясах шинэ сэтгэл бялхан орж ирэв. Энэ охид тэр ногооноороо чавгыг гэртээ аваачиж идэн, баригдахгүй байх сан гэдэг нэгэн зүйлийг туйлаас хүсэж буй бололтой. Андрей ноён тэдний хүссэнийг санасанчлан бүтэх болтугай гэж хүснэ. Тэгээд тэдэн рүү бас дахин нэг харах гэсэн хүслээ барьж чадсангүй. Тэр хоёр айх аюулгүй боллоо гэж бодон хярсан газраасаа год үсрэн гарч чяс чяс хийлдэн дуугарч, хормойгоо хумин барьсаар нугын өтгөн ногоон дундуур наранд түлэгдсэн борхон шилбээ жирэлзүүлсээр баясгалантай давхилдан одлоо.

	Андрей их цэргийн цувж буй тоост шар замын хавиас ийнхүү гарч овоо сэрүүцэв. Гэвч Халзан уулаас их холдохгүй дахиад замд нийлэн, их бус цөөрмийн далангийн дэргэд амран буудалласан хороогоо гүйцэж очив. Үд хэвийж хоёр цаг болж байлаа. Тоосны цаана улайрах бөмбөлөг мэт харагдах нар тэсэхийн аргагүй шаран, хөвөнтэй хар цамц нэвт ээнэ. Буудаллан зогсож, дүнгэнэлдэн хөөрөх их цэргийн дээгүүр боссон тоос хөдөлгөөнгүй хөшиглөнө. Далангийн аман дээр очиход Андрейд замаг үнэртэн цөөрөм сэрүү татаад явчхав. Ус нь ямар бохир байдаг байлаа ч усанд ормоор санагдан, цөөрөм рүү өнгийвөл тэндээс инээд хөхрөөн, хашхираа сонстоно. Өвс ногоо болсон булингартай их бус цөөрмийн ус хөлбөрөн тийчгэнэсэн, тоосгон улаан гар, нүүр, хүзүү, дун цагаан биетэй нүцгэн цэрэг эрсээр пиг дүүрэн учир түвшин нь тэн хагасаар дээшлэн далангаа бялхжээ. Энэ бүх нүцгэн цагаан хүмүүс инээж хөхрөлдөн, хашхирч гууглалдан цутгуурт дүүргэсэн хэлтэг загас адил тэр заваан шалбааг дотор тийчгэнэлдэнэ. Энэ тийчгэнээн баяр хөөртэй сонстох учир бүр ч уйтгартай санагдана.

	Гуравдугаар сумангийн цайвар үстэй, хөлийн булчингаа доогуур нь сураар боосон залуухан цэрэг (Андрей ноён түүнийг таньж байлаа) загалмайлан, усыг нь эрчлүүлэн пүлхийлгэхийн тулд үсрэхээр бэлдэн гэдрэг ухарна. Усанд бүсэлхийгээ далд ортол зогссон хэзээ ямагт сэгсгэр явах хар үстэй өөр нэгэн бага дарга булчин шөрмөслөг их биеэ татвалзуулан тохойгоо хүртэл харлан түлэгдсэн гараараа толгой руугаа ус цацан баяртай тургина. Бие биеэ алгадах, чарлах, пид пад хийлцэх сонстоно.

	Эрэг дээр, далан дээр, цөөрөм дотор хаа л бол хаа эрүүл чийрэг булчин шөрмөслөг биетэй цэрэг эрс харагдана. Далан дээр биеэ алчуураар арчин зогсож байсан улаан хамарт офицер Тимохин ноёныг хараад ичсэн хэр нь:

	— Эрхэм ноёнтон, та ч гэсэн орж соёрхвол зүгээр сэн дээ! гэж хэлж зүрхлэв.

	— Заваан байна гэж Андрей ноён ярвайн хэлэв.

	— Бид танд одоохон цэвэрлээд өгье гэж хэлээд Тимохин хувцаслаагүй чигээр ус цэвэрлэхээр гүйв.

	— Ноён хүсэж байна.

	— Ямар? Манай ноён уу? гэх дуу гарч бүгд яаран тэвдэж эхэлбэл Андрей тэднийг хүчээр арайхийн тайтгаруулж чадав. Саравч дотор бие рүүгээ хүйтэн ус цацуулъя гэж бодов.

	«Max, бие, их бууны зууш» хэмээн шалдан биеэ харан бодсоноо даарснаас илүүгээр заваан цөөрөмд биеэ угааж буй үй олон хүний биеийг хараад өөрөө ч учир эс ойлгон жигших, хирдхийх сэтгэлээсээ болон бие дагжин арзас хийв.

	Наймдугаар сарын долоонд ноён Багратион Смоленскийн зам дээрх Михайловкийн буурчийн газар байх зуураа, доорх зүйлийг бичсэн үүнд:

	«Өршөөлт ноён гүн Алексей Андреевич:»

	(Уг нь Аракчеевт бичиж байсан авч захиаг хаан эзэн уншина гэдгийг мэдэж байсан учраас өөрийн чадахын хэрээр үг бүрээ бодож тунгааж байлаа)

	Дайсанд Смоленскийг тавьж өгсөн тухай танд сайд нэгэнт илтгэсэн буй заа гэж бодно. Хамгийн чухал газрыг ийнхүү талаар хаясан нь гунигтай, зүрх шимшрэхийн дээр бүх арми арга тасран гутарч байна. Би өөрийн зүгээс чин сэтгэлээсээ гуйж цөхрөөд, эцэст бас бичсэн билээ. Гэвч юу ч гэж хэлээд үгэнд орсонгүй. Наполеон армийнхаа тэн хагасыг хохирохоор барахгүй, Смоленскийг эзлэн авч чадахгүй байсан тийм мухардмал байдалд хэзээ ч орж байгаагүй гэдгийг би нэр төрөө барин андгайлан хэлье. Манай их цэрэг хэзээ ч тэгж үзэлцээгүйгээр үзэлдсэн одоо ч үзэлцэж байна. Би 15 мянган хүнтэйгээ 35 цаг илүү үзэлцэн, тэднийг цохисоор байсан билээ. Гэтэл сайд 14 цаг үлдэхийг ч хүссэнгүй. Энэ явдал ичгүүртэй хэрэг, тэгээд манай таван армийг маань сүйд хийв ээ. Миний бодоход энэ хүн өөрөө ч нарт ертөнц дээр амьд явахын учиргүй байх. Хэрвээ энэ хүн гарз хохирол их гэж илтгэх юм бол тэр худал. Дөрвөн мянга орчим юм уу түүнээс л ихгүй, тэр ч хүрэхгүй. Дайн юм сан хойно арван мянгыг ч алдаж болно л доо! Гэхдээ дайсан тоймгүй их гарз хүлээсэн...

	Хоёр хоног үлдэхэд болохгүй нь юу байв? Дор хаяхад тэд өөрснөө яваад өгөх байсан сан, учир нь хүн, морио ундаалах ус тэдэнд байгаагүй. Ухрахгүй гэж над энэ хүн ам өчгөө өгсөн байснаа шөнө нь хөдлөх гэж байна, жагсчхаад байна гэсэн мэдээ ирүүлсэн. Тийнхүү байлдаж чадахгүй, бид харин дайсныг Москва руу дагуулан аваачих болж байна...

	Таныг найрамдал байгуулах бодолтой байгаа гэсэн цуу үг явах юм. Эвлэрэх гэнэ шүү, бурхан минь! Өчнөөн их гарз хохирол амсаж, ийм ухаан балай ухарчхаад эвлэрэх гэнэ шүү. Тэгэх юм бол бүх Орос орныг өөрийнхөө өөдөөс босгож, бидний хэн маань ч мундар өмсөхөө болихоос замгүй, хэрэв тийм дээр тулсан бол Орос орон чадалтай байгаа, хүмүүс хөл дээрээ байгаа дээр тулалдах хэрэгтэй...

	Хоёр хүн биш, нэг хүн командлах хэрэгтэй байна. Таны сайд чинь яамандаа хэрэгтэй сайн хүн байж мэдэх юм. Харин генералын хувьд муугаар тогтохгүй, хэргээ алдсан амьтан. Гэтэл Эх орны маань бүх ард түмний хувь заяаг түүнд даатгасан байх ч гэж дээ... Бүр харамсах сэтгэлээсээ болоод нээрэн л галзуурах нь байна. Ийм зоримог бичиж буйд минь өршөөгөөрэй. Энэ хүн хаан эзнийг хайрлахгүй, найрамдал байгуулахыг, армийг сайдаар командлуулахыг зөвлөж байна, бид бүгдийг мөхөөх гэж байгаа бололтой. Би тэгээд танд үнэнийг бичиж байна: журамт цэрэг бэлтгэгтүн. Учир нь сайд зочноо нийслэл рүү араасаа маш урнаар дагуулан очиж явна. Бараа бологч туслах ноён Вольцоген бүх армид их сэжиг төрүүлж байна. Манайхан дорхноо Наполеон хаа хамаагүй дээр гэж, бүх сайд нарт ийм үг зөвлөж байна. Би түүнтэй эелдэг дөлгөөн харилцаж буйгаар барахгүй, би уг нь насаар ах ч гэсэн түүнд бүр бага дарга шиг л захирагдаж явна. Ингэх бэрх л байна. Гэхдээ ачит ивээгч болон хаан эзнээ хайрласандаа болоод захирагдаж л явна. Иймэрхүү амьтанд яруу алдарт армийг маань итгэн даатгасан хаан эзэн минь, хөөрхий еэ. Бид ухрах замдаа гэхэд л ядарч сульдсан, эмнэлэгт хэвтүүлснээс болоод 15 мянга гаруй хүнээ алдсан гэдгийг бодоод үз дээ. Хэрэв давшиж байсан бол юунаа тэгэх билээ. Эх орондоо хэчнээн зүтгэлтэй, сайн сайхан эрсээ юу боллоо гэж ийм новшнуудад өгч, харьяат албат бүрийнхээ сэтгэлд өширхөх, ичин гутрах бодол төрүүлж байгаа юм бэ? Манай Орос эх болсон орон минь тэгтлээ айж байгаа юм гэж үү дээ гэдгийг бурхныг бодож хэлж соёрхооч. Юундаа хулчийж, хэнээсээ айх юм бэ? Сайд зориг зүрхгүй аймхай хулчгар, ухаан мулгуу, алгуур удаан, хамаг муу шинж бүгд түүнд шүглэсэнд би гэж буруутай биш ээ. Арми бүхлээрээ түүнийг үхтэл нь хараан зүхэж, уйлан гансарч байна...» гэжээ.

	 

	 

	VI

	 

	Амьдралын үзэгдлүүдийг ангилан хуваарилж болох тоо томшгүй олон хуваариллыг бүгдийг нь нэг талд нь агуулга зонхилж буй, нөгөө талд нь хэлбэр зонхилж байгаагаар нь тийнхүү хоёр хувааж болох буюу. Ийм ангиллын тоонд, тосгоны, хөдөө нутгийн, губернийн, тэр байтугай Москвагийн амьдралд Петербургийн ялангуяа язгууртны бүлгийн амьдралыг сөргүүлэн тавьж болно. Энэ амьдрал бол хувиршгүй.

	Бид 1805 оноос Бонапарттай эвлэрч, муудаж, үндсэн хууль гарган засаж боловсруулсаар ирсэн боловч Анна Павловна ч юм уу Элений язгууртан бүлэг нэг нь долоон жилийн урьд, нөгөө нь таван жилийн урьд ямар л байсан бэ, яг тэр янзаараа байсаар байлаа. Анна Павловнагийнхан Бонапартын амжилтын тухай эргэлзэн тээнэгэлзэж яриад зогсохгүй, Наполеоны амжилтыг ч, Европын улсууд түүнийг өөгшүүлэн эрэмшүүлж байгааг ч Анна Павловнагийн өөрийнх нь төлөөлж буй ордны шадар бүлгийнхнийг түгшээн, аягүйцүүлэх гэсэн цорын ганц зорилго бүхий хилэнт зэмлэл гэж үзнэ. Румянцев өөрөө гэрээр нь морилон очиж гялайлгасан, гайхалтай ухаантай хүүхэн гэж үздэг Элен ч гэсэн 1808 оныхтой яг л адил 1812 онд ч их үндэстэн, их хүний тухай бахдан ярьж Францтай эвдрэлдсэнд харамсан Элений язгууртан бүлгийнхэнд цугласан хүмүүсийн бодлоор бол уг эвдрэл найрамдлаар шувтрах учиртай ажээ.

	Сүүлийн үед, хаан эзнийг армиас ирсний дараа энэ эсрэг тэсрэг язгууртан бүлгийн дотор зарим талаар сэтгэл түгших, бие биеийнхээ өөдөөс үг хаялцан шөргөөцөлдөх явдал гарсан боловч бүлгийн чиглэл нь нөгөө л хэвээр үлдэв. Анна Павловнагийн бүлэг Францынхан дотроос легитимистүүд хэмээх хаант засгийн үхширмэл үзэлт харгис этгээдүүдийг хүлээж авах ба эдний эх оронч бодол санаа нь франц театрт очихын хэрэггүй гэдгээр, уг театрын жүжигчдийн цалин хангамж нь бүх корпус цэрэг тэжээж хүрэх зардал мөнгө үрж байна гэсэн шүүмжлэлээр илэрхийлэгдэж байлаа. Цэрэг дайны үйл явдлыг шунагаар ажин, манай армид туйлын ашигтай цуурхал тараана. Элен, Румянцев, францынхны бүлгэмийнхэн болохоор дайн, дайсан хэрцгий догшин авирлаж байна гэдэг цуурхлыг тийм биш гэж няцаан Наполеоны эвлэрэх гэсэн бүх оролдлогыг шүүмжилж байлаа. Хатан хаан-эхийн асрамж дор оршиж буй ордны шадар түшмэл ба эмэгтэйчүүдийн сургууль руу Казань орохоор зэхэх тухай дэндүү яаруу захирамжлан зөвлөгчдийг энэ бүлгэмийнхэн зэмлэнэ. Ерөөс Элений язгууртан бүлгийнхэнд дайн бол хий сүржигнэл, удахгүй найрамдал байгуулахаар зүйл дуусна гэж бодогдон, дарь хүхэр биш, харин уг явдлыг сэдэгч л ажил үйлсийг шийднэ шүү дээ гэсэн Билибины бодол тэднийхэнд ноёлно. Билибин эдүгээ Петербургт Эленийд сууна. Юун гэвэл ухаантай хүн бүхэн тэднийд байж байх учиртай байлаа. Энэ бүлгэмийнхэн хаан эзэнтэй цуг Петербургт ирсэн, Москвагийнхны баяр хөөр болж буй тухай мэдээг хэдий хянуур болгоомж авч маш ухаалгаар ёжлон шоолно.

	Анна Павловнагийнхан болохоор тийнхүү баяр хөөр, хөл үймээн болж буйд харин ч бүр бахдан баясаж, эртнийхний тухай Плутарх хэрхэн ярьдагчлан ярина. Хуучин хэвээр чухал тушаал эзлэн суусаар буй ноён Василий хоёр бүлгэмийг холбох шижим болж өгнө. Василий өөрийн эн тэнцүү сайн найз Анна Павловнагийнх руу ч, охиныхоо язгууртан дипломат хэсгийнхэн рүү очин, хоёр талын хооронд зогсоо зайгүй холхисоор байгаад Анна Павловнагийнд ярих юмаа Эленийд, Эленийд ярих юмаа нөгөөгийнхөнд нь ярин будилах нь олонтоо.

	Хаан эзнийг ирсний дараахан ноён Василий Анна Павловнагийнхаар очиж, дайн дажны тухай яриа дэлгэн, Барклай де Толлийг хатуу зэмлэн буруушааж, ерөнхий командлагчаар хэнийг томилууштайн тухайд тээнэгэлзэнэ. Зочдын нэг их нэр төртэй хүн гэж цуунд гарсан тэр хүн эдүгээ Петербургийн журамт цэргийн даргаар сонгогдсон, цэрэг эрс элсүүлэн авахын тулд сангийн танхимд хуралдаж буй Кутузовыг үзлээ гэдгээ яриад, бүх шаардлагад таарах тэр хүн бол Кутузов л байх гэдэг бодлоо хянуур болгоомж айлдаж зүрхлэв.

	Анна Павловна гунигтай царайлан инээмээр болсноо, Кутузов гэдэг хүн чинь хаан эзний чих халууцуулахаас өөр юм хийгээгүй хүн юм шүү гэсэн үг хавчуулав.

	— Би тайж нарын хурал дээр бишгүйдээ л нэг ярьсан. Гэтэл миний үгийг дуулах хүн гараагүй. Журамт цэргийн даргаар түүнийг сонгоход хаан эзний сэтгэлд нийцэхгүй гэж би хэлсэн л дээ. Тэгтэл тэд миний үгэнд ороогүй гэж Василий ноён үгийг нь таслан хэлэв.

	— Хүн болгонд л эсэргүүцэн шөргөөцөлдөхийн дон тусчихжээ. Тэгээд хэнд сайн хүн болох гэж тэр вэ? Москвагийнхны тэнэг мангуу баяр хөөрийг бид хий хоосон даган хөөрцөглөх гэснээс л бүгд болж байна шүү дээ хэмээн Василий ноён Эленийд бол Москвагийнхны хөл хөөрцөглөөнийг шоолох учиртай, Анна Павловнагийнд бол бахдах хэрэгтэй гэдгээ хоромхон зуур мартан ийнхүү будилж ярив. Гэвч будилснаа дорхноо залруулж Оросын хамгийн хөгшин генерал, гүн Кутузовт сангийн танхимд хуралдах нь зохистой юм уу, үгүй юу бүү мэд, түүний хүчин чармайлт талаар өнгөрнө дөө харж байгаарай! Морь унаж чадахгүй, зөвлөлийн хуралдаан дээр үүрэглэн унтдаг, хамгийн ёозгүй зан авиртай тийм хүнийг ерөнхий командлагчаар томилж болох уу даа ер. Харин чадалтай хүн болохоо Бухарестт харуулсан юм шүү! Би түүнийг генералын нь хувьд ямаршуу хүн болох тухай яриагүй байна. Гэхдээ ийм чухаг мөчид тийм хөгшин зөнөг, сохор хүнийг томилж болох уу даа, үгүй юу? Кутузов чинь юу ч харахаа больсон хүн шүү дээ. Нүдээ боож тоглох гэгчээр... юу ч xapaxaa больсон хүн! гэж яриагаа үргэлжлүүлэв.

	Үүнтэй хэн ч санал зөрсөнгүй.

	Долоодугаар сарын хорин дөрвөнд ингэж ярих нь эгээн зөв байв. Гэтэл долоодугаар сарын 29-нд Кутузовт ноёны зэрэг хүртээв. Ноёны зэрэг хүртээсэн нь түүнээс аргацаан салах гэж хүссэн хэрэг байж болох байлаа. Тийм учраас ноён Василийн цэгнэл үг зөв байжээ. Гэвч одоо түүнээ ил гарган хэлэхийг яаравчилсангүй. Гэтэл наймдугаар сарын 8-нд генерал-фельдмаршал Салтыков, Аракчеев, Вязьмитинов, Лопухин, Кочубей нараас бүрдсэн хороо дайны хэрэг явдлыг авч хэлэлцэхээр чуулав. Олон дарга байгаагаас бүтэлгүй явдал гарч байна гэж хороо шийдэн, Кутузовт хаан эзэн дургүйг хорооныхон мэдэж байсан хэр нь товчхон зөвлөлдсөний эцэст Кутузовыг ерөнхий командлагчаар томилох санал гаргав. Тэгээд мөн тэр өдөртөө Кутузовыг их цэргийн хуарагнаж буй бүх энэ хязгаар нутгийн болон нийт армийн бүрэн эрхт ерөнхий командлагчаар томилов.

	Василий ноён наймдугаар сарын есөнд Анна Павловнагийнд нөгөө их нэр төр бүхий хүнтэй дахин тааралдав. Тэр их нэр төртэй хүн эмэгтэйчүүдийн сургуулийн ивээгчээр Анна Павловнаг томилох гэсэн хүсэлт гарсныг далимдуулан түүнд сээтэн хаян эргүүлэхээр иржээ. Василий ноён өөрийнхөө хүссэнд хүрсэн, азтай ялан дийлэгчийн байр төрхтэйгөөр өрөөнд орж очлоо.

	— Ta их сонин юм дуулсан уу? Кутузов фельдмаршал болсон! Бүх санал зөрөлдөөн зүйл дууссан. Би хачин их баяр хөөртэй байна. Явж явж энэ хүн болдог нь яамай гэж Василий ноён сэтгэл хөөрөн дуугараад, зочдын өрөөнд байгсдыг нэгд нэгэнгүй нягтлан буурилхуу харав. Уг тушаалд орох хүсэлтэй байсан нөгөө их нэр цуутай хүн хариуд нь Василийн урьдын хэлж байсан үгийг сануулан хэлэхгүй байж чадсангүй (энэ явдал Василийн хувьд ч, Анна Павловнагийн зочдын хувьд ч, энэ мэдээг бас баяртай хүлээн авсан Анна Павловнагийн хувьд ч эелдэг бус явдал боллоо).

	Тэр хүн:

	— Түүнийг чинь юм хардаггүй сохор хүн гэлц лүү хэмээн Василийд өөрийнх нь үгийг сануулан хэлэв.

	— Шал худал үг, зэгсэн сайн хардаг юм, нээрэн шүү хэмээн ван Василий бэрхшээл учран түгдрэх бүрдээ тэгдэг тэр зангаараа ханиалган, баргил дуугаар хурдан хэлэв. Тэгснээ дахин: 

	— Сайн хардаг юм шүү. Бүх арми бүх хязгаар нутгийг захирах бүрэн эрхийг тэр хүнд хаан эзэн өгсөнд би баяртай байна. Тийм эрх ямар ч ерөнхий командлагчид байгаагүй юм. Энэ бол өөр маягийн төр баригч гэсэн үг гэж ялж дийлсэн байраар инээмсэглэн дүгнэв.

	— Яамай даа, бурхан минь, яамай гэж Анна Павловна хэлэв. Ордны шадар хүмүүсийн дунд саяхнаас орж буй их нэр төр бүхий нөгөө хүн маань Анна Павловнад бялдуучлах гэж хүсэхдээ, түүний урьдын хэлж байсныг нь энэ бодлоос нь хаацайлан:

	— Энэ эрх мэдлийг Кутузовт хаан эзэн их дургүй, яах вэ дээ л гэж өгсөн гэж хүмүүс ярилцах юм, Кутузовт хаан эзэн: «Хаан эзэн, эх орон чинь танд ийм их нэр төр хүлээлгэн шагнаж байна шүү» гэж хэлэхдээ Жокондыг үзсэн хүүхэн шиг царай нь час улайсан гэж ярилцах юм гэв.

	— Бүр үнэнхүү зүрх сэтгэлийнхээ угаас олгоогүй байж болох юм даа гэж Анна Павловнаг хэлбэл, 

	— Яалаа гэж дээ, үгүй шүү хэмээн Василий ноён учиргүй өмгөөлөн эсэргүүцэв. Одоо Василий ноён Кутузовтай хэнийг ч эн зэрэгцүүлж эс чадна. Түүний бодлоор Кутузов өөрөө сайн хүн байсан төдийгүй, түүнийг хүн болгон бишрэн хүндэлж байв.

	Үгүй, тийм байж таарахгүй. Яагаад гэвэл түүнийг хаан эзэн урьд нь ихэд үнэлэн үздэг байсан юм гэв.

	— Бурхан минь, Кутузов эрх мэдлийг гартаа үнэхээр авч, өөртөө хэнээр ч саад тотгор хийлгэхгүй байж үзээсэй билээ дээ гэж Анна Павловна дуугарав.

	Энэ хэнээр ч гэдэг нь хэн болохыг Василий ноён дорхноо ойлгов. Тэгээд шивгэнэн:

	— Армийн дэргэд өв залгамжлагч-Цесаревич байлгахгүй байх хэрэгтэй шүү гэдгийг Кутузов гарцаагүй болзол болгож хэлсэн гэдгийг би лавтайяа мэдэж байна. Хаан эзэнд түүний юу гэж хэлснийг та мэдэж байна уу? гээд Кутузовт хаан эзний хэлсэн юм шиг: «Муу юм хийвэл тань би цээрлүүлж ч чадахгүй. Сайн юм хийвэл тань шагнаж ч чадахгүй» гэсэн үгийг давтан хэлэв. Кутузов ноён гэдэг чинь маш ухаантай хүн, ярихгүй шүү, би түүнийг аль дивангарын мэднэ гэж хэлэв.

	Ордны шадар хэсгийнхний намба төрх суугаагүй байгаа нөгөө нэр цуунд гарсан хүн маань:

	— Тэр байтугай эрхэм дээдэс түүний бие армид хаан эзнийг өөрөө очихгүй байх гэдэг гарцаагүй болзол тавьсан гэлцэх юм гэж хэлэв.

	Түүнийг тэгж хэлмэгц ноён Василий Анна Павловна хоёр түүнээс нэг зэрэг царай буруулан, гэнэн гоомойг нь харамсан уйтгартай санаа алдаад, бие бие өөдөө харав.

	 

	 

	VII

	 

	Петербургт энэ бүх явдал болж байхад францчууд Смоленскоос аль хэдийн өнгөрөөд Москвад улам бүр дөхөж явлаа. Наполеоны түүхчин Тьер бусад түүхчний адилаар өөрийн баатрыг зөвтгөхийг оролдохдоо, Наполеон Москва руу өөрийн эрхгүй хөтлөгдөн очсон юм гэж хэлдэг юм. Түүний ингэж хэлдэг нь түүхт үйл явдлыг нэг хүний хүсэл зоригоор тайлбарлах гэдэг бүх түүхчдийн адил эгээн зөв юм. Түүний ингэж хэлдэг нь, Наполеоныг Оросын жанждын уран мэхээр Москва руу хөтлөн авчирсан юм гэж нотолдог Оросын түүхчдийн л адил зөв юм. Энд болсон бүх явдлыг үйлдэгдсэн баримт явдлын бэлтгэл гэж ухаардаг эргэн давтагдахын хуулиас гадна хамаг хэргийг будилуулагч харилцан нөлөөлөхийн чанар байгаа юм. Шатар тоглоод хожигдсон сайн шатарчин хүн өөрийнхөө алдаанаас болж хожигдлоо гэж үнэн сэтгэлээсээ итгэн, тэр алдааг тоглолтын эхний гараанаас эрж хайдаг авч тоглолтын бүх явцад алхам бүрийд тийм алдаа байсан, нүүдэл бүрийг нь ултай сайн бодож тунгаагаагүй байсан гэдгээ мартдаг. Өөрийнх нь анхаарсан алдааг сөрөг этгээд нь ашигласан учраас л анзаарчээ. Амьгүй тэр машиныг нэг бус хүсэл зориг удирдаж буй, янз бүрийн дураар аашлагчдын үй түмэн мөргөлдөөнөөс бүх юм үүсвэрлэн гарч байгаа, цаг үеийн тодорхой нөхцөлд болж буй дайн энэ тоглоомоос хэчнээн ээдрээтэй нарийн бэ?

	Наполеон Смоленскоос өнгөрөөд Дорогубежийн цаана Вязьмын дэргэд, дараа нь Царев-Займишын дэргэд тулалдахаар эрэлхийлсэн боловч тоймгүй олон нөхцөл байдал давхацсаны учир оросууд Москвагаас зуун хорин бээрийн зайтай орших Бородино хүрэхээс нааш тулалдаан хийж чадахгүй болжээ. Вязьмаас Наполеон шулуухан Москва орохоор хөдлөх захирамж буулгажээ.

	Их эзэнт энэ улсын Азийн нийслэл болсон Москва, Александрын ард түмний ариун хот, хятад суваргын хэлбэртэй тоо томшгүй олон сүм дуган бүхий энэ Москва хотыг Наполеон бушуухан олж харах сан гэхээс сэтгэл нь амар заяа эс үзүүлэн элдвээр дүрслэн бодно. Вязьмаас Царев-Займищ очтол Наполеон торгон цэрэг, харуул, дагуул, туслахуудаа дагалдуулан жороо шарга морьтойгоо галгиулж явлаа. Штабын дарга Бертье морин цэргийнхэнд олзлогдсон орос цэргийг байцаахаар хоцорчээ. Тэгээд орчуулагч Лелормед Идевиллег дагуулан давхиулсаар Наполеоныг гүйцэн ирж, мориныхоо амыг татан баяртайгаар зогсов.

	— За юу гээ вэ? гэж Наполеон асуув.

	— Платовын корпус их армитай нэгдэж байгаа, Кутузов ерөнхий командлагчаар томилогдсон гэж Платовын тэр хасаг хэлж байна. Их ухаантай, ам задгай эр байна гэв.

	Наполеон инээмсэглэн, тэр хасагт морь өгч, нааш нь авчир гэж захирамж буулгав. Тэр хасагтай өөрийн биеэр ярилцахыг хүсжээ. Хэд хэдэн туслах нь давхилдан очвол, Ростовын өөрт нь найр тавьж өгсөн Денисовын хамжлагын эр Лаврушка гэгч франц морин цэргийн эмээл тохсон морьтой, даргын үйлчлэгчийн хөвөнтэй цамцтай хөлчүү, баясгалантай, мэхтэй царайлан цагийн дараа Наполеон дээр ирэв. Наполеон түүнийг дөрөө зэрэгцэн явагтун гэж захираад, асууж гарав.

	— Ta хасаг хүн үү?

	— Хасаг aa, эрхэм дээдэс.

	«Наполеоны энгийн жирийн байдал нь хаан хүн дэргэдээ байна гэдэг сэтгэгдлийг дорнодын хүний санаанд эс буулгах учир тэр хасаг эр өөрийн орсон язгууртан дээд хүрээллийн намба ёсыг эс мэдэхийн учир уг дайны нөхцөл байдлын тухай туйлын эрээ цээргүй буржээ» гэж Тьер энэ явдлын тухай өгүүлсэн байдаг юм. Лаврушка ухаан алдталаа архи ууж, эзнээ үдийн хоолгүй хоцроосон тул түрүүхэнд нь эзэндээ ороолгуулан, тосгоноос очиж тахиа олж ир гэж явуулсанд тонуулдаа улайрч яваад нээрэн л францынханд олзлогдсон байжээ. Лаврушка бол эзнийхээ аливаа албанд хүчин зүтгэхэд бэлхэн, эзнийхээ муу санааг, ялангуяа нэр төр хөөцөлдөх, өчүүхэн дорд бодол сэлтэд нь овжиноор нийцүүлэн заль мэх гаргах, булай шившгийн юу л бол юу үйлдэхийг үүргээ гэж үздэг юунаас ч сийхээ алдсан эрээ цээргүй, тэнэг бүдүүлэг тийм зарцын нэг ажээ.

	Лаврушка Наполеоны хүрээлэлд ороод түүний том хүн болохыг тэр дорхноо сайтар ухааран огтхон ч эрээлж зовсонгүй, харин ч бүр шинэ эзэндээ хүчин зүтгэхийг чин сэтгэлийнхээ угаас хичээжээ.

	Энэ бол Наполеон мөн гэдгийг Лаврушка мэдэхийн цаана мэдэн дэргэдээ Наполеоны байж байгаад Ростов ч юм уу, торлог барьсан бага дарга байж байгаагаас даан их зовсонгүй. Учир нь юу ч гэж ярилаа гээд бага дарга, Наполеоныг хэн нь ч юугаар ч хохироож чадахгүй гэдгийг мэднэ.

	Лаврушка дарга нарын үйлчлэгчдийн ярьдаг юмыг бүгдийг нь залж орхив. Тэдний олон юм нь үнэн байв. Оросууд Бонапартыг ялах уу, үгүй юу, тэд юу гэж бодож байна хэмээн Наполеоны асуухад Лаврушка нүдээ онийлгон бодолхийлэв.

	Наполеон энд Лаврушка шиг хүмүүст юм болгон дээр олж хардаг нарийн заль байгааг хараад хөмсөг зангидан дуугүй болов.

	— Энэ маань тулалдаан болбол, тэгэхдээ түргэн болбол ялна, хэрэв гурав хоног өнгөрвөл түүнээс хойш удааширна гэсэн үг л дээ гэж Лаврушка бодлогошронгуй хэлэв.

	Энэ үгийг нь Наполеонд «хэрэв тулалдаан гурав хоногийн дотор болбол францчууд ялна, гурав хоногоос хойш бол юу болохыг бурхан мэдэх биз ээ» гэж Лелормед Идевилле инээмсэглэн байж орчуулж өгөв. Наполеон уг нь туйлын сайхан зан ааштай явсан бололтой ч энэ үгэнд инээмсэглэсэнгүй, тэр үгийг дахин хэлүүлэгтүн гэв.

	Лаврушка үүнийг анзаараад, түүний сэтгэлийг баясгахын тулд, Наполеоны хэн болохыг нь мэдэхгүй байгаа царай гарган:

	— Танайд Бонапарт гэж хүн байдаг, тэр хүн дэлхий дээр хэн бүгдийг бут цохисон гэдгийг мэднэ л дээ. Гэхдээ бид бол өөр л дөө... гэж хэлснээ энэ эх оронч магтуу үг аманд нь яагаад, хэрхэн ороод ирснээ эс мэднэ. Орчуулагч энэ үгийг Наполеонд сүүлийг тайран уламжилбал Бонапарт инээмсэглэв. «Залуу хасаг хүчирхэг хөршөө инээлгэв» гэж Тьер бичжээ. Наполеон хэсэг дуугүй явснаа Бертьед хандаж хэлэхдээ, Доны энэ хөвүүнтэй цуг яваа хүн бол үхэшгүй мөнх ялгуусан нэрээ суварга хөшөө дээр бичсэн нөгөө эзэн хаан өөрийн биеэр яваа нь гэдэг мэдээ ямар нөлөө үзүүлэх нь вэ? гэв.

	Тэр мэдээг Лаврушкад дуулгав.

	Лаврушка (зориут айна, өөрийг нь айна гэж Наполеон бодож байна гэдгийг ойлгоод) шинэ эзнийхээ сэтгэлд нийцүүлэхийн тулд тэр даруй гайхсан, хирдхийсэн царай гаргаж, нүдээ бүлтийлгэн, өөрийг нь шавхуурдахаар авч явахад гаргаж сурсан царайгаа гаргав. Наполеоны орчуулагч үүнийг хасаг эрд дуулгамагц хасаг бэтгэрэн мэгдэх адил болж дахиад ганц ч үг эс дуугаран, нэр нь дорнодын хээр талаар дамжин дуурьссан энэхүү байлдан дагуулагчаас нүд салгалгүй гөлрөн ширтсээр явах болов. Түүний нөгөө яриа хөөрөөсөг байдал нь гэнэт ор сураггүй арилж, бишрэн бахдах дуу шуугүй, цайлган цагаан сэтгэлээр солигдов. Наполеон тэр хасагт шагнал хүртээгээд, түүнийг шувуу адил суллан тавьж, өсөж төрсөн нутагт нь буцаагтун гэж тушаалаа» гэж Тьер бичжээ.

	Наполеон санаа бодлоос нь салж өгөхгүй буй Москвагийн тухай мөрөөссөөр цааш галгиулахад, төрсөн тал нутаг руу нь буцаан тавьсан шувуухай нь өөрсдийнхөндөө очоод юу юу гэж зохион ярихаа урьдаас нэгд нэгэнгүй дотроо бодож боловсруулсаар толгойн харуул тийш давхин одов. Үнэхээр болсон явдлуудаа ярьж таарахгүй гэж бодогдсон учир тэдгээрээ ярихыг хүссэнгүй. Лаврушка хасгууд дээр очоод, Платовын отрядад багтаж байсан хороо хаа байгааг асуун, орой тийшээ өөрийн эзэн Николай Ростовыг олов. Тэр нь Янковт буудаллаад, хавь орчны тосгоноор Ильинтэй цуг зугаалахаар мориндоо мордоод байхад нь тааралдав. Ростов тэгээд Лаврушкад өөр морь өгч, дагуулан одов.

	 

	 

	VIII

	 

	Андрей ноёны бодож байсанчлан ноёхой Марья Москвад, аюул осолгүй газар байсангүй.

	Смоленскээс Алпатычийг эгж ирсний дараа хөгшин ноён нойрноос сэрсэн мэт гэнэт сэхээ оров. Тосгоноосоо журамт цэрэг цуглуулах, тэднийг зэвсэглэх захирамж буулгаад, ерөнхий командлагчид захиа бичиж, сүүлчийн эгзгийг хүртэл Халзан ууландаа үлдэн, хамгаалах шийд гаргаснаа мэдэгдээд, Халзан уулыг хамгаалах арга хэмжээ авах эсэхийг түүнд даатгаж байна, хэрэв эс хамгаалбал оросын хамгийн ахмад генералын нэг алагдах юм уу, дайсанд олзлогдох болно шүү гэж далайлгаад, Халзан ууландаа хоцорно гэдгээ орон гэрийнхэндээ мэдэгдлээ.

	Ноён өөрөө Халзан ууланд үлдэхдээ, ноёхой, мөн Десалийг бяцхан ноёны хамтаар Богучарово, тэндээс Москва руу явуулах захирамж буулгалаа. Ноёхой Марья эцгийнхээ урьд цалгар наазгай, уужуу талбиу байдгаа болиод, гэнэт ийнхүү нойр хоолгүй, ум хумгүй ажиллах болсонд айн зовних учир ганцаарыг нь орхиж эс зүрхлэн, амьдралдаа анх удаа эцгийнхээ үгэнд орохгүй байхаар зүрхлэв. Тийнхүү явахаас татгалзвал ноён учиргүй уурлан хилэгнэж загнаж сүрдүүлж гарав. Охиндоо яагаад дургүйцдэг байснаа бүгдийг нь дурсав. Охиноо зэмлэх гэж оролдохдоо, чи намайг тарчлааж, үйл тамыг минь үзэж гүйцлээ, чи намайг хүүтэй минь муудалцуулсан, намайг ёозгүй муухайгаар сэрддэг байсан, чиний амьдралын зорилго бол миний амьдралыг хордуулахад л чиглэж байсан гэж загнаад, чи явдаггүй юм бол надад яасан ч пад алга гэж хэлээд охиноо өрөөнөөсөө хөөн гаргав. Чиний байгаа үгүйг би мэдэхийг ч хүсэхгүй байна, дахиад миний нүдэнд бүү үзэгдээрэй гэдгийг урьдчилан анхааруулъя гэж хэлжээ. Ноёхой Марья өөрийгөө хүчээр явуулах байх гэж эмээн болгоомжилж байсан авч тийм захирамж өгсөнгүй, ердөө л нүдэнд бүү үзэгдэгтүн гэж тушааснаараа ноёхой Марьяаг баярлуулжээ. Энэ бол охиноо явалгүй, гэртээ үлдсэнд сэтгэлийнхээ гүнд далдуураа баярлаж буйг нотлов.

	Николушкийн явсны маргааш өглөө өвгөн ноён бүрэн хувцсаа өмсөн, ерөнхий командлагчтай уулзахаар явах гэж зэхэв. Сүйх тэрэг бэлхэн болгон зогсоов. Эцэг нь генерал хувцастай, бүх одон медалиа зүүчихсэн байшингаас гарч, зэвсэгт тариачид, хашаа цэвэрлэгч нарын цэрэг эрийн үзлэг хийхээр цэцэрлэг рүү очихыг нь ноёхой Марья харлаа. Ноёхой Марья цонхны дэргэд суун, цэцэрлэг дотроос цуурайлан сонстох дууг нь чагнана. Тэгтэл цэцэрлэгт гудамжны тэндээс айж хирдхийсэн царайтай хэдэн хүн гүйлдэн гарч ирлээ.

	Ноёхой Марья довжоонд гарснаа, цэцэгт зам, цэцэрлэгт гудамж руу гүйж очвол өөдөөс нь журамт цэрэг, хашаа хороо цэвэрлэгч бөөн олон хүн гүйлдэн, тэдний дунд хэдэн хүн генерал хувцас, одон медальтайгаа бяцхан өвгөнийг сугадан чирч явах ажээ. Ноёхой Марья эцэг дээрээ гүйж хүрээд түүний нүүрт ямар хувирал гарсныг далдуу моддын сүүдэр нэвт тусах жижигхэн цагариг туяаны жиржигнээнд болгоож эс чадав. Түүний харж чадсан ганц юм гэвэл эцгийнх нь урьдын эрс ширүүн, шийдмэг царай нь мятрамхай, дуулгавартай байдлаар солигдсоныг л анзаарав. Охиноо үзээд уруул нь өмөлзсөнөө хоолой нь хяхтнав. Юу хүсэж буй нь эс мэдэгдэнэ. Түүнийг гар дээрээ өргөн, өрөөнд нь аваачиж, сүүлийн үед ойртохоосоо тэгтлээ айх болсон нөгөө диван дээр нь хэвтүүлэв.

	Тэр шөнө авчирсан доктор судсыг нь ханан, ноёны бүх биеийн баруун талд туждаа саа тусжээ гэж оношлов.

	Халзан ууланд үлдэх улам бүр осолтой болж, саа туссаны маргааш өдөр нь ноёныг Богучаровод аваачлаа. Доктор цуг очив.

	Тэднийг Богучаровод ирэх үеэр Десаль бага ноёны хамт Москва руу морджээ.

	Саа туссан хөгшин ноён дээрдсэн ч дордсон ч үгүй яг л нэг янздаа Богучаровод, Андрейн бариулсан шинэ байшинд гурван долоо хоног хэвтлээ. Хөгшин ноён сэглэгдсэн хүүр адил ухаан мэдээгүй хэвтэнэ. Уруул, зовхи нь татганан, зогсоо зайгүй нэгэн юм бувтнах авч эргэн тойронд нь юу болж байгааг ойлгож буй эсэхийг мэдэхийн арга байсангүй. Зовж зүдэрч байгаа, нэг юм хэлэх сэн гээд байгааг нь л осолгүй мэдэж болох байлаа. Гэхдээ энэ юу байсныг хэн ч ойлгож эс чадна. Энэ нь өвчтэй, хагас солиотой хүний ааш маяг байсан юм уу, аль нийгмийн үйл хэргийн явцад хамаарч байсан юм уу, аль гэр орны учир явдалд холбогдож байсан юм уу бүү мэд дээ.

	Түүний илэрхийлж буй зовуурь утга санаа илэрхийлсэн зүйл огт үгүй, ердөө л бие махбодын зовуурийн шалтгаан гэж доктор хэлнэ, Харин ноёхой Марья бодохдоо (өөрийг нь дэргэд нь байхад эцгийн нь зовуурилах улам даамжрах тул таамгийг нь нотолно) надад л ямар нэг юм хэлэх гээд байна даа гэж бодно. Эцгийнх нь санаа ч, бие ч зовон шаналж байгаа бололтой байлаа.

	Эдгэрнэ гэхийн горьдлого байсангүй. Ийш тийш нь авч явж болшгүй. Замдаа амьсгал хураачихвал яана? «Цааш харж, бүр өнгөрч амар заяа үзсэн ч дээр байхаа даа» гэж ноёхой Марья заримдаа бодно. Эцгээ өдөржин шөнөжин, бараглаж л нойр хоолгүй сахина. Дээрдэж буйн шинж үзэх горьдлогогүйгээр ажин суух нь олонтоо ба харин ч бүр өнгөрөх ойртож буйн шинж олох гэж олонтоо ажиж байснаа хэлэхэд ч аймаар билээ.

	Ингэж бодоход хачин байсан авч ийм бодол ноёхой Марьяд байх нь л байлаа. Эцгийнх нь өвдсөн цагаас авхуулан тэр байтугай яльгүй эрт ч болов уу, ямар нэг юм болохыг хүлээн өөртэй нь цуг үлдсэнээс хойш мартагдсан, унтарсан хувийн хүслэн, найдвар бүгд сэргэж ирсэн нь ноёхой Марьяд бүр ч аймшигтай зүйл байлаа. Эцгээсээ айхгүй зоргоороо амьдрах тухай бодол, тэр байтугай шулмын дур шиг хайр дурлал, гэр бүлийн аз жаргалын тухай он удаан жилээр толгойд нь орж ирээгүй бодол ухаан санаанд нь зогсоо зайгүй эргэлдэнэ. Одоо үүнээс хойш амьдралаа хэрхэн зохиох тухай асуудал бодохгүй байя гэж хэчнээн түлхэвч толгойд нь зогсоо зайгүй орж ирнэ. Энэ бол шулмын дур хүслэн байлаа. Үүнийг ноёхой Марья ч мэднэ. Тэр дуртай тэмцэх цорын ганц зэвсэг бол мөргөл үйлдэх гэдгийг мэдэж байсан учир мөргөл үйлдэхийг хичээнэ. Одоо өөрийг нь өөр ертөнц-ахуй амьдралын хэцүү бэрх, эрх зоргоор үйл амьдрал эзэмдэж авсныг мэдэрч байлаа. Энэ ертөнц өөрийнх нь урьд оршиж байсан, сэтгэлийн хамгийн шилдэг тайтгаруулга нь мөргөл үйлдэх байсан зан суртахууны тэр ертөнцөөс тэс ондоо ажээ. Тэгээд мөргөл үйлдэж ч, уйлж ч эс чадан, ахуй амьдралын бодол хамаг ухаан санааг нь эзэмдэнэ.

	Богучаровод үлдэх улам осолтой болов. Францчуудын ойртон ирж яваа тухай сураг зүг бүрээс дуулдана. Богучаровоос арван таван бээрийн газар орших нэгэн тосгонд эдлэн газрыг Францын тонуулчид цөлбөсөн дуулдав.

	Ноёныг эндээс хол аваачих хэрэгтэй гэж доктор зүтгэнэ. Эндээс аль болох шалавхан хөдлөгтүн гэж ятган хошууны даамал бие түшмэлийг ноёхой Марьяд заран ирүүлжээ. Цагдаагийн дарга тэр хүн Богучаровод ирмэгц: эндээс дөчин бээрийн газар францчууд ирчхээд байна, тосгодоор францын ятгалга хуудас явж байна. Хэрэв ноёхой Марья эцэгтэйгээ арван тавны наана эс хөдөлбөл учрах хариуцлагыг хэрхэвч би хүлээхгүй шүү гэж өгүүлэн, хөдөлгөх гэж тас зүтгэнэ.

	Ноёхой арван таванд хөдлөхөөр шийдэв. Хэрхэх яахыг хүн болгон өөрөөс нь асууж лавлах тул тушаал заавар өгөх, юм хүмээ зэхэх гэсээр бүтэн өдөр авав. Арван дөрөвний шөнө нөгөө л хэзээ язааныхаараа хувцас хунараа тайлалгүйгээр, ноёны хэвтэж буй өрөөний зэргэлдээх өрөөнд хэвтэв. Хэд дахин сэрэн, эцгийнхээ хоолой хяхтнах, юм бувтнах, ор шажигнах, ноёныг сахиж орон дээр нь эргүүлэн өгөх Тихон, доктор хоёрын хөлийн чимээг сонсов. Хаалганы дэргэд хэдэнтээ очин чагнавал эцэг нь энэ шөнө ердийнхөөс чанга бувтнан, эргэж хөрвөж байх шиг санагдав. Тэгээд унтаж эс чадан, үүдэнд нь хэд дахин очиж, орох гэж хүсэвч эс зүрхлэн чагнан зогсоно. Өөрийнх нь төлөө айж зовох аливаа илэрхийлэл ямар ёозгүй байгаагаа эцэг нь өөрөө эс яривч, тийм буйг нь ноёхой Марья мэднэ. Заримдаа өөрийн эрхгүй гөлрөн ширтэх харцаас нь ямар их дургүйцэн нүүр буруулж буйг охин нь анзаарна. Шөнө, ердийн бус цагаар дэргэд нь байхад эгдүүцэн цухалддагийг нь Марья мэднэ.

	Гэхдээ эцэг нь одоогийнх шиг ийм өрөвдөлтэй байсан нь хэзээ ч үгүй билээ. Эцэгтэйгээ цуг өнгөрүүлсэн өөрийн бүх амьдралаа дурсан санаад учиргүй их хайртай байсныг үг бүрээс нь, зан үйлдэл бүрээр нь хөөн ухаарав. Энэ дурсамжуудын завсраар шулмын дур хүсэл, эцгийнхээ өөд болсон хойно юу болох, шинэ, эрх зоргоор амьдралаа хэрхэн зохиох тухай бодол ухаан бодолд нь хааяа хааяа цөмрөн орж ирнэ. Гэвч энэ бодлоо дургүйцэн таягдан хөөнө. Эцэг нь өглөө тийшээ дуу чимээ тасарч, өөрөө ч нам цохиулан унтаад өгчээ.

	Их хожуу сэрэв. Нойрноос сэрсэн үед юм бүхэн барин тавин болдог ёсоор эцгийнхээ өвчинд юу юунаас илүү өөрөө нөлөөлж байгааг тодхон ухаарав. Нойрноос сэрж хаалганы цаанахыг чагнан, эцгийнхээ хоолой хяхтнахыг сонсоод нөгөө л янзаараа байх шив дээ гэж санаа алдан амандаа дуугарав.

	— Яах хэрэг вэ? Би яахыг хүсээ вэ? Би аавыгаа үхээсэй гэж байна хэмээн өөрөө өөрийгөө жигшин дуу алдав.

	Марья хувцаслаж, гар нүүрээ угааж, мөргөл уншаад, довжоон дээр гарав. Юм хүмээ ачиж зэхсэн тэргийг морьгүйгээр довжоон дэргэд авчран зогсоожээ.

	Дулаахан, бүрхэг өглөө байв. Ноёхой Марья бузар булай бодлоосоо хирдхийх нь үл намжин, эцэг дээрээ орохоос наана бодол санаагаа эмхэлж авахыг хичээн зогслоо.

	Доктор довжоон дээрээс бууж, хүүхний дэргэд ирэв.

	— Бие нь одоо дээрдээд байна. Би таныг эрлээ. Ухаан нь овоо саруул болж, юм ярьж байгаагаас нь бага сага юм ойлгож болохтой болоод байна. Хоёул очъё. Өөрийг чинь дуудаад байна... гэж доктор хэлэв.

	Энэ мэдээг дуулаад ноёхой Марьягийн зүрх палхийн түг түг цохилж, царай нь дун цагаан болж, унахгүйн тулд үүдэнд наалдав. Зүрх сэтгэл нь тэр аймшигт дурд автаад байсан энэ үед эцгийнхээ барааг харах, түүнтэй ярилцах, харц тулгарах нь зовуурьтай ч баяртай ч байлаа.

	— Очъё гэж доктор дуугарав.

	Ноёхой Марья эцэг дээрээ орж ор луу нь очлоо. Эцэг нь их өндөр дэр налан суугаа шахуу хэвтэж, зангирсан хөх судсаар дүүрсэн ясархаг чөргөр гараа хөнжил дээрээ тавиад, баруун нүдээ онийлгон, зүүн нүдээрээ гөлрөн ширтээстэй, уруул, зовхи нь хөв хөдөлгөөнгүй байх ажээ. Түүний хамаг бие нь хорчийсон жижиг, өрөвдөлтэй харагдана. Нүүр нь хатангиртан шуумайж, зөндөө үрчлээтжээ. Ноёхой Марья дэргэд нь очиж, гарыг нь үнсвэл, түүнийг аль дивангарын хүлээж байсан бололтой гарыг нь зүүн гараараа атган, огцом татсанаа, уруул, хөмсөг нь ууртай татваганав.

	Өөрөөс нь юу хүсэж буйг мэдэх санаатай өөдөөс нь эмээнгүй харав. Марья байдлаа өөрчлөн, зүүн нүдэнд нь нүүрээ харагдахуйц тулж зогсвол, хэдэн агшин нүд салгалгүй харснаа дотор нь онгойн тайвшрав. Дараа нь уруул, хэл нь хөдлөн дуугарч, ойлгохгүй болов уу гэж эмээсэн бололтой царайчлан мятарсан байдалтай ширтэн ярьж эхлэв.

	Ноёхой Марья хамаг анхаарлаа хөвчлөн, өөдөөс нь харна. Хэл амаа эвлүүлж ядах хөгтэй байдал нь ноёхой Марьяг харцаа буулгах, хэд дахин зангирч ирсэн хоолойныхоо зангирааг арай ядан дарах болгов. Үгээ хэд дахин давтан байж нэг юм хэлэв. Гэвч Марья ойлгож чадсангүй. Эцгийнхээ ярьсныг тааварлахыг хичээн, асууж хэлсэн үгийг нь давтаж хэлэв.

	— ... Тулалдаан... тулалдаан... гэж эцэг нь хэд дахин давтав.

	Эдгээр үгийн учрыг ойлгож огтхон ч эс чадна. Тэр хэлснийг нь өөрийгөө тааж гэж доктор бодоод, эцгийнх нь үгийг «ноёхой айж байна уу» гэж тааварлан асуувал хөгшин ноён тэгсэн үг биш гэдгээ харуулан толгой сэгсрэв.

	— Сэтгэл, сэтгэл зовж байна гэж тайлан, ноёхой Марьяг хэлбэл эцэг нь мөөрөх мэт үүн-үү гэж бүдэг дуугарч тийм гэж бататгаад, гарыг нь атган, үнэхээр таарч тэнцэх газрыг нь эрэх мэт цээжнийхээ янз бүрийн хэсэгт аваачин заав.

	Хамаг л боддог юм минь чи... боддог юм минь хэмээн өөрийг нь ойлгож байна гэдэгт бат итгэмэгцээ түрүүчийнхийг бодох нь ээ их дээр, ойлгомжтой ярьж эхлэв. Марья нулимс унагах мэгших хоёроо нуухыг хичээн гарт нь толгойгоо наав.

	Эцэг нь үсийг нь илнэ. 

	— Би чамайг урьд шөнөжингөө дуудаад... хэмээн дуугарав.

	— Би мэдсэн бол... хэмээн нулимсаа асгаруулан уйлсаар хариу дуугарч, — Би орж ирэхээсээ эмээсэн гэв.

	Гарыг нь чанга атгав.

	— Чи унтаагүй юу?

	— Үгүй, би унтаагүй хэмээн ноёхой Марья толгой сэгсрэнгээ хэлэв. Эцгийнхээ байдалд өөрийн эрхгүй захирагдан, одоо эцгийнхээ ярьж байгаа шиг, мөн л хэл амаа арайхийн эвлүүлж буй мэт аль болохоор дохиогоор ярихыг хичээнэ.

	Үр минь гэв үү, аль эвий минь гэв үү, Марья ухаарч чадсангүй. Лав л хацрыг нь харвал амнаас нь хэзээ ч гарч байгаагүй нэгэн эелдэг, энхрийлсэн үг хэлэв бололтой. 

	Яагаад хүрч ирсэнгүй вэ?

	«Гэтэл би эцгээ үхээсэй гэж байсан байдаг, мөн таарав аа?» гэж ноёхой Марья бодов. Эцэг нь дуугай болж азнав.

	— Баярлалаа чамд... охин минь, үр минь... юм бүгдэд чинь, юм бүхэнд чинь... өршөөгөөрэй... баярлалаа... уучлаарай... баярлалаа... гэж хэлээд нулимс нь асгарч, — Андрюшыг дуудаач гэж гэнэт хэлснээ нүүрт нь хүүхдийн адил мятрамхай үл итгэх байдал илрэв. Гуйлгаад хэрэггүй гэдгийг мэдэж байх бололтой байлаа. Ямар ч л байсан ноёхой Марьяд тэгж санагдлаа.

	— Би түүнээс захиа авсан гэж ноёхой Марья хариулав.

	Эцэг нь өөдөөс нь гайхан, мятрангуй харав.

	— Хаа байгаа юм бэ?

	— Цэрэгт, Смоленскт байгаа.

	Эцэг нь нүдээ анин удтал дуугүй болов. Дараа нь эргэлзсэнийхээ хариуд, мөн одоо бүгдийг ойлголоо, саналаа гэдгийнхээ баталгаа болгох мэт толгой дохиод, нүдээ нээлээ.

	— Нээрэн л хэмээн намуухан авч тодхон дуугарч. Орос орон мөхлөө! мөхлөө! гэснээ дахин яраглан мэгшиж, нулимс нь мэлмэрэн асгав. Ноёхой Марья биеэ барьж чадахаа болиод, эцгийнхээ нүүр өөд харан бас уйлж орхив.

	Эцэг нь дахиад нүдээ анив. Яраглан мэгшихээ зогсжээ. Тэгээд нүд рүүгээ заахад Тихон учрыг ойлгон нулимсыг нь арчиж өгөв.

	Эцэг нь нүдээ дахин нээж, нэг үг хэлбэл юу хэлснийг нь хэн ч удтал ухаарсангүй. Эцэст ганц Тихон л ойлгож уламжлав. Ноёхой Марья болохоор эцгийнхээ саяхан хэлсэн дагуу авцалдуулан утгыг нь тайлъя хэмээн бодолхийлнэ. Үүнд нэг бол Орос орны тухай, үгүй бол Андрейн тухай, эсхүл өөрийнхөө юм уу ач охиныхоо тухай, үгүй бол өөрийнх нь үхлийн тухайд хавируулан бодно. Гэтэл үүнээс болоод эцгийнхээ хэлсэн үгийг тайлан ухаарч чадсангүй.

	Тэгтэл уг нь:

	— Цагаан даашинзаа өмс, би түүнтэйгээ байхад чинь дуртай гэж хэлсэн байжээ.

	Ноёхой Марья энэ үгийг ойлгоод бүр ч чангаар эхэр татан уйлбал доктор хүүхнийг сугадан авч, гадагш саравчит тагт дээр гарган, тайвширч үз, явахад зэхэж үз, гэж ятгав. Ноёхой Марьяг гарсан хойно ноён дахиад л хүүгийнхээ тухай, дайны тухай, хаан эзний тухай ярьж эхлэн, хөмсгөө ууртайгаар хөдөлгөж, сөөнгө дуугаа чангасгаж эхэлбэл хоёр дох буюу сүүлчийн удаагаа саа тусав.

	Ноёхой Марья саравчит тагт дээр зогссоор л байлаа. Тэнгэр цэлмэж, нартай халуун өдөр боллоо. Эцгээ учиргүй хайрлаж өөр юм юу ч ойлгож, бодож, мэдэрч чадахаа болив. Ийм их хайр хүрч байснаа энэ хурмыг хүртэл ерөөс үзээгүй ажээ. Тэгээд цэцэрлэг рүү гүйн хүрч, тэндээсээ мэгшин уйлсаар Андрейн суулгасан зулзаган далдуу моддын хоорондуур зам уруудан цөөрөм рүү очлоо.

	— Тийм ээ... би... би түүнийгээ үхээсэй гэж байсан! Би түүнээ шалавхан үхээсэй билээ гэж байсан... Би санаа амрахыг хүсэж байлаа... Тэгвэл би юу болох байсан бэ? Түүнийг үгүй болбол би яаж амар заяа үзэх билээ гэж ноёхой Марья амандаа үглэн цэцэрлэг дотуур түргэн түргэн алхлах зуураа яраглан чичгэнэх цээжээ базална. Цэцэрлэг дотуур нэг тойроод гэр лүүгээ ирдэг замаар ирвэл өөдөөс нь (Богучаровод үлдэн, эндээс явахыг үл хүссэн) m-lle Bourienne бас үл таних нэг эрэгтэй хүн ирж явав. Энэ бол ноёхойг эндээс үтэр түргэн хөдлөхийн гарцаагүй чухлыг уламжлахаар биеэр ирсэн хошууны даамал байлаа. Түүний үгийг ноёхой Марья ойлгосонгүй. Тэгээд даамлыг гэртээ оруулан, өглөөний хоол идэхийг уриад цуг суув. Дараа нь түүнээс уучлал гуйж, гүн ноёны өрөөний үүдэнд очвол доктор сэтгэл түгшсэн байртай гарч, орж болохгүй гэж хэлэв.

	— Явж үз, ноёхой минь, явж үз, явж үз!

	Ноёхой Марья дахин цэцэрлэг рүү очиж, цөөрмийн дэргэдэх толгойн өвөрт хэн ч олж эс харах газар ногоон дээр суулаа. Тэнд хэр удаан сууснаа өөрөө эс мэднэ. Замаар гүйж яваа бүсгүй хүний хөлийн чимээг сонсоод ухаан сэхээ орж, боссоноо өөрийнх нь хойноос гүйж яваа бололтой зарц бүсгүй Дуняшаг олж харав. Тэгвэл тэр хүүхэн эзэгтэйгээ байр төрхийг хараад цочсон бололтой зогтусав.

	— Морилогтун, ноёхой минь... ноён... хэмээн Дуняша тасалдсан дуугаар хэлэв.

	— Одоохон, одоохон, хэмээн ноёхой яаран дуугарч, Дуняшагийн хэлэх гэж ам нээсэн юмыг гүйцэд хэлүүлэх завдал өгөлгүй Дуняша өөд харахгүйг хичээн, гэр лүүгээ гүйв.

	— Ноёхой, бурхны тааллаар болж байна, та сэтгэлээ барьж, зүрхээ чангалагтун хэмээн гадаа үүдэн дээр угтсан даамал хэлэв.

	— Намайг орхи, тэгж таарахгүй, худал! хэмээн хүүхэн өөдөөс нь хорсолтой хашхирав. Өөрийг нь хориглон зогсоох гэж доктор оролдсон авч түүнийг хойш болгон түлхээд үүд рүү гүйж хүрлээ. «Энэ хүмүүс юу болоод айж сандарсан царайлан намайг хориглоно вэ? Надад хэн ч хэрэггүй! Эд тэнд юу хийгээд байна вэ? гэж дотор ширхийн бодохдоо, үүдийг угз татан онгойлговол урьд нь бүүдгэр байсан өрөөн дэх өдрийн хурц гэрэл айдсыг нь хүргэв. Өрөөнд асрагч болон хүүхнүүд байж байснаа өөрийг нь үзээд зам тавин ярагдаж, орноос хойш боллоо. Эцэг нь орон дээрээ хэвтсэн нөгөө л чигээрээ ажээ. Гэвч эцгийнх нь амгалан царайны ширүүн дүр ноёхой Марьяг өрөөний босгон дээр зогтусгав.

	«Үгүй, үхээгүй. Тэгж таарахгүй!» гэж ноёхой Марья амандаа дуугараад, дэргэд нь очиж, айдсаа даран байж хацарт нь уруулаа наав. Тэгснээ давхийн хойш болов. Ундран бялхаж ирсэн хамаг хайр нь агшин зуур ор сураггүй арилж, урдаа буй юмнаас хирдхийхээр солигдов. «Үгүй, өнгөрчихжээ. Нартад үгүй болж, түүний маань байсан газар гаж харш, дайсагнасан, ямар нэг аймшигтай, айдас хүрэм, ёозгүй далдын муухай юм байна!» гэж бодоод нүүрээ гараараа таглаж, түшиж байсан докторын гар дээр унав.

	Авгай хүүхнүүд Тихон, доктор хоёрыг байлцуулан, цогцсыг нь угааж ангайсан амыг нь хөшүүлчихгүйн тулд толгойг нь алчуураар боон, өөр нэг алчуураар алцайсан хөлийг нь нийлүүлэн зангидав. Дараа нь одон медальтай генерал мундрыг нь өмсгөн, хатангир хорчгор жаахан цогцсыг нь ширээн дээр тавив. Энэ тухай хэзээ хэн ингэж санаа тавьсныг бүү мэд. Гэвч бүх юм аяндаа дорхноо номын ёсоор бүтэв. Шөнө нь авсны эргэн тойронд лаа асаж, авсыг бүтээсэн байх агаад шалан дээгүүр арц цацан, амьгүй хатангир толгой дор нь судар ивж, буланд багш ламтан суун хойдохыг нь даатгасан мөргөл уншина.

	Үхсэн мориноос амьд нь үргэн бусгаж, бөөгнөрөн хурж, тургидгийн адил зочдын өрөөнд авсны хавьд хүний, өөрийн хүмүүс, даамал ахлагч, авгай хүүхнүүд шаван, бүгд л гөлрөн гиюүрэн, айж эмээсэн харцаар харцгааж, залбиран мөргөж, хөгшин ноёны хөрж, хөшсөн цогцсыг үнсэн адис авна.

	 

	 

	IX

	 

	Богучарово бол энд Андрей ноёныг ирж суурьшихаас урьд хэзээ мөнхөд эл хуль даасан эдлэн байсан агаад Богучаровогийн тариачид бол Халзан уулынхаас тэс ондоо зан араншинтай хүмүүс байв. Тэд яриа хөөрөө, хувцас хунар, зан төрх өөр ялгаатай. Хөгшин ноён тэднийг Халзан ууланд ургац хураах, цөөрөм, суваг шуудуу ухахад хамжилцахаар ирэхэд нь ажилд уйгагүй махрууныг нь магтах авч зэрлэг бүдүүлгийг нь үзэж чаддаггүй байлаа.

	Богучаровод Андрейн сүүлчийн ирсэн ирэлт, түүний нэвтрүүлсэн шинэ зүйлс-эмнэлэг, сургууль байгуулж, алба гувчуурыг хөнгөвчилсөн энэ бүхэн эндэх тариачдын занг зөөлрүүлсэнгүй, харин ч хөгшин ноёны зэрлэг бүдүүлэг авир гэж нэрлэж байсан тэр зан төрхийг нь улам ч хөшүүн гөжүүд болгожээ. Тэдний дунд үл ойлгогдох ямар нэг цуу яриа цагийн цагт явдаг зантай нь нэг бол биднийг бүгдийг нь хасаг болгож байгаа гэх буюу биднийг шинэ шашин шүтлэгтэн болгох юм байх аа гэх буюу 1797 онд Павел Петровичид өргөсөн тангаргийн тухай тэд ярихдаа зориг гаргасан авч эзэд салгаад авчихсан юм даа гэлцэнэ, эсгүүл долоон жилийн дараа Петр Федорович хаанчлах юм байгаа юм, тэр цагт юм бүхэн эр зоргоороо болж, юу ч үгүй болтлоо санаа амар болно гэж ярилцах бүлгээ. Дайны тухай, Бонапарт, түүний халдан довтолсон тухай цуу яриан дээр тэдэнд бас тийм тодорхой бус ухагдахуун буруу номтны тухай, ертөнц мөхөх, зоргоороо жаалах цаг ирэх тухай яриа хандивлана.

	Богучаровогийн хавьд байсан суурин бүгд том нь сангийн юм уу газрын эзний гувчуурынх ажээ. Энэ хавьд газрын эзэд суух нь маш цөөн, бичиг үсэгтэй хүн юм уу хамжлагынхан ч тоотой цөөхөн. Энэ нутгийн тариачдад орос ардын амьдралын нууцгай сэм амьсгал мэдэгдэж, их хүчтэй байлаа. Үүний учир холбогдол шалтгаан нь орчин үеийнхэнд тайлбарлагдашгүй билээ. Ийм үзэгдлийн нэг нь хорин жилийн урьдтайгаас гарч эхэлсэн, дулаан газрын гол мөрний зүг нүүдэллэх болсон энэ нутгийн тариачдын хөдөлгөөн юм. Олон арван тариачин, түүний дотор бас Богучаровогийн тариачид гэнэтхэн л мал ахуйгаа заран, гэр орныхонтойгоо зүүн урд зүг нүүх болж билээ. Энэ хүмүүс тэнгис далай гатлан нисэх нүүдлийн шувууд адил авгай, хүүхдүүдээ дагуулан, ураг төрлийнхөн гэх юу ч байхгүй зүүн урд зүг зорих болов. Тэд жингийн цуваа шиг бөөн бөөнөөрөө хөдөлж, ганц нэгээрээ салж, оргож зугтаж, унаатай, явган цувна. Олныг нь залхаан гэсгээж, Сибирьд цөлөн, олон нь замдаа өлсөж, хөлдөж үхэн олон нь өөрснөө нутаг буцаж, тэгээд уг хөдөлгөөн барин тавин шалтгаангүй анх эхэлсэн шигээ аяндаа өөрөө унтран замхрав. Гэвч энэ зон олны гүн доторх урсгал хөдөлгөөн нь ундран урсахдаа эс зогсон, өөр нэгэн шинэ хүчинд зэхэн, хачин этгээд, цочир, тэгсэн атлаа энгийн, жир, хүчтэй илрэн гарах гэж байлаа. Энэ гүн доторх урсгал хөдөлгөөн их хүчтэй эрчлэн, ил гарч ирэхэд хариугүй ойртоод байсныг одоо, 1812 анд ард түмэнтэй ойр дөт суудаг хүнд мэдэгдэм илэрхий болжээ.

	Алпатыч хөгшин ноёныг өөд болохоос яльгүй түрүүнд Богучаровод ирээд, ард олны дотор үймээн хөдөлгөөн гарч буйг анзааран, бүх тариачин нь зайлан одож (тосгоноо цөлбөн дээрэмдэх боломжийг хасгуудад олгосон) Халзан уулын тэнд жаран бээрийн дүүрэгт болж буйгаас тэс ондоо нь, Богучаровогийн зурваст тариачид нь француудтай сүлбэлдэж, ямар нэг бичиг аван, бие биедээ дамжуулж, тэгээд нутаг усандаа үлдлээ гэсэн сураг дуулдаж байв. Саяхан нутаг усандаа их нэр нөлөө бүхий тариачин Карп сангийн хөсөгтэй яваад, хасгууд оршин суугчид нь зайлан одож байгаа тосгоныг цөлбөн дээрэмдэж байна. Гэхдээ францчууд тэдэнд гар хүрэхгүй байна гэдгийг нүдээр үзээд эгж иржээ гэсэн сургийг Алпатыч өөртөө үнэнч хамжлагын тариачдаас дуулав. Өөр нэг тариачин францчуудын байж байсан, тэр ч байтугай Вислоухов тосгоноос францын генералын бичгийг өчигдөр авчирсан, тэр бичигт хэрэв тосгондоо үлдэх юм бол оршин суугчдад нь ямар ч хор хохирол хүргэхгүй тариачдаас авсан бүх зүйлийн үнийг, тэд тосгондоо үлдэх юм бол төлж өгнө гэж өгүүлсэн байсныг мэдэж байлаа. Үүний баталгаа болгон тэр тариачин өвсний үнэд урьдчилан өгсөн зуун рублийн дэвсгэрийг (хуурамч мөнгө гэдгийг тэр тариачин эс мэджээ) авчирсан байлаа.

	Эцэст Богучаровоос ноёхойн ачааг тээх хөсөг цуглуулахаар тосгоны ахлагчид тэр өдрийн өглөө нь тосгонд цуглаан болж, ачаа хөсөг хөдөлгөхөө болиод, хүлээж азнахаар тогтсоныг Алпатыч мэдэж байсан нь хамгаас чухаг байв. Гэтэл цаг хугацаа эс хүлээх бүлгээ. Хошууны даамал болохоор ноёныг нас барсан тэр өдөр буюу наймдугаар сарын 15-нд ноёхой Марьяг өдөр ирэх тутам аюултай болж байгаа тул мөн энэ өдөртөө багтан хөдлөгтүн гэж шахаж шаардана. Арван зургаанаас хойш бол юу боллоо ч би хариуцахгүй шүү гэж тулгажээ. Тэгээд ванг өөд болсон мөн тэр өдрийн орой нь яваад өгсөн авч харин маргааш нь ванг оршуулахад ирнэ гэж амлажээ. Гэтэл маргааш нь ванг оршуулахад ирж чадсангүй. Юу гэвэл тэдний хүлээж авсан мэдээгээр францчууд наашаа хөдөлсөн учир өөрийн эдлэн газраас гэр орныхон, үнэтэй бүх эд хогшлоо арайхийн авч амжжээ.

	Богучаровог ахлагч Дрон гучаад жилийн турш захирчээ. Түүнийг Дронушка гэж хөгшин ноён дуудна. 

	Дрон бол нас бие гүйцээд ирэхийн цагт сахал самбай урган, үсэнд нь нэг ч буурал оролгүй, ганц ч шүд унаж өөрчлөгдөж хувьсалгүйгээр жар дал хүрдэг, жаран настай гэхэд гучин хэдтэй юм шиг тэнхээлэг, гүжирмэг шулуун чигээр байдаг хүдэр чийрэг, бие булиа, зан түс тас эрсийн нэг байлаа.

	Дрон дулаан газар луу нүүдэллэхэд бусдын адил оролцоод, тэндээс нутаг буцаж ирэнгүүт Богучарово тосгоны ахлагчаар сонгогдож, тэр цагаас нааш энэ тушаалд хорин гурван жил эндэгдэлгүй суужээ. Тариачид түүнээс эзнээсээ илүү айна. Ноёд хөгшин, залуу хоёр ноён, бас захирагч бүгдээрээ хүндэтгэн, тоглоом тохуугаар түүнийг сайд гэж нэрлэнэ. Дрон алба хаах бүх хугацаандаа согтуу юм уу өвчтэй байсан нь нэгээхнээр ч үгүй. Нойргүй хоносон дараа ч, ямар ч хүнд хүчир ажлын дараа гэлээ гэсэн хэзээ ч өчүүхэн ч ядарч зүдэрсэн царай гаргах, үглэх нь үгүй, үсэг бичиг мэдэхгүй гэвч өөрийнхөө зарсан үй олон хөсөг тэрэг гурил будаанаас ганц пүүг ч сохор улаан мөнгө ч, Богучаровын тариалангийн талбайн десятин газар бүрд ургах үр тарианаас атга тариа ч мартах нь үгүй.

	Хоосорч цөлмүүлсэн Халзан уулаас ирсэн Алпатыч чухамхүү энэ Дроныг хөгшин ноёныг оршуулдаг тэр өдөр дуудан ирүүлж, ноёхойн унаа хөсөгт зориулан арван хоёр морь, Богучаровоос хөдөлгөх ачаа хөсөгт зориулан арван найман тэрэг бэлдэх захирамж буулгажээ. Алпатычийн бодлоор тариачид нь гувчуурынх ч билээ энэ тушаал биелүүлж ядаад байх юм байхгүй, учир нь Богучаровод хоёр зуун гучин унаа хөсөг буй, тариачид нь чинээлэг гэж бодогдоно. Гэтэл ахлагч Дрон энэ тушаалыг сонсоод харцаа дуу шуугүй буулгажээ. Алпатыч өөрийнхөө мэддэг тариачдыг нэрлэн, тэндээс унаа хөсгийг нь авагтун гэж тушаав.

	Тэр тариачдын морьд жин тээж яваа гэж Дроныг хариулбал Алпатыч өөр тариачдын нэр цохов. Гэтэл Дроны хэлэхээр тэдэнд ч морь байсангүй үүнд: Заримынх нь морьд сангийн ачаа хөсөг тээж яваа, нөгөөгийнх нь чадал тэнхэлгүй туранхай, гуравдахынх нь өл хоолгүйдэж үхсэн ажээ. Дроны бодлоор бол ачаа хөсөгт байтугай уналга сүйхэнд ч гаргах морьдгүй ажээ.

	Алпатыч Дроны өөдөөс сайтар ажин харснаа хөмсөг зангидав. Дрон үлгэр жишээч ахлагч-тариачин байсны адилаар Алпатыч бас ноёны эдлэнг хорин жилийн турш захирсан нь талаар хэрэг биш агаад мөн үлгэр жишээч захирагч байлаа. Алпатыч захирч байсан ард олныхоо эрэлт хэрэгцээ, совинг хар зөнгөөрөө ойлгох дээд зэргийн авьяас чадвартай хүн. Тийм ч дээрээс гоц гойд чадварлаг захирагч байв. Дроны өөдөөс харснаа түүний хариулт бол бодол санааны нь илэрхийлэл биш, харин Богучарово нутгийнхны нийтийн санааны илэрхийлэл мөн, түүнд ахлагч автагддагаа нэгэнт автагдчихаад байгааг тэр дорхноо ойлгов. Гэхдээ эд хөрөнгөжсөн, нутаг усныхандаа муу үзэгддэггүй Дрон ноёд тариачид хоёрын дунд гуйвах учиртай гэдгийг ч бас мэднэ. Тэгж гуйвж буйг харцаас нь олж мэдлээ. Тийм учраас Алпатыч хөмсөг зангидан, Дрон руу дөхөн алхаж:

	— Дронушка чи, сонсож бай! Чи надад дэмий уг бүү ярь. Эрхэм дээд ноён Андрей Николайч өөрийн биеэр надад тушаал буулгахдаа ардуудыг цөмийг нь хөдөлгөж, дайсан этгээдтэй бүү үлдээлгээрэй гэсэн юм. Хааны ч тийм зарлиг бий. Энд үлдсэн бол хаан эзнээсээ урвасан хэрэг болно. Дуулж байна уу? гэж сүр далайлгав.

	— Дуулж байна хэмээн Дрон дээш харалгүйгээр хариулав.

	Алпатычийн сэтгэл энэ үгэнд ханасангүй.

	— Еэ, Дрон минь чамд л муу болно доо гэж хэлээд

	Алпатыч толгой сэгсрэв.

	— Таны дур! гэж Дрон гунигтай хэлэв.

	— Дрон минь, боль доо боль! хэмээн Алпатыч дахин хэлээд, өврөөсөө гараа авч, Дроны хөлийн тэндэх шал руу зааж, — Би чиний зүрх байтугай, улан доорх шалыг чинь гурван тохой газар нэвт харж байна шүү дээ хэмээн Дроны хөл доорх шал руу ширтэн байж хэлэв.

	Дроны сэтгэл зовон, Алпатыч руу гөлгөнөн харснаа дахин доош харав.

	— Чи дэмий юм ярихаа болиод ардуудыг Москва явахаар бэлдэн маргааш өглөө гэхэд ноёхойд ачаа хөсөг бэлтгэгтүн гэж тэдэнд хэл, өөрөө цуглаанд битгий оч. Дуулж байна уу?

	Дрон тэгтэл хөлийнх нь дэргэд сөхрөн унав.

	— Яков Алпатыч, намайг хөөж аль! Надаас түлхүүр авч, бурхныг бодож хөөгтүн.

	— Боль! гэж Алпатыч ширүүн дуугарав. Улан доорхыг чинь гурван тохой нэвт харж байна гэж дахин хэлэв. Ингэхдээ зөгийн хойноос хөөцөлддөг чадвар, овьёос хэзээ суулгахыг мэддэг, хорин жилийн турш хөгшин ноёны эе зүйг олон тал засаж ирсэн зэрэг нь түүнд илбэчин гэдэг нэр алдар аль дивангарын бий болгосон, илбэчин хүнийг л хүний улан дор гурван тохой газар нэвт хардаг гэдгийг мэдэж ийн зориогоор хэлжээ.

	Дрон босож юм хэлэх гэвэл Алпатыч үгийг нь таслан:

	— Юу гэгчийг бодож олов доорх оо гэж бодож байна даа? гэж асуув.

	— Би ардуудыг яах вэ? Тэд чинь үймж бүр гүйцээд байна. Би тэдэнд... гэж яриад л байна л даа... гэж Дрон асуув.

	— Түүнийг чинь ярьж байна л даа гэж Алпатыч хэлснээ, — Ууж байна уу? гэж товчхон асуув.

	— Бүгдээрээ үймж гүйцээд байна, Яков Алпатыч өөр нэг торхтойг авчирсан.

	— За чи сонсож бай. Би цагдаагийн дарга руу явлаа. Чи харин явж ардуудын учрыг олж, тэр архидах, үймэхийг нь болиулан, унаа хөсөг бэлдүүлэгтүн.

	— Мэдлээ гэж Дрон хариулав.

	Яков Алпатыч илүү шахаж шаардсангүй. Олон жил ардуудыг захирч байсан болохоор хүмүүсийг үгэнд оруулах гол хэрэгсэл бол тэднийг захирагдахгүй байж болзошгүй гэсэн эргэлзээгээ харуулахгүй байхад оршино гэдгийг мэднэ. Алпатыч тийнхүү Дроноос «мэдлээ» гэсэн дуулгавартай үг дуулаад, тэр үгэнд эргэлзэхээр барахгүй, цэргийн командын туслалцаагүйгээр унаа хөсөг авчирч өгөхгүй биз ээ гэдэгт бат итгэх шахам байсан ч гэсэн тэр үгэнд сэтгэл ханав.

	Нээрэн л орой гэхэд унаа хөсөг цуглаагүй байлаа. Тосгоны архины мухлагийн үүдэнд дахин хүмүүс цуглаж, морьдоо ой руу хөөж, унаа хөсөг өгөхгүй гэж тэр цуглаанаас тогтжээ. Алпатыч энэ тухай ноёхойд ч юу ч эс ярин, Халзан уулаас ирсэн өөрийнхөө ачаа тээшийг буулган хураах, тэр суларсан морьдыг ноёхойн сүйхэнд хөллөхийг тушаагаад, өөрөө дарга нар дээр орохоор явж одов.

	Ноёхой Марья эцгийгээ оршуулсан дараа өрөөгөө дотроос нь түгжин хэнийг ч эс оруулав. Алпатыч явах талаар ямар тушаал өгөхийг асуухаар ирээд байна гэдгийг хэлэхээр хүүхэн үүдэнд нь очив. (Энэ бол Дронтой Алпатычийн ярихаас түрүүнд болжээ) Ноёхой Марья хэвтэж байсан диван дээрээсээ өндийн өөрийгөө хаашаа ч, хэзээ ч явахгүй, амар заяа үзүүлж орхиж үзэхийг гуйж байна хэмээн түгжээтэй хаалганы цаана наанаас ярилцав.

	Ноёхой Марьягийн байсан өрөөний цонх баруун тийшээ харж байлаа. Марья диван дээр хана руу харан хэвтэж, савхин дэрний товчнуудыг имчин, бүүр түүр бодол нь ганцхан зүйл дээр төвлөрөх нь үхсэн хүнийг буцаан амилуулж болдоггүйг, өөрийнхөө одоо болтол мэдэхгүй байсан, эцгийнхээ өвчтэй байхад гаргаж хэлсэн тэр сэтгэл санааныхаа бузар булайг бодно. Бурханд мөргөхийг хүсэвч үл зүрхэлнэ. Сэтгэл санаагаа ийм хямрангуй байхад бурханд мөргөж эс чадна. Тэгээд тийнхүү удтал хэвтэв.

	Нар байшингийн нөгөө талаас ээж, нээлттэй цонхоор ташуу тусах үдээс хойшийн туяа нь өрөөнд ноёхой Марьягийн харан хэвтэж буй илгэн хамба дэрний тал дээр тусна. Бодож байсан бодол нь гэнэт мухардав. Тэгэхээр нь гиюүрэн өндийж, үс гэзгээ засаад босож, цонх руу очоод цэлмэг боловч салхитайдуу оройн сэрүүнийг амьсгалав.

	«Тийм ээ, чамд одоо оройн байгалийг шохоорхож байсан нь дээр. Эцэг чинь байхгүй болсон болохоор чамд одоо хэн ч саад хийхгүй» гэж өөртөө хэлснээ сандал дээр суулгүйгээр толгойгоо цонхны тавиур луу унжуулав.

	Хэн нэг хүний эелдэг, бүдэгхэн дуу цэцэрлэгийн тэнтэйгээс дуудан, толгойг нь үнсэв. Өөд болон харвал m-lle Bourienne авхай байх ажээ. хар даашинзтай, түүн дээрээ гашуудлын тууз хаджээ. Тэгээд ноёхой Марья дээр сэмхэн ирж, санаа алдан үнсээд, дорхноо уйлж орхив. Ноёхой Марьяг харвал урьдын бүх муудалцаан, түүнд атаархдаг нь бүгд санаанд орж ирэв. Сүүлийн үед цаадах нь m-lle Bourienne авхайгаас хэрхэн сэтгэл нь хувирч, үүнээ үзэж чадахгүй байсан нь санаанд орж, тэгэхлээр бүсгүйг ноёхой Марьягийн сэтгэлдээ зэмлэдэг байсан нь туйлын шударга бус байсан ажээ. «Эцгийгээ үхээсэй гэж байсан над шиг хүн хүнийг ч мөн зэмлэмээр дээ?» гэж бодогдов.

	Сүүлийн үед өөрийнх нь бүлгээс зожиглогдсон, гэхдээ өөрөөс нь хараат байж, айлд сууж байсан m-lle Bourienne-гийн байдал ямаршуу байсныг ноёхой ургуулан бодоод, өрөвдөн хайрлах сэтгэл төрөв. Тэгээд өөдөөс нь номхон дөлгөөн асуунгуй харснаа, гараа сунгавал, m-lle Bourienne дорхноо дахин мэгшин уйлж, гарыг нь зай завсаргүй үнсэж, ноёхойд учирсан уй гашууны тухай ярин, өөрийгөө энэхүү уй гашууг хуваалцагч болгов. Уй гашууг нь тайтгаруулах цорын ганц юм гэвэл өөртэй нь цуг түүнийг хуваалцахыг зөвшөөрвөл болох нь тэр гэв. Урьдын битүү буглаатай байсан бүхэн энэ их уй гашуугаар тайлагдан арилах учиртай, би өөрийгөө бүгдийн өмнө цэвэр ариун гэж мэдэрч байна, миний хайр сэтгэл, талархлыг тэр хүн тэндээс харж байгаа гэж ярих ажээ. Түүний энэ үгсийг ноёхой эс ойлгон сонсож, үе үе өөдөөс нь харан дуу аялгыг нь сонсоно.

	M-lle Bourienne авхай хэсэг дуугүй болсноо:

	— Ноёхой таны байдал дам дамаа давхар аюултай байна. Ta өөрийгөө бодохгүй байж чадахгүй байгаа тэгэхийн ч аргагүй байгааг би ойлгож байна. Гэхдээ би танд өөрийн хайраар... юуг хийх үүрэгтэй. Алпатыч тантай уулзсан уу? Тантай явах тухай ярилцсан уу? гэж асуулаа.

	Ноёхой Марья хариу хэлсэнгүй. Хэн, хаашаа явах учиртайг ойлгосонгүй. Одоо ямар нэг юм хийж, өөр юмны тухай бодож болох уу даа, үгүй юу? Тэгсэн тэгээгүй ялгалгүй юм биш үү дээ? гэж бодогдон, юм хариулсангүй.

	— Бид аюулд учраад байгаа, францчуулд бүслэгдээд байгааг хонгор Марья минь та мэдэж байна уу? Бид явдаг юмаа ч гэсэн олзлогдох нь бараг лавтай байх, ...ийг бурхан л мэдэж дээ гэж m-lle Bourienne хэлэв.

	Ноёхой Марья найзынхаа юу ярьж буйг эс ойлгон өөдөөс нь харна.

	— Юу болохыг хэн нэг хүн мэддэг юм аа ч гэсэн одоо надад пад алга. Би түүнээс явахыг хэрхэвч хүсэхгүй сэн билээ. Мэдээж... Алпатыч надад явах барих ч гэх шиг юм яриад л байна билээ... Түүнтэй ярь, би юу ч хийж чадахгүй нь, хүсэх ч үгүй... гэж ноёхой Марья дуугарав.

	— Би түүнтэй ярилцсан. Биднийг маргааш явж амжина гэж Алпатыч найдаж байна. Гэхдээ одоо эндээ үлдсэн нь дээр гэж би бодож байна. Яагаад гэвэл зам зууртаа цэргийн юм уу самуун дэгдээж буй тариачдын гарт орох юм бол аймшигтай хэрэг болно, хонгор Марья минь гэж m-lle Bourienne хэлээд, оршин суугчид орон гэрээ хаяж явсны хэрэггүй, эс явбал тэдэнд францын засгаас зохих ёсны ивээл үзүүлнэ гэсэн францын генерал Рамогийн зарлал бичгийг цүнхнээсээ гаргаж ирэн ноёхойд өгөв.

	— Энэ генералд учир явдлаа хэлсэн нь дээр гэж би бодож байна. Таныг зохих ёсоор хүндэтгэн үзнэ гэдэгт би лавтай итгэж байна гэж m-lle Bourienne хэллээ.

	Ноёхой Марья бичгийг уншиж үзээд, хий яраглан нүүр нь таталдав.

	— Ta үүнийг хэнээр дамжуулж авсан юм бэ? гэж асуув.

	— Намайг нэрээр маань франц гэж мэдсэн бололтой хэмээн m-lle Bourienne нүүр нь улайн хэлэв.

	Ноёхой Марья бичгээ барьсаар цонхон дээрээ өндийн босож, царай нь цонхийсоор өрөөнөөсөө гарч, ноён Андрейн байсан өрөө рүү очив.

	— Дуняш, надад Алпатыч, Дронушка өөр хэнийг ч юм дуудаад өгөөч гэж ноёхой Марья хэлснээ: — Бас Амалъя Карловнаг над дээр битгий орж ир гэж хэлээрэй гэж m-lle Bourienne-гийн дууг сонссоноо нэмж хэлэв. Тэгээд францынхны эрх мэдэлд үлдэж болзошгүй нь гэсэн бодлоосоо хирдхийн, — Шалавхан л явах юм сан! Шалавхан л явах юм сан! гэж дуугарна.

	«Үүнийгээ францынхны эрх мэдэлд ороод байна гэдгийг Андрей мэдэв үү? Николай Андрейч Болконскийн охин нь ивээл үзүүлж, түүний буяныг хүртэхээр ноён генерал Рамогоос гуйсныг нь дуулбал уу!» гэсэн энэ бодол айдас хүргэж, дотор хүйт даалган нүүр улайн ичих болгож, урьд хожид төрөөгүй уур хорсол, бахархал дэврэн ирэхээ мэдрэх болгов. Хүнд хэцүү санагдаж байсан, гол нь өөрийнх нь байдалд басамж байсан тэр бүх зүйл барин тавин төсөөлөгдөж ирэв. «Францчууд тэд энэ байшинд ирж сууна, ноён генерал Рамо Андрей ноёны өрөөг эзэгнэнэ. Саваагүйтэхдээ түүний бичиг, захиаг онгичин уншиж эхэлнэ. Рамог хатагтай Бурьен Богучаровод хүндэтгэн угтаж байна. Өршөөл үзүүлсэн болж надад нэг өрөө гаргаж өгөх нь өгнө. Эцгийн маань шарилаас загалмай, одонгуудыг нь хамж авахаар шинэхэн булшийг нь ухаж тална. Тэд оросуудын ялан дийлж байгаагаа ярьж, уй гашуу тохиолдсонд өрөвдөж байна гэж хуурмаг үгс илэрхийлнэ...» гэж ноёхой Марья өөрийнхөө бодлоор биш, гэхдээ эцэг, дүү хоёрынхоо бодлоор өөрийнхөө төлөө бодох учиртайг мэдрэн бодох ажээ. Өөрийнх нь хувьд гэвэл хаана ч үлдэнэ, юу ч тохиолдлоо гэсэн падгүй байлаа. Гэхдээ үүний хамт өөрийгөө талийгаач эцэг, Андрей ноён нарын бие төлөөлөгч шигээр санана. Тэгээд өөрийн эрхгүй тэдний бодол санаагаар бодож сэтгэн, тэдний сэтгэлийг мэдэрнэ. Тэдний одоо юу хэлэх, юу хийх байсныг л хийх нь чухал гэж бодно. Тэгснээ Андрейн өрөөнд орон, түүний бодол санаанд нэвтрэхийг хичээн, өөрийнхөө байр байдлыг тунгаан бодно.

	Эцгийнхээ нас барахын хамт устаж арилсан гэж тооцоолж байсан амьдралын шаардлага гэнэт шинээр, үл мэдэгдэх их хүчтэй ноёхой Марьягийн урд гарч, хамаг ухаан бодлыг нь эзэгнэв.

	Сэтгэл нь хямран догдолж, өрөөн дотуур холхин, нэг бол Алпатычийг, нэг бол Михайл Ивановичийг, үгүй бол Тихоныг, эсгүүл Дроныг дуудуулна. m-lle Bourienne-гийн мэдэгдсэн үг хэр зэрэг үнэн байсныг асрагч Дуняша, ерөөс хүүхнүүд бүгдээрээ юу ч хэлж эс мэднэ. Алпатыч гэртээ байсангүй, дарга нар өөд яваад өгчээ. Дуудагдаж ирсэн уран барилгач Михайл Иваныч ноёхой Марья дээр нойрмог царайлан орж ирснээ хэлж мэдэх юм юу ч байсангүй. Хөгшин вангийн асуултын хариуд өөрийнхөө бодол санааг үл илэрхийлэн, арван таван жилийн турш хариулж дассан яг л нөгөө янзаараа ноёхой Марьягийн асуултад зөвшөөрсөн байдлаар инээмсэглэх тул түүний хариултаас тоймтой юм олж мэдэж огтхон ч болохгүй ажээ. Дуудаж ирүүлсэн гэрийн зарц, үл арилан тайлагдах уй гашууны ул мөр хадгалсан шуумайж шуугдсан нүүр бүхий Тихон болохоор ноёхой Марьягийн асуулт болгонд «Мэдлээ» гэхээс өөр юу ч эс хариулан, өөдөөс нь гөлрөн ширтсээр золтой л яраглан уйлалгүй биеэ барина.

	Тэгтэл ахлагч Дрон сая нэг юм өрөөнд орж, ноёхойд газар шүргэм шахам мэхийн ёслоод, тотгоны тэнд зогсов Ноёхой Марья өрөөн дотуур холхисноо өөдөөс нь харан зогсов.

	Ноёхой Марья Вязьмагийн яармагт жил болгон очоод ирэхдээ онцгой амтат боов чихэр заавал авчран, инээмсэглэн байж өгдөг, өөрийнхөө яриагүй анд гэж үздэг тэр Дронушкадаа хандан, 

	— Дронушка, бидэнд тохиолдсон золгүй явдлын дараа... гэснээ ярих тэнхэлгүй болон дуугай болов.

	— Бүгд л бурхны ивээл доор явж байна даа гэж Дрон санаа алдан дуугарснаа хоёул дахин дуугай боллоо.

	— Дронушка, Алпатыч нэг тийшээ юманд яваад өгчээ. Тийм болохоор надад ярилцаж зөвлөх хүн алга. Намайг бас явж болохгүй гэж хэлж байгаа үг үнэн үү?

	— Чамд явж болохгүй нь юу билээ, эрхэм дээдэс минь, явж бололгүй яах вэ гэж Дрон хариуллаа.

	— Дайснаас осол учирч мэднэ гэж надад хэлсэн. Надтай цуг хэн ч байхгүй, би юу ч хийж чадахгүй нь, ойлгох юм юу ч алга, хонгор минь, Би өөрөө шөнөдөө юм уу маргааш өглөө эрт заавал явмаар байна гэвэл Дрон юм эс дуугаран, өөдөөс нь духайн харна.

	— Морьд алга. Би Яков Алпатычид ч хэлсэн дээ.

	— Яагаад байдаггүй билээ? гэж ноёхой асуулаа.

	— Бүгд бурхны залхаалаар. Байсан нэгийг нь их цэргийнхэн хамж аваад, зарим нь үхэж хатаж орхисон, энэ жил гэдэг ийм л байна. Морьд тэжээх нь байтугай, өөрсдөө өлбөрч үхэхгүй бол аз болж байна! Гурав хоног идэх юмгүй сууцгааж байна. Идэх юм юу ч алга, хуу цөлбөчихсөн гэж Дрон хэлэв.

	Түүний ярихыг ноёхой Марья анхааралтай сонсоно.

	— Тариачдыг хоосолчихоо юу? Тэдэнд гурил будаа байхгүй болоо юу? гэж Марья асуулаа.

	— Өлбөрч үхэцгээж байна. Юун унаа хөсөгтэй мантай билээ дээ гэж Дрон хариулав.

	— Чи яагаад надад хэлсэнгүй вэ, Дронушка? Тусалж болохгүй гэж үү? Би чадах бүгдийг хийнэ... Зүрх сэтгэл нь ийм уй гашуугаар дүүрээд байгаа цагт хүмүүс баян хоосон гэж хоёр янз байж, баячуул нь ядуустаа туслахгүй байж болох юм гэж бодоход ноёхой Марьягийн санаанд багтахгүй хачин байлаа. Ноёдын гурил будаа гэж байдаг, түүнийг тариачдад өгдөг гэдгийг дуулсан байлаа. Тариачдын гачигдсан үед дүү нь ч, аав нь ч харамлахгүй гэдгийг бас мэднэ. Харин тариачдад тарааж өгөгтүн хэмээн захирамж буулгахыг хүссэн тэрхүү захирамж үгнийхээ тухайд эндүүрэх вий гэдгээс л гагцхүү эмээнэ. Анхаарал халамж тавих шалтаг олдсонд баярлан, үүний төлөөнөө уй гашуугаа мартахад сэтгэл зовних юмгүй ажээ. Тэгээд тариачдын гачигдал зовлонгийн тухай, Богучаровод ноёдын хэмээх гурил будаанаас хэр байгаа тухай Дронушкаас дэлгэрэнгүй асууж шалгааж эхлэв.

	— Бидэнд чинь ноёдын талх тариа гэж байгаа биз дээ, ах минь? гэж Марья асуулаа.

	— Ноёдын гурил будаа гар хүрээгүй бүтнээрээ байгаа гэж Дрон бахдангуй дуугарав. Манай ноён түүнийг зарахыг тушаагаагүй.

	— Түүнийг тариачдад тарааж өг, бүгдийг нь өг. Би дүүгийн өмнөөс чамд зөвшөөрч байна гэж ноёхой Марья хэлэв.

	Дрон хариу юу ч дуугарсангүй, гүнээ шүүрс алдав.

	— Хэрэв тэдэнд хүрмээр юм бол тэр гурил будааг тарааж өг. Бүгдийг нь тарааж өг. Би дүүгийн өмнөөс чамд тушааж байна. Бидний юм бол тэдний юм. Бид тэднээс юугаа ч харамлахгүй гэдгийг тэдэнд хэл. Тэдэнд тэгж хэлэгтүн.

	Ноёхойг ийнхүү ярьж байх хоорондуур Дрон өөдөөс нь ширтэн харна.

	— Чи намайг халагтун, бурхныг бодож. Надаас түлхүүр хурааж авах захирамж буулга. Хорин гурван жил алба хаалаа, муу юм хийсэн нь үгүй, бурхны тусыг бодож халж аль гэж Дрон хэлэв.

	Өөрөөс нь юу хүсэж байгаа, юу болоод өөрийгөө халж аль гэж гуйж буйн учрыг ноёхой Марья ойлгосонгүй. Тэгээд өөрийнх нь үнэнчид хэзээ ч эргэлзэж байгаагүй, өөрийнх нь болон тариачдын тусын тулд бүхнийг хийхэд бэлхэн байна гэж түүнд хүүхэн хариулав.

	Үүний дараа, цагийн хойно ноёхой дээр Дуняша ирж, Дрон ирлээ, бас таны тушааснаар бүх тариачин агуулахын дэргэд цуглаж ирчхээд, тантай ярих гэж байна хэмээн дуулгав.

	— Би тэднийг чинь ерөөс дуудаагүй шүү дээ. Харин тэдэнд гурил будаа тарааж өгөгтүн гэж Дронушкад л хэлсэн гэж ноёхой Марья хэлэв.

	— Ноёхой эх минь, бурхныг бодож тэднийг хөөж тараахыг тушаагаад, тэдэн дээр бүү очигтун. Бүгд хуурч мэхлэхээс цаашгүй. Яков Алпатычийг ирэхлээр хөдөлцгөөе... Ta... юу гэж соёрхохгүй сэн болов уу... гэж Дуняша өгүүлнэ.

	— Юун хуурч мэхлэх вэ? гэж ноёхой гайхан асуулаа.

	— Би мэдэлгүй яах вэ дээ, ганцхан миний үгийг л дуулж үз, бурхныг бодож. Асрагчаас асуугаад ч үз л дээ. Таны тушааснаар явах дургүй байгаа гэж ярилцах юм.

	— Чи нэг л өөр юм яриад байх чинь вэ. Би яв гэж хэзээ ч тушаагаагүй... Дронушкаг дууд даа гэж ноёхой Марья хэлэв.

	Дрон Дуняшийн хэлсэн, ноёхойн тушааснаар тариачид ирээд байна гэдгийг бататгав.

	— Би тэднийг ердөө ч дуудаагүй. Чи лав миний хэлүүлснийг ёсоор нь хэлээгүй байх. Би чамайг тэдэнд гурил будаа тарааж өг л гэж хэлсэн шүү дээ.

	Дрон хариу дуугаралгүй санаа алдав.

	— Хэрэв тушаавал тэд тараад л өгнө гэж Дрон хэлэв.

	— Үгүй, үгүй, би тэдэн дээр очлоо гэж ноёхой Марья хэлэв.

	Дуняша, асрагч нарын ятгахыг үл хайхран ноёхой Марья довжоон дээр гарлаа. Дронушка, Дуняша, асрагч, Михайл Иваныч хэд хойноос нь гарлаа.

	«Тэд өөрсдийгөө эндээ үлдээж хоцроох гэж гурил будаа өгч байна, тэгээд өөрсдийг нь францчуудын эрхшээлд зоргод нь хаячхаад өөрөө яваад өгөх нь гэж лав бодож байгаа байлгүй. Би тэдэнд Москва хавийн сууцдаа сар суулгахаар амлана. Хэрэв миний оронд Андрей байсан бол үүнээс илүү их юм хийх байсан л даа» хэмээн харуй бүрий дундуур агуулахын дэргэдэх замын уулзвар дээр зогсож буй бөөн олон руу очингоо бодов.

	Цугласан олон шавааралдасхийн дороо хөдөлснөө тэр даруй малгайгаа авцгаав. Ноёхой Марья уруугаа харан, даашинзныхаа хормойд хөл орооцолдсоор тэдэнд ойрхон тулж очлоо. Хөгшин залуу зүсэн зүйлийн нүд өөдөөс нь ширтэн, үй олон янзын царай эрээлжлэн харагдсанд ноёхой Марья нэгийнх нь ч царайг ялган эс хараад бүгдтэй нь ярилцах хэрэгцээтэйгээ бодовч хэрхэхээ үл мэднэ. Гэхдээ эцэг, дүү хоёрынхоо бие төлөөлөгч гэдэг ухамсар нь хүч оруулан, яриагаа зоригтой эхлэв.

	— Ta бүгдийн ирсэнд би маш их баярлаж байна хэмээн зүрхээ түг түг хийн, их түргэн цохилж буйг мэдрэн өөд харалгүй чигээр эхлэн дайн та бүгдийг цөлбөн хоосолсон гэж Дронушка надад хэлсэн: Энэ бол бид бүгдийн маань уй гашуу. Би та бүгдэд туслахын тулд юугаа ч хайрлахгүй. Энд аюул осолтой... Дайсан ойрхон ирсэн... бас... учраас би өөрөө явна. Би байгаа бүх юмаа та бүгддээ өгье, анд нөхөд минь, та бүгд гачигдаж дутагдахгүйн тулд манай бүх юм, бүх гурил будааг авахыг та нараас гуйж байна. Хэрэв та нарыг энд байлгахын тулд л намайг гурил будаа өгч байна гэж хэлсэн бол тэр худал үг. Харин ч бүр та бүгдийг бүх эд хөрөнгөө аван манай Москва орчны нутаг руу нүүж очихыг гуйж байна. Тэнд очоод гачигдаж дутагдахгүй байхыг чинь би даая, тэгж чадна гэж амлая. Ta бүгдэд орон байр гурил, будаа өгнө гэснээ ноёхой яриагаа зогсоож азнав. Цугласан олны дунд санаа алдах сонстоно.

	— Би үүнийг өөрийнхөө өмнөөс хийж байгаа юм биш ээ. Би үүнийг та бүгдийн дотно сайн байсан эзэн талийгаач эцгийнхээ өмнөөс, дүүгийнхээ өмнөөс, түүний хүүгийн өмнөөс хийж байгаа юм хэмээн ноёхой залган ярив.

	— Бид бүгдэд маань уй гашуун тохиолдоод байна. Түүнийг бүгдээр тэнцүүхэн хуваан эдэлье. Миний бүх юм бол та нарынх хэмээн урдаа зогсож буй хүний нүүр өөд харан хэлэв.

	Хүн бүгдийн нүд цөмөөр л нэгэн ижил янзаар өөдөөс нь ширтэх тул санаа бодлыг нь ойлгож эс чадав. Сониучирхал, үнэнч бишрэл, баяр талархал байсан юм уу, аль айж эмээсэн, үл итгэсэн байдал юм уу, ямар ч л байсан хүн бүхний царайны байдал нэг л ижил байх ажээ.

	— Таны өршөөл хайрыг бишгүй дээ л нэг хүртлээ. Гэхдээ ноёдын гурил будаанаас авахаа болъё доо гэх дуу араас сонсогдлоо.

	— Яагаад тэр билээ? гэж ноёхой дуугарав.

	Хариу хэн ч дуугарсангүй, тэгээд цугласан олныг эргэн тойрон харвал одоо харц тулгарсан хэн бүхэн уруугаа харж буйг анзаарав.

	— Ta бүгд яагаад авахыг хүсэхгүй байгаа хэрэг вэ? гэж хүүхэн дахин асуувал хариу хэн ч дуугарсангүй.

	Энэ таг дуугайгаас болж ноёхой Марьяд эвгүй болов. Тэгснээ хэн нэгнийх нь харцыг ажих гэж хичээв.

	Тэгээд урдаа таяг тулан зогсож буй өвгөнд хандаж:

	— Ta бүгд яагаад юм ярихгүй байгаа юм бэ? Өөр ямар нэг юм хэрэгтэй гэж та бодож байгаа бол хэлэгтүн. Би хэрэгтэй бүхнийг чинь хийе хэмээн харцыг нь ажин хэлэв. Гэтэл өвгөн үүнд улам уурсах мэт толгойгоо бүр ч унжуулан:

	— Бидэнд гурил будаа хэрэггүй болохоор хэл амаа ололцох гээд байх юу байх вэ дээ гэж амандаа бувтнав.

	— Бид хамаг юмаа хаяад одох болж байна уу, тэгж ярихгүй, зөвшөөрч барахгүй. Бид чамайг өрөвдөх нь өрөвдөж байна. Гэхдээ бид зөвшөөрөхгүй. Чи өөрөө ганцаараа явж үз дээ... гэж зүг бүрээс дуугарав. Дахиад л хүн бүгдийн царай төрх нэг ижил болж, одоо энэ бол сонирхож шохоорхсон, баярлаж талархсан биш, харин зориг шулуудан эгдүүцсэний илэрхийлэл болох нь мадаггүй боллоо.

	— Ta бүгд зөв ойлгосонгүй бололтой хэмээн ноёхой Марья гунигтайяа инээмсэглэн, — Та бүхэн явахыг яагаад хүсдэггүй билээ? Би та бүгдийг орон байртай болгож, тэжээж тэтгэе гэж амлаж байна. Энд бол дайсан этгээд та бүгдийг хоослон цөлмөнө...

	Гэтэл цугласан олны шуугиан дууг нь дарав.

	— Бид явахыг зөвшөөрөхгүй байгаагаас хойш хоосолбол хоосолж л байг! Чиний гурил будааг ч авахгүй, бид явахыг ч зөвшөөрөхгүй.

	Ноёхой Марья хэн нэгнийх нь харцыг ажих гэж оролдсон авч ганц ч хүн өөдөөс нь эс харна. Харц тулгарахаас булзаарч буй бололтой. Тиймээс хачин ч, эвгүй ч болоод явчхав.

	— Харж байна уу, овжин сургасан байна шүү, үүнийг дагаад цайзад очих юм гэнэ! Орон байраа хоослуулаад, дөнгөнд очих болох юм гэнэ! Мөн ярив аа! Би гурил будаа өгье гэнэ шүү! гэх дуу цугласан олон дотроос сонстов.

	Ноёхой Марья толгойгоо гудайлган, тойрсон олон дундаас гарч гэр лүүгээ одлоо. Маргааш гэхэд хөдлөх морьд бэлхэн байлгагтун гэж Дронд дахин тушаагаад, өрөөндөө орж ганцаар болсон хойноо элдэв юм эргэцүүлэн бодож гарав.

	Энэ шөнө ноёхой Марья өрөөнийхөө нээлттэй цонхны дэргэд удтал сууж, тосгоны тэндээс сонстох тариачдын ярьж хөөрөх чимээг чагнах авч тэдний тухай эс бодно. Тэдний тухай хэчнээн бодлоо ч гэсэн тэднийг ойлгож чадахгүйгээ мэдлээ. Ганц л юм - өөрийнхөө уй гашууг бодох нь одоогийн талаар санаа тавиад үл бүтсэн дараа нэгэнт улиран өнгөрсөн явдал болжээ. Одоо дурсан санаж ч, дотроо онгойтол уйлж ч, мөргөж ч болох байлаа. Нар жаргамагц салхи тогтсон билээ. Нам гүм, саруулхан шөнө боллоо. Шөнийн арван хоёр цаг гэхэд дуу чимээ тасарч эхлэн, азарган тахиа орилон, далдуу модны цаанаас тэргэл сар гарч, цагаан шүүдрийн сэрүү татсан манан босож, байшин дээгүүр нам гүм түгэв.

	Саяхан болсон явдлууд, эцгийнх нь өвдсөн, амьсгал хураасан сүүлчийн хурам сэтгэлд нь дараа дараалан урган буув. Сүүлчийн энэ дүр зураг дээр бодол нь тогтон гунигтай атлаа баясангуй болж, гагцхүү амьсгал хураасан үеийн сүүлчийн төсөөллийг л өөрөөсөө дотор арзасхийн хөөн зайлуулаад, шөнийн энэ нам гүм, ид шидтэй мэт цагийг дүрслэн бодохдоо ч болов бясалгах тэнхэлгүйгээ мэдрэв. Энэ санаанд нь бууж ирсэн зүйл хачин тод, нэгд нэгэнгүй төсөөлөгдөх учир нэг бодоход бодит явдал ч шиг, нэг санахад өнгөрсөн явдал ч шиг, нэг санахад ирээдүйн зүйл ч шиг санагдана.

	Эцэгт нь саа тусаж, түүнийг Халзан уулын цэцэрлэг дотроос сугадан дамнаж ирэхэд юм хэлэх тэнхэлгүй болсон хэл нь юм бувтнан, буурал болсон зовхио татгануулан өөдөөс нь мятрангуй харж байсан сүүлчийнх нь хурмыг барин тавин төсөөлнө.

	«Өөд болдог өдрөө надад хэлсэн тэр үгээ тэгэхэд л хэлэх гээд байсан юм байж л дээ. Надад хэлсэн юмаа тувт бодоод байсан юм байж дээ хөөрхий» гэж бодогдоно. Ноёхой Марья нэг л муу ёр болох гэж байгааг ёрлон мэдээд эцгийгээ яв гэсээр байхад үгэнд нь оролгүй цуг үлдэж, түүнд саа тусахын урьдах Халзан уул дахь тэр шөнө нэгд нэгэнгүй бүгд санаанд нь оров. Тэр шөнө Марья эс унтан, шөнө нь сэмээрхэн өлмийлөн явсаар доош бууж, цэцгийн мандал руу гарч, эцэг нь тэр шөнө тэнд унтсан өрөөний хаалга дээр очиж эцгийнхээ юу ярихыг чагнавал эцэг нь ядарч сульдсан дуугаар Тихонтой юм ярьж байж билээ. Эцэг нь яриа дэлгэхийг хүссэн бололтой байлаа. «Тэгээд намайг яагаад дуудаагүй юм бол оо?» Тихонтой биш, надтай ярилцахыг яагаад зөвшөөрөөгүй юм бол оо?» гэж тэгэхэд ч, одоо ч тэгж бодогдоно. «Сэтгэлд нь хураатай байсан тэр бүх юмаа одоо хэнд ч, хэзээ ч хэлдэг нь өнгөрчээ. Хэлж ярих гэсэн бүх юмаа ярьж хөөрөх байсан тэр хурам одоо түүнд ч, надад ч хэзээ ч эргэж ирэхгүй. Тэгэхэд Тихон биш, би тэр яриаг нь сонсож байсан бол түүнийг ойлгох байсан сан даа. Тэгэхэд би өрөөнд нь орж очих минь яалаа даа. Тэгсэн бол нас бардаг өдрөө хэлсэн үгээ надад хэлэх байсан байж ч болзошгүй. Тихонтой тэгж ярилцах үедээ миний тухай хоёр ч удаа асуусан гэсэн. Надтай уулзах сан гэж байсан атал би гэдэг амьтан хаалганых нь цаана зогсож байсан байдаг. Өөрийнх нь юу ярьж байгааг эс ухаарах Тихонтой ярихад гунигтай, зовуурьтай байж л дээ. Түүнтэй Лизагийн тухай амьд юм шигээр ярьж байсныг нь санаж байна. Лизаг нас барсан гэдгийг аав маань мартаж орхисныг нь Тихон аль эрт ертөнцийн мөнх бусыг үзсэн шүү дээ гэж сануулж байсан сан. Тэгэхэд аав «тэнэг» гэж хашхирч билээ. Түүний сэтгэл санаа зовлонтой байжээ. Тэгээд янцагласаар орон дээрээ хэвтсэнээ: «Бурхан минь!» гэж чанга дуугарахыг нь би хаалганы цаанаас сонсож билээ. Тэгэхэд орж очих минь яалаа даа? Тэгсэн бол дотор нь онгойн сэтгэл тайвширч, хэлэх гэсэн тэр үгээ надад хэлэх байсан сан даа» гэж бодогдоно. Нас барах тэр өдрөө эцгийнх нь хэлсэн «Үр минь!» гэсэн тэр үгийг ноёхой Марья амандаа тодхон хэлээд, дахин нэг давтсанаа, дотроо онгойтол цурхиран уйлав. Эцгийнхээ царайг одоо үзэх адил тов тодхон санав. Тэгэхдээ өөрийгөө мэдэх болсон тэр цагаас хойш мэдэх болсон царай ч биш, алсаас хэзээ ямагт санадаг байсан тэр царай ч биш, харин юу ярьж байгааг нь сонсохын тулд ам руу нь бөхийн, бүр дэргэдээс нь хамаг л бүх үрчлээс сэлттэй нь анх удаа харсан сүүлчийн тэр өдрийн мятрамхай, сульдсан царайг нь тов тодхон санаж байлаа.

	«Үр минь» гэсэн үгийг нь дахин давтав.

	«Энэ үгийг хэлэхдээ юу бодож байсан бол оо? Одоо юу бодож байгаа бол оо?» гэсэн асуулт гэнэт бодогдож, үүнийхээ хариуд авсан дотор цагаан алчуураар боолттой хэвтээ нүүрийнх нь байр төрхийг үзэх адил тов тодхон санав. Тэр нүүрт нь хацраа хүргэн, энэ бол нөгөө ертөнцөд оччихсоноор барахгүй, ямар нэгэн далдын аймаар зүйл болж хувирчээ гэдэгт итгэмэгц төрсөн айдас нь одоо дахин төрөв. Өөр юмны тухай бодож, мөргөхийг хүссэн авч юу ч хийж эс чадна. Сарны гэрэл, сүүдэр сэлт рүү нүдээ дүрлийлгэн харж, түүний амьсгал хураан гөлийчихсөн царай нүдэнд нь тусах нь уу гэж агшин бүрд айдас хүрэн хүлээж, байшин дээгүүр, байшин дотор түгсэн нам гүм хамаг биеийг нь барьчхаад байгааг мэдэрнэ.

	— Дуняша! гэж шивгэнэснээ, — Дуняша гэж бүр аймшигтай чарлан дуу алдаад, нам гүмээс мултран, өөдөөс нь гарч ирсэн асрагч, бүсгүй хоёрын урдаас бүсгүйчүүлийн өрөө рүү гүйв.

	Наймдугаар сарын арван долоонд Ростов, Ильин хоёр олзолгооноос дөнгөж сая эргэж ирсэн Лаврушка, мөн мэдээ хүргэгч торгон цэргийг дагалдуулан Богучаровоос арван таван бээрийн газар орших Янково хэмээх буудалласан газраасаа мориор зугаалах, Ильины шинээр худалдаж авсан морийг унаж үзэх, тосгонд морины тэжээл өвс байна уу, үгүй юуг мэдэхээр мордов.

	Богучарово сүүлийн гурван хоногт дайсагнагч хоёр армийн яг дунд нь оршиж байсан, тийшээ оросын ч, францын ч толгойн анги хялбархнаар орж болох байсан тул Ростов морьт сумангийн санаа тавигч даргын хувьд Богучаровод үлдсэн хоол хүнсийг францынхнаас өрсөж олж авахыг хүсжээ.

	Ростов, Ильин хоёрын сэтгэл энэ өдөр туйлын баясангуй байв. Богучарово орох замдаа томоохон хамжлага айл, сайхан хүүхэн олох санаатай бууц газар бүхий ноёны эдлэн газруудаар орж явангаа тэр хоёр Лаврушкаас Наполеоны тухай асууж шалгаан, түүний ярианд хөхрөн, Ильины морины шандас шалган давхилдана.

	Ростов өөрийнхөө очихоор яваа тосгон бол эгчийнх нь хүргэн байсан нөгөө тэр Болконскийн эдлэн газар гэдгийг мэдсэн ч үгүй, тэгж зүүдэнд нь ч орсонгүй.

	Ростов, Ильин хоёр Богучаровогийн наахна орших толгойн бэл өөд сүүлчийн удаа хурдаа шалган уралдвал Ильиныг гүйцэн түрүүнд нь гарсан Ростов Богучарово тосгоны гудамж руу түрүүлэн давхиж оров.

	— Чи түрүүлж орхилоо хэмээн царай нь улайсан Ильин хэлбэл, 

	— Тийм ээ, би л дандаан түрүүлэх юм, түрүүн тэнд нугын тэнд ч, энд ч гэж Ростов хариулангаа цагаан хөөс цахруулсан Дон үүлдрийнхээ морийг илбэнэ.

	— Би франц мориороо бол хэмээн Лаврушка хөллөгөөнийхөө муу адасгыг тийнхүү нэрлэн ардаас нь дуугарч, — Аль хэдийнээ түрүүлэх байсан. Гагцхүү шившгээ тарихыг хүссэнгүй дээ гэх ажээ.

	Тэд морьдоо алхлуулсаар бөөн олон тариачин цугласан агуулахын дэргэд очив.

	Зарим тариачин малгайгаа авч, зарим нь авалгүйгээр ирэгсдийг ажин харна. Үрчлээ болсон нүүр, шингэн ямаан сахалтай хоёр өндөр гонжгор өвгөн архины мухлагаас гарч ая муутай нэг дуу аялан найгаж ганхан инээмсэглэсээр офицерууд руу очив.

	— Эр хүмүүс! гэж Ростов инээмсэглэн байж хэлээд,  За, өвс бий юу? гэж асуулаа.

	— Ямар ч ижилхэн юм бэ дээ гэж Ильин хэлэв.

	— Бая-яа-с-галан-тай, хөөг-жөөл... тай... хэмээн баяртай царайлсан тариачин аялна.

	Цугласан олны дотроос нэг тариачин гарч, Ростов руу очоод:

	— Ta ч хэнийх нь вэ? гэж асуув.

	— Францынх гэж Ильин инээмсэглэн хэлээд, — Наполеон өөрийн биеэр яваа нь энэ гээд Лаврушкаг заав.

	— Тэгвэл оросынх нь болох нь уу? гэж тариачин лавлан асуув.

	— Тэнд та нарын хүч их үү? хэмээн өөр нэг том биш биетэй тариачин ирж асуув.

	— Зөндөө, зөндөө гэж Ростов хариулаад, — Та нар ч энд юу гэж цуглаа вэ? Наадам болж байгаа юм уу? гэж нэмж асуулаа.

	— Өвгөд цугласан юм, ахуй амьдралын асуудлаар гэж хариулаад нөгөө тариачин холдон одов.

	Энэ үеэр эзний байшингийн тэндээс нааш ирэх замаар хоёр хүүхэн цагаан бүрх бүхий эрэгтэйтэй гурвуул офицерууд руу ирж яваа нь харагдав.

	— Ягаан даашинзтай нь минийх, булааж авч болно шүү! хэмээн Ильин өөр лүүгээ зоримог гүйн ирж яваа Дуняшаг харан хэлэв.

	— Бидний болно гэж Лаврушка Ильин рүү нүд ирмэн хэлэв.

	— За юу хэрэгтэй вэ, миний хөөрхөн хүүхэнд? гэж Ильин инээмсэглэн асуувал, 

	— Ta нарыг аль хорооных вэ, та нарын нэр ус хэн бэ? гэдгийг ноёхой асуугаад ир гэсэн юм гэвэл.

	— Энэ бол гүн Ростов, морьт сумангийн дарга, би бол таны дуулгавартай зарц гэв.

	Согтуу тариачин:

	— Сэхээвч!.. хэмээн баясгалантай инээмсэглэн, хүүхэнтэй ярилцаж буй Ильин өөд харангаа дуулна. Дуняшагийн хойноос Ростов дээр Алпатыч бүрхээ холоос авсаар ирлээ.

	— Эрхэм дээдэс танд айлтган соёрхоход хэмээн хүндэтгэнгүй атлаа энэ офицер залууг үзэн нэлээд тоомжиргүйгээр дуугарч, гараа өвөртөө хийгээд, — Энэ арван тавны өдөр насан өөд болсон генерал-аншеф Николай Андреевич Болконскийн охин, миний эзэн ноён энэ хүмүүсийн харанхуй, бүдүүлгийн харгайгаар гээд тариачин өөд зааж, — Хэцүү байдалд орон та бүгдийг морилон ирнэ үү гэж гуйж байна... эндээс яльгүй холдсон дээр биш үү гээд гунигтай инээмсэглэн, — Эс тэгвэл...ий дэргэд эвгүй... гэснээ адууны дэргэд эргэлдэх хөх түрүү шиг дэргэд нь эргэлдэх хоёр тариачныг заав.

	— Өө!.. Алпатыч. Өө-ө! Яков Алпатыч!.. их догь байна. Христ бурхныг бодож өршөө. Их лут байх шив дээ! хэмээн согтуу хоёр тариачин баясгалантай инээмсэглэн дуугарна. Ростов хөлчүү тэднийг харснаа инээмсэглэв.

	— Эсгүүл энэ танд зугаатай байна уу, эрхэм дээдэс ээ? хэмээн энгэртээ хийгээгүй байсан гараараа өвгөчүүл рүү заан намбархуу хэлэв.

	— Үгүй, энд зугаатайсаад байх юм алга гэж Ростов хэлээд, зайлан одов. Тэгснээ: — Юу болоо вэ? гэж асуув.

	— Эндхийн бүдүүлэг ардууд эзэгтэйг эдлэнгээс нь явуулах дургүй, өглөөнөөс авхуулан бэлхэн болгосон морьдыг нь сүйхнээс мултлах гэж заналхийлж байгаа учраас тэд явж чадахгүй байгааг эрхэм дээдэс танд зүрхлэн илтгэе.

	— Тэгж таарахгүй! хэмээн Ростов зандрав.

	— Яриагүй үнэн юм илтгэх завшаан тохиолдсон минь энэ гэж Алпатыч дахин хэлэв.

	Ростов мориноосоо үсрэн бууж, морио мэдээ хүргэгчид бариулаад, Алпатычтай цуг байшин руу очингоо уг явдлыг дэлгэрэнгүй асууна. Нээрэн л тариачдад гурил будаа тарааж өгөх гэсэн ноёхойн өчигдрийн санал, Дронтой түүний учир байдлаа ярилцсан яриа, цугласан тариачидтай уулзсан зэрэг нь ажил үйлсийг буруугаар эргүүлсэн учир Дрон түлхүүрүүдээ бүрмөсөн хүлээлгэж өгөөд, тариачидтай нийлэн, Алпатычийн шаардсан ёсоор ирэлгүй өглөөгүүр ноёхойг хөдлөхөөр морьд хөллөгтүн гэж тушаасан үед тариачид олуулаа агуулахын дэргэд ирж, ноёхойг тосгоноос явуулахгүй, ачаа хөсөг бүү хөдөлгөгтүн гэсэн тушаал бий, бид морьдыг чинь хөллөгөөнөөс буулгана гэж хэлүүлжээ. Алпатыч тэдэн рүү гарч, тэднийг ичиж зовооч гэж ятгасан боловч ноёхойг явуулж болохгүй, тийм тушаал бий, харин ноёхойг үлдэх юм бол бид хуучин янзаараа хүчин зүтгэн, үг бүрийг нь дуулна гэж (Карп нь голлон ярьж, Дрон тэдэн дотроосоо ил гарч харагдана) тэд хариулав.

	Ростов, Ильин хоёрыг замаар давхилдан ирж явах тэр хурамд Алпатыч, асрагч, бүсгүй нарын ятгалгад оролгүй морьд хөллөгтүн гэж тушаагаад, хөдлөх гэж байлаа. Гэтэл давхилдан ирж яваа морьтнуудыг хараад тэднийг францынхан байна гэж санаж, хөтөч нар нь бут үсрэн тал тал тийшээ гүйлдэж, байшинд хүүхнүүдийн орилолдоон болов.

	Ростовыг үүдний өрөөгөөр ороход:

	— Аав минь! Төрсөн эцэг минь! Бурхан таныг илгээжээ! гэх уярсан дуу сонстож байлаа.

	Ростовыг явж ороход ноёхой Марья танхимд тэнхэл тасран, ухаан мэдээ алдан сууж байлаа. Ростовыг хэн болох, яах гэж ирсэн, өөртөө юу учрахыг эс ухаарна. Ростовын орж ирэх байдал орос царайг хараад, бас ам нээн хэлсэн анхны үгээр нь өөрийн хүрээний хүн байна гэж мэдээд, өөдөөс нь тормолзсон золбоолог нүдээр харан, сэтгэл хөдөлснөөс тасалдан чичирсэн хоолойгоор ярьж гарав. Ростовт энэ уулзалт янаг амрагийн ямар нэг учир холбогдолтой мэт санагдаад явчхав. «Өмгөөлж хамгаалах хүнгүй, уй гашуундаа баригдан, зэрлэг бүдүүлэг, үймээн гаргагч тариачдын зоргоор загнахын эрхшээлд ганцаар хаягдсан хөөрхий хүүхэн! Ямар сонин хувь ерөөл намайг наашаа ирэх болгов оо! Энэ хүүхний намба төрх, үг илэрхийлэл нь ямар номхон ялдам, буянтай сайхан бэ?» хэмээн хүүхний ярих үгийг сонсон өөдөөс нь ширтэх зуураа бодно.

	Энэ бүх явдал эцгийг нь нас барсны маргааш өдөр нь тохиолдож байна гэж хэлэхдээ хүүхний хоолой зангиран буруу харснаа өөрийнх нь үгийг өрөвдүүлэх гэсэн хүслэн гэж Ростовыг бодуузай хэмээн эмээж өөдөөс нь асуух эмээх мэт харав. Тэгвэл Ростовын нүдэнд нулимс хурж ирсэн байлаа. Ноёхой Марья үүнийг анзаарснаа өөрийнх нь нүүр царай эвгүй буйг мартах болгосон тормолзсон харцаар Ростов өөд талархан харав.

	— Би наашаа санаандгүй ирж, танд тус хүргэхэд бэлхэн байгаагаа харуулах боломж олдсондоо ямар их азтай буйгаа ноёхой танд илэрхийлэх үг олдохгүй байна гэж хэлээд Ростов босов. Ta тэгээд явж соёрхоно уу. Таныг хуяглан дагаж явахыг та л зөвшөөрдөг юм бол танд нэг ч хүн муу юм хийж зүрхлэхгүй гэдгийг би нэр төрөөрөө танд хариуцъя гэж хэлээд хаадын удам угсааны хатагтай нарт хэрхэн мэхийдгийн адил газар шүргэм мэхийснээ үүд рүү зүглэв.

	Өөртэй нь ийнхүү танилцсанаа бөөн аз гэж үзэх байсан авч, золгүй ийм явдал тохиолдоод байгааг нь далимдуулан ойртохыг хүсэхгүй байна гэдгээ Ростов дууныхаа хүндэтгэлтэй өнгөөр харуулах адил дуугарав.

	Ноёхой Марья үүний учрыг ойлгон, уг өнгийг үнэлэв.

	— Би танд маш их, тун их баярлаж байна. Гэхдээ энэ бүхэн бүгд эндүүрэл байгаасай, үүнд хэн ч гэм буруутай биш байгаасай гэж ноёхой францаар хэлээд гэнэт уйлж орхив. Тэгснээ: «Намайг уучлаарай» гэв.

	Ростов хөмсөг зангидан барайснаа дахин ихэд мэхийн ёслоод, өрөөнөөс гарч одлоо.

	— За хонгор минь, яав? Тэгж ярихгүй шүү, ах минь, ягаан даашинзтай согоо нь минийх шүү. Дуняша гэдэг юм... гээд Ростовын нүүр өөд харснаа Ильин дуугүй болов. Өөрийнх нь баатар бөгөөд дарга нь тэс ондоо юм бодож буйг анзаарав.

	Ростов Ильин өөд хорсонгуй харснаа, хариу үг дуугаралгүй тосгоны зүг түргэн түргэн алхлан одов.

	— Гайгүй ээ, би та нарт үзүүлээд өгье, би дээрэмчин та нарыг ганц болгоод өгье ээ! гэж амандаа үглэнэ.

	Алпатыч Ростовын хойноос гүйхгүйг хичээн, шогших шахам алхлан арайхийн гүйцэж очив.

	— Ямар шийдвэр гаргаж соёрхох сон бол? хэмээн гүйцэж очсон хойноо асуулаа.

	Ростов эргэн зогссоноо гараа зангидан Алпатыч өөд гэнэт шогшрон алхав.

	— Шийдвэр? Ямар шийд тэр вэ? Хөгшин зөнөг! Чи юугаа харж байсан юм? Тариачид самуун дэгдээж байхад чи тэднийг хүч хүрч чадахгүй нь үү? Чи өөрөө урвагч. Би та нарыг мэдэж байна, бүгдийн чинь арьсыг хуулна... гэж хашхираад өөрийнхөө ааг омгийн нөөцийг хий үрчих вий гэж айсан аягтай Алпатычийг орхичхоод цааш явж одов. Алпатыч доромжлогдон гомдсон сэтгэлээ барин, Ростовын хойноос пампаг пампаг алхлан арайхийн гүйцэж, өөрийн бодлыг ярьсаар л явав. Тариачид өөрсдийнхөөрөө зүтгээд байсан учир цэргийн командынхангүй байж одоо зөрүүдлэн сөрөх нь зохисгүй байлаа, уг нь эхлээд цэргийн командынхан авчруулахаар явуулдаг байсан юм л даа гэнэ.

	— Би тэдэнд цэргийн командынхан өгнө... Би тэдний өөдөөс сөрнө хэмээн Николай адгуус адил ухаан алдтал уурссандаа амьсгаа давхцан энэ уур хорслоо юүлэх хэрэгцээ буйг мэдрэн утга учиргүй үглэнэ. Өөрийнхөө юу хийхийг ч эс ухааран цугласан тариачдын зүг түргэн түргэн шийдмэг, ухаан зулаггүй алхална. Ростовыг цугласан тариачдад ойртох тусам түүний ухаалаг бусаар загнах нь төчнөөн сайн үр дүн өгч болзошгүй гэж Алпатычид улам бүр санагдана. Ростовын түргэн, зориг зүрхтэй алхлан, шийдмэг бус хөмсөг зангидсан царайгаар хуран цугласан тариачид ч тэгж бодно.

	Торгон цэргүүд тосгонд ирж Ростовыг ноёхой дээр орсноос хойш цуглагсдын дунд самгардан бантах явдал үүсэж, хэл ам гарчээ. Тариачдын зарим нь энэ хүрч ирэгсэд бол оросууд байна. Эзэгтэйг явуулахгүй байна гэдэгт тэд битгий гомдоосой билээ гэж ярилцана. Дрон мөн иймэрхүү бодол баримталж байв. Дроныг бодол санаагаа илэрхийлмэгц Карп болон бусад тариачид түүнийг боорлон давшилж гарав.

	— Чи ертөнцийн хоолыг хэчнээн жил хороож, байгаа билээ? Чамд ганц л юм хэрэгтэй байгаа биз! Чи булаатай мөнгөө хайж аваад явах санаа байна уу, бидний орон гэр хоосорч байна уу, үгүй юу чамд падгүй хэрэг үү? гэж Карп Дрон руу давшилна.

	— Журам дэглэм сахиж, орон гэрээсээ хэн ч явалгүй, атга дарь ч зөөж болохгүй гэж хэлсэн ердөө энэ л байна, гүйцээ! гэж нөгөө нь хашхирна.

	— Уг нь чиний хүүгийн ээлж байсан. Гэтэл чи өөрийнхнийгөө болохоор өрөвдөөд орхисон. Тэгсэн мөртөө миний Ванькаг явуулж орхисон. Еэ хөөрхий, мөхдөг цаг болоо юм биз дээ! гэж нэг хорчгор өвгөн шулганан Дрон руу давшилна.

	— Нээрэн л мөхөх цаг ирж дээ!

	— Би амьд явахаас уйдаагүй гэж Дрон дуугарав.

	— Уйдаагүй болоод л гахай шиг таргалахгүй юу даа!

	Өндөр гонжгор хоёр өвгөн ирэн хов мэдээлжээ. Ильин, Лаврушка, Алпатыч гурвыг дагалдуулан Ростовыг цугласан тариачид дээр ирэхэд. Карп гараа бүсэндээ хавчуулан, яльгүй инээмсэглэн урагшаа гарч ирвэл Дрон ухран арын эгнээ рүү орж, цуглагсад урагш түрэн хуйлрав.

	Ростов түргэн түргэн алхалсаар цуглагсад дээр очоод:

	— За та нарын хэн чинь ахлагч вэ? гэж хашхирав.

	— Ахлагч ий? Танд юу хэрэгтэй билээ?.. гэж Карп асуув.

	Гэтэл үгээ хэлж гүйцээгүй байтал хүчтэй цохилтод толгой нь далжийсхийн малгай нь үсрэн унав.

	— Тонил хар урвагч! гэж Ростовын бүдүүн дуу хүнгэнэв. Ахлагч чинь хаа байна? гэж улангасан хашхирна.

	— Ахлагч, ахлагчийг дуудаж байна... Дрон Захарыч, таныг... гэж тэвдэнгүй, дуулгавартай дуугаран малгайгаа авч эхэлцгээв.

	— Бид самуун гаргах гээгүй, бид журам сахиж байна гэж Карп ярьж эхэлбэл энэ үеэр араас хэд хэдэн хүн зэрэг ам нээн:

	— Өвгөдийн тогтсоноор л ярина шүү, дарга нар олдож байна... гэв.

	— Ярих санаа байна уу?.. Самуун!.. Дээрэмчид! Урвагчид! хэмээн Ростов хачин хоолойгоор ухаан зулаггүй хашхичин, Карпын захнаас шүүрэн авч угзачна.

	— Үүний гарыг хүл, хүлэгтүн! хэмээн уг нь Лаврушка, Алпатыч хоёроос өөр хүлэх хүн байсангүй боловч тийн хашхирна.

	Гэтэл Лаврушка Карп руу очиж, гарыг нь ард нь зөрүүлэн барив. Нөгөө хоёр тариачин нь дуулгавартай гарч, гарыг нь хүлж эхлэв. Чи манайхыг уруу татах гэж тушаах нь уу? гэж Лаврушка хашхирав.

	Алпатыч Карпыг хүлэхийн тулд хоёр тариачныг нэрээр нь дуудав.

	— Ахлагч хаа байна? гэж Ростов хашхирав.

	Дрон хөмсөг зангидан зэвхий царайлсаар гарч ирэв.

	— Чи ахлагч уу? Гарыг нь хүл, Лаврушка! хэмээн Ростов энэ тушаалаа саадгүй биелэх юм шигээр зандрав. Нээрэн ч хоёр тариачин гарч Дроны гарыг хүлж эхэлбэл Дрон өөрөө тэдэнд туслах адил бүсээ тайлж өгөв.

	— Ta нар цөмөөрөө миний үгийг дуулж бай! Ta нарын дуу чихэнд минь эс сонстохын тулд гэр гэртээ тараад марш! гэж Ростов тариачдад тушаав.

	— Бид хүн амьтныг гомдоосон барьсан юм байхгүй шүү дээ. Бид тэгэхлээр ухаан мулгуудаа л ингэсэн хэрэг. Шал дэмий юм хийснээс цаашгүй... замбараагүй юм болж байна гэж би хэлээгүй юу хэмээн бие биеэ зэмлэсэн үгс сонстоно.

	— Би та нарт хэлээгүй юу. Тусгүй юм болж байна шүү, нөхөд минь! хэмээн Алпатыч эрхээ эдэлж эхлэн хэлэв.

	— Бидний тэнэгийнх, Яков Алпатыч гэж нэг хүний дуу хариулаад, цугласан олон тэр даруй тархан тосгон руугаа бутарч эхлэв.

	Гарыг нь хүлсэн хоёр тариачныг эзний хашаа руу авч одвол согтуу хоёр тариачин араас нь дагав.

	Түүний нэг нь Карпт хандан, 

	— Би чамайг яахыг чинь харъя гэв.

	— Ноёдтой ингэж ярьж болох уу даа? Чи юу гэж бод оо вэ?

	— Тэнэг нь тэр зэрэгтэй. Яриагүй тэнэг амьтан гэж нөгөө нь бататгана.

	Хоёр цагийн дараа Богучаровогийн байшингийн хашааны хаалга дээр унаа хөсөг бэлхэн болчихсон байлаа. Тариачид ноёдынхоо эд юмсыг хөл хөдөлгөөнтэй гаргалцаж, том чингэлэгт хийн түгжсэнийг нь ноёхой Марьягийн хүслээр сулласан Дрон хашааны дунд зогсоод тариачдыг тэг ингэ гэж захирна.

	Инээмсэглэсэн бондгор царайтай өндөр тариачин эр үйлчлэгч хүний гараас бяцхан хайрцаг тосож аваад:

	— Чи битгий ингэж эвгүй тавиач. Наадах чинь бас л мөнгө шүү дээ. Чи ингээд л орхичих юм уу, даруулга дор хийж орхих нь уу, тэгэх юм бол олсонд үрэгдээд идэгдчихнэ шүү дээ. Би бол ийм юм үздэггүй. Юм бүхэн шулуун шударга хууль номоор байхад би дуртай. Уухайс даа, ингэж сийрсэн дор тавиад, өвсөөр хучих хэрэгтэй, ингэх нь чухал.

	Андрей ноёны номын сангаас ном зөөж байсан өөр нэг тариачин:

	— Хэ, энэ номыг дээ. Чи битгий зууралдаад байгаач! Их зузаан хүнд номууд байна, нөхөд минь! гэв.

	— Зугаа цэнгэлгүй, тувт бичээд байсан байхгүй юу даа хэмээн булцгар нүүртэй өндөр тариачин дээд талд нь байсан толь бичгийг заан учиртай нүд ирмэлээ.

	Ростов ноёхойтой танилархан залхаахгүйн тулд түүн рүү очилгүй, түүнийг явахыг хүлээн тосгондоо байж азналаа. Ростов ноёхой Марьягийн сүйх байшингийн тэндээс хөдөлмөгц мориндоо мордон Богучаровогоос арван хоёр бээрийн зайтай орших манай их цэргийн эзэгнэсэн зам хүртэл морьтой дагалдан хүргэж өглөө. Янков хүрээд буурчийн газар анх удаа гарыг нь үнсээд хүндэтгэнгүй мэхийн салах ёслол үйлдэв.

	Ноёхой Марья өөрийгөө аварлаа (Ростовын хийсэн юмыг хүүхэн ингэж нэрлэжээ) гэж талархал илэрхийлсний хариуд Ростов нүүр нь улайн:

	— Ta ингэж хэлэхдээ зовооч дээ, үүнийг чинь тааралдсан хүн бүхэн л хийх шүү дээ. Бид тариачидтай үзэлцэх болоогүй сэн бол дайсныг ийм лав оруулчихгүй байх байсан сан хэмээн ичиж зовнин, яриагаа өөрчлөхийг хичээнэ.

	— Би харин тантай танилцах завшаан тохиолдсондоо л баяртай байна. Баяртай, ноёхой, танд аз жаргал, амар тайвныг хүсэн, үүнээс их баяртай нөхцөлд уулзахыг ерөөе. Ta миний нүүр халаахыг хүсэхгүй бол талархал битгий илэрхийлээрэй гэв.

	Гэвч ноёхой дахиад үгээр талархал илэрхийлээгүй боловч тормолзон баясах нүднийхээ харц, эелдэг дөлгөөн нүүр царайныхаа бүхий л байдлаар талархал илэрхийлэв. Өөрт нь талархах юм юу ч байхгүй гэсэн Ростовын үгэнд хүүхэн итгэж үл чадна. Харин ч Ростов байгаагүй сэн бол өөрөө самуун дэгдээгчдийн ч, францынхны ч хөлд үрэгдэн мөхөх байсан, өөрийг нь аврахын тулд энэ хүн барин тавин, аймшигтай осолтой халз тулгарсан гэдэг нь хүүхэнд эргэлзээгүй байв. Бас энэ хүн өөрийнх нь ороод байгаа байр байдал, уй гашууг ойлгож чадсан эрхэм дээд, ариун сэтгэлтэй хүн гэдэг нь бүр ч маргаангүй ажээ. Хүүхэн өөрийг нь уйлан, сүйрэх гэж байгаагаа ярихад нь нулимс хурж ирсэн түүний шулуун шударга эелдэг дөлгөөн харцтай нүд санаанаас нь эс гарна.

	Ноёхой Марья Ростовтой гар барин салж, ганцаар хоцорсон үедээ нүдэндээ нулимс хурж ирэхийг гэнэт мэдрэн, Ростовт хайр сэтгэлтэй болж уу? гэсэн хачин асуулт нэг биш удаагаа орж ирэв.

	Москва орох цаашдын замд ноёхойн байдалд баярлаад байх юм байхгүй байсан ч гэсэн сүйхнийхээ цонхоор цухуйн баяртай атлаа гунигтай инээмсэглэн явахыг сүйхэнд цуг сууж явсан Дуняша нэг бус удаа анзаарчээ.

	«Хэрэв зээ би тэр хүнд дурласан байвал яах вэ?» хэмээн ноёхой Марья бодно.

	Өөрт нь хэзээ ч дурлахгүй байж мэдэх хүнд анх дурласнаа хүлээх ичгэвтэр байсан ч анх удаа мөртөө сүүлчийн удаа дурласан тэр хүндээ дурлаж байна гэдгээ насан эцэс болтлоо хэнд ч хэлэхгүй байвал над ямар буруу байх билээ, тэгвэл үүнийг хэн ч, хэзээ ч мэдэхгүй юм чинь гэсэн бодлоор сэтгэлээ тайтгаруулав.

	Хүүхэн заримдаа Ростовын харж байсан харц, хэлж байсан үг, сэтгэлийн зовлонг хуваалцаж байсан байр байдлыг дурсан санахлаар аз жаргал ирэхгүй байхын учиргүй мэт санагдана. Тийм үедээ хүүхэн сүйхний цонх өөд гөлрөн ширтсээр инээмсэглэж байхыг нь Дуняша анзаарна.

	«Яг тэр хурамд Богучаровод тэр ирэх учиртай л байж дээ. Түүний дүү бүсгүй нь Андрейд хайр сэтгэлгүй байх учиртай байж дээ» гэж ноёхой Марья бодон, энэ бүхэн нь учир зөн бүхий бурхны хүсэл зориг мөн гэж үзнэ.

	Ростовт ноёхой Марьягийн төрүүлсэн сэтгэгдэл туйлын өег сайхан байжээ. Хүүхний тухай дурсан санахлаар баяр баясгалантай болон, Богучаровод болсон явдлыг нөхөд нь дуулаад, мань хүн өвс олохоор яваад Оросын хамгийн баян хүүхний нэгийг дэгээдэж орхижээ гэж тоглоом тохуу хийхэд Ростов уурлана. Өөрийнх нь сэтгэлд таалагдсан, номхон дөлгөөн зантай, асар их хөрөнгө зоорь бүхий ноёхой Марьятай гэрлэх юм сан гэдэг бодол бодохгүй гэж бодох нь ээ ч ухаан санаанд нь нэг бус удаа орж ирээд байсан учраас л чухамдаа тийнхүү уурлана. Николай өөртөө ноёхой Марьягаас өөр тийм арван хуруу тэгш сайхан эхнэрийг хүсэж үл чадна.

	Марьятай суух юм бол өөрийнх нь ээж-гүн ахайд аз жаргал авчирч, эцгийнх нь ажил үйлсийг өөд татан дэвжээх байв. Тэр байтугай ноёхой Марья өөрт нь ч аз жаргал авчирна гэдгийг Николай өөрөө мэднэ.

	«Гэтэл Соня? Түүнд өгсөн амаа яах вэ?» Ноёхой Болконскаягийн тухай нөхөд нь доог тохуу хийхэд Ростов уурладаг байв.

	 

	 

	XV

	 

	Кутузов армийн командлалыг хүлээж аваад Андрей ноёныг дурсан санаж, жанжин штабт хүрэлцэн ирэгтүн гэсэн тушаал явууллаа.

	Кутузовыг их цэрэгт үзлэг хийж байх яг тэр өдөр, яг тэр үеэр Андрей Царево-Займишт хүрэлцэн ирэв. Андрей ноён тосгонд, ерөнхий жанжны сүйх зогсож байсан тэр санваартны байшинд буудаллан, одоо бүгдээрээ тэгж нэрлэх болсончлон гэгээн дээдсийг хүлээн хашааны дааман хаалганы дэргэдэх вандан сандал дээр суув. Тосгоноос хөдөө тийш одох талд шинэ ерөнхий командлагчид «Ура!» хашхирсан түг түмэн хүний нижигнэсэн дуу, хорооны хөгжмийн аялгуу сонстоно. Хаалганы тэрүүхэнтэй, Андрей ноёноос арваад алхмын зайтай, вангийн эзгүй, тэнгэр сайхан хоёрыг ашиглан хоёр хөтөч, зарлага, бойдаа нар зогсоно. Хардуу сахал, хууз ургасан, торгон цэргийн тагдгар дэд хурандаа хашааны хаалга руу ирснээ Андрейг хараад: Гэгээн дээдэс энд байгаа юу, удахгүй ирэх үү? гэж асуулаа.

	Андрей ноён өөрийгөө гэгээн дээдсийн штабын хүн биш, бас ирээд байгаа хүн гэж хэллээ. Торгон цэргийн дэд хурандаа хээнцэр хувцасласан хөтчөөс нөгөө асуултаа асуувал цаадах нь офицеруудтай, ерөнхий командлагчийн хөтчийн үл тоомсорлох дээгүүр зангаар;

	— Юу, гэгээн дээдэс ий? Одоохон л ирэх учиртай даа. Танд юу хэрэгтэй вэ? гэж асуулаа.

	Торгон цэргийн дэд хурандаа нөгөө хөтчийн дууны өнгөнд сахлаа шөрвөсхийн инээмсэглэснээ мориноосоо үсрэн бууж, тахарт морио бариулаад Болконскийн дэргэд ирж үл мэдэг мэхэсхийн мэндэлбэл Болконский вандан сандал дээрээ зай тавьж өгөв. Торгон цэргийн дэд хурандаа дэргэд нь суув.

	— Бас л ерөнхий командлагчийг хүлээж байна уу? гэж торгон цэргийн дэд хурандаа ам нээн, — Хүн бүхэн орж уулзаж болдог гэх юм, яамай даа. Тиймгүй бол ядарсан муусайн хиамчдад бөөн зовлон! Ермалов ямар сайндаа л германчуудад царай алдаж байх вэ. Одоо оросынхон азаа туршиж болно гэлцэх юм. Эс тэгвэл юу эс хийж байсныг тэр гэх вэ? Бүгд л ухраад байсан, ухраад байсан. Ta аялж байсан уу? гэж асуулаа.

	Ухрахад оролцоод зогсохгүй, ухрах үеэр эдлэн газар, төрсөн гэр орныхоо тухай ярилтгүй гэхэд үнэтэй чухаг бүх юмаа хаяхын гамшгийг амсаж үзсэн... эцэг минь сэтгэлийн гунигаас насан өөд болсон. Би Смоленскийн хүн гэж Андрей хариулав.

	— Юу гэнэ ээ? Ta ч ноён Болконский юу? Танилцахад таатай байна. Дэд хурандаа Денисов, Васька гэвэл илүү сайн мэднэ гэж хэлээд Денисов Андрейн гарыг атган, Болконскийн царайг онцгой эелдэг анхааралтай ширтэж, — Тийм ээ, би дуулсан гэж өрөвдөнгүй дуугараад яльгүй дуугай болсноо:

	— Нүүдэлчдийн дайн гэгч болж байна даа. Энэ бүхэн сайн хэрэг. Өөртөө лай хураагчдад бол тусгүй л дээ. Харин та яадаг хүн бэ? гээд толгой сэгсрэв. Ноён тантай танилцахад маш баяртай байна хэмээн дахин гунигтайяа инээмсэглэн нэмж хэлээд гарыг нь атгав.

	Ноён Андрей Наташагийн ярьснаас Денисовыг түүний анхны хүргэн нь гэдгийг мэдэж байв. Энэ дурсамж сүүлийн үед бодохоо аль дивангарын больсон, гэхдээ л зүрхнийх нь угт хураатай байсан тэрхүү эмзэг сэрлийг дахин сэргээсэн нь нэгэн бодлын аятайхан ч, нөгөө бодлын эмзэгтэй байх ажээ. Сүүлийн үед өөр бусад дурсамж: Смоленскийг орхисон, Халзан ууланд ирсэн, эцгийнхээ өөд болсон тухай мэдээг саяхан авсан зэрэг ноцтой олон сэтгэгдэл, үй олон сэрэл сэтгэлгээ амссан болохоор санаанд нь орж ирэхээ аль хэдийн больсон тэдгээр дурсамж одоо бодогдохдоо урьдынх шиг хүчтэй нөлөөлөхөө больсон байлаа. Болконскийн нэрийг санах болгосон тэр хэдэн дурсамж Денисовын хувьд ч аль хэдийний Наташаг оройн хоол идээд, дуу дуулсан дараа хэрхэн яагаад хэлснээ өөрөө ч эс мэдэх тэрхүү ханилан сууя гэсэн үгийг арван таван настай бүсгүйд хэлсэн тэр үе нь уран зохиолд гардаг шиг аль өнгөрсөн үеийн явдал байлаа. Денисов тэр үеийн дурсамж, Наташад дурлаж байснаа санаад инээмсэглэснээ эдүгээ хамаг ухаан санааг нь дан ганцаар, учиргүй эзэгнэж байсан тэр бодолдоо шилжин орлоо. Энэ бол өөрийнх нь бодож зохиосон аян дайны төлөвлөгөө ухрах үеэр толгойн харуулд хааж байсан алба нь билээ. Денисов тэр төлөвлөгөөгөө Барклай де Толлид толилуулаад одоо Кутузовт толилуулах санаатай яваа ажээ. Тэр төлөвлөгөө нь францынхны байлдааны шугам дэндүү сунасан болохоор зам таглан фронтоос байлдахын оронд тэдний зам дээр тосон байлдах хэрэгтэй гэдэгт тулгуурлажээ. Тэгээд төлөвлөгөөгөө Андрей ноёнд тайлбарлаж эхлэв.

	— Тэд энэ бүх шугам дээрээ тогтож чадахгүй. Тэгж байхын бололцоогүй. Түүнийг сэт татаж болно гэдгийг би батлан даая. Над таван зуун хүн өгөөд орхи, тэгвэл би сэт татна, нээрэн шүү! Нэг систем нь партизаных!

	Денисов босож, гараараа дохио үйлдсээр өөрийнхөө төлөвлөгөөг Болконскийд тайлбарлаж эхлэв. Тийнхүү тайлбарлаад тэхий дунд нь орж байх үед үзлэг болж буй газрын тэндээс хөгжим, дуутай холилдсон их цэргийн ая нийцгүй, ихээхэн дэвэрсэн хашхираан шуугиан сонстов. Тосгонд морьдын төвөргөөн, хүмүүсийн хашхирах сонстоно.

	— Өөрөө ирж явна хэмээн дааман хаалганы дэргэд зогсож байсан хасаг хашхирав.

	— Ирж явна!

	Денисов, Болконский хоёр бөөн цэрэг хүндэт харуул зогсож байсан дааман хаалга руу очвол Кутузов намхан хээр морьтой гудамжаар ирж явааг харлаа. Бараа бологч үй олон генерал араас нь ирж явна. Барклай дэргэд нь шахам явна. Бөөн офицер араас нь явган гүйлдэн, «Ура» хашхиралдана.

	Туслах нар нь түрүүлэн хашаанд давхилдан орж ирэв. Хүнд лагс биед нь нийцэн зугуухан усан тэлмэн жороолох мориныхоо жолоог яаралгүй залсаар хүнд морин цэргийн цагаан малгайдаа (улаан хүрээ бүхий, саравчгүй) гараа хүргэн ёсолж, толгойгоо зогсоо зайгүй дохисоор явах ажээ. Хүндэтгэн жагссан, ихэнхдээ морин цэргээс бүрдсэн бие өндөр цэрэг эрсийн хүндэт харуул дээр ирснээ хурам хэртэй дугуй зогсож дарга хүний цоо ширтсэн харцаар анхааралтай ажин хараад эргэн тойрон зогссон бөөн генерал, офицер тийш эргэн харснаа нүүр нь гэнэт тэнийн, гайхсан дохио үйлдэн мөрөө ондосхийлгэн:

	— Ийм сайхан эрстэй байж тувт л ухраад байдаг, ухраад байдаг гэснээ: За баяртай генералууд гэж нэмж хэлээд морио давиран Андрей ноён, Денисов хоёрын дэргэдүүр гаран хашааны хаалгаар оров.

	— Ура, Ура! Ура! гэж араас нь хашхиралдана.

	Андрейн барааг нь хараагүй цагаас хойш Кутузов улам таргалж, өөхлөн хавагнаж шалхайжээ. Гэхдээ танил болсон цагаан нүд, шарх, нүүр царайных нь ядарч сульдсан, дүрс байдал нь нөгөө л янзаараа ажээ. Мундартай хөвөнтэй цамц өмсөж (нарийхан сур бүхий гөрмөл ташуур мөрөн дээгүүр нь тохоостой байлаа), аргамаг хөлгийнхөө жороолох аясаар найгалзан ганхана.

	Хашаа руу орж очих үеэр түүний: — Фю... фю.. фю... хэмээн дуулдахтай үгүйтэй янцаглах нь сонстоно. Үзлэгийн дараа амрах гэж бодсон хүний сэтгэл ханан тайвширч баяссан байдал нүүрт нь илэрнэ. Мориныхоо амыг татан зогсмогц зүүн хөлөө дөрөөнөөс мулталж, их хүч гаргасандаа үрчийн байж бүх биеэрээ гулсан зүүн хөлөө арайхийн байж эмээл дээр гаргаж өвдөглөснөө янцаглан уухилж, өөрийг нь түшиж буулгасан хасаг, туслах нарын гар дээр унах шахам бууж ирэв.

	Хувцас хунараа засаж янзлан, онийсон нүдээрээ эргэн тойрон харснаа Андрей ноён өөд хяламхийсэн авч үл танив бололтой шумбах мэт алхаагаараа довжоо тийш алхлав.

	— Фю... Фю... Фю хэмээн янцаглан исгэчсэн дуу гарган алхалсаар Андрей өөд дахин хяламхийв. Андрейн царайг хараад буусан дүр нь хэдэн агшны л дараа сая (настай хүмүүст олонтоо байдагчлан) түүний хэн болох тухай дурсамжтай нь авцалдав.

	— Өө, сайн байна уу, ноён. Сайн байна уу, хонгор минь, цуг явъя... гэж сульданги хэлээд, хүнд гишгэх улан дор нь чахрах довжоо өгсөн ийш тийш харсаар уухилан алхална.

	— За, эцэг чинь яаж байна?

	— Өөд болсон тухай мэдээ өчигдөр хүлээж авлаа хэмээн ноён Андрей товчхон хэлэв.

	Кутузов хирдхийн дүрлийсэн нүдээр Андрей ноён өөд харснаа малгайгаа аван загалмайлан залбирч: «Диваажинд очих болтугай! Бид бүхэн бурхны тааллаар болтугай!» гэж уншив. Тэгснээ цээж дүүрэн гүнээр шүүрс алдаад дуугай болов. «Би аавд чинь хайртай, их хүндэтгэдэг байсан юм даа. Чамайг би үнэнхүү сэтгэлээсээ өрөвдөж байна» гэж хэлээд Андрей ноёныг тэврэн авч, тарган цээжиндээ нааж удтал тавилгүй зогсов. Тэгээд тавьсан дараа нь харвал Кутузовын памбайсан уруул чичгэнэн, нүдэнд нь нулимс хурсан байлаа. Тэгээд Кутузов гүнээр шүүрс алдсанаа босохын тулд хоёр гараараа хашлаганаас татав.

	— Миний өрөөнд оръё, явъя, хоёул ярилцъя гэж дуугарав. Дайснаас мятардаггүйнхээ адилаар дарга нараас бас эмээн хулчийдаггүй Денисов энэ үеэр Кутузовын туслах нар уурсангуй шивнэн хориглон зогсоосныг үл тоон давируулаараа довжооны шат тас тас цохилсоор довжоон дээр зоригтой гарч очив. Кутузов хашлаганаас барьсан чигээр Денисов өөд дургүйцэнгүй харвал Денисов өөрийнхөө нэр усыг хэлээд, эх орны тусын тулд гэгээн дээдэст мэдээлэх чухаг зүйл байна гэж хэлэв. Кутузов Денисов өөд сульданги харж эхэлснээ гараа хашлаганаас арга барагдангуй татаж аван гэдэс дээрээ зөрүүлэн тавиад «Эх орны тусын тулд гэнэ ээ? За юу гэгч билээ!» гэв. Денисов бүсгүй адил царай нь улайснаа (энэ сахал самбай болсон хөлчүү, хөгшин царай улайсныг харахад хачин этгээд байлаа) дайсны байлдааны шугамыг Смоленск, Вязьма хоёрын хоорондуур тасар татах төлөвлөгөөгөө зоригтой тайлбарлаж гарав. Денисов энэ нутгийн хүн болохоор газар нутгаа арван хуруу шигээ мэднэ. Төлөвлөгөө нь ялангуяа үгнийхээ итгүүлэх чадлын хувьд онцгой байсан учир яриагүй догь төлөвлөгөө шиг санагдав. Кутузов саахалт байшингийн хашааны тэнд ямар нэг эвгүй юм болохыг хүлээх адил тийшээ үе үе хялмалзан улан дороо шагайна. Түүний хараад байсан байшингаас Денисовын ярианы үеэр нээрэн л цүнх сугандаа хавчуулсан генерал гарч ирэв.

	Тэгээд Денисовын ярианы дундуур Кутузов:

	— За яав? Бэлхэн болов уу? гэж асуув.

	— Бэлхэн боллоо, гэгээн дээдэс ээ, гэж генерал хариулбал Кутузов: «Энэ бүхнийг ганц хүн амжуулж яаж барна вэ» гэх царайтай толгой сэгсрээд, Денисовын яриаг үргэлжлэн сонсоно.

	— Би Наполеоны зам харилцааг сэт татаж чадна гэдэг оросын офицерын үнэнч ариун тангараг өгч байна гэж Денисов хэллээ.

	— Ахлах бэлтгэгч Кирилл Андреевич Денисов чи яаж барах юм бэ? гэж Кутузов үгийг нь таслав.

	— Төрсөн ажаа минь, гэгээн дээдэс ээ.

	— Хөө! анд нөхөд байсан байна шүү гэж Кутузов баясгалантай дуугараад, — За яамай, яамай, хонгор минь, тэнд штабын дэргэд үлдэж азна, маргааш ярилцъя гээд Денисов тийш толгой дохин цааш эргэж, Коновницыны авчирсан бичиг өөд гар сунгав.

	— Гэгээн дээдэс та өрөөндөө морилон орсон нь дээргүй юу гэж жижүүрийн генерал дургүйцэнгүй дуугаар хэлээд, — Төлөвлөгөөнүүд үзэж, хэд хэдэн бичигт гарын үсэг зурах хэрэгтэй байна гэв. Хаалгаар гарч ирсэн туслах өрөөнд бүх юм бэлхэн болсон гэж илтгэвэл Кутузов бүх ажлаас бүр суларсан хойноо орохыг хүссэн бололтой үрчийгээд:

	— Хонгор минь, ширээгээ энд гаргаж ир гэж хэлэгтүн. Би энд үзье гэснээ: — Чи битгий яваарай хэмээн Андрей ноёнд хандаж хэлэв. Андрей жижүүрийн генералын үгийг сонсон довжоон дээр хоцорлоо.

	Илтгэлийн үеэр орох хаалганы цаана эмэгтэй хүн шивнэх, торгон даашинзны шаржигнах чимээг Андрей ноён сонсон тэр зүг хэдэнтээ зэрвэс харвал хаалганы завсраар ягаан даашинз өмсөж, хөхөлбөр торгомсог алчуураар толгой зангидсан, ягаан хацарласан тарган цулцгар сайхан хүүхэн тавагтай юм барин холхихыг ажвал ерөнхий командлагчийн орохыг хүлээж байгаа бололтой. Энэ бол гэрийн эзэгтэй, увсанц байгаа юм, гэгээн дээдсийг зочлох бодолтой байгаа нь энэ. Нөхөр нь сүмд гэгээн дээдсийг загалмайтай угтсан юм, авгай нь одоо гэртээ... гэж Андрей ноёнд Кутузовын туслах шивгэнэн тайлбарлав... «Их гоё хүүхэн шүү» гэж туслах инээмсэглэн нэмж хэлэв. Кутузов энэ үгний чимээгээр эргэн харав. Кутузов жижүүрийн генералын үгийг (илтгэлийн гол нь Царево-Займишийн дэргэдэх байрлал газрыг шүүмжлэхэд чиглэгджээ.) Денисовын үгийг сонссонтойгоо адил, долоон жилийн урьд Аустерлицын цэргийн зөвлөлийн өргөн санал шүүмжлэлийг сонссонтойгоо адилхан сонсов. Кутузовын нэг чих нь тэнгисийн сүлжмэл татлагын сэмэлхийгээр таглаатай юм сонсож чадахгүй байсан ч гэсэн чихтэй байсан учраас л сонссон бололтой. Гэхдээ жижүүрийн генералын хэлэх ярих юмнаас ганц нь ч болов өөрт нь гайхал юм уу сонирхол төрүүлж чадахгүйгээр барахгүй, тэрхүү хэлэх бүх юмыг урьдаас бүгдийг нь мэдэн, мөргөлийн уншлагыг хүлцэж сонсох учиртайн адил сонсох учиртай учраас л тэр бүгдийг сонссон нь илт байв. Денисовын ярьсан бүгд ажил хэргийн чанартай ухаалаг ажээ. Жижүүрийн генералын ярьсан нь түүнээс ч ажил хэрэгч ухаалаг авч Кутузов мэдлэг, ухааны алийг нь ч ойшоодоггүй, харин ажил хэргийг шийдэх ёстой өөр юмыг, мэдлэг ухаанаас үл шалтгаалах өөр зүйлийг мэдсэн бололтой. Ерөнхий командлагчийн царайны байр байдал хэрхэн өөрчлөгдөхийг Андрей ноён анхааралтай ажна. Тэгээд түүний ажиж чадсан цорын ганц байдал гэвэл уйтгарласан царайтай байж, хаалганы цаана бүсгүй хүний шивгэнэх үг юу гэсэн үг болохыг сониучирхах, бас ёс барин сахих гэсэн хүслэн байлаа. Кутузов ухаан, мэдлэгийг, тэр байтугай Денисовын харуулах гэсэн эх оронч сэтгэлийг үл ойшоож буй нь илт байв. Гэхдээ ухаанаараа, мэдлэгээрээ зүрх сэтгэлээрээ тоомжирлохгүй байсан нь бус (учир нь тэднээ харуулахыг үл хичээнэ) харин тэдгээрийг өөр талаар л тоомжирлохгүй байсан буй заа. Кутузов тэднийг оргилсон сэтгэл, амьдралын туршлагаасаа болоод тоомжирлосонгүй. Энэ илтгэлийн талаар Кутузовын өгсөн захирамж нь оросын цэргийг дээрэм тонуулын тухайд холбогджээ. Жижүүрийн генерал илтгэлийнхээ эцэст ногоон овьёос хадаж авсанд гомдол мэдүүлсэн газрын эздийн өргөдөл дагуу цэргийн зарим даргад гэсгээл үзүүлэх тухай бичигт гарын үсэг зуруулахаар гэгээн дээдэст толилууллаа.

	Уг хэргийг сонсоод Кутузов уруулаа тамшаалан толгой сэгсрэв.

	— Зууханд галд хий! Энэ бүх хэргээ галд хий гэж чамд үүрд нэгмөсөн хэлье, хонгор минь. Эрүүл мэндийнхээ тулд түлээг нь шатааж, тариаг нь хадвал хадаж л байг. Би тэг гэж тушаахгүй, тийм юм хийлгэх ч үгүй. Гэхдээ бас шийтгэж чадахгүй. Ийм юм гарахгүй байна гэвэл барахгүй. Түлээ цавчвал зомгол үсэрдэг номтой гэснээ бичгийг бас дахин нэг хараад, — Германы нямбай зан! гээд толгой сэгсэрлээ.

	— За одоо гүйцлээ хэмээн Кутузов сүүлчийн бичигт гарын үсэг зурснаа хэлээд, янцаглан босож цулцгар цагаан хүзүүнийхээ үрчлээг тэнийлгэн илбэж, үүд өөд баясангуй царайлан зүглэв.

	Нүүрт нь цус туяарсан увсанц таваг шүүрэн авч тэгтлээ удаан зэхсэн хэр нь хоолоо цагт нь өгч амжсангүй. Тэгээд тавагтай хоолоо Кутузовт авчран барихдаа гүнээ мэхийн хүндэлнэ.

	Кутузовын нүд онийсноо инээмсэглэн, хүүхний эрүүнээс барьж:

	— Ямар сайхан хүүхэн бэ дээ. Баярлалаа, хонгор минь! гэв.

	Тэгээд шалбуур өмднийхөө хармаанаас хэдэн алтан зоос гаргаж таваг дээр тавилаа.

	— За ямар шүү аж төрж байна даа? хэмээн өөрт нь зориулж гаргасан өрөө рүү зүглэх зуураа асуувал увсанц улаа бутарсан хацар дээрх хонхорхой нь улам тодсон инээмсэглээд хойноос нь даган зочдын өрөө рүү орлоо. Туслах нь довжоон дээр зогсож байсан Андрей ноён руу очин өглөөний хоол идэхийг урилаа. Хагас цагийн дараа Андрейг Кутузов дуудуулав. Кутузов хүнхэр сандал дээр нөгөө л хөвөнтэй цамцныхаа товчийг тайлан задгайлаад налан хэвтэж байлаа. Нэгэн франц ном барьж байснаа Андрейг ормогц завсар нь модон хутга хавчуулан хаавал хатагтай де Жанлисын «Хунгийн баатар эрс» хэмээх зохиол байхыг хавтаснаас нь харлаа.

	— За наанаа суу суу, ярилцъя. Маш гунигтай байна, гунигтай байна. Гэхдээ анд минь, би чамд эцэг чинь, өөр нэг эцэг чинь гэдгийг санаж яваарай... гэж Кутузов хэллээ. Андрей эцгийнхээ насан өөд болсон тухайд юу мэдэж байсан бүхнээ, Халзан уулаар дайрч гарахдаа үзэж харсан бүхнээ Кутузовт ярив.

	— Юу гээч... Юу гээч болоо вэ? хэмээн Кутузов Андрейн ярьснаас Орос орон ямар байдалд ороод байгааг барин тавин төсөөлсөн бололтой, сэтгэл догдолсон хоолойгоор гэнэт дуу алдан, — Жаахан хугацаа аль, жаахан хугацаа аль гэж хорсонгуй царайлан нэмж хэлснээ, сэтгэл донсолгосон энэ яриаг үргэлжлүүлэхийг үл хүссэн бололтой, — Би чамайг дэргэдээ үлдээх гэж дуудуулсан юм гэж хэллээ.

	— Гэгээн дээдэс танд баярлалаа гэж Андрей хариулаад, — Гэхдээ би штабт тэнцэхгүй болов уу гэж инээмсэглэн хэлбэл түүнийг нь Кутузов анзааран, өөдөөс нь харлаа.

	— Гол нь би хороондоо дасаж, офицерууддаа хайртай болсон юм. Тэд маань ч над хайртай байдаг юм шиг санагддаг. Хороогоо орхино гэхэд бэрх байна. Таны дэргэд байх аз завшаанаас юундаа татгалзах билээ, гэхдээ... та итгээрэй. 

	Кутузовын цулцгар нүүрт эелдэг дөлгөөн, ухаалаг атлаа дооглонгуй байц илрэв.

	— Чи уг нь надад хэрэгтэй байх байсан юм сан, гэхдээ чиний зөв, эгээн зөв. Бидэнд хүмүүсийг ийшээ авчрах нь чухал биш, хороонд алба хааж байгаа зөвлөгчид бүгд чам шиг байсан сан бол хороод маань тийм байхгүй байх байсан сан. Би чамайг Аустерлицийн үеэс санаж байна... Би чамайг тугтай байсныг чинь санаж байна гэж Кутузовын хэлбэл Андрей түүнээ дурсан санаад нүүр нь туяаран улаа бутарч ирэв. Кутузов гараас нь барьж, өөр лүүгээ татан хацартаа наавал өвгөний нүдэнд дахин нулимс хурж ирэхийг Андрей харав. Кутузов уяхан сэтгэлтэй, ялангуяа өөрийг нь энхрийлэн, эцгийнх нь нас барсанд өрөвдөж буйгаа харуулах гэсэн хүслийн улмаас хайрлаж байна гэдгийг нь Андрей мэдэж байсан ч гэсэн Аустерлицийн тухай энэ дурсамж сэтгэлд таатай, бахдалтай байлаа.

	— Бурхантай цуг хүссэн замаараа яв. Чиний зам бол нэр төрийн зам гэдгийг би мэдэж байна гэснээ Кутузов дуугүй болов.

	— Би чамайг Бухарестт байхын өрөвдсөн юм. Би хүн явуулж дуудуулах хэрэгтэй байсан юм гэснээ яриагаа өөрчлөн Туркийн дайны тухай, найрамдал байгуулсан тухай ярьж, — Нээрэн л намайг ч дайны төлөө ч, найрамдлын төлөө ч байна гэж багагүй зэмлэсэн дээ... Гэтэл бүгд л цагийн юм цагтаа л болсон. Хүлээж чадвал бүгд л цаг цагтаа ирдэг бус уу. Тэнд эндхээс ч дутахгүй олон зөвлөгч байсан даа хэмээн санаанаас нь салж өгөхгүй байсан бололтой зөвлөгчдийн тухай яриа руу эргэж яриагаа үргэлжлүүлэн, — Энэ зөвлөгчид үү, хачин улс шүү! Хэрэв эдний үгэнд бүгдэд нь орсон бол Туркт найрамдал байгуулсан ч юмгүй, дайн дууссан ч юмгүй байж байх байсан сан. Бүгд л шавдуулаад байсан, гэтэл яарвал даарна гэдэг биз дээ. Каменский нас бараагүй бол хөөрхийг сүйд хийх байсан даа. Тэр хүн гучин мянган цэрэгтэй цайзыг дайрсан. Цайзыг авах хэцүү биш л дээ, харин аян дайнд ялна гэдэг бэрх. Аян дайнд ялахын тулд дайрах, давших биш харин цаг хугацаа, тэвчээр хэрэгтэй. Каменский болохоор Рушук руу цэрэг илгээсэн, би харин Каменскийг бодох нь ээ цайзаас ч их юм эзлэн авч, туркчүүдийг адууны мах идэх болгосон гээд толгой сэгсрэв. Одоо францынхан ч иднэ ээ, харж байгаарай! Миний хэлсэнд үнэмшээрэй хэмээн булуу нь халан хэнхдэгээ балбан ярьж гарав. Надаас адууны мах зооглоно оо гайгүй! гэж хэлснээ нүдэнд нь дахин нулимс дүүрч ирэв.

	— Гэхдээ тулалдах гээд байвал тулалдах ёстой болно биз дээ? гэж Андрей асуув.

	— Хэрэв бүгдээрээ үүнийг хүсэж байгаа бол тулалдах ёстой, өөр яах билээ... Юу гэвэл хонгор минь тэвчээр, цаг хугацаа гэдэг хоёр дайчнаас өөр хүчтэй юм байхгүй шүү. Энэ хоёр л бүгдийг хийнэ. Гэтэл зөвлөгчид маань үүнийг ухаарахгүй байна, муу юм гэвэл энэ л байна! Өрөөл бусад нь хүсэхгүй байхад зөвлөгчид үүнийг хүсэж байна. Тэгэхлээр яах хэрэг вэ? гэж асуугаад янз нь хариу хүлээх бололтой. 

	— Чи бол яагтун гэмээр байна? гэж дахин асууснаа: — Юу хийхийг би чамд хэлж өгье хэмээн Андрей хариу эс дуугарсан учир залган ярьж гарав.

	— Юу хийх учиртай, би юу хийж байгаагаа чамд хэлье. Эргэлзэж байвал гэснээ яльгүй дуугай болоод, — Түдгэлзэгтүн гэж сунжруулан хэлэв.

	— За баяртай, анд минь, чамд учирсан уй гашууг бүх зүрх сэтгэлээрээ хуваалцаж байгаа гэдгийг, бас би бол чамд гэгээн дээдэс ч, ван ч, ерөнхий командлагч ч биш, харин эцэг чинь гэдгийг санаж яваарай. Хэрэг гарвал шулуухан над дээр ирж байгаарай. Баяртай, хонгор минь, гэснээ дахин тэвэрч аваад үнсэв. Тэгээд Андрейг хаалгаар гарч амжаагүй байхад дотор нь уужран тавигдсан байртай санаа алдаад уншиж дуусаагүй байсан хатагтай Жанлисын «Хунгийн баатар эрс» гэдэг романаа барьж авав.

	Яагаад, юунаас болж тийнхүү сэтгэл тайвширснаа Андрей хэрхэвч тайлбарлаж эс чадах байжээ. Гэтэл Кутузовтой уулзсан энэ уулзалтаас хойш нийт ажил үйлсийн хувьд, уг хэргийг даатган хариуцуулсан хүний хувьд сэтгэл туйлын хачин тайвширчхаад хороондоо буцаж ирэв. Тэр өвгөнд амин хувийн бодол байхгүй, (үйл явдлыг бүлэглэн ангилж, дүгнэлт хийгч) оюун ухааны оронд үйл явдлын явцыг уужуу тайвуу бясалгагч чадвар, оргилсон хүслийн дадал заншил л гагцхүү үлдэж хоцорчээ гэдгийг мэдэх тусам бүх хэрэг үйлс болбол зохих ёсоороо болно гэдгийн хувьд улам бүр итгэн санаа эс зовох ажээ. «Тэр хүнд өөрийн гэх юм юу ч байхгүй. Санаанаасаа юу ч зохиохгүй, юу ч санаанаасаа хийхгүй. Гэхдээ хүн бүгдийн үгийг сонсож, бүгдийг тогтоон, бүгдийг ёс ёсоор нь болгон ашигтай тустай юманд саад хэрхэвч эс хийн, хортой юм хэрхэвч хийлгэхгүй. Өөрийнх нь хүсэл зоригоос хүчтэй, үлэмжийн чухаг юм бий энэ бол үйл явцын гарцаагүй болох учир зүй гэдгийг ойлгон, тэр явцыг харж, тэдгээрийн учир холбогдлыг ойлгож чадна. Тэгээд түүний учир холбогдлыг анхааран тэдгээр үйл явдалд оролцохоос, өөр тийшээ чиглэсэн хүсэл зоригоосоо няцаж чадах хүн. Хамгийн гол нь тэр хүнд яагаад ингэж бат нот итгэж байна вэ? гэвэл де Жанлисын романыг уншиж, францаар зүйр цэцэн үг хэлж байгаа ч гэсэн энэ бол орос хүн. «Ийм ч болгох гэж дээ!» гэж хэлэхдээ хоолой нь чичирч байсан, «тэднийг адууны мах идэх болгоно оо, гайгүй» гэж хэлэхдээ эхэр татан уйлагнаж байсандаа л гэж бодно. Бүх юмыг бүүр түүр мэдрэх энэхүү бодолд нь Кутузовыг ерөнхий командлагчаар сонгоход ордныхон хавийнхны эсрэгт ард олны санаа бодлыг дагалдаж байсан санал нэгтэй бодол, нийтийн сайшаал л тулгуурлаж байлаа.

	 

	 

	XVII

	 

	Хаан эзнийг Москвагаас явснаас хойш москвагийнхны амьдрал урьдын, ердийн журмаараа үргэлжлэн, энэ амьдрал хачин хэвийн байдлаараа улиран өнгөрөх тул эх оронч шохоорхол, сэтгэл дэврээн оргилон үймж байсан тэр өдрүүдийн тухай дурсан санахад бас орос орон үнэхээр аюулд учраад байна. Английн клубийн гишүүд бол чанартаа эх орны хөвүүд тул амь насаа эрсдэх аливаа үйлст бэлхэн байна гэдэгт итгэхэд бэрх байв. Хаан эзнийг Москвад байх үеэр бүх нийтийн эх оронч үзэл амьсгал оргилон дэвэрч байсныг дурсан санагдуулах ганц юм бол хүн хүч мөнгөөр өргөл барих шаардлага байсан нь түдэлгүй ёсоор хийгдэж, хууль ёсны, албан ёсны хэлбэртэй болж, хөдөлбөргүй зүйл мэт санагдах болжээ.

	Дайсныг Москвад ойртох тусам өөрсдийн байр байдлыг үзэх Москвагийнхны үзэл буурьтай суурьтай болсонгүйгээр барахгүй, их аюул нөмрөн ирж буйг харсан хүмүүст хэзээ ямагт тохиолддогчлон харин ч улам бүр хөнгөн хуудуу болж байлаа. Аюул ойртон ирэхийн цагт хүний зүрх сэтгэлд хоёр дуу хоолой хэзээ ямагт адилхан хүчтэй цуурайлж ирдэг үүнд нэг нь: хүн аюул ослын уг мөн чанарыг болон түүнээс ангижрах арга замыг бодож тунгаах тухай нэг нь ухаалгаар хэлж байхад нөгөө нь аюул ослын тухай бодох дэндүү хүнд, шаналгаатай, тэр цагт учрах бүх аюулыг урьдчилан мэдэх, хэрэг явдлын нийт явцаас аврагдах нь хүний эрх мэдлийн асуудал биш, тийм болохоор хүнд хэцүү аюулыг яг тулаад ирэх хүртэл нь түүнээс эргэн харж, сайхан юмны тухай бодож байсан нь дээр гэж бүр ч ухаалгаар хэлэх ажээ. Хүн ганцаар байхын цагт ихэнхдээ эхний дуу хоолойд нь автаж олуулаа болохоор харин хоёрдох дуу хоолойд нь автдаг ажээ. Одоо Москвагийн оршин суугчдын хувьд яг л ийм байлаа. Москвагийнхан энэ жилийнх шиг их наргин цэнгэсэн нь ойрын жилүүдэд л үгүй. Дээрээ ундааны газар, архи, худалдагчийн зураг, бас журамт цэрэгт орсон Москвагийн харчуулын нэг Карпушка Чигирина хэмжээнээс илүү сархад хөнтөрчхөөд, Бонапартыг Москва орох гэсэн бодолтой байна гэдгийг дуулаад учиргүй уурсан, францчуулыг бүгдийг нь аль муу муухай үгээр хараан зүхэж, ундааны газраас гарч, бүргэдийн зурагт сүлд дор хуран цугласан ард олонтой ам халан ярьж буй зураг бүхий Растопчины зурсан Зарлалыг Васил Львович Пушкины сүүлчийн шүлэгтэй адил эн тэнцүүхэн сонирхон уншиж, зөвлөлдөнө.

	Клубт булангийн өрөөнд энэ зарлалыг уншихаар хүмүүс цуглан, Карпушка францчуудаар доог хийн: Тэд чинь байцаа идэхээрээ гэдэс нь тас үсрэн, ногооны шөл уухаараа багтарч үхдэг, тэд чинь бүгдээрээ одой хүмүүс, тэдний гурвыг нь л манайхны авгай хүүхнүүд өвсний сэрээгээр хатган аваад чулуудчихна гэж ярих нь зарим хүний санаанд нийлэх ажээ. Зарим хүн энэ өнгийг үл сайшаан, энэ бол тэнэг балай үг гэж хэлнэ. Растопчин франц бүх хүнийг, тэр байтугай ерөөс гадаадын бүх хүнийг Москвагаас гарган явуулсан, учир нь францынхан, бусад гадаадынхан хоорондоо Наполеоны тагнуул, нууц төлөөлөгчтэй холбоо сүлбээтэй гэж ярилцана. Тэгэхдээ францынхан, бусад гадаадынхныг хөөн явуулахдаа Растопчины хэлсэн цэцэн цэлмэг үгийг бусдадаа уламжлахын тулд л тэр яриаг төлөв ярина. Растопчин гадаадынхныг Нижний хотын тэндээс ачааны онгоцонд суулган явуулахдаа: «Энэ онгоцонд морилон орж сууцгаана уу, харин наад онгоц чинь Хароны завь болчхуузай, болгоож яваарай» гэсэн гэдэг гэлцэнэ. Москвагаас бүх албан байгууллагыг гарган явуулсан гэнэ гэж ярилцан, үүний ачийг москвагийнхан Наполеонд санах учиртай гэж хэлсэн Шиншины тоглоомын үгийг хачирлана. Мамоновын хороо нь найман зуун мянган рубль зарж байж хооллох, хувцаслах болох юм байх, Безухов журамт цэрэгтээ үүнээс ч их мөнгө зарсан гэнэ, Безухов өөрөө цэргийн хувцас өмсөж, хорооныхоо толгойд морьтой явж, өөрийнд нь буусан хүнээс буудлын хөлс юу ч авахгүй нь Безуховын их сайн чанар гэлцэнэ.

	Жюли Друбецкая хүүхэн зөндөө олон бөлзөг болсон туяхан нарийн хуруунуудаараа шарханд тавьдаг хэсэгхэн даавуу хумин базах зуураа:

	— Ta хэнд ч энэрэл үзүүлсэн юм алга гэж хэлэв.

	Жюли Москвагаас маргааш мордохоор, үдлэгийн үдэшлэг хийж байлаа.

	— Безухов хөгтэй ч гэсэн туйлын эелдэг, энэрэнгүй хүн. Ингэж хэл амаа билүүдэхэд бахдах сонин юм юу байна? хэмээн франц үгс оруулан яривал, 

	— Торгууль! хэмээн журамт цэргийн хувцас бүхий залуу хэлэв. Тэр залууг Жюли: «Миний зоригт эр» гэж нэрлэн, түүнтэй цуг Нижний рүү морджээ.

	Жюлийн цугладаг бүлгийнхэн дунд, Москвагийн олон ийм бүлгийн доторх шигээр оросоор ярих учиртай байсан агаад мартаад францаар ярьсан хүн эндэж, мөнгө хуримтлуулах хорооны тусын тулд торгууль төлдөг боллоо.

	Зочдын өрөөнд байсан Оросын зохиолч, 

	— Франц маягаар ярьсан болохоор дахиад нэг торгууль өгнө дөө. «Бахдах сонин юм» гэсэн чинь манай хэлний найрлага биш шүү гэв.

	Жюли хүүхэн зохиолчийн энэ анхааруулгыг үл ойшоон, журамт цэргийн залууд хандан, 

	— Ta хэнд ч энэрэл үзүүлж байгаа юм алга гэж хэлээд, — Хөгтэй гэдгийг францаар хэлсэн миний буруу, мөнгийг нь төлье, хэл амаа билүүдэх гэдгийг францаар хэлснийхээ төлөө ч төлөхөд бэлхэн байна. Харин франц найрлагаар ярилаа гэдгийг хариуцахгүй шүү хэмээн зохиолч өөд эргэж дуугарав.

	— Надад Голицынтай адил тэгж багш хөлслөн авч, оросоор заалгаж байдаг зав ч алга, мөнгө ч алга. Харин энэ хүн гэснээ мартаад бас нэг үг францаар хэлснээ, — Биш ээ биш хэмээн журамт цэрэгт хандаж, — Битгий уухайн тас шүүрч авах гээд бай л даа. Нарны тухай ярихад цацрагийг нь хардаг юм хэмээн хэлснээ эзэгтэй маань Пьерийн өөдөөс усгал зөөлнөөр инээмсэглэв.

	— Бид таны тухай мөн дөнгөж сая ярьж байлаа хэмээн Жюли язгууртан хүүхнүүдийн зангаар хэнэг ч үгүй худал залан, — Таны хороог Мамоновынхоос дээр болно гэж бид таны тухай дөнгөж сая ярьж байлаа гэв.

	— Пээ, миний хорооны тухай надад бүү яриач дээ хэмээн эзэгтэйн гарыг үнсэн, дэргэд нь суух зуураа Пьер хариулав. — Энэ яриа намайг бүр залхааж гүйцлээ.

	— Ta ч түүнээ өөрөө командлах юм байгаа биз дээ? хэмээн Жюли журамт цэрэгтэй доогтой, жоготой харц солилцсоноо асуув.

	Пьерийг байхад журамт цэрэг түрүүчийнхээрээ тийм хөгтэй байж эс чадан, Жюлийн инээмсэглэл ямар утгатай болохыг эс ухааран гайхах байдал царайд нь илэрнэ. Пьер хайнга, эелдэг дөлгөөн хүн ч гэсэн өөрийнх нь дэргэд тоглоом тохуу хийх гэсэн аливаа оролдлого тэр даруйдаа замхарна.

	Пьер өөрийнхөө тарган цүндгэр бүдүүн биеийг ажиглан харснаа, 

	— Үгүй, над руу халдан дайрахад францынханд маш амархан. Түүнээс гадна би бас моринд мордож чадахгүй болов уу гэж эмээх юм... хэмээн инээмсэглэн байж хариуллаа.

	Жюлийн бүлгийнхний ярилцах зүйл болгон сонгож авсан сэдвийн тоонд Ростовынхон таарав.

	— Тэдний үйлс маш бүтэлгүй байгаа гэж улс амьтан ярилцах юм. Гүн өөрөө даанч мулгуу хүн дээ. Москва хавийнх нь байшинг Разумовскийнхан худалдаж авъя гэсэн, гэтэл одоо болтол сунжруулаад учиргүй үнэрхээд байгаа гэнэ билээ гэж Жюли өгүүлнэ.

	— Үгүй, удахгүй худалдах гэнэ билээ. Одоо уул нь ч Москва хавиас юм худалдаж авна гэдэг ч мулгуу хэрэг л дээ гэж нэг нь хэлэв.

	— Яагаад тэр бил ээ? Москвад аюул учирна гэж та бодож байна уу? хэмээн Жюлийг асуувал, 

	— Ta тэгвэл яагаад явах гэж байгаа юм? гэв.

	— Би юу? Мөн хачин аа. Би яагаад... яагаад явж байгаа юм бэ гэвэл, би Иоанна д'Арк ч биш, морьт бүсгүй биш учраас явж байгаа юм.

	— Нээрэн тийм дээ, тийм. Аль вэ над өөр нэг алчуур өгөөч.

	Ростовын тухай яриаг журамт цэрэг залган:

	— Хэрэв ажил үйлсээ өөд нь татаж чадвал бүр өрөө ч төлж чадна л даа гэвэл, 

	— Сайн хүн, гэхдээ маш муу байна даа. Юунд ингэтлээ удаан сууна вэ? Тосгон руу аль дивангарын явах гэсэн бус уу, Натали одоо зүгээр болсон байлгүй? хэмээн Жюли жоготой инээн Пьерээс асуув.

	— Тэд бага хүүгийнхээ ирэхийг хүлээж байгаа. Тэр хүү нь Оболенскийнд хасагт орж, Цагаан сүм өөд явсан. Тэнд хороо эмхлэн байгуулж байгаа юм. Тэд одоо хүүгээ миний хороонд шилжүүлж, ирэхийг нь өнөө маргаашгүй хүлээж байгаа. Гүн аль эртний явах гэсэн авч гүн ахай хүүгээ ирэхээс нааш Москвагаас явахыг хэрхэвч зөвшөөрөхгүй байгаа юм гэж Пьер хариуллаа.

	— Би тэдэнтэй уржийн цаад өдөр Архаровынд тааралдсан. Натали дахиад өнгө зүс орж, дуу шуутай болсон байна билээ. Хүүхэн нэг уянгат дуу дуулсан. Зарим хүнд юм яасан амархан өнгөрнө вэ?

	— Юу амархан өнгөрсөн хэрэг вэ? гэж Пьер дургүйцэнгүй асуувал Жюли инээмсэглэв.

	— Тан шиг уудам сэтгэлт эр, хатагтай Сюзагийн романд л ганцхан байдгийг гүн та мэдэж байна уу?

	— Ямар уужим сэтгэлт эр? Юунд тэр билээ? хэмээн Пьерийн царай улайн асуув.

	— За яршиг даа, хонгор гүн минь. Үүнийг бүх Москва мэдэж байгаа юм чинь. Үнэндээ би танд гайхах юм гэж Жюли сүүлчийн өгүүлбэрийг францаар хэлбэл, 

	— Торгууль! Торгууль гэж журамт цэрэг дуу алдав.

	— За яах вэ. Ямар уйтгартай буйгаа хэлж болохгүй нь.

	— Бүх Москва юу мэдэж байгаа хэрэг вэ? хэмээн Пьер босонгоо францаар ууртай дуугарав.

	— За яршиг даа, гүн. Ta мэдэж байгаа шүү дээ!

	— Юу ч мэдэх юм алга гэж Пьер хариулав.

	— Таныг Наталитай эвтэй сайн байсан, тийм учраас... гэдгийг би мэдэж байна. Үгүй, би Вератай хэзээ ямагт эвтэй сайн байсан. Вера бол эелдэг сайн хүүхэн.

	— Үгүй, хатагтай минь хэмээн Пьер дургүйцэнгүй дуугарч, — Би Ростовынхныг өмгөөлөгч уудам сэтгэлт эрийн үүргийг өөртөө хэзээ ч хүлээж байгаагүй. Би тэднийхнээр бараг бүтэн cap ороогүй. Гэхдээ би... хатуу хэлж буйн учрыг ухаарахгүй байна гэв.

	— Уучлал гуйсан хүн өөрийгөө яллаж буй хэрэг хэмээн Жюли инээмсэглэн, шарх боох даавуугаар дохин францаар хэлэв. Тэгээд сүүлчийн үгийг өөртөө үлдээхийн тулд ярианы сэдвээ өөрчилж, — Хөөрхий муу Мари Болконская өчигдөр Москвад ирснийг нь дөнгөж сая дууллаа. Эцэг нь нас барсныг та дуулсан уу? гэв.

	— Нээрэн гэж үү? Марья тэгээд хаа байгаа юм? Түүнтэй уулзах юм сан гэж Пьер хэлэв.

	— Би өчигдөр оройг түүнтэй цуг өнгөрүүлсэн. Хүүхэн өнөөдөр юм уу маргааш өглөө Москва хавийн байшин руугаа зээ хүүтэйгээ явна.

	— За тэгээд ямаршуу янзтай байна? гэж Пьер асуув.

	— Гайгүй, гуниглангуй л байна. Түүнийг хэн аварсан гэж санана? Бүхэл бүтэн роман гэсэн үг. Николай Ростов гэж байгаа шүү. Хүүхнийг бүсэлж аваад, алах гэсэн гэнэ. Хүмүүсийг нь шархтуулсан гэнэ. Гэтэл Ростов дайран орж, хүүхнийг аварчээ.

	— Бас нэг роман байна даа. Бүх хөгшин хүүхэн гэрлэхийн тулд нийтээрээ шулуухан зугтдаг болж байх шив дээ. Харин ноёхой Болконская бол өөр хэрэг л дээ гэж журамт цэрэг дуугарав.

	— Намайг чухамдаа юу гэж бодож байгааг та мэдэж байна уу. Хүүхэн нэгэн залууд яльгүй дурласан даг шүү гэж сүүлчийн өгүүлбэрийг францаар хэлэв

	— Торгууль! Торгууль! Торгууль!

	— Ийм үгийг чинь яаж оросоор хэлэх юм бэ?..

	 

	 

	XVIII

	 

	Пьерийг гэртээ буцаж ирэхэд, өнөөдөр авчирсан Растопчины хоёр зарлалыг авчирч үзүүлэв.

	Эхнийд нь Москвагаас гарч явахыг гүн Растопчины хориглосон юм шиг цуу үг бол худал, харин ч Москвагаас ноёд, худалдаачдын авгай нарын явж буйд гүн баяртай байгаа гэдгийг өгүүлжээ.

	«Элдэв цуу яриагаа багасгаж, айж тэвдэхээ болигтун. Хорт муу үхээрийг Москвад оруулахгүй гэдгийг би амь насаараа хариуцна» гэж уг зарлалд өгүүлжээ. Францынхан Москвад орж ирнэ гэдгийг энэ үг Пьерт анх удаа барин тавин харуулж өгөв. Хоёрдох зарлалд, манай жанжин штаб Вязьмад байгаа, гүн Витгенштейн францынхныг ялсан, гэхдээ оршин суугчдаас олон хүн зэвсэглэх гэж байгаа болохоор тэдэнд зориулан бэлдсэн зэр зэвсэг сэлэм, гар буу, буу зэвсгийн санд байгааг хямд үнээр худалдан авч болно гэж өгүүлжээ. Зарлалын үгний өнгө нь урьдын Чигирины яриа дахь шиг тийм доог тохуутай биш ажээ. Пьер энэ зарлалын тухайд бодол болов. Өөрийнх нь чин сэтгэлийн угаас хүсэн уриалж байсан түүний хамт өөрийн эрхгүй аймшиг төрүүлж байсан аянга цахилгаант аймшигт үүл яриагүй бүрхэн ирж байгаа бололтой байлаа.

	«Цэргийн албанд орж арми руу явдаг юм уу, аль хүлээдэг юм уу?» гэсэн энэ асуултыг өөртөө зуу дахь удаагаа тавив. Тэгээд ширээн дээр байсан багц хөзрийг авч мэргэлж эхлэв.

	Тэгээд хөзрөө холих зуур дээшээ харан, 

	— Хэрэв энэ мэрэг ёсоор болбол... Тэгвэл яах вэ?.. гэж өөрөө өөртөө хэлэн, тэгээд юу болохыг шийдэж амжаагүй байтал өрөөний хаалганы цаана орж болох эсэхийг асуусан эгч ноёхойн дуу сонстов.

	— Мэргэ ёсоор болбол би арми руу явах хэрэгтэй болно гэж амандаа үгээ гүйцээн хэлээд, — Ор, ор гэж ноёхойд хариу дуугарав.

	(Гонзгор урт бие, мэлэрсэн царай бүхий эгч ноёхой нь Пьерийн гэрт суусаар билээ. Дүү хоёр бүсгүй нь эрд гаран тусдаа гарчээ).

	— Уучлаарай, тан дээр орж ирсэнд, үеэл ах минь хэмээн сэтгэл хямарсан зэмлэнгүй дуугаар хэлэв. Эцсийн эцэст шийдэлгүй болохоо байгаад байна шүү дээ! Энэ чинь юу гэгч болж байна аа? Хүн болгон Москвагаас яваад өглөө, ард олон самуун дэгдээж байдаг. Гэтэл бид үлдэх хэрэг болж байна уу?

	— Харин л бүгд эсэн энх байх шиг над санагдах юм, үеэл дүү минь хэмээн ноёхойн хувьд ивээгчийн үүрэг гүйцэтгэдэгтээ хэзээ ямагт ичиж зовдог. Пьер үеэл дүүтэйгээ ярьж сурсан зангаараа доог тохуутай хэлэв.  

	— Нээрэн л эсэн энх байх шиг байна... Их догь хэрэг байна даа! Манай их цэрэг хэрхэн шалгарч буй тухай надад Варвара Ивановна сая ярив. Их хүндэтгэж болмоор бололтой. Зон олон самуун дэгдээж гүйцээд, үг дуулахаа больж байдаг. Зарц маань хүртэл ширүүн дориун үг хэлдэг боллоо. Тэгэхлээр удахгүй биднийг барьж зодох байлгүй. Гудамжаар ч явахын аргагүй боллоо. Хамгийн гол нь өнөө маргаашгүй францынхан орж ирэх нь. Тэгэхлээр бид хүлээж байх хэрэг болж байна уу? Үеэл ах минь, танаас нэг л юм гуйя. Намайг Петербург рүү аваачих тушаал өгөөч дээ. Би ямар ч байдаг байлаа гэсэн Бонапартын захиргаан дор сууж чадахгүй гэж хэлэв.

	— За болоо, болоо, үеэл дүү минь, ийм мэдээг чи одоо хаанаас олж аваад байна? Харин ч...

	— Би та нарын тэр Наполеонд чинь захирагдахгүй. Бусад нь яадаг юм... Ta тэгж захирагдахыг хүсээгүй бол...

	— Би захирагдана, би одоохон тушаагаад орхиё.

	Уурлахын аргагүй байсан тул ноёхойн арга барагдав бололтой. Тэгээд амандаа юм шивгэнэн сандал дээр лүгхийн сууж орхив.

	— Гэхдээ чамд буруу мэдээлж байна. Хотод бүгд нам гүм байгаа, ямар ч аюул алга. Би дөнгөж сая уншлаа... гэж хэлснээ Пьер ноёхойд зарлалыг үзүүлэн, —  Дайсан этгээдийг Москвад оруулж ирэхгүй гэдгийг нь амь насаараа хариуцаж байна гэж гүн бичсэн байна гэв.

	— Еэ чааваас даа, та нарын тэр гүн үү, өөрөө түмнийг самуун дэгдээхэд турхирагч хоёр нүүр гаргагч, хорт үхээр. Тэнд ямар байдаг байлаа ч гэсэн Наполеоныг хөхлөөс нь чирч аваачаад хурсан олонд өг (ямар тэнэг үг вэ!) гэж тэр чинь өөрөө тэнэг мангуу зарлалдаа бичээгүй юу. Барьж авсан хүний алдар нэр нь мандаг. Мөн нялганав аа. Гүнг чинь францаар ярилаа гэж ардууд золтой л майжийлгачхаагүй гэж Варвара Ивановна ярьж байна билээ...

	— За тийм бол тийм л байг... Ta нар ер нь дэндүү үнэмших юм аа даа гэж хэлээд Пьер хөзрөө дэлгэж эхлэв.

	Мэргэ нь таарсан ч гэсэн Пьер арми руу явсангүй, хүн амьтангүй эл хуль болсон Москвад үлдэн, аймшигт зүйлийг хүлээн сэтгэл түгшин, тээнэгэлзэж, айж бэмбэгэнэхийн хамт бас баярлана.

	Маргааш нь орой тийшээ ноёхой явж, Пьер дээр түүний ерөнхий даамал ирж, хэрэв эдлэнгээ эс зарвал хороог хооллож, хувцаслахад шаардагдаж буй мөнгийг олж барахгүй нь гэж дуулгав. Хороо байгуулахаар сэдсэн энэ ажил өөрийг чинь хоосруулж төгсөнө шүү гэдгийг Пьерт ерөнхий даамал толилуулав. Даамлынхаа энэ үгийг сонсоод Пьер инээдээ арай ядан барилаа.

	— За яах вэ, зарагтун. Яая гэх вэ, би одоо болсон хойно ухарч няцаж чадахгүй! гэж Пьер хэлэв.

	Аливаа ажил үйлс, ялангуяа өөрийнх нь ажил үйлс бүтэлгүй муу байх тусам Пьерт улам ч таатай, өөрийнх нь хүлээж буй сүйрэл хариугүй ойртож байгаа нь улам ч барин тавин болж байв. Пьерийн танилуудаас хотод хоцорсон хүн бараг үгүй байлаа.

	Жюли яваад өгсөн, ноёхой Марья бас яваад өгсөн. Ойрын танилаас ганцхан Ростовынхон л хоцорчээ. Гэтэл Пьер тэднийхээр эс очно.

	Энэ өдөр Пьер зугаалахын тулд дайсныг сөнөөхөөр Леппихийн хийсэн агаарын том бөмбөлөг, мөн маргааш хөөргөх учиртай туршилтын бөмбөлгийг үзэхээр Воронцово суурин өөд явлаа. Туршилтын бөмбөлөг нь бэлхэн болоогүй байлаа. Хаан эзэн энэ бөмбөлгийн тухай гүн Растопчинд бичихдээ:

	«Леппихийг бэлхэн болмогц түүний завийг жолоодох багийг үнэнч ухаантай хүмүүсээс бүрдүүлэн генерал Кутузовт урьдчилан дуулгахын тулд элч явуулагтун. Би Кутузовт энэ тухай мэдэгдсэн. Эндүүрэн, дайсны гарт орохгүйн тулд эхлээд буух газраа тун сайн анзаарахыг Леппихт сайтар сэнхрүүлээрэй. Өөрийнхөө явах газрыг ерөнхий командлагчийн явах замтай нийцүүлэх нь чухал шүү» гэж францаар бичжээ.

	Пьер Воронцовоос эгж ирэх замдаа Намагтай талбай дундуур гарвал цаазын индрийн дэргэд баахан хүн цугласныг үзээд хөнгөн сүйхнээсээ бууж очвол Франц тогоочийг тандуул хийсэн гэж яллан жанчиж байлаа. Жанчих ял дөнгөж дуусаад, улаан буурал хууз, урт хөх оймс, ногоон хантаазтай, өрөвдөлтэй ёолон гиншиж буй бүдүүн тарган хүний хүлээсийг дүнзнээс зандалчин тайлж байлаа. Өөр нэг гэмт хэрэгтэн туранхай, зэвхий царайлсан хүн мөн тэнд зогсоно. Нүүр царайг үзвэл хоёул франц ажээ. Пьер туранхай хорчгор францын адил эмээж шаналсан царайлсаар цугласан олон дундуур шахцалдан дотогш зүтгэв.

	— Энэ чинь юу болж байгаа юм? Хэн бэ? Юу боллоо гэж? хэмээн Пьер асууна. Гэтэл цугласан олон хотын борчуул, худалдаачин, тариачин үстэй дээл, өргөн хэлхгэр пальтотой авгай хүүхнүүдийн анхаарал Цаазын индэр дээр болж буй зүйл рүү ухаан зүггүй татагдах учир хэн ч хариу дуугарсангүй. Нөгөө бүдүүн тарган хүн босож хөмсөг зангидан мөрөө хавчсанаа хатуу зоригтойгоо харуулахыг хүссэн бололтой эргэн тойрноо эс харан хантаазаа өмсөж эхлэв. Тэгснээ гэнэт уруул нь чичгэнэн, насанд хүрсэн түргэн зантай хүн хэрхэн уйлдагчлан өөртөө уурссан хэр нь тэсэлгүй уйлж орхив. Хурсан олон Пьерт тэгж санагдсанчлан, өрөвдсөн сэтгэлээ дарахын тулд чанга чангаар ярьж эхэлцгээв.

	— Аль нэг вангийн тогооч бололтой...

	Францыг тийнхүү уйлах үеэр Пьерийн дэргэд царай үрчийн зогсож байсан наймаачин эр:

	— Энэ франц золигт оросын цуу, жимсний идээ зохисон бололтой гэснээ даажигнаа үгийг нь хүмүүс хэрхэн үнэлэхийг хүлээсэн байртай эргэн тойрон харвал зарим хүн ход ход хөхрөн, зарим нь нөгөө францыг нүцгэлж байсан зандалчин өөд хирдхийн харна.

	Пьер хамраа шуухитнуулан царай үрчийснээ шалавхан эргэн сүйх өөдөө явах зуураа болон сүйхэндээ суун суутлаа амандаа нэг юм зогсоо зайгүй үглэн бувтнав. Зам зуураа хэд дахин давхийж, чангаар дуу алдсанд хөтөч нь тэр бүрийн тоолон:

	— Ta юу гэж тушаах сан бол оо? гэж асууна.

	Лубенка руу очиж явсан хөтчидөө, Пьер:

	— Чи ч хаашаа явж байна вэ? гэж зандрав.

	— Ерөнхий командлагч руу оч гэж тушаасан шүү дээ гэж хөтчийнхөө хариулбал:

	— Тэнэг! Мал! гэж Пьер зандарна. 

	Пьер уг нь хөтчөө хараах нь өдрийн од шиг тоотой билээ. 

	— Би гэр лүүгээ яв гэсэн шүү дээ, шалавхан яв, чалчаа минь. Өнөөдөртөө хотоос явах хэрэгтэй гэж амандаа үглэв.

	Пьер цээрлэл үзэж буй франц, мөн Цаазын индрийг шаван хурсан олныг хараад Москвад удаанаар үлдэж болшгүй, мөдхөн арми руу явахаар бүрмөсөн шийдсэн тул энэ тухайгаа нэг бол хөтчид хэлсэн, үгүй бол хөтөч нь үүнийг мэдэх учиртай байсан мэт санагдана.

	Пьер гэртээ ирээд, өнөө шөнөдөө Можайск руу их цэрэгтээ очно, тийш нь унах морь илгээгтүн гэсэн захирамжийг өөрийнхөө юм бүгдийг мэддэг, юм бүгдийг хийж чаддаг, бүх Москва даяарт үл андах хөтөч Евстафьевичид өгөв. Энэ бүгдийг тэр өдөртөө багтаан хийж амжихгүй байсан учир Евстафьевичийн бодлоор сэлгээ морьд замд тосгуулан өгөх амжил өгөхийн тулд Пьер явахаа маргааш болтол хойшлуулах учиртай болов.

	Тэнгэр хэдэн өдөр дараалан муухайрч байснаа хорин дөрөвний өдөр цэлмэж, энэ өдөр Пьер үдийн хоолоо идээд Москвагаас хөдлөв. Пьер шөнө зам зууртаа Перкушковд морио сэлгэх завсар энэ өдрийн орой том тулалдаан болсныг дуулав. Перкушковд буудлагаас газар доргиж байсан гэлцэнэ. Тэгээд хэн нь ялсан бэ? гэсэн Пьерийн асуултад хэн ч хариулж эс чадна. (Энэ бол 24-ний өдөр Шевардины дэргэд болсон тулалдаан байлаа). Пьер үүр цайхын хэрд Можайск руу очлоо.

	Можайскийн бүх байшинд цэрэг байрлан, Пьерийг морь унаж сургагч, хөтөч нарынх нь угтсан тэр дин буудлын зочдын өрөөнүүдэд сул байр байсангүй бүгдийг нь офицерууд эзэгнэсэн байв.

	Можайскт ч, түүнээс цааших замд ч хаа сайгүй их цэрэг буудалласан буюу цувсаар байх бүлгээ. Хасгууд, морьтой, явган цэргүүд, ачааны бүрхүүлтэй тэрэг, хайрцаг, их буу тал бүрд харагдана. Пьер шалавхан урагшаа явах гэж яаран, Москвагаас цаашлан энэ их цэрэг эрсийн гүн рүү орох тусам санаа зовнин түгших, хараахан төрөөгүй байсан шинэ баярт бодол улам бүр эзэгнэн авах ажээ. Энэ бол Слободын ордонд хаан эзнийг ирэх үеэр төрж байсантай нь адил бодол буюу ямар нэг юм хийж, юу ч билээ нэмэрлэн хандивлах нь чухал байна гэсэн бодол байв. Хүмүүсийн аз жаргал, амьдралын тохь тух, эд баялгийг бүрдүүлж байгаа бүхэн, тэр байтугай амьдрал өөрөө ч гэсэн шал дэмий зүйлтэй харьцуулахад таягдан хаяхад таатай юм гэдгийг ухаарах таатай бодлыг одоо мэдрэх ажээ. Пьер тэгэхдээ түүнээ юутай харьцуулахаа эс ухаарах ба хэний, юуны тулд юм бүгдээрээ өргөл хандив барихад тийм онцгой таатай байгаагаа магадлах гэж ч хичээсэнгүй. Юуны тулд өргөл хандив оруулах гэж буйг эс бодож санана. Харин тийнхүү өргөл хандив оруулна гэдэг нь л баярт шинэ бодол болох ажээ.

	 

	 

	XIX

	 

	Хорин дөрвөнд Шевардины хүрээ бэхлэлтийн дэргэд тулалдаан болж, 25-нд аль аль талаасаа ганц ч сум тавилгүй өнжөөд, 26-нд Бородиногийн тулалдаан болов.

	Шевардин, Бородиногийн дэргэд юуны тулд нэг нь тулалдаан хийж, нөгөө нь тосон авч тулалдсан бэ? Яах гэж Бородиногийн тулалдааныг хийсэн бэ? Францын хувьд ч, Оросын хувьд ч энэ тулалдаан тун ч утга учиргүй байлаа. Оросуудын хувьд бид Москвагийн мөхөл руу ойртон (дэлхий дээр бидний хамгаас их эмээж байсан), францынхны хувьд бүх арми нь мөхөөд байсан нь тулалдааны ойрхны үр дүн байсан, тийм ч байх учиртай байлаа. Энэ үр бүр тэр үед туйлын тодорхой болж байсан ба гэтэл Наполеон тэр тулалдааныг хийж, Кутузов түүнийг тосон хүлээж авсан билээ.

	Хэрэв цэргийн жанжид ухаалаг учир шалтгааныг удирдлага болгосон бол Наполеон хоёр мянган бээрийн чанадтай хүрч ирэн, армийнхаа дөрөвний нэгийг алдаж болзошгүйгээр тулалдааныг тосон угтаж хийхдээ гарцаагүй мөхөл рүү явж байсан нь харан байтал ил байсан мэт санагдана. Кутузов бас тулалдааныг тосон хийгээд, армийнхаа дөрөвний нэгийг алдах аюулд орж байхдаа Москваг лав алдаж байгаа нь бас л харан байтал илт байсан мэт санагдана. Энэ нь миний даам нэг хүүгээр дутуу, хэрэв би сольж идвэл лавтай хожигдоно, тиймээс сольж идэх ёсгүй гэдгийн адил Кутузовт тооцооны хувьд тодорхой байлаа.

	Хэрэв дайсан арван зургаан даамтай, би арван дөрөвтэй бол би тэднийхээс наймны нэгээр хүчин мөхөс гэсэн үг, хэрэв арван гурав дахь даамаа солиод идүүлчихвэл дайсан надаас гурав дахин хүчтэй гэсэн үг.

	Бородиногийн тулалдаанаас өмнө манай хүчийг францынхтай жишвэл багцаалахад зургаа харьцах тавын дайтай байсан бол тулалдааны дараа хоёр харьцах нь нэгийн дайтай болжээ. Өөрөөр хэлбэл тулалдаан болохоос өмнө манайх зуу мянга, францынх зуун хорин мянга байсан бол тулалдааны дараа манайх тавин мянга, дайсных зуун мянга болжээ. Гэтэл хашир туршлагатай, ухаант Кутузов тулалдааныг тосон хийжээ. Суу ухаант жанжин гэж нэрлэгдэх Наполеон тулалдаан хийж армийнхаа дөрөвний нэгийг алдан, байлдааныхаа шугамыг улам ч сунган тэлжээ. Венаг эзлэн авсан шигээ Москваг эзлэн авснаар аян дайнаа дуусгана гэж бодсон хэмээн хэлэх юм бол тэгж бодоогүй гэдгийн олон нотолгоо бий. Наполеон бүр Смоленскоос гарахын л зогсох гэж хүсэн, байлдааны шугамынхаа сунжирсны аюулыг мэдэж байсан, Москваг эзлэн авснаар аян дайн дуусчихгүй гэдгийг бас мэдэж байсан, учир нь Смоленскоос гарахын л Оросын хотыг өөрийнхөө хувьд ямар байдалд үлдсэнийг нүдээр үзэн, хэлэлцээ хийх гэсэн хүслээ нэг бус удаа мэдэгдсэн авч түүндээ ганц ч хариу аваагүй билээ хэмээн Наполеоны түүхчид өөрснөө өгүүлж байгаа юм.

	Кутузов, Наполеон хоёр тулалдаан ээлжлэн хийхдээ утга учиргүй, өөрийн эрхгүй хийжээ. Түүхчид, нэгэнт болсон явдлаа цэргийн жанждын урьдчилан харах чадал, суу ухаантай овжин сүлжилдсэн нотолгоо болгон хожим хойно нь нийцүүлсэн агаад тэр цэргийн жанжид бол дэлхий дахины үйл явдлын бүх зэвсэг дотроос хамгийн боол маягийн, хамгийн мэдэлгүй зүтгэлтнүүд нь байлаа.

	Эртний дэлхийнхэн баатарлаг туульсын дээжийг бидэнд үлдээжээ. Тэдгээр туулиудад баатрууд нь түүхийн бүх сонирхлыг тусгадаг. Хүн төрөлхтний манай одоогийн цаг үед иймэрхүү маягийн түүх утга учиргүй гэдэгт бид бүгд хараахан дасаж чадахгүй байна.

	Бородиногийн болон түүний өмнөх Шевардины тулалдааныг хэрхэн хийсэн бэ? гэдэг өөр нэг асуултад мөн яг тийм нэн ч тодорхой, хэн бүхний мэдэх, туйлын хуурамч ойлголт байдаг. Бүх түүхчин түүнийг доорх маягаар тодорхойлон бичдэг үүнд:

	Оросын арми Смоленскоос  ухрахын өмнө ерөнхий том тулалдаан хийх хамгийн зохистой сайн байрлалыг өөртөө эрж хайсаар байсан, тийм байрлал нь Бородиногийн дэргэд олдсон юм аятай.

	Оросууд энэ байрлал газрын (Москвагаас Смоленск орох) замын зүүн талд, Бородиногийн Утиц тийш, тулалдаан болсон яг тэр газар зам руу бараг хурц өнцөг гарган урьдаас бэхэлсэн мэт.

	Энэ байрлалын нүүрэн талд дайсныг ажиглахын тулд Шевардин толгой дээр бэхэлсэн тэргүүн харуул суулгасан юм шиг; 24-ний өдөр Наполеон энэ тэргүүн харуулыг эзлэн авсан, 26-нд Бородиногийн тал дахь байрлал дээр байж байсан Оросын бүх армийг дайран довтолсон мэт бичдэг билээ.

	Түүхэнд ингэж өгүүлдэг. Гэтэл энэ бүхэн огт худал гэдгийг уг хэргийн мөн чанарыг ухааран мэдэхийг хүссэн хэн бүхэн дорхноо үнэмшиж болно.

	Оросууд шилдэг сайн байрлалыг эрж хайгаагүй, харин бүр ухрах замдаа Бородиногийнхоос хамаагүй дээр олон байрлал газрыг өнгөрөн гарсан билээ. Оросууд тэдгээр байрлалын нэгэн дээр нь ч торон саатаагүй билээ. Учир нь тэдний сонгож аваагүй байрлалыг хүлээж авахыг хүсээгүй билээ. Ардын тулалдаан хийх шаардлага зохих ёсоор хүчтэй гарч ирээгүй. Бас Милорадович журамт цэргийнхээ хамт ирээгүй байлаа. Бас өөр бусад тоо томшгүй олон шалтгаан байлаа. Түрүүчийн байрлалууд нь бөх бат байсан атал тулалдаан болсон Бородиногийн байрлал бөх бат байгаагүйгээр барахгүй, Оросын эзэнт улсын аль ч бүх дэвсгэр дээрх байрлал газрын дотроос нүдээ аньж байгаад заасан байрлалын алиных нь ч дэргэд чухамдаа юу ч биш байсан нь бодит баримт билээ.

	Оросууд Бородиногийн талын байрлал газрыг замын зүүн талд бараг хурц өнцөг гарган (өөрөөр хэлбэл, тулалдаан болсон тэр газрыг) бэхлээгүйгээр барахгүй, тулалдаан энд болж мэдэшгүй гэдэг тухай 1812 оны наймдугаар сарын 25-наас урьд хэзээ ч бодоогүй билээ. Үүний нотолгоо гэвэл, нэгдүгээрт, 25-ны өдөр энд бэхлэлт байгаагүйгээр барахгүй, 25-нд эхэлж бэхэлсэн тэр нь 26 гэхэд дуусаагүй байж билээ. Хоёрдугаарт Шевардины хүрээ бэхлэлтийн байдал үүний нотолгоо болж өгнө. Үүнд; Тулалдааныг тосож хийсэн тэр байрлал газрын өмнөх Шевардины хүрээ бэхлэлт бол ямар ч ач холбогдолгүй бэхлэлт байлаа. Энэ хүрээ бэхлэлтийг яах гэж бусад бүх газраас их хүчтэй бэхэлсэн бэ? Яах гэж 24-нд шөнө дүл болтол хамгаалан хамаг хүч чадлаа шавхан, зургаан мянган хүнээ алдсан бэ? Дайсныг ажиглахын тулд гэвэл хасгийн эргүүлүүд хүрэлцээтэй байлаа. Гуравдугаарт, тулалдаан болсон байрлалыг чухамдаа энд тулалдаан болно гэж урьдчилан мэдээгүй байсан, Шевардины хүрээ бэхлэлт бол энэ бэхлэлтийн толгойн харуул байгаагүй гэдгийн нотолгоо бол Барклай де Толли, Багратион нар Шевардины хүрээ бэхлэлт бол бэхлэлтийн зүүн жигүүр мөн гэж итгэж байсан, Кутузов өөрөө тулалдаан болсны дараа халуун мөрөөр нь бичсэн мэдээлэлдээ Шевардины хүрээ бэхлэлтийг бэхлэлтийн зүүн жигүүр мөн гэж нэрлэсэн явдал мөн. Бородиногийн тулалдааны тухай бүр сүүлд, уужирч авсан хойноо (ерөнхий командлагчийн алдааг цагаатгах, гэм нүгэлгүй байлгахын тулд байлгүй яав гэж) бичсэн мэдээлэлдээ Шевардины хүрээ бэхлэлт толгойн харуулын үүрэг гүйцэтгэсэн юм шиг (гэтэл хэрэг дээрээ ердөө л зүүн жигүүрийн бэхэлгээ болж өгчээ), Бородиногийн тулалдааныг бид бэхэлсэн, урьдаас сонгож авсан байрлал газар хийсэн юм аятай тэрхүү худал, хачин гэрчилгээг санаанаасаа зохиожээ. Гэтэл уг тулалдаан огт санаандгүй, бэхлээгүй шахам газар болжээ.

	Угтаа иймэрхүү байсан үүнд: Их замыг шулуун биш, хурц өнцөг гарган огтолж гарсан Колоч голын дагууд байрлал газрыг сонгож авсан бололтой. Тийм болохоор зүүн жигүүр нь Шерардинд, баруун нь Шинэ хэмээх суурин хавьд төв нь Колоч, Война хэмээх хоёр голын бэлчир Бородинод байжээ. Москва орох Смоленскийн замаар явж байсан дайсныг зогсоох зорилго бүхий армийн хувьд Колоч голоор халхлагдсан энэ газар яриагүй бэхлэлт байсан нь тулалдаан хэрхэн болсныг умартан Бородиногийн тал руу харсан хэн бүхэнд илэрхий мэдэгдэнэ.

	Наполеон 24-нд Валуев руу очихдоо (түүхэнд өгүүлсэнчлэн) Утицаас Бородино орох Оросын байрлал газрыг харсангүй (тийм байрлал газар байгаагүй болохоор ямар юмаа харах билээ), бас Оросын армийн толгойн харуулыг харалгүй, Оросын байрлалын зүүн жигүүр Шевардины хүрээ бэхлэлт дээрх Оросын арын харуулын хойноос гэзэг даран буучихжээ. Тэгээд оросуудын санаанд оромгүй цочир их цэргээ Колоч гол гаталгаж орхижээ. Оросууд том тулалдаан хийж амжилгүй байрлах гэж бодож байсан байрлал газраасаа зүүн жигүүрээр ухран, байрлах гэж урьдчилан төлөвлөөгүй, бэхлээгүй байсан шинэ газар байрлажээ. Наполеон Колоч голын зүүн талд замын зүүнтэй гаран ирээдүйн бүх тулалдаанаа баруунаас зүүн тийш нь (оросын зүгээс) сэлгүүлэн ахиулж, Утиц, Семеновск, Бородиногийн завсар орших талд (Оросын аль ч бусад тал нутгийг бодох нь ээ байрлал газрын хувьд ашиггүй талд) тулалдаанаа шилжүүлэн, хорин зургааны өдрийн бүх тулалдаан энэ талд болжээ. Хийх гэж байсан тулалдааны төлөвлөгөө улмаар хийсэн тулалдааны бүдүүвч гэвэл доорх байдалтай байсан үүнд:

	 

	[image: План предполагаемого сражения и план происшедшего сражения при Бородино]

	Наполеон хорин дөрөвний орой Колоч гол руу гарч очоогүй, мөн тэр оройгоо хүрээ бэхлэлтийг дайрах тушаал өгөөгүй, харин маргааш өдөр нь дайралт эхлээгүй сэн бол Шевардины хүрээ бэхлэлт манай байрлалын зүүн жигүүр байсан гэдэгт хэн ч эргэлзэхгүй, тулалдаан ч бидний хүлээж байсан ёсоор болох байсан сан билээ. Тэгсэн сэн бол манай зүүн жигүүр Шевардины хүрээ бэхлэлтийг бүр ч шаргуу хамгаалан Наполеоны төв рүү нь юм уу баруун талаар нь дайрч, урьдаас төлөвлөн бэхэлсэн тэр байрлал газар хорин дөрөвний өдөр том тулалдаан болох байжээ. Манай зүүн жигүүрийг 24-ний орой нь, манай арвын ангийг ухарсан дараахнаар, өөрөөр хэлбэл Бридневагийн дэргэд тулалдаан болсны дараахан залгаад дайрсан болохоор, Оросын цэргийн жанжид 24-ний өдрийн тэр орой том тулалдаан хийх гэж хүсээгүй буюу амжаагүй болохоор Бородиногийн тулалдааны эхний, гол тулаан нь бүр 24-ний өдөртөө ялагдаж, тэгээд хорин зургааны өдөр болсон тулалдааныг ялагдал руу хөтөлжээ.

	Шевардины хүрээ бэхлэлтийг алдсаны дараа бид хорин тавны өглөө гэхэд зүүн жигүүртээ байрлал газаргүй болж, зүүн жигүүрээ хумьж, хаа тааралдсан газраа санд мэнд бэхэлж авахаас замгүй байдалд оржээ.

	Наймдугаар сарын 26-нд Оросын цэрэг дуусан бэхлээгүй, муу бэхлэлтийн хамгаалал дор байснаар тогтохгүй Оросын цэргийн жанжид яриагүй болчихсон явдлыг (зүүн жигүүрт байрлал газраа алдсан, тулалдааны сүүлчийн бүх талбар баруунаас зүүн тийш сэлгэснийг) болсон гэж үзэлгүй, шинэ сууринаас Утица хүртэл сунасан байрлалдаа байж, түүний улмаас тулалдаан болж байх үеэр цэргээ баруунаас зүүн тийш сэлгүүлэн татах хэрэгтэй болжээ. Тийм учраас тулалдааны бүх үеийн туршид манай зүүн жигүүрийн өөдөөс чиглэсэн францын бүх армийн өөдөөс оросууд хүчээр хоёр дахин дутуу байлаа. (францын баруун жигүүр дээрх Утица, Уваровагийн өөдөөс харсан байрлалын Понятовскийн тулалдаан нь нийт тулалдаанаас ангид зүйл байжээ).

	Ийнхүү Бородиногийн тулалдаан нь түүнийг (манай цэргийн жанждын алдааг нуухыг хичээн, түүний улмаас Оросын цэрэг, Оросын ард түмний яруу алдрыг бууруулан) бичдэгчлэн хэрхэвч болоогүй билээ. Бородиногийн тулалдаан оросын зүгээс яльгүй сул хүчтэйгээс сонгож аван бэхэлсэн байрлал газар болоогүй, харин Шевардины хүрээ бэхлэлтийг алдсаны улмаас Бородиногийн тулалдаан францын өөдөөс хоёр дахин сул хүчтэйгээр бараг бэхлээгүй шахам нүцгэн газар, өөрөөр хэлбэл арван цаг дараалан тулалдах нь утга учиргүйгээр барахгүй, тулалдааныг эрс шийдэмгий бус болгон, бүрмөсөн бут цохигдон зугтахаас армийг гурван цаг ч авран барьж байх нь утга учиргүй тийм нөхцөлд болжээ.

	Пьер хорин тавны өглөө Можайскаас мордов. Хотоос хөдөө тийш одсон цавчил өндөр, тахир уулын ташлан дээр, баруун гар талд уул дээр байх, мөргөл үйлдэн адисалж буй сүмийн дэргэд Пьер сүйхнээсээ бууж явган уруудав. Араас нь урдаа дуучинтай нэг морин хороо уулнаас бууж явлаа. Урдаас нь өчигдрийн явдлын үеэр шархтсан цэргүүдийг авч яваа морин тэрэгний цуваа өгсөнө. Хөтөч тариачид нь морьдоо гууглан хашхирч, ташуурдан, морьдынхоо хоёр талд ээлжлэн гүйж гарна. Дээр нь шархтай гурав юм уу дөрөв дөрвөн хүн суусан, хэвтсэн тэрэг огцом өгсүүр дээр засмал зам аятай болгон цувуулж хаясан чулуун дээр дэндэлзэн цовхчино. Даавуугаар шархаа боосон, уруул зуун, хөмсөг үрчийж, царай нь цонхийсон тэдгээр шархтан цэрэг шангаас зууран тэргэн дотор үсчин, бие биеэ мөргөнө. Пьерийн цагаан бүрх, ногоон хантаазыг бүгд л хүүхэд адил гэнэн хонгороор шохоорхон ажна.

	Пьерийн хөтөч шархтнуудын морь тэргийг замын нэг зах барьж явагтун хэмээн хашхирна. Дуу дуулан уруудаж яваа морин цэргийн хороо Пьерийн хөнгөн сүйхэнд тулж, замын хажуу руу шахав. Пьер уулыг ухан тавьсан замын хажууд шахан тулж зогсов. Уулын ташлангийн цаанаас нар замын энэ ховдол руу үл тусах учир энд хүйтэн, чийг даамхай ажээ. Пьерийн толгой дээр наймдугаар сарын өглөөний хурц нар тусаж, хонхон дуу баясгалантай жингэнэн цуурайлна. Шархтнуудын нэг тэрэг замын захад яг Пьерийн дэргэд ирээд зогслоо. Модон шаахай өмссөн хөтөч нь амьсгаадан уухилсаар тэрэг дээрээ гүйн ирэн, арын хаймаргүй дугуй дороо чулуу ивэн, цуцаж ядарсан мориныхоо хударгыг засаж эхэллээ.

	Тэрэгний араас гэлдэрч явсан, гар нь боолттой шархтай өвгөн цэрэг тэрэгнээс эрүүл гараараа барьж авсан Пьер өөд харснаа:

	— Нутгийн нөхөр минь, биднийгээ энд хэвтүүлэх нь үү? Аль Москва орох хэрэг үү? гэж асуулаа.

	Пьер юм бодон учиргүй гиюүрэн зогсож байсан учир асуусныг нь дуулсангүй. Пьер нэг бол одоо шархтагсдын цуваатай тааралдаад буй морин хороо руу, үгүй бол дэргэдээ зогсож байгаа, дээр нь шархтай хоёр нь сууж, нэг нь хэвтэж байгаа морин тэрэг рүү харна. Тэрэг дээр суугаа цэргийн нэг нь: хацартаа шархтсан бололтой, хамаг нүүр ам нь боолттой, нэг талын хацар нь булуу болтлоо памбайн, ам хамар нь хажуу дээрээ гарчээ. Тэр цэрэг сүм өөд харан залбирна. Нөгөө нэг цайвар үстэй, нимгэн царайндаа огт цусгүй мэт хохимой царайлсан шинэ цэрэг залуу эелдэг ялдам царайлан Пьер өөд инээмсэглэнэ. Гурав дахь нь түрүүлгээ харан хэвтэх тул нүүр нь эс харагдана. Дуучин морин цэргүүд яг нөгөө тэрэгний дэргэдүүр өнгөрч байлаа.

	— Еэ хөөрхий, өнгөрчээ... зараан толгой.

	— Хүний нутагт амь бөх... хэмээн цэрэг бүжгийн дууны үгийг тэд өргөн дуулна. Тэдний дууг түрэх адил, тэгэхдээ өөр нэг хөгжилтэй маягаар төмөр хонхны дуу өндөрт хадна. Бас өөр нэг хөгтэй маягаар ташлангийн нөгөө талын өндрийн оройг нарны хурц туяа шарна. Гэтэл ташлангийн ёроол дор, шархтагсдын тэрэгний дэргэд хажууд нь Пьерийн зогсож байсан амьсгаадаж уухилсан морьдын хавилцаа чийг, уйтгар даан бүрийнэ.

	Хацар нь памбайн хавагнасан цэрэг дуучин морин цэргүүд өөд ууртай харж:

	— Ганган шидлүүд! хэмээн зэмлэнгүй дуугарна.

	Тэрэгний ард зогсож байсан цэрэг уйтгартай инээмсэглэн Пьерт хандан:

	— Одоо ч цэрэг гэдэг цэрэг байхаа больсон юм даа, тариачдыг хараа биз дээ. Тариачдыг ч хөөж байна. Одоо ч ялгахаа больсон юм даа... Хүн болгон л дайтахыг хүсээд, Москва гэдэг ганцхан үг амнаас нь салахаа болилоо. Тэртэй тэргүй хийх гэж байна хэмээн учир нь олдохгүй эх адаггүй юм ярьсан ч гэсэн цэргийн юу ярих гэсэн бүгдийг ойлгон, сайшаан толгой дохив.

	Зам зайчлагдан, Пьер уулнаас бууж, цааш одов.

	Пьер замын хоёр тал руу ээлжлэн харж, танил царай хайвч, өөрийнх нь цагаан бүрх, ногоон хантааз руу бүгд л гайхан харах, янз бүрийн сумангийн үл таних цэрэг эрсийн царай харагдана.

	Дөрвөн бээр газар яваад сая анх удаа таних хүнтэй тааралдан яриа хөөрөө баяртай үүсгэв. Энэ таньдаг хүн нь армид дээгүүр дарга эмч байлаа. Танил энэ доктор нь сүйх тэргэнд залуу доктортой зэрэгцэн сууж Пьерийн өөдөөс ирж явснаа Пьерийг таниад хөтчийн оронд урд суудал дээр сууж явсан хасгаа зогсоон, 

	— Гүн! эрхэм дээдэс, та ч яагаад энд явж байдаг билээ? гэж доктор асуувал, 

	— Нээрэн харах ч юм бишгүйдээ байна даа.

	— Юү үзэх гэсэн юм.

	Пьер бууж, түр саатан доктортой ярилцаж, тулалдаанд оролцох гэсэн бодлоо тайлбарлав.

	Безуховыг доктор шулуухан гэгээн дээдэстэй уулз гэж зөвлөв.

	— Тулалдааны үеэр нэрд гаралгүй хаа оршихыг тань бурхан мэдэж байгаа гэснээ залуу нөхөртэйгөө өөд өөдөө харалцаад:

	— Таныг гэгээн дээдэс мэдэх болохоор энэрэнгүй хүлээж авна. Тэгж үз, та минь гэж хэллээ.

	Доктор ядарч сульдсан бололтой ч яарч яваа байлаа.

	— Ta тэгж бодож байна уу? Танаас нэг юм асуумаар байна, байрлал нь хаахна байна вэ? гэж Пьер асуулаа.

	— Байрлал уу? Энэ чинь миний мэддэг асуудал биш байна. Татаринов руу оч, тэнд нэг юм зөндөө л ухаад байна билээ. Толгой руу оч, тэндээс харагдана гэж доктор хэлэв.

	— Тэндээс харагдах юм биз дээ? Хэрэв та...

	Гэтэл доктор үгийг нь таслаад сүйх рүүгээ дөхлөө.

	— Би таныг дөхүүлж өгмөөр л байна, гэтэл бурхан минь... гээд (доктор хоолойгоо заав) корпусын дарга руу харайлгаж явна. Бидний л ажил болсон хойно доо?.. Маргааш тулалдаан болно гэдгийг гүн та мэдэж байгаа шүү дээ, зуун мянган цэргээс бага гэхэд л хорин мянган цэрэг шархтана гэж бодох хэрэгтэй. Гэтэл бидэнд зургаан мянган хүнд ч хүрэх дамнуурга, ор, бага эмч, эм байхгүй. Арван мянган тэрэг бий, гэтэл бас өөр бусад юм хэрэгтэй. Тийм болохоор хүссэнээрээ л хийхээс яах вэ.

	Өөрийнх нь бүрх малгайг баясгалантай гайхан сониучирхаж харж буй хөгшин, залуу, эрүүл саруул, амьд мэнд тэр олон хүн, лав хорин мянган хүн (Пьерийн харсан хүмүүс ч тэгж магадгүй) үхэх, шархтах тавилантай боллоо гэсэн хачин бодол Пьерийн гайхлыг төрүүлнэ.

	«Эд маргааш гэхэд үхэж ч мэднэ. Тэгэхлээр үхлээс өөр юм юунд бодно вэ?» Тэгснээ бодол санааны ямар нэг нууц хэлхээ холбооны эрхээр Можайскийн уулнаас буусан, шархтан ачсан морь тэрэг, хонхон дуу, нарны ташуу туяа, морин цэргийнхний дуулсан дуу санаанд нь барин тавин бууж ирлээ.

	«Морин цэрэг тулалдаанд орж, өөдөөс нь шархтнууд угтан явж байдаг. Морин цэргүүд өөрсдийгөө юу угтаж байгааг хоромхон зуур ч бодолгүй, хажуугаар нь гарч шархтнууд өөд нүд ирмэж байдаг. Энэ бүх хорин мянган хүн үхэх тавилантай байтал миний малгайг харан гайхаж байдаг! Мөн хачин аа!» хэмээн Татариновагаас хөдлөх үедээ Пьер бодно.

	Замын зүүн талд газрын эзний байшингийн дэргэд, сүйх тэрэг, бүрхүүлтэй тэрэг, харуулынхан, мэдээ хүргэгчид шаваарна. Тэнд бас гэгээн дээдэс байж байжээ. Харин Пьерийг очих үед гэгээн дээдэс ч байсангүй, ерөөс штабынхнаас бараг хүн байсангүй. Бүгд мөргөлд оролцохоор явчихжээ. Пьер цаашаа Горка тосгон орохоор явлаа.

	Уул дээр гарч, тосгоны том биш гудамжаар орвол малгай дээрээ загалмай зүүсэн, цагаан цамцтай, чанга чанга ярьж хөөрөн, бөөн хөхрөлдөөн, хөгжөөн болж, хөлс нь гоожчихсон журамт цэрэг тариачны эрс замын баруун талын өтгөн ногоо ургасан том толгой дээрээс ажиглаж буйг үзлээ.

	Нэг хэсэг нь толгойг хүрзээр ухан, нөгөө хэсэг нь шороог тэргээр зөөн, гурав дахь хэсэг нь юу ч хийлгүй зогсоно.

	Хоёр офицер тэдэнд заавар захирамж өгч толгой дээр зогсоно. Цэрэгт орсон шинэ байдалдаа зугаа хөөртэй байх бололтой тэр тариачин эрсийг хараад Пьер Можайскт тааралдсан шархтай цэргүүдийг дахин санаж, ардууд бүгдээрээ л дайтахын хүслэн болж байна гэж ярьсан цэрэг юу илэрхийлэхийг хүссэн нь ойлгомжтой боллоо. Тулалдааны талбарт ажиллаж буй энэ сахал самбаа болсон тариачин эрсийн хачин эв хавгүй савхин гутал, хөлс болсон хүзүү, зарим нь цамцныхаа жишүү захны товчийг тайлан цаанаас нь харагдах гандаж борлосон эгэм сэлт нь энэ хурмын үлэмжийн лут, сүр хүчтэйн тухай Пьерийн эдүгээ болтол үзсэн харсан, сонссоноос нь ч илүү хүчтэйгээр нөлөөлөв.

	 

	 

	XXI

	 

	Пьер сүйхнээсээ бууж, ажил хийж буй журамт цэргүүдийн дэргэдүүр гаран тулалдааны талбар харагдана гэж нөгөө докторын хэлсэн толгой дээр гарч очлоо.

	Өглөөний арван нэгэн цаг болж байлаа. Нар нэлээд зүүнтээгүүр Пьерийн ард байж, нүдний өмнө хагас дугуй маягаар өгсөн харагдах аварга том талбайд эрүүл сайхан агаарт нэвт цэлийтэл тусна.

	Энэ хагас дугуй өгсүүрийн зүүн талаар, мөн өгсөн зүсэж Смолений шар зам гарах нь толгойн өмнө зүгт хормойд нь таван зуун метрийн зайтай орших цагаан сүм бүхий сууриныг (энэ бол Бородино байлаа) дайрч гарна. Зам тосгоны доохонтойгуур гүүр, өгсүүр газраар гарч, улам бүр дээшлэн өгссөөр зургаан бээрийн тэртээ харагдах Валуев суурин (тэнд одоо Наполеон байж байлаа) очно. Валуев өнгөрөөд зам тэнгэрийн хаяанаа шарлан байгч ой руу шурган далд орно. Энэ хус, гачууран ойд, замын баруунтай Колочкийн цогчин дуганы хонхны цамхаг, алсын загалмай наранд гялталзана. Зам ой хоёроос баруун зүүнтэй униартан хөхрөх алс тэртээ дагууд тужид нь газар газар утаа суунаглан, хүний өөрийн хэнийх нь үл ялгаран их цэрэг бараантан багширна. Баруунтаагуур, Колоч, Москва хоёр голын урсгал дагуух газар хад хавцалархуу уулархаг ажээ. Хавчлын хоорондуур алсад Беззубово Захарьино хоёр суурин харагдана. Зүүн талын газар талбиун, улаан буудайн тариалан бүхий тал, шатан утаа манарч буй нэг тосгон Семеновская харагдана.

	Баруун зүүн зүгт Пьерийн харсан бүх юм маш тодорхойгүй, тулалдааны талбарын баруун зүүн аль ч тал нь өөрийнх нь төсөөлж байсны хэмжээнд хүрэхгүй санаанд бүрнээ үл нийцнэ. Өөрийнх нь харна гэж хүлээж байсан тулалдааны талбар ер харагдахгүй, оронд нь тал, ойн цоорхой, ой, утаа, тосгон, дов толгой, гол горхи л харагдана. Пьер хэчнээн ч ажин харлаа гэсэн энэхүү хүн амьтан бүхий газар байлдааны байрлал олж харахгүй бас манай цэргийг дайсныхаас ялган харж ч эс чадна.

	«Мэддэг хүнээс асуух хэрэгтэй» гэж бодон, өөрийнх нь цэргийн бус хувцастай хүдэр ханхар биеийг шохоорхон харж буй офицерт хандан:

	— Энэ урд харагдаж буй тосгоныг юу гэдэг юм бэ? гэж асуулаа.

	— Бурдино гэл үү, юу гэлээ? хэмээн офицер нөгөө нөхрөөсөө асуулаа.

	— Бородино хэмээн нөгөө нь залруулан хэлэв.

	Ийнхүү ярих завшаан тохиолдсонд сэтгэл ханасан бололтой нөгөө офицер маань Пьер лүү дөхөн ирэв.

	— Тэнд манайхан байгаа юм уу? гэж Пьер асуувал:

	— Тийм ээ, түүнээс цааш тэр харагдаж буй нь францынхан гэж офицер хариуллаа

	— Хаана? хаахна? гэж Пьер асуув.

	— Жирийн нүдээр харагдаж байна. Тээр тэр! гээд офицер голын зүүнтээгүүр харагдаж буй утааг гараараа заан, царайд нь буурьтай ширүүн байдал тодров. Пьер замдаа тийм царайтай олон хүнтэй тааралдаж билээ.

	— Өө, тэр францынхан юм бий! Тэгвэл тээр тэнд? гээд хавьд нь цэргүүд багшрах зүүн талын толгойг заав.

	— Тэр чинь манайхан.

	— Өө, манайхан уу! тэнд?.. хэмээн Пьер хавцалд харагдах тосгоны хавилцаах саглагар том мод бүхий алсын өөр нэг толгойг заан асуулаа. Толгойн тэнд бас л утаа суунаглан, нэг юм харлана.

	— Энэ бол дахиад нөгөөдөх чинь гэж офицер хариуллаа. (Нөгөөдөх гэдэг нь Шевардины хүрээ бэхлэлт ажээ). Өчигдөр манайх байсан, одоо тэднийх болоод байгаа.

	— Тэгвэл манай байрлал юу болсон бэ?

	— Байрлал уу? хэмээн офицер сэтгэл хангамжтай инээмсэглэн, — Би үүнийг танд тодорхой ярьж өгч болно. Яагаад гэвэл би бараг бүх бэхлэлтийг нь байгуулсан юм. Тэр харж байна уу, манай төв Бородинод, тэнд байна гээд урд байсан цагаан сүм бүхий тосгоныг заалаа. Тэнд Колоч голыг гарах гарам байгаа. Тэр харж байна уу, адаг руу харагдах хэдэн бухал өвс байгаагийн тэнд гүүр бий. Энэ бол бидний төв. Манай баруун жигүүр тээр тэнд Москва голын тэнд буй (гээд эгц баруун тийш нь тэртээ хавцлын зүг заав). Бид тэнд бат бэх гурван хүрээ байгуулалт байгуулсан. Зүүн жигүүр... гэснээ офицер дуугай болж, — Харж байгаа биз дээ. Үүнийг танд тайлбарлахад хэцүү байна... Өчигдөр манай зүүн жигүүр, тээр тэнд, Шевардинд байсан, харж байна уу тэр царс байгааг, гэтэл одоо бид гэдрэг нь татаж, тэр утаа гарч байгаа тосгоныг харж байна уу, тэр бол Семеновск тосгон, одоо тэнд байгаа гээд Раевын толгойг зааж, — Тэгэхдээ тэнд тулалдаан болдог нь юу л бол доо. Тэднийх цэргээ нааш авчирсан нь хуурч байгаа хэрэг.

	Москвагийн баруунаар ороох л болов уу даа. За хаагуур ч байдаг байлаа гэсэн маргааш олон хүн маань үгүй болчихсон байна даа! гэж офицер хэлэв.

	Түүний ярьж байх үеэр дэргэд нь ирсэн настай бага дарга даргынхаа ярьж дуусахыг хүлээн дуугай зогсов. Гэхдээ энэ хэсэг дээр даргынхаа үгэнд дургүйцсэн бололтой үгийг нь таслан:

	— Дараагийн ээлжид явах хэрэгтэй байна гэж ширүүн хэлэв.

	Офицер маргааш хэчнээн хүн дутаж болох тухай бодож болно, харин ярихын хэрэгцээгүй гэдгийг ойлгож, сэтгэл нь зовох шиг болов.

	— Өө нээрэн тийм, гуравдугаар суманг дахиад явуулагтун гэж офицер яаран хэлэв.

	— Ta ч юун хүн бэ, доктор биш үү?

	— Үгүй, би зүгээр л гэж хариулаад Пьер дахин журамт цэргүүдийн хажуугаар гарч уул уруу буулаа.

	— Өө үхээрүүд! хэмээн хойноос нь хөдөлсөн офицер дуугарснаа хамраа чимхэн, ажиллагсдын дэргэдүүр гүйв.

	— Хөөе нөгөөдүүл чинь! авчирч явна, ирж явна, тэр харж байна уу... одоо орж ирнэ... гэх дуу гэнэт сонстон цэрэг, офицер, журамт цэргүүд замаар гүйлдэв.

	Бородиногоос нааш, уулын бэлээс мөргөлчдийн цуваа өгсөн айсуй. Бүгдийн урд өндөр ховоо малгайгаа авч, буугаа уруу нь харуулан мөрөвчилсөн явган цэргүүд тоостой замаар яралзтал алхална. Явган цэргийнхний ард сүмийн мөргөлийн дуу сонстоно.

	Урдаас нь тоссон малгайгүй цэрэг, журамт цэргүүд Пьерийг гүйцэн өнгөрөөд гүйлдэнэ.

	— Бурхан эхийг залж явна! Хамгаалан аврах эхийг!.. Иверийн бурхан эхийг!...

	— Смолений эх дагиныг гэж нөгөө нь залруулна.

	Тосгонд байсан ч, их бууны баг дээр ажиллаж байсан нь ч журамт цэргүүд бүгдээр хүрзээ хаячхаад мөргөлчдийг тосон гүйлдэнэ. Тоост замаар цувах батальоны араас жанч нөмөрсөн хуврагууд, дуучин, мөргөлчин бас нөмрөгтэйгөө үргэлж өндөр малгай өмссөн нэгэн өвгөн дагалдан явна. Тэдний араас мөнгөн гуутай хар царай бүхий эх дагинын том хөргийг цэрэг офицерууд залж явлаа. Энэ бол Смоленскоос  авчирсан, тэр цагаас хойш армийн араас залж яваа нөгөө бурхан байлаа. Бурхны араас, эргэн тойронд нь урд нь толгой нүцгэн цэргийн хүмүүс шаван гүйлдэж, газар шүргэн мөргөнө.

	Бурхныг уул дээр залан гаргаж ирснээ зогсов. Бурхныг туузлан барьж зогсогчдын халаа авалцан, хувраг лам сангийн бойпор асаан, мөргөл дахин эхлэв. Хурц нар эгц дээрээс шарна. Хүмүүсийн халимаг үс, бурхны зүүлт хадаг яндар сэлтийг зөөлөн салхи сэв сэв үлээнэ. Мөргөлийн дуу тэнгэрт түгэн бүдэгхэн цуурайлна. Толгой нүцгэн офицер, цэрэг, журамт цэргүүд бурхныг тойрон шавна. Санваартан, хувраг лам нарын ард зайцуулсан газар хэргэм зэрэгтэй хүмүүс зогсоно. Халзан толгойтой, хүзүүндээ Георгийн одон зүүсэн нэг генерал яг санваартны ард зогсон мөргөн залбиралгүй (герман бололтой) Оросын ард түмний эх оронч үзлийг дэврээхийн тулд сонсох нь хэрэгтэй гэж үзсэн бололтой мөргөл дуусахыг тэвчээртэй хүлээнэ. Өөр нэг генерал дайчин ёсорхуу зогсон, эргэн тойрноо харан гараа цээжнийхээ урд сэгсчинэ. Энэ дээгүүр зиндааныхан дунд зогсох бөөн тариачдын дотор хэд хэдэн танил хүн буйг Пьер олж харав. Пьер тэдний өөдөөс эс харна, юу гэвэл бүгд л бурхан өөд сувдгаар ширтэн зогсох цэрэг, журамт цэргүүдийн буурь суурьтай царайг гөлрөн ширтэж хамаг анхаарал нь тийш хандана. Хоолой нь ядран сульдсан хуврагийг (хорь дох мөргөл уншсан) «Бурхан эх минь, боол биднийгээ гай түйтгэрээс авран соёрх» гэж залхуутайгаар, заншил ёсоор уншиж дуусахад санваартан, хуврагууд: «Бид бүгдээр чамдаа хандаж, эвдэршгүй хана туурга болсон дээдэс та нартаа мөргөе» хэмээн өргөн түрж, дахиад л хүн бүгдийн царайд энэхүү болж буй журмын сүр хүчин төгөлдрийг ухаарах байдал илрэх нь ийм байдлыг Можайскт уулын бэлд, мөн энэ өглөө замд тааралдсан олон олон хүний нүүрт илэрч байсныг хальт халтихан харж билээ. Тэгээд хүмүүсийн тэргүүн духайн, үс нь чичгэнэн, шүүрс алдах, загалмай нь цээжиндээ хүрэн санжганах чимээ сонстоно.

	Бурхныг тойрон шавсан олон гэнэт ярагдан Пьерийг шахав. Түүний өмнө санд мэнд ярагдан зай тавьж өгснийг бодоход маш эрхэмсэг дээгүүр зиндааны хүн бололтой бурхан өөд очлоо.

	Энэ бол байрлалыг тойрон эргэж яваа Кутузов байжээ. Тэгээд Татаринова сууринаас эргэж ирэх замдаа мөргөл дээр иржээ. Түүнийг бүгдээс содон, онцгой бие галбираар нь Пьер танив.

	Хавагнан цэлхэрсэн нүүр, чалхаа нь бууран нулимс гүйлгэнэсэн цагаан нүд, толгой нүцгэн, дун цагаан толгой, бөгтөр нуруу, лагс зузаан биетэй хөвөнтэй урт цамц өмссөн Кутузов тойрон шавсан олны хүрээ дотор урагш найган дэндэлзэн алхалсаар орж ирээд санваартны ард зогслоо. Дадал болсон байдлаараа загалмайлан залбирч гараа сунган газар хүргэж янцаглан амьсгаадсанаа буурал тэргүүнээ мэхийлгэв. Кутузовыг Бенигсен болон бараа бологсод нь дагалджээ. Дээд бүх тушаалтны анхаарлыг өөр дээрээ татсан ерөнхий командлагчийн байж байгааг эс хайхран цэрэг, журамт цэргүүд түүн рүү эс харан мөргөсөөр байх ажээ.

	Кутузов мөргөл дуусахлаар бурхан өөд очин өвдөг сөхрөн лүгхийн сууж тэргүүнээ мэхийлгэснээ лагс хүнд биеэ ядарсандаа даалгүй удтал босож эс чадав. Их хүч гаргасандаа буурал тэргүүн нь салганана. Эцэст арайхийн босож, хүүхдийн гэнэн хонгор байдлаар уруулаа цорвойн бурханд хүргэснээ дахин мэхийн гараа сунган газар хүргэлээ. Генералууд түүний жишээг даган, дараа нь офицерууд, тэдний дараа цэрэг, журамт цэргүүд шахцалдан түлхэлдэж, дороо гишгэлэн, уухилж аахилалдан, сэтгэл догдолсон царайтай урагш зүтгэлцгээлээ.

	Өөрийг нь түрсэн шахцалдаанд түлхэгдсээр Пьер эргэн тойрныхноо харвал нэг таних хүний дуу:

	— Гүн, Петр Кирилыч! Ta ч яаж яваад энд хүрээд ирээ вэ? гэвэл Пьер эргэн харав.

	Борис Брудецкий (бодвол бас л бурханд мөргөн сөхөрсөн бололтой) шороо болсон өвдгөө цэвэрлэх зуур инээмсэглэсээр Пьер лүү ирлээ. Борис аян дайны дайчин маягаар хээнцэр хувцаслажээ. Кутузов шиг хөвөнтэй урт цамц өмсөж, гөрмөл суран ташуур мөрөн дээгүүрээ тохжээ.

	Кутузов энэ завсар тосгон руу очиж, наад захын байшингийн сүүдэрт хасаг цэрэг харан гүйж авчран, нөгөө нь хивсээр бүтээсэн вандан сандал дээр суув. Ерөнхий командлагчийг гял цэл даасан үй олон бараа бологч хүрээлнэ.

	Үй олон хүн дагалдсан бурхан цааш хөдөлбөл Пьер Бористой ярилцан Кутузовоос гучин алхмын зайтай зогсоно.

	Пьер тулалдаанд оролцож байрлал газрыг үзэх санаатай яваагаа тайлбарлав.

	— Таныг би лагериар аваачъя. Тэгсэн дээр. Гүн Бенигсений байгаа газраас та бүгдийг нь сайн үзэж болно. Юу гэвэл би түүний дэргэд байгаа. Би түүнд илтгэе. Хэрэв байрлал газар явж үзэхийг хүсэж байгаа бол бидэнтэй цуг одоо явъя. Бид одоо зүүн жигүүр лүү явж байгаа нь энэ. Дараа нь эргэж ирье тэгээд манайд өнжихийг гуйя. Хань бүлэг ч бүрдүүлэмз. Ta ч Дмитрий Сергеичтэй танил байх аа? Тэр чинь тэнд байгаа гэж хэлээд Горкад бий наанаасаа гурав дахь байшинг заав.

	— Би уг нь баруун жигүүр үзэх гэсэн юм сан, түүнийг их бат бэхэлсэн гэж ярилцах юм. Би Москва голоос эхлээд бүх байрлалыг үзмээр байна санж гэж Пьер хэлэв.

	— Түүнийг сүүлд үзэж болно шүү дээ. Гол нь зүүн жигүүр шүү дээ.

	— Тийм дээ, тийм, Болконский ноёны хороо хаа байгаа вэ, та надад зааж өгөхгүй юу? гэж Пьер асуулаа.

	— Андрей Николаевич үү? Бид дэргэдүүр нь өнгөрнө. Бид таныг түүн дээр хүргээд өгөмз.

	— Зүүн жигүүр ч хэр юм бэ дээ? гэж Пьер асуув.

	— Үнэнийг хэлэхэд энүүхэндээ гэхэд хэмээн сүүлчийн хоёр үгийг францаар хэлээд, — Зүүн жигүүр ямаршуу байдалтай байгааг бурхан л мэдэх байх гэж Борис дуугаа итгэнгүй намсган Гүн Бенигсен тийм байна гэж огтхон ч бодоогүй. Гүн уг нь тэр толгойг бэхлэх, тэгэхдээ огт түүн шиг биш ээр бэхлэх бодолтой байсан юм... гэтэл гээд мөрөө хавчиж, — Гэгээн дээдэс хүсээгүй, аль эсгүүл түүнд илүү балай юм ярьчихсан юм уу, Юу гэвэл... гэснээ үгээ дуусгасангүй. Учир нь тэр үеэр Кутузовын туслах Кайсаров Пьер дээр хүрч ирэв.

	— Өө, Пансий Сергеич хэмээн Борис чөлөөтэй инээмсэглэн Кайсаровт хандаж, — Би гүнд байрлал газрыг тайлбарлаж өгөх гэж оролдож байна. Францынхны далд санааг гэгээн дээдэс яаж ингэж сайхан тааж мэддэг байна аа, гайхалтай юм гэв.

	— Ta зүүн жигүүрийн тухай ярьж байна уу? гэж Некрсаровын асуувал, 

	— Тийм, тийм, яг тийм. Одоо манай зүүн жигүүр маш бат бэх шүү гэв.

	Штабаас илүү дутуу бүх хүнийг Кутузов хөөсөн ч гэсэн Кутузовын хийсэн өөрчлөлтийн дараагаар Борис Жанжин штабын дэргэд хоцорч амжжээ. Борис тэгээд Бенигсений дэргэд ажилд оржээ. Гүн Бенигсен цуг байсан бүх хүнийх нь адилаар залуу Друбецкий ноёныг ч үнэлж баршгүй чухаг хүн гэж үзнэ.

	Армийн удирдлагад хоёр бүлэг байсан нь Кутузовын бүлэг, штабын дарга Бенигсений бүлэг хоёр байлаа. Борис сүүлчийн бүлэгт нь багтаж байсан агаад түүнээс өөр хэн ч тэгж Кутузовыг боолын маягаар хүндэтгэн, өвгөний бие муу, тийм болохоор хамаг ажил үйлсийг Бенигсен л явуулж байна гэж ойлгуулж эс чадах бүлгээ. Эдүгээ нэг бол Кутузовыг унагаан, эрх мэдлийг Бенигсенд шилжүүлэх, эсгүүл Кутузов энэ тулалдаанд ялдаг юм аа ч гэсэн хамаг юмыг Бенигсен л хийсэн гэж ухааруулах шийдвэрлэх тулалдааны мөч тулгараад байлаа. Ямар ч байлаа гэсэн маргааш олон хүнийг шагнаж, шинэ хүмүүсийг тушаалд дэвшүүлэх учиртай байлаа. Үүний улмаас болоод Борис энэ өдөржингөө эгдүүцэн хөөрсөн байдалтай байлаа.

	Кайсаровын хойноос Пьер дээр өөр бусад танил хүрч ирвэл Москвагийн тухай тэдний асууж шалгаасан болгонд хариу хэлж эс амжин, өөрт нь ярьсан яриаг сонсож эс амжина. Хүн бүхний нүүрт баяр хөөр, түгшүүр хоёр хослон илэрнэ. Гэхдээ зарим хүний царайд илрэх сэтгэлийн догдолгооны шалтгаан нь амин хувийн амжилтын асуудалд илүүтэй байх шиг Пьерт санагдахын зэрэгцээ өөр бусдын царайд илрэх амин хувийн биш, харин үхэх сэхэх тухай ерөнхий асуудлыг илэрхийлэх царайны байр байдал ухаан бодлоос нь гарч эс өгнө. Кутузов Пьер, түүний дэргэд шаваарах хүмүүсийг олж анзаарав.

	— Түүнийг нааш нь дуудаад ир гэж Кутузовыг хэлбэл гэгээн дээдсийн хүслийг туслах нь Пьерт уламжлав. Пьер вандан сандлын зүг одвол түүнээс өрсөөд Кутузов дээр жагсаалын нэг журамт цэрэг очсон нь Долохов байлаа.

	— Энэ ч яаж яваад энд ирдэг хэрэг вэ? гэж Пьерийн асуувал, 

	— Хаа л бол шургалж явдаг зальхай этгээд байгаа юм! гэж Пьерт тайлбарлан, — Тушаал буурчихсан шүү дээ, тийм болохлоор одоо ухасхийх гэлгүй, нэг төсөл бичиг өргөж шөнө нь дайсны шугам руу мөлхсөн... гэхдээ эр хүн шүү! гэв.

	Пьер бүрх малгайгаа аван, Кутузовын өмнө хүндлэнгүй мэхийв.

	— Би гэгээн дээдэс танд хэрэв илтгэж чаддаг бол та намайг хөөж болно, үгүй бол миний илтгэж буй зүйл танд тодорхой байгаа гэж хэлэх биз ээ, тэгвэл би өнгөрөх нь тэр гэж зүрхлэн шийдлээ... гэж Долохов өгүүлнэ.

	— Уухлайс уухлайс.

	— Хэрэв миний зөв байдаг юм бол би амь насаа өгөхөд бэлхэн буй эх орондоо тус хүргэж байгаа нь тэр.

	— Уухлайс,.. тэгээд...

	— Хэрэв гэгээн дээдэс танд амь насаа хайрлахгүй хүн хэрэгтэй бол намайг санаж соёрхоно уу... Гэгээн дээдэс таны хэрэгцээнд тэнцэж ч юунаа магад.

	— Уухлайс даа... уухлайс... гэж Кутузов дахин хэлээд инээмсэглэн онийсон нүдээр Пьер өөд харна.

	Энэ үеэр Борис ордны хавийнхны овжин зангаар Пьер хоёул дарга нар луу улам ойртон урьд эхэлсэн яриагаа үргэлжлүүлэх адил туйлын хэвнэг байдлаар чанга бусаар Пьерт:

	— Журамт цэргийн энэ эр үхэхэд бэлтгэхийн тулд шинэ цагаан цамц өмсчхөж гээч. Ямар зоригтой вэ, гүн ээ! гэв.

	Гэгээн дээдэст сонсгуулахын тулд Борис зориуд ингэж хэлэв бололтой. Кутузов энэ үгийг анхаарна гэдгийг Борис мэдэж байлаа. Нээрэн ч гэгээн дээдэс өөрт нь хандан, 

	— Чи журамт цэргийн тухай юу гэж хэлэв ээ? гэж асуув.

	— Гэгээн дээдсээ эд маргаашийн тулалдаан, үхэлд бэлтгэн цагаан цамцаа өмсжээ.

	— Өө... Гайхалтай, хосгүй хүмүүс! гэж хэлээд Кутузов нүдээ анин толгой сэгсэрснээ, — Хосгүй хүмүүс хэмээн шүүрс алдан дахин дуугарав.

	Тэгснээ Пьерээс:

	— Дарийн үнэр үнэртэхээр үү? Нээрэн л аятайхан үнэр шүү. Таны гэргийн бие лагшныг асуух завшаан олдлоо, бие нь сайн биз дээ? Үдийн энэ амралттай буй дээрээ танд тус хүргэхэд бэлхэн байна гэснээ настай хүмүүст олонтоо тохиолддогчлон хэлэх, хийх хэрэгтэй байсан хамаг юмаа мартсан мэт эргэн тойрныг хайнга гиюүрэн харав.

	Тэгээд хайсан юмаа санав бололтой туслахынхаа ах Андрей Сергеич Кайсаровыг хуруугаараа дохин дуудаж:

	— Маринын шүлэгт юу гэдэг билээ, юу билээ? Гераковыг юу гэж бичлээ: «Корпуст багш бол...» гэдэг билүү, аль вэ унш, унш хэмээн Кутузов доог хийхээр завдаж буй бололтой дуугарав. 

	Кайсаровын уншиж эхэлбэл... Кутузов инээмсэглэн шүлгийн айзамд нийцүүлэн толгой дохилно.

	Пьерийг Кутузовоос холдоход Долохов дэргэд нь тулж сугадаж аваад:

	— Гүн тантай энд уулзсандаа маш баяртай байна хэмээн хөндлөнгийн улс байгаад эрээлхэж зоволгүй, чанга, онцгой зоримог сүрлэхүү ярьж гарлаа.

	— Ta бидний хооронд учир үл ухагдах явдал гарсанд харамсаж байгаагаа, биднээс нарт хорвоод хэн нь амьд хоцрох тавилантайг бурхан л мэдэх тэр өдрийн өмнө өнөөдөр хэлэх завшаан гарсанд би баяртай байна. Тэгээд над муу юм бүү санаасай гэж хүсэх байна. Намайг өршөөж хайрла гэв.

	Пьер юу хэлэхээ эс мэдэн Долоховын өөдөөс инээмсэглэн харна. Долохов нүдэнд нь нулимс гүйлгэнэн Пьерийг тэврэн үнсэнэ.

	Борис генералдаа нэг юм хэлбэл гүн Бенигсен Пьерт хандаж, галын шугамаар цуг явъя гээд, 

	— Танд энэ сонин байх биз ээ гэвэл, 

	— Тийм ээ, яриангүй сонин гэж Пьер хэлэв.

	Хагас цагийн дараа Кутузов Татаринова суурин орохоор мордвол Бенигсен бас Пьерийн оролцсон бараа бологчид дагалдуулан галын шугам эргэхээр хөдөллөө.

	Бенигсен Горкаас их замаар орж, галын байрлалын төв нь байгаа хэмээн толгой дээрээс түрүүн офицерын зааж байсан нөгөө гүүр лүү бууж очвол сайхан үнэр ханхалсан хэдэн бухал өвс байх ажээ. Тэд гүүрээр гаран Бородино суурин орж, тэндээсээ зүүн тийш эргэн багширсан их цэрэг, их буунуудын дэргэдүүр явж нэгэн толгой дээр гарч очвол журамт цэргүүд тэнд газар ухлаа. Энэ бол хараахан нэр өгөөгүй байсан, хожим нь Раевын хүрээ бэхлэлт буюу их бууны багийн толгой гэж нэрлэгдсэн хүрээ бэхлэлт байлаа.

	Пьер энэ хүрээ бэхлэлтийг нэг их анхаарсангүй. Энэ газар Бородино талын бусад бүх газраас өөрт нь хамгаас дурсгалт газар болох юм гэж хаанаас мэдэх билээ. Дараа нь тэд нэгэн том ганга гатлан Семеновскийн суурин руу очвол цэргүүд тариа хатаах газар, байшингуудынх нь дүнзийг зөөгөөд дуусжээ. Цэргүүд дараа нь мөндөрт цохиулсан мэт унан хугачсан хөх тариан талбай дундуур их буу жим гарган муруй тахир замаар Флеш6 өөд очихоор уул өөд өгсөж уруудна.

	Бенигсен бэхэлгээний дэргэд хүрч ирэн зогсож (өчигдөр манай байсан) Шевардины хүрээ бэхэлгээ рүү урагш харвал тэнд хэдэн морьтой хүн үзэгдэнэ. Тэнд Наполеон нь юм уу Мюрат нь байсан гэж офицерууд ярилцана. Тиймээс тэр бөөн морьтон өөд бүгд нүд тавин ширтэнэ. Энэ үзэгдэхтэй үгүйтэй буй хүмүүсийн аль нь Наполеон юм бол гэж мэдэх санаатай Пьер бас тийшээ ширтэнэ. Тэгтэл морьтнууд толгой дээрээс бууж далд орлоо.

	Бенигсен өөр дээр ирсэн генералд хандан манай цэргийн бүх байр байдлыг тайлбарлаж эхэлбэл Пьер Бенигсений үгийг сонсон, болох гэж байгаа тулалдааны уг чанарыг ойлгох санаатай хамаг ухаанаа хөвчлөн чагнана. Гэхдээ үүний учрыг ойлгож ухаан нь хүрэхгүйг сэтгэл гонсойн мэдрэв. Пьер юу ч ойлгож чадсангүй Бенигсен ярихаа болиод, чих тавин чагнаж буй Пьерийг анзаарснаа, 

	— Танд янз нь сонирхолгүй байна аа даа? гэж асуулаа.

	— Яалаа гэж дээ, харин ч бүр маш сонирхолтой байна гэж Пьер огтоос итгэмээргүйгээр хариуллаа.

	— Тэд бэхлэлтээс замын зүүнтээгүүр, өндөр бус найган шуугих өтгөн хусан ой дундуур орон цаашиллаа. Энэ ойн дунд орж явтал дөрвөн хөл цагаан бор хүрэн туулай зам дээр давхин гарч ирснээ олон морины төвөргөөнд айн самгардсанаа замаас гарч чадалгүй тэдний урд удтал давхисанд бүгд хөөрөн баясаж инээд хөхрөлдөөн болж тэгээд хэд хэдэн хүн зэрэг хашхирвал сая хажуу тийш холби үсрэн ширэнгэ рүү шурган оров. Тэд ой дундуур хоёр бээр хэртэй явбал зүүн жигүүрийг хамгаалах учиртай Тучковын корпусын цэрэг байрласан ойн цоорхой гарч ирлээ.

	Энд хамгийн зүүн жигүүр дээр Бенигсен зөндөө юм учиргүй улайран ярьж, цэрэг дайны хувьд их л чухал захирамж өгөх шиг Пьерт санагдлаа. Тучковын цэргийн байрлалын нүүрэн талд нэгэн гүвээ байх агаад тэнд цэрэг байрлаагүй байлаа. Бенигсен энэ алдааг шүүмжлэн, командлалын энэ өндөрлөгийг эзлэлгүй орхиж, цэргүүдийг ард байлгах нь ухаалаг бус хэрэг хэмээн чанга чанга дуугарна. Зарим генерал бас тэр бодлыг илэрхийлнэ. Нэг нь цэргүүдийг энд яг нядлуулахаар байрлуулсан байна гэж их дайчин маягаар машид улайран ярина. Бенигсен цэргүүдийг урагшлуулан толгой дээр байрлуулахыг өөрийнхөө өмнөөс тушаав.

	— Зүүн жигүүр дээр өгсөн энэ захирамж цэрэг дайны явдлыг ойлгох чадвартаа Пьерийг улам ч эргэлзүүлэх болголоо. Товцгийн ар хормойд цэргүүдийн байрласан байдлыг зэмлэсэн Бенигсен, генералуудын үгийг сонсоод Пьер тэдний үгийг бүрнээ ойлгон тэр бодлыг зөв гэж үзлээ. Гэтэл чухамдаа үүнээс болоод цэргүүдийг товцгийн ард байрлуулсан хүн яагаад ийм мэдээжийн юман дээр бүдүүн алдаа гаргав гэдгийг ойлгож чадахаа болилоо.

	Тэдгээр цэргийг Бенигсений бодсончлон байрлал газрыг хамгаалахын тулд тэнд байрлуулаагүй, хориглон отохын тулд нууцгай газар байрлуулсан, өөрөөр хэлбэл дайсанд анзаарагдахгүй байж байгаад ойртон ирэх дайсанд гэнэт цохилт өгөх учиртай байсныг Пьер мэдсэнгүй. Бенигсен үүнийг эс мэдэн, цэргүүдийг онцгой бодлын үүднээс урагшлуулан тэр тухайгаа ерөнхий командлагчид хэлсэнгүй.

	Ван Андрей ноён наймдугаар сарын 25-ны цэлмэг сайхан энэ өдөр хорооныхоо байрлалын захад Князьково тосгоны хэмхэрхий нэгэн саравчинд гараа тохойлдон хэвтэж байлаа. Цуу үсэрсэн хананы ангал завсраар доод захын мөчрүүдийг нь хөрөөдөн авсан арван гурван настай, хашаа дагуу ургасан хус мод, овьёос бухалдан овоолсон, бут сөөг урган, бас цэргүүдийн хоол ундаа хийн утаа манаргах тариалангийн талбайг харна.

	Андрей ноёнд одоо амьдрал нь хэнд ч хэрэггүй, хүнд дарамт болсон хавчмал зүйл шиг санагдах хэр нь долоон жилийн урьд Аустерлицийн дэргэдэх тулалдааны өмнө ямар байсан шигээ сэтгэл нь хөдлөх, давчдан бахардах хослохыг мэдэрнэ.

	Маргаашийн тулалдааны тушаалыг авч, өгчихсөн байлаа. Тиймээс хийгээд байх өөр юм байсангүй. Гэхдээ маш жирийн, тодорхой тийм учраас аймшигтай бодол амар заяа эс үзүүлнэ. Маргаашийн тулалдаан бол өөрийнх нь оролцож байсан бүх тулалдаанаас хамгийн аймшигтай нь болно гэдгийг мэдэж байсан учраас үхэж болзошгүй гэдэг бодол амьдралд нь анх удаа ахуйд ямар ч холбогдолгүйгээр, бусдад энэ бодол яаж нөлөөлж байна вэ гэдэг ухааралгүйгээр, ердөө л өөрийнх нь хувьд зүрх сэтгэлийнх нь угт барин тавин бараг л гарцаагүй мэт энгийн атлаа аймшигтай төсөөлөгдөнө. Урьд, өөрийг нь шаналааж байсан, хамаг ухааныг нь эзэгнэж байсан тэр бүх бодол одоо энэ төсөөллийн дэргэд сүүдэргүй, хэтийн төлөвгүй, ямар ч ялгаваргүй хүйтэн зэхгэр гэгээ мэт болоод явчхав. Бүх амьдрал нь түүнд хиймэл гэрэлд шил нэвт удтал харж байсан илбийн дэнлүү мэт төсөөлөгдөнө. Гэтэл одоо өдрийн хурд гэрэлд шилгүйгээр энэ ёозгүй маажиндсан зургийг гэнэт харсан шиг болов. «За, за, нөгөө миний сэтгэлийг хөдөлгөн бишрүүлэн, шаналгаад байсан хуурамч дүрүүд маань энэ байж шүү дээ» хэмээн өөрийнхөө дүрслэн, бодохуйд амьдралын илбэт дэнлүүнийхээ гол тэр зургийг ялган тодосговол үхлийн тухай бодол хурцдан тодорч ирэв. «Өнөө их сайхан ид шидтэй мэт санагдаад байсан эв хавгүй маажиндсан дүрс чинь энэ л байж шүү дээ. Нэр алдар, нийгмийн тус, хүүхэнд дурлах сэтгэл, эх орон» гэдэг энэ зураг надад яасан суу их, ямар их гүн агуулгатай юм шиг санагдаж байв даа! Энэ бүхэн миний мэдэрч буй тэр өглөөний хүйтэн зэхгэр гэрэлд ямар энгийн цайвар, бүдүүн баараг болж ирж байна даа гэж дотроо бодно. Амьдралынх нь гурван гол гуниг анхаарлыг нь онцгой татна. Хүүхэнд өгсөн хайр сэтгэл, эцгийнх нь насан өөд болсон, Орос орны тэн хагасыг булаан авсан Францын халдан довтолгоо энэ гурав байлаа. «Дурлал!.. Надад ид шидийн хүч шингэсэн мэт санагдаж байсан тэр бүсгүй. Би юундаа түүнд дурлаж байгаа вэ! Би түүнтэй ханилан сууж жаргах тухай, хайр сэтгэлийн тухай нэг их сайхан төлөвлөгөө зохиож байж билээ! Еэ гэнэн хонгор ч хөвүүд бол доо» хэмээн өөрийгөө зэвүүрхэн амандаа тодхон дуугарав. Еэ чааваас даа! Миний эзгүй байх бүтэн жилийн турш хувиралгүй надад үнэнч байх завсаргүй дурлалд итгэж байсан байдаг. Эзгүйд минь ганьхран хатаж байх учиртай янаг хонгор мэтээр санаж явжээ хөөрхий. Гэтэл энэ бүгд бодсоноос тэс ондоо амархан юм байж... Энэ бүгд аймшигтай энгийн муухай эд байжээ!

	Эцэг нь Халзан ууланд орон гэрээ бариад, энэ бол миний нутаг ус, орон гэр, амьсгалах агаар, харьяа тариачид аа гэж санаж явж билээ. Гэтэл Наполеон хүрч ирээд, өөрийнх нь аж төрөн суугааг замаас зомгол мэт түлхэн зайлуулж Халзан уул, хамаг амьдрал нь нурж унаж билээ. Энэ бол дээрээс илгээсэн сорилт мөн гэж ноёхой Марья ярьж байсан. Гэтэл эцэг минь үгүй болчхоод ахиад босож ирэхгүй болчхоод байхад ямар элэнцгийнх нь сорилт байх билээ? Ахиад хэзээ ч амилан босохгүй! Ертөнцөд үгүй болсон. Тэгэхлээр чинь хэнийг сорих болж байна? Эх орон, Москва минь дарагдах нь! Маргааш болоход намайг нухаж орхино. Францынхан ч биш, харин өчигдөр миний чихний дэргэд буугаа цэнэглэдэг цэрэг шиг өөрийнхөн маань ч, бас францынхан ч хүрч ирээд тэдний хамар дор нь өмхий утаад байхгүйн тулд үхсэн намайг хөл гараас минь юм уу толгойноос минь барьж аваад нүх рүү чулуудаж орхиод өрөөл бусдад ижил дасал болсон амьдралын шинэ нөхцөл тогтоно. Гэтэл бид тэдний тухай, тэд миний тухай мэдэх ч үгүй болж хорвоо өнгөрнө» гэж бодно.

	Тэгээд ангархай завсраар судалтан харагдах хус, түүний үл хөдлөх шаргал толбо бүхий ногоон навч, наранд гялалзах цагаан холтсыг нь харна. «Маргааш намайг нухаж, маргааш гэхэд би гэдэг хүн үгүй болчихсон... харин энэ харагдаж байгаа бүгд үлдэж, би үгүй болчихсон байх юмаа хөөрхий!» гэснээ өөрийгөө үгүй болсон хойнох энэ амьдрал ямархуу байхыг ургуулан бодлоо. Энэ хус гэрэл сүүдэртэйгээ, энэ хурган цагаан үүл, галын тэр утаа-эргэн тойрных нь бүх юм өөрийнх нь хувьд өөрчлөгдөн хувьсаж, аймшигтай аюултай болсон байх мэт санагдана. Ар зоо руу нь хүйт даан аягүйцэв. Тэгснээ ухасхийн босож, саравчнаас гаран, алхлав.

	Саравчны ард хүний дуу гарахаар нь, 

	— Хэн бэ? гэж Андрей дуудлаа. Долоховын сумангийн дарга байсан офицерууд хорогдсоны улмаас эдүгээ батальон дарга болсон улаан хамарт ахмад Тимохин саравчны араас мятрасхийн орж ирлээ. Түүний араас хорооны даргын туслах нярав хоёр орж ирлээ.

	Андрей ноён яаран босож офицеруудын албан үүргийнхээ ёсоор уламжилсан зүйлсийг сонсоод, тэдэнд хэдэн тушаал өгч, тэднийг явуулахаар зэхээд байтал саравчны араас танил шивнээн дуу сонстов.

	Юм мөргөсөн хүн мунгинасандаа:

	— Өө, чөтгөр долоо! гэж францаар хараан бухимдах нь сонстов.

	Андрей ноён саравчнаас цухуйн харвал өөр лүү нь ирж явсан Пьер газар хэвтээ шургаагт таварцаглан золтой л унасангүй. Андрей ерөөс өөрийнхөө зиндааны хүмүүсийг, Москвад сүүлийн удаа ирэх үед амссан хүнд мөчийг нь санагдуулах Пьерийг харахад бүр ч ёозгүй байлаа.

	— Үгүй ер, ямар ерөөлөөр энэ билээ? Ирнэ гэж зүүдэлсэн ч үгүй гэж Андрей хэлэв.

	Ийнхүү хэлж байх үед нь нүд, нүүр царайных нь байдалд хүйтэн хөндийгөөр барахгүй, дайсагнасан байдал илрэхийг Пьер даруй анзаарлаа. Пьер саравч руу ирэхдээ туйлын баясангуй байснаа Андрейн царайг хармагцаа биеэ барин эвгүй болоод явчихлаа.

	— Би... мэдэж байна... хүрч ирлээ... надад сонин байна гэж Пьер өнөөдөртөө утга учиргүй өчнөөн олон давтсан «сонин байна» гэдэг үгээ хэлж, — Би тулалдааныг үзэх гэсэн юм гэв.

	— За, за, ах дүү Масон нар дайны тухай юу ярьж байна? Дайныг яаж урьдчилан зогсооно гэж байна! За Москва юу болж байна! Манайхан юу болж байна? Москвад нэг юм ирээ юу! гэж үнэнээсээ асуулаа.

	— Хүрч ирсэн гэж Жюли Друбецкая надад хэлсэн. Би тэдний рүү очоод тааралдаагүй, Москва хавь руу яваад өгсөн байна билээ.

	Офицерууд гарч явахаар мэхэлзэж эхэлсэн авч Андрей ноён андтайгаа хоёул улаан нүүр тулан хоцрох хүсэлгүй юм шиг тэднийг сууж цай ууна уу гэлээ. Офицерууд бүдүүн лагс Пьерийг гайхан харж, Москвагийн тухай, өөрийнхөө явж амжсан манай цэргийн байрлалын тухай яриаг нь cohcoho. Андрей ноён юм эс дуугаран, царай нь хачин баргар байх тул Пьер Болконскийд гэхээсээ батальон дарга эелдэг цайлган Тимохинд хандаж ярих болоо.

	— Чи цэргийн бүх байрлалыг тэгж ойлгоо юу? хэмээн Андрей үгийг нь таслан асуулаа.

	— Өөрөөр хэлбэл юу гэж? Би цэргийн хүн биш болохоор бүрэн ойлгосон гэж хэлж чадахгүй. Гэлээ гэхдээ ерөнхий байрлалыг нь ойлгосон л доо гэж Пьер хэлбэл, 

	— Чи ч тэгвэл хэнээс ч илүү мэдэж байгаа юм шив дээ гэж Андрей ноён францаар хэлэв.

	— Өө! гэж Пьер нүдний шил дээгүүрээ Андрей ноёныг харан гайхаж дуугараад, 

	— Кутузовыг томилсны тухайд та юу хэлмээр байна! гэж асуув.

	— Тэгж томилсонд нь би маш баяртай байсан, миний мэдэх бүх юм гэвэл энэ л байна гэж ван Андрей хариуллаа.

	— За тэгвэл Барклай де Толлийн тухайд та ямар бодолтой байна? Түүний талаар Москвад юу юу ч гэж ярилцсан бэ дээ, бурхан минь. Ta тэр хүний тухай юу гэж үзэж байна.

	— Эднээс асуу л даа хэмээн Андрей офицеруудыг заав.

	Пьер Томихинтой ярилцах бүх үеийн турших шигээ асуух мэт инээмсэглэн өөдөөс нь харвал Тимохин хороон дарга өөдөө мятрасхийн тувт эргэн эргэн харсаар, 

	— Гэгээн дээдсийн хэрхэн хандсаныг түмэн олон бэлээхнээ харсан, эрхэм дээдэс ээ гэж хариулав.

	— Яагаад тэр билээ? гэж Пьер асуувал, 

	— За наад зах нь гэхэд түлээ, тэжээлийн тухайд танд илтгэе л дээ. Свенцянаас ухрах үед бид хатсан бургасанд юм уу туг өвсөнд ч гар хүрэхгүй ухарч байсан даа. Гэтэл биднийг яваад өгөхлөөр тэр бүгд маань тэдэнд л олз болно шүү дээ, тийм үү дээ, үгүй юу эрхэм дээдэс ээ? Гэтэл чи гар хүрч болдоггүй байдаг. Ийм хэргээс болж манай хороонд хоёр офицерыг шүүхэд өгсөн. Гэтэл гэгээн дээдсээс хойш үүний хувьд амар болсон, түүнийг ч түм олноороо харсан... гэв.

	— Тэр чинь юу боллоо гэж хориглож байсан юм?

	Ийм асуултад хэрхэн, юу гэж хариулахаа эс мэдэн

	Тимохин эргэн тойрон зовнин хулган харвал Пьер мөн энэ асуултаа Андрейгаас асуув.

	— Бид дайсанд орхиж байгаа нутгаа хоослон цөлбөхгүйн тулд л байхгүй юу даа хэмээн Андрей эгдүүтэй доогтой дуугарав. Энэ бол маш ул үндэстэй зүйл: Нутаг усыг нь дээрэмдэхийг зөвшөөрч, цэргүүдийг дээрэм тонуул хийж сургаж болохгүй. Францынхан биднийг ороон гарч болзошгүй, тэдний хүч их гэж тэр хүн Смоленскт ч зөв бодсон. Гэхдээ бид тэнд Оросын газар нутгийн төлөө анх удаагаа тулалдан, цэргийн санаа сэтгэл урьд миний хэзээ ч үзээгүй их өндөр байж, бид дараалан хоёр өдөр францынхныг няцаан, энэ амжилт бидний хүчийг арав дахин арвижуулж байсан гэдгийг тэр хүн ойлгож чадаагүй хэмээн гэнэт биеэ барилгүй шингэн дуугаар хашхичиж, — Тэр хүн ухрах тушаал өгч, хамаг хүч чармайлт гарз хохирол маань талаар болсон. Тэр хүн урвах тухай бодоогүй, бүгдийг аль болохоор бүтэлтэй сайн хийх гэж хичээн бүгдийг бодож тунгаасан. Гэтэл үүнээс болж тэнцэхгүй болсон. Юм бүгдийг туйлын ултай бодож тунгаагаад, аливаа герман хүнд байдаг ёсоор нямбай байгаа юм. Чамд юу гэж хэлүүштэй юм бэ дээ... Чиний эцэгт жишээ нь герман зарц бий, тэр сайн зарц, эцгийн чинь бүх хэрэгцээт юмыг чамаас дээр хангадаг, тийм болохоор хүчин зүтгэсэн хэвээр л байг. Гэтэл эцэг чинь үхлүүт өвчтэй байвал чи зарцаа хөөн, өөрийнхөө дадал болоогүй, эв дүйгүй гараараа эцгээ арчлан тордож, уран чадамгай бөгөөд хар элгийн хүнийг бодох нь ээ эцгээ илүү дээр тайтгаруулна. Барклайн хувьд яг л ингэсэн. Орос орныг эрүүл саруул байхад түүнд харийн хүн зүтгэж болох байлаа, сайн ч сайд байлаа. Харин Орос орныг аюулд учирмагц өөрийн, төрсөн хүн нь хэрэгтэй болсон юм. Гэтэл таны клубийнхэн түүнийг урвагч гэсэн худал үг зохиосон! Түүнийг урвагч гэж гүтгэсэн хүмүүс дараа нь өөрсдийнхөө хуурамч донгоссоноос нүүрээ хийх газаргүй болон ичих юм хийж, урвагчаа гэнэт баатар юм уу, суу их хүн, түүнээс ч шударга бус юм хийх болгодог. Тэр хүн чинь үнэнч шударга, маш нямбай герман юм шүү... гэв.

	— Гэхдээ чадамгай жанжин гэж ярилцах юм гэж Пьер хэлбэл, 

	— Чадамгай жанжин гэж юу хэлж байгааг би ойлгохгүй байна гэж Андрей ноён доогтой хэлэв.

	— Чадамгай жанжин гэж яах вэ дээ, тохиолдлын бүх зүйлийг урьдчилан харж, ... дайсны санааг тааж мэдсэн хүн л байхгүй юу гэж Пьер хариулав.

	— Тэр чинь бололцоогүй хэрэг хэмээн Андрей ноён аль эртний шийдэгдсэн хэрэг шиг хэлбэл Пьер өөдөөс нь гайхан харснаа:

	— Дайн гэдэг чинь шатар тоглохтой адил гэдэг бус yy гэв.

	— Тийм ээ, тэгэхдээ шатар тоглохдоо чи нүүдэл бүр дээр хэчнээн л болов бодох завтай, цагт хавчигдахын зовлонгүй, ийм нэг жаахан ялгаа бий, бас морь нь хүүгээсээ хэзээд хүчтэй, хоёр хүү нь нэгээсээ хэзээд хүчтэй, гэтэл дайнд бол нэг батальон заримдаа дивизээс хүчтэй, заримдаа сумангаас хүчээр дорой байдаг өөр нэг ялгаа бий дээ. Цэргийн харьцангуй хүчин хэнд ч мэдэгдэхгүй. Хэрэв штабын захирамжаас юм шалтгаалдаг байсан бол би тэнд байж захирамж өгч байх байсан сан гэдэгт ихэд итгэгтүн. Гэтэл би тэгэхийн оронд хороонд энэ ноёдтой цуг алба хаах завшаан олж, тэгээд маргааш өдрийн явдал тэднээс биш, биднээс үнэхээр шалтгаална гэж үзэж байна... Амжилт байрлал газар, зэр зэвсэглэл, тэр байтугай тооноос хэзээ ч шалтгаалж байгаагүй, шалтгаалах ч үгүй, байрлалаас бол бүр ч бага шалтгаална л даа гэж Андрей ноён хэлэв.

	— Тэгвэл юунаас шалтгаалах вэ?

	— Над, үүнд гээд Тимохин руу заан, цэрэг бүрийн байгаа санаа бодлоос гэв.

	Дарга өөдөө айн хирдхийж, гайхан харсан Тимохин рүү Андрей ноён харав. Урьд нь биеэ баримхай дуу шуугүй байдаг Андрейн сэтгэл одоо үймэрсэн мэт санагдана. Цочир орж ирсэн бодлоо биеэ барилгүй хэлж орхив бололтой.

	— Тулалдаанд ялья гэж хатуу шийдсэн нь л ялдаг юм; Аустерлицын дэргэдэх тулалдаанд бид яагаад ялагдсан бэ? Бидний гарз хохирол францынхтай бараг ижил байсан, гэтэл бид тулалдаанд ялагдана гэдгээ өөрсдөдөө аль эрт хэлснээс ядагдсан. Учир нь бидэнд тэнд тулалдахын хэрэг огт байгаагүй, тулалдааны талбараас бушуухан холдохын түүс болж байсан учраас бид тэгж хэлсэн. «Ялагдлаа— тэгэхлээр зугтана!» бид тэгээд л зугтсан. Хэрэв бид орой болтол үүнийг ярилцаагүй бол юу болох байсан бэ, бүү мэд. Маргааш харин бид үүнийг хэлэхгүй. Чи манай байрлал л гэнэ зүүн жигүүр сул байна, баруун жигүүр сунамал байна л гэнэ энэ бүхэн шал дэмий үг, ийм юм юу ч байхгүй. Маргааш бидэнд юу тулгарч байна? Тэдний манай хоёрын хэн нь зугтах, хэн нь хэнийгээ алах зэргээр агшин зуур шийдэх зүсэн зүйлийн тохиолдол хүлээж байна, харин одоо хийж байгаа зүйлс бол бүгд цаг нөхцөөсөн зугаанаас цаашгүй. Чи хэнтэй явж байрлал эргэсэн байна тэр чинь ажил хэргийн нийт үйл явцад тус болохгүйгээр барахгүй, харин ч саад болдогт уул хэрэг байна. Тэд чинь өчүүхэн бага эрх ашгаа бодохоос цаашгүй гэвэл, 

	— Ийм мөчид үү дээ гэж Пьер зэмлэнгүй дуугарав.

	— Ийм мөчид гэж Андрей ноён давтан өгүүлээд, —  Энэ бол тэдний хувьд өштний доорх газрыг хөндийлөн ухаж, яасхийгээд илүү загалмай, илүү нэг тууз олж авах вэ гэдэг мөч байгаа юм. Миний хувьд маргааш өдөр бол: Оросын зуун мянга, францын зуун мянган цэрэг тулалдахаар учирч, энэ хоёр зуун мянган хүн тулалдан, догшин хэрцгий тулалдаж, амь биеэ үл хайрласан нь л ялна гэдэг нь мэдээж. Тэр дээр юу болдог байлаа ч, тэнд яаж будилуулдаг байлаа ч гэсэн маргааш бид тулалдаанд ялна гэдгийг хэрэв чи хүсвэл би хэлээд өгье. Тэр дээр юу болдог байлаа ч бид тулалдаанд ялна! гэжээ.

	— Эрхэм дээдэс минь яриангүй үнэн. Чин үнэн шүү гэж Тимохин дуу алдав.

	— Одоо ч өөрийгөө юунд хайрлах билээ! Миний батальоны цэргүүд архи уухаа больсон, нээрэн шүү тэгж байх өдөр биш гэж ярилцдаг болсон гэвэл бүгд дуугүй боллоо.

	Офицерууд босвол Андрей ноён тэдэнтэй цуг гарч саравчны ард очоод туслахдаа сүүлчийн захирамж өглөө. Офицеруудыг явсан хойно Пьер, Андрей дээр очиж яриа эхлэх гэтэл саравчнаас холуургүй гарах замаар гурван морьтны туурай тог тогхийн сонстоход Андрей ноён тэр зүг харан хасаг цэргүүд дагалдуулсан Вольцогенийг Клаузевицтай явааг танив. Тэд хоорондоо ярилцсаар ойрхнуур өнгөрвөл Пьер Андрейн хамт дараах яриаг нь өөрийн эрхгүй сонсов.

	— Дайныг уужим зайд явуулах хэрэгтэй гэсэн энэ үзлийг зохих ёсоор магтаж чадахгүй гэж нэг нь германаар хэлбэл нөгөө нь:

	— Яриа юу байх вэ, дайсныг сулруулахад зорилго маань оршиж байгаа болохоор хувийн өмчтөн хүмүүсийн гарз хохирлыг анзаарч болохгүй гэж нөгөө нь германаар хариулахад:

	— Тэгэлгүй яах вэ! гэж эхний хүн бататгав.

	— Уужим зайд түгээх гэнэ шүү хэмээн тэдний явж өнгөрсөн хойно Андрей ноён германаар нь давтан хамраараа хорсолтой хм гэж дуугарав. Тэгснээ, 

	— Уужим зайд шүү гэж дахин германаар нь хэлээд, — Миний эцэг, хүү эгч, Халзан ууланд хоцорсон. Гэтэл эдэнд энэ пад алга. За миний түрүүн чамд хэлдэг тэр шүү дээ. Энэ герман ноёд маргааш тулалдаанд дийлэхгүй, герман хүний толгойд сохор зоосны үнэгүй хоосон бодлоос өөр юм байдаггүй болохоор дайсны хүч хэдий хэр вэ гэдгийг хий хоосон таахаас цаашгүй улс. Гэтэл маргааш ганц хэрэг болох юм бол (өөрөөр хэлбэл Тимохинд байгаа юм тэдний зүрх сэтгэлд байхгүй) тэд бүх Европыг тэдэнд өгчхөөд биднийг сургахаар ирсэн лут ч багш нар бол доо хөөрхий гэснээ хоолой нь дахин эгдүүцэн чахрав.

	— Ta тэгвэл маргаашийн тулалдаанд ялна гэж бодож байгаа юм шив дээ? гэж Пьер асуулаа.

	— Тийм, тийм хэмээн Андрей ноён хэлээд, — Хэрэв над эрх мэдэл байдаг сан бол би нэг л юм хийх сэн гэж дахин яриагаа эхлээд, — Би тэгвэл дайсныг олзолж авахгүй. Олзолно гэдэг чинь юу юм? Уужим сэтгэлгийн үйл. Францынхан гэтэл орон гэрийг минь цөлбөн хоослоод Москваг хоослохоор явж байна. Тэд намайг агшин бүр басамжлан доромжилж ирсэн, басамжилж байна. Тэд бол миний дайсан, тэд бол миний ойлголтоор юм бүхнийг үйлдэгч гэмт хэрэгтэн. Тимохин ч, арми нийтээрээ ч ингэж бодож байна. Тэднийг цаазаар авах хэрэгтэй. Тэд миний л байсан юм бол Тильзитэд тэд юу ч гэж ярьж байлаа гэсэн миний анд нөхөд байж чадахгүй гэвэл, 

	— Тийм шүү, тийм, би таны хэлдгийг яриангүй зөвшөөрч байна! гэж Пьер цогтой гялалзах нүдээр Андрей ноён өөд харан хэлэв.

	Можайскийн уулаас эхлээд энэ өдөржингөө Пьерийн сэтгэлийг түгшээсэн тэр асуулт одоо туйлын илэрхий зүйл, шийдэж яриангүй болох зүйл шиг санагдав. Энэ дайн, болох гэж байгаа тулалдааны бүх агуулга, бүх учир холбогдлыг одоо ойлгов. Энэ өдрийн үзсэн, бүгд, зам зууртаа хальт харсан бүх хүний буурь суурьтай, ширүүн царай одоо өөрт нь шинээр ухаарагдаж ирэв. Дайралдсан бүх хүнд нь байсан, энэ бүх хүмүүс үхэлд уужуу тайвуу, хөнгөн хийсвэр бэлтгэж байсан учрыг тайлбарлаж өгсөн эх оронч үзлийн, бодис зүйд эгүүлдэгчлэн нуугдмал (Latente) тэр илчийг ойлгов.

	Андрей ноён яриагаа үргэлжлүүлж, 

	— Дайсныг олзолж авахгүй. Олзолж аваад байх юм бол энэ явдал дангаараа бүх дайныг өөрчлөн, түүний догшин хэрцгий байдлыг сулруулах сан. Бид дайн хийж нааддаг нь тусгүй хэрэг, бид хэнэггүй царай гаргаж буй хэрэг. Энэ бол үхэр алахыг хараад маягладаг хатагтай нарын энэрэнгүй, уужим сэтгэл гэгчтэй л адил. Хатагтай нар цус харж чадахгүй тийм цагаан сэтгэлтэй атлаа үхрийн махаа цуугаар хачирлаад амаа олохгүй амтархан идэхийг нь яана. Бидэнд дайны эрх зүйн тухай, уужим сэтгэл гаргах тухай, дайсантай хэлэлцээ хийх тухай, золгүй хүмүүсийг өрөвдөх тухай гэх мэтийг ярьдаг. Энэ бүхэн бол шал дэмий үг. 1805 онд би уужим сэтгэл, дайсантай хэлэлцээ хийх гэдгийг харсан, биднийг ч хуурч, бид ч хуурч мэхлээд л байсан. Бусдын орон байрыг дээрэмдэж, хуурамч мөнгөн тэмдэгт үйлдвэрлэн, бас түүнээс ч долоон дор — миний үр хүүхэд, миний эцгийг алаад, дайны эрх зүйн тухай дайсанд уужим сэтгэл гаргах тухай ярьж байна. Дайсныг олзлохгүй, алж хядан, үхэл өөд явах хэрэгтэй! Над шиг зовлон зүдүүр дундуур явж ийм юманд хүрсэн...

	Москваг Смоленск шиг эзлэн авна уу, байна уу падгүй гэж санаж байсан Андрей ноён хоолой руу нь түрж ирсэн цочрын бөглөрөөнөөс яриа нь тасалдан гэнэт зогсов. Тэгээд хойш урагшаа хэдэнтээ дуугүй холхисноо дахин ярьж эхэлбэл нүд нь сүртэй цавчлан, уруул нь салганана.

	— Хэрэв дайнд уужим сэтгэл гаргах явдал байгаагүй сэн бол одоогийнх шиг үнэхээр эн тэнцэх шударга үхэл рүү мадаггүй явах байсан сан. Тэгсэн бол Михайл Иванычийг Павел Иваныч нь гомдоосны төлөө дайн гарахгүй байх байсан сан. Дайн болбол одоогийнх шиг дайн болсон нь дээр. Тэгвэл цэргийн эрчим нь одоогийнх шиг байхгүй байх байсан сан. Тэгсэн бол Наполеоны энэ дагуулж яваа вестфальчууд, гессенчүүд түүний хойноос Орос руу явахгүй, бид ч яах гэж гэдгээ мэдэхгүй Австри, Прусс рүү тулалдахаар явахгүй байх байсан сан. Дайн бол найрсаг сайхан эд биш, амьдралд тохиолдсон зэвүүн муухай зүйл мөн. Үүнийг ойлгож, дайн хийж наадахаа болих хэрэгтэй. Энэ аймшигт зайлшгүй зүйлийг ултай буурьтай хатуу чанд хүлээж авах хэрэгтэй. Бүх юм худал хуурмагийг таягдан хаяхад л байна, дайн гэдэг бол дайн болохоос тоглоом наадам биш. Гэтэл дайн гэдэг хөнгөн хуудуу, хийх юмгүй хүмүүсийн зугаагаа гаргах дуртай юм болж байна... Цэргийн эрхтнүүд хамгийн хүндтэй давхарга болж байна. Гэтэл дайн гэдэг юу юм, цэргийн хэрэгт амжилт олохын тулд юу хэрэгтэй, цэргийн хүмүүсийн зан араншин ямар байдаг вэ? Дайны зорилго бол алж хядах, дайны багаж бол тагнах, урвах, урвахыг өөгшүүлэх, армийг хоол хүнсээр хангахын тулд хүн ардыг хоослон цөлмөх, дээрэмдэх, хулгай хийх, цэрэг дайны ов мэх гэгдэх хуурч мэхлэх, худал хэлэх явдал мөн. Цэргийн эрхтний давхрааны зан араншин бол эрх чөлөө байхгүй явдал, өөрөөр хэлбэл, сахилга бат, хийх юмгүй гиюүрэх, мулгуу тэнэг, хэрцгий догшин, завхай самуун, ууж согтуурах мөн. Хэдий тийм гэлээ ч бүхний хүндэтгэдэг нь дээд давхарга мөн Хятадынхаас бусад бүх хаан цэргийн хувцас өмсөж, ард түмнийг аль олон алсанд нь их шагнал өгч байна... Маргааш гэхэд бие биеэ алж хядахаар уулзан, олон мянган хүнийг алж хядан, эрэмдэглэн сэглэнэ. Тэгээд дараа нь олон хүний амь нас бүрэлгэсэндээ тоо нь нэмэгдсээр байх буян үйлдэж мөргөл гүрэм хийж, олон хүн алагдсан тусмаа гавьяа нь төчнөөн их гэж ялалт тунхаглана. Бурхан тэндээс юугаа харж, юугаа сонсож байдаг юм! хэмээн Андрей ноён чарлаа шингэн, дуугаар хашхирч, — Еэ, хонгор минь сүүлийн үед ч амьдрахад хэцүү болж байна. Дэндүү их юм ойлгодог болсноо би харж байна. Мэдлэгийн модноос сайн, муу үйлийг амтлах хүнд зохидоггүй... Тийм ээ, удаан насалдаггүй! Чи ч унтаж байх шив дээ, миний ч цаг боллоо, Горка руу явагтун гэж ван Андрей хэлэв.

	— Өө, үгүй шүү унтаагүй! гэж Пьер хариулаад айн гашуудсан нүдээр Андрейг ширтэнэ.

	— Явж үз, явж үз, тулалдааны өмнө унтаж амрах хэрэгтэй байна гэж Андрей ноён дахин хэллээ. Тэгээд Пьер дээр түргэн очиж тэвэрч үнсээд, — Баяртай. Дахиад уулзах уу, үгүй юу... гэснээ шалавхан эргэн саравч руу оров.

	Харанхуй болчихсон байсан учир Андрей ноёны царай ямаршуу байсан, уур хорсолтой, эелдэг ялдам байсныг ялган харж эс чадлаа.

	Пьер хойноос нь ордог юм билүү, гэр лүүгээ явдаг юм уу гэдгээ бодон баахан дуугүй зогссоноо «Үгүй, түүнд хэрэггүй! Энэ бол бидний сүүлчийн уулзалт» гэж шийдэж, хүндээр шүүрс алдсанаа Горка өөдөө буцав.

	Андрей ноён саравчиндаа эргэж ирээд хивсэн дээр хэвтсэн авч унтаж эс чадав.

	Нүдээ анин хэвтвэл нэг дүр нөгөөгөөр солигдон эрээлжилж, нэгэн зүйл үзэгдэх шиг болов. Петербургт өнгөрүүлсэн нэгэн оройгоо тов тодхон дурсан саналаа. Наташа ноднин зун мөөгөнд яваад балар ойд төөрснөө сэтгэл догдлон баясан ярина. Бөглүү ой, өөрийн сэтгэл бодол, ойд тааралдсан зөгийчинтэй ярилцсан яриа сэлтээ авцалдаагүй дүрслэн ярьж уг нь Андрей яриаг нь ойлгож байна гэж хүүхний сэтгэлийг засан тайтгаруулж, ярих гэсэн юмыг нь бүгдийг үнэхээр ойлгож байсан ч гэсэн хүүхэн хором бүрд яриагаа тасалдуулан «Үгүй, үгүй та ойлгохгүй байна» гэж үглэнэ. Наташа өөрийнхөө үгэнд дургүйцэн, тэр өдөр хуу дэлгэн гаргая гэж байсан оргилон дэвэрсэн яруу сайхан бодлоо илэрхийлж чадахгүй буйгаа мэдэрнэ. «Тэр өвгөн ямар сайн хүн байсан гэж санана, ойд балар бөглүү... түүний эелдэг сайхан зантайг яана... үгүй, би ярьж чадахгүй байна» хэмээн хүүхний царай улайн, сэтгэл догдлон өгүүлнэ. Андрей ноён тэр үед хүүхний өөдөөс харан инээж байсан баяртай тэр инээмсэглэлээрээ инээмсэглэв. «Би түүний ярьсныг ойлгож байсан, ойлгож байснаар барахгүй, тэр сэтгэлийнх нь дэврээн, чин үнэнээсээ, илэн далангүй байдал, тэр бие махбод холбож өгөх мэт сэтгэл зүрхийг нь би ойлгож, түүнд дурлаж байлаа... Унаж тусатлаа дурлан, түүндээ ямар их аз жаргалтай байсан бэ...» гэж Андрей ноён бодно. Тэгснээ энэ дурлал юу болж шувтарсныг гэнэт саналаа. «Тэр хар хүүд энэ ер хэрэггүй байж. Тэр нөхөр үүнийг огтхон ч эс харан, юу ч ойлгоогүй. Тэр бүсгүйг цэвэр ариунаараа сайн бүсгүй гэж үзээд хувь заяагаа холбож гийгүүлээгүй. Гэтэл би? Тэр хүн одоо болтол амьд, баяр хөөртэй яваа» гэж бодно.

	Андрей ноён өөрийг нь нэг хүн халуун төмрөөр хайрсан мэт огло үсрэн босож, саравчны урдуур дахин холхиж эхэллээ.

	 

	 

	XXVI

	 

	Бородиногийн тулалдааны өмнөхөн, наймдугаар сарын хорин таванд францын эзэн хааны ордны даамал ноён Боссе, хурандаа Фабвье нар эзэн хаан Наполеон дээр, түүний Валуевт буй зогсоолд ирсэн нь эхнийх нь Парисаас, хоёрдох нь Мадридаас ирсэн ажээ.

	Ноён дэ Боссе ордныхны хувцас өмссөн, эзэн хаанд авчирсан илгээмжийг урдаа авч явахыг тушаагаад, Наполеоны асрын үүдний хэсэгт орж, тэнд тойрон шавсан Наполеоны туслах нартай ярилцан хайрцагтай юмаа задлах ажилд оров.

	Фабвье майханд орж очилгүй, үүдний хавьд танил генералуудтай ярилцан зогсоно.

	Эзэн хаан Наполеон унтлагын өрөөнөөсөө хараахан гарч ирээгүй, гар нүүрээ угааж дуусаж байлаа. Наполеон сойз барин арчих гэрийн зарц руугаа нэг бол махлаг зузаан нуруугаа, үгүй бол үслэг тарган цээжээ эргүүлэн уухилж аахилан тургина. Гэрийн өөр нэг зарц нь шилтэй үнэртэй ус хуруугаараа дөмнөн барьж, эзэн хааны эрх танхил бие рүү үнэртэй ус цацахдаа хаана нь хэдийг цацах учиртайг би л ганцхан мэднэ гэсэн царайлна. Наполеоны богинохон халимаг норж, урдаа даахирчээ. Царай нь цэлхрэн шаргалтсан ч гэсэн сэтгэл өег байдлыг илтгэн малийна. Тэгээд биеэ сойздон үрэх зарцдаа наалдан янцаглах зуур «Бүр ширүүн, бүр ширүүн...» гэж дуугарна. Өчигдрийн тулалдаанд хэчнээн хүн олзлон авсныг эзэн хаанд илтгэхээр унтлагын өрөөнд орж ирсэн туслах нь уламжлах ёстой юмаа уламжилчхаад гарах зөвшөөрөл хүлээн үүдэнд зогсов. Наполеон үрчийж, туслах өөдөө духайн харснаа:

	— Олзлогдсон хүн байхгүй гэж туслахынхаа үгийг давтаад: — Тэд өөрсдийгөө устгах болгож байна. Оросын армид, тэр тусмаа л муу даа гэснээ тарган мөрөө бөгтийлгөн тавьж, — Дахиад бүр ширүүн, ширүүн гэж дуугарна.

	— За болно! Де Боссе орог, Фабвье ч бас хэмээн толгой дохин туслахдаа хэлэв.

	— Мэдлээ, хаан эзэн минь гэж хэлээд туслах майхны үүдээр гаран далд оров.

	Эрхэмсэг түүнийг гэрийн хоёр зарц нь дорхноо хувцаслахад, торгон цэргийн цэнхэр хувцастай хүлээн авах өрөөнд түргэн шалмаг, чийрэг алхлан орж очив.

	Хатан хаанаас ирүүлсэн бэлгийг Боссе энэ үеэр эзэн хааны яг орж ирэх босгоны тэнд хоёр сандал дээр яаран тэвдэн өрж байсанд санаандгүй түргэн хувцаслан гарч ирсэн эзэн хаан ийм сонин бэлэг угтах юм гэдэгт гүйцэд бэлдэж амжаагүй байжээ.

	Тэдний өрсөн юмыг Наполеон даруй анзааран, гүйцэд бэлхэн болж амжаагүй байсныг гадарлав. Гэхдээ өөрт нь сонин бэлэг барьж баясгах гэсэн урмыг нь хугалах гэсэнгүй. Тэгээд ноён Боссег үзэхгүй буй царай гарган Фабвьег дуудав. Европын нөгөө үзүүрт Саламанкийн дэргэд байлдаж, эзэн хаандаа эн тэнцэхүйц байх гэсэн ганцхан бодол, санаанд нь нийцэхгүй байх вий гэсэн ганцхан аймшиг өвөрлөж яваа их цэргийнхээ эрэлхэг зориг, үнэн шударгын тухай Фабвьегийн ярьсныг хөмсөг тас зангидан дув дуугүй сонсов. Тулалдааны үр дүн гунигтай байлаа. Наполеоны байхгүйд уг хэрэг өөрөөр явагдаж болохыг Фабвье ухаараагүй юм аятай ярианых нь үеэр ёжилсон үг хэлэв.

	— Үүнийг би Москвад залруулах учиртай гэснээ Наполеон баяртай гэж нэмж хэлээд, энэ үеэр бэлгээ бэлдэн, хоёр сандал дээр өрж гүйцээд юмаар бүтээсэн де Боссег дуудав.

	Де Боссе гагцхүү Бурбоны ахмад зарц нар л тийнхүү мөргөж чаддаг францын ордны тэр мэхийлтээр газар шүргэм шахам мэхийснээ ойртон очиж, дугтуйтай бичгээ барилаа.

	Түүнд Наполеон баясгалантай хандан чихнээс нь мушгив.

	— Ta нарын яарч ирсэн нь яамай. За Парисынхан юу гэж байна даа гэснээ түрүүчийн ширүүн харцаа гэнэт өөрчлөн эелдэг зөөлөн болоод явчхав.

	— Хаан эзэн минь, таны эзгүй буйд парисынхан ихэд үгүйлэн харамсаж байна хэмээн де Боссе тэгж л хэлэх ёстой байсан ёсоор хэлэв. Боссе ийм үг юм уу, иймэрхүү маягийн үг хэлнэ гэдгийг Наполеон мэдэж байсан ч гэсэн, энэ үг худал үг гэдгийг ухаан саруул мөчдөө мэдэж байсан ч гэсэн ийм үгийг Боссегээс дуулах аятайхан байлаа. Тэгээд дахин чихэнд нь хүрч гийгүүлэв.

	— Таныг ийм хол газар явуулах болгосондоо тун их харамсаж байна гэж Наполеоны хэлбэл Боссе:

	— Би хаан эзэн таныг үүгээр тогтохгүй, Москвагийн дааман хаалганы дэргэд л олж уулзана гэж бодож явсан шүү гэв.

	Наполеон инээмсэглэн, толгойгоо хайнга өөд болгон баруун тийшээ эргэж харвал туслах нь алтан хөөрөг барьсаар хөвөх мэт алхлан ирээд хөөргийг нь барьсанд Наполеон тосон авлаа.

	— Тийм ээ, таны хувьд сайхан завшаан тохиолджээ гээд онгойлгосон хөөргөө хамартаа хүргэн үнэртээд:

	— Ta аялах дуртай хүн хойно доо, гурав хоногийн дараа та Москваг үзнэ. Ta нээрэн Азийн нийслэлийг үзнэ гэж бодоогүй явсан байх. Ta зугаатай аялал хийх нь дээ гэлээ.

	Өөрийнх нь аялах дуртайд (эдүгээ болтол тийм юм өөрт нь байгаагүй билээ) ийнхүү анхаарал тавьсанд Боссе талархан толгой мэхийв.

	Ордныхны цөмөөр харан буй бүтээлэгтэй юмыг Наполеон анзаарснаа:

	— Энэ чинь юу вэ? гэж асуувал Боссе нуруугаа эс харуулан ордныхны эв зүйлэг шалмаг хөдөлгөөнөөр гэдрэг хантайрах маягаар хоёр алхам ухраад бүтээлгийг авангаа:

	— Хатан хаанаас эрхэм дээдэс танд ирүүлсэн бэлэг гэж дуугарав.

	Тэр нь Наполеоны хүү, яагаад ч юм хүн бүгд Ромын ван ноён гэж нэрлэх Австрийн эзэн хааны охин хоёрыг хурц өнгийн тосон будгаар Жерарын зурсан хөрөг зураг байлаа.

	Сикстиний эх дагина өөд мэлрэх Христ бурхны харцтай төс бүхий харцтай бужгар үстэй нэн ч хөөрхөн хөвүүнийг бильбокоор7 тоглож буйгаар дүрслэн зуржээ. Бөмбөлгийг нь дэлхийн бөмбөрцөг маягаар, гарт буй тосгуур халбагыг нь очирт дулдуй маягаар дүрслэн зуржээ.

	Ромын ван гэгчийг таягаараа дэлхийн бөмбөрцгийг цоо хатгаж байгаагаар зурахдаа зураач чухамдаа ямар юм илэрхийлэх гэсэн нь туйлын тодорхойгүй боловч түүний ёгт санаа нь Парист энэ зургийг үзсэн хэн бүхний адилаар Наполеонд ч ойлгомжтой байсан бололтой, санаанд нь нэн ч нийлэв.

	Наполеон гараа хээнцэр хөдөлгөн хөргийг зааж:

	— Ромын ван! Гайхалтай гоё! гэснээ нүүр царайгаа санаан зоргоороо өөрчилдөг италичуудын өвөрмөц чадвараар зураг руу очиж энхрий дотно бодлогошронгуй царайлан зогсов. Одоо өөрийнх нь хэлэх, хийх юм бол түүх болон хувирна гэдгийг мэдэрч байлаа. Одоо өөрийн нь шилдэг сайнаар хийж чадах юм бол хүү нь бильбокоор тоглохдоо дэлхийн бөмбөрцгөөр тоглож байгаагийн улмаас өөрийн суу ихийн эсрэгт хамгийн энгийн эцэг ёсны энэрэнгүй байдал гаргаж харуулсан нь дээр гэж өөрт нь санагджээ. Нүд нь манаран, ойртож очоод түшлэгт сандал руу эргэж харан хөргийн өөдөөс харан суутал (сандал нь тонгосхийн) өлмийлдсөнд энэ нэгэн хөдөлгөөн суу их хүний бодол санаа, өөрийнх нь байр байдлыг илэрхийлсэн үйлдэл болж хувирчээ.

	Тийнхүү нэлээд сууснаа яагаад ч тэгснээ өөрөө үл мэдэн хөргийн баржгар толбонд гар хүрснээ босож Боссе жижүүр хоёрыг дуудан, эрхэмлэн хүндлэгч эзэн хааных нь өв ширээ залгамжлагч хүү, Ромын ванг харах завшааныг майхныхаа дэргэд зогсож буй хуучин торгон цэргүүддээ үзүүлэхийн тулд майхны үүдэнд гаргаж тавигтун гэж тушаалаа.

	Тэгээд ноён Боссед өөртэйгөө цуг цай уулган гийгүүлж байх энэ үеэр өөрийнх нь бодож байсанчлан хөрөг зураг үзэхээр гүйлдэн ирсэн хуучин торгон цэргийнх нь цэрэг, офицеруудын баясан хөөрсөн уухай майхны үүднээ сонсогдлоо.

	— Эзэн хаан мандтугай! Ромын ван мандтугай! гэж хөөрөн баяссан дуу сонстоно.

	Наполеон өглөөний цай уусан хойноо армид өгөх тушаалаа Боссегийн дэргэд хэлж өгөн бичүүллээ.

	Залруулгагүйгээр шууд бичсэн тунхаг хуудсаа өөрөө уншиж үзсэнээ:

	— Товч бөгөөд шийдэмгий болжээ! гэж дуугарав. Тушаалд өгүүлэхдээ:

	«Байлдагчид аа! Ta бүгдийн удтал хүлээсэн тулалдаан ирлээ. Ялалт та бүгдээс шалтгаална. Ялалт бидэнд чухал байна. Ялалт бидэнд хэрэгтэй бүгдийг маань тохь тухтай орон байраар хангаж, эх оронд маань үтэр түргэн буцаана. Ta бүхэн Аустерлиц, Фридланд, Витебен, Смоленскийн дэргэд тулалдсан шигээ тулалдагтун. Өнөөдөр та бүгдийн байгуулсан гавьяаг хожим хойд үеийнхэн чинь бахархан дурсан санах болно. Ta бүгд тус бүрдээ: Москвагийн дэргэдэх их тулалдаанд оролдож явлаа гэж хэлэх болно!» гэжээ.

	— Москвагийн дэргэд! гэж Наполеон давтан өгүүлээд аялах дуртай ноён Боссег зугаалгадаа урин, майхнаас гарч эмээллээтэй морь өөдөө очив.

	— Эрхэм дээдэс та дэндүү сайхан сэтгэлтэй юм хэмээн эзэн хааныг дагалдах урилгын хариуд Боссе хэлэв. Юу гэвэл Боссе унтмаар байсны дээр мориор явж чаддаггүй, мориор явахаас айдаг байжээ.

	Гэвч Наполеон аялагчийн үгэнд толгой дохисон учир явахаас замгүй болжээ. Наполеоныг майхнаас гарахад хүүгийнх нь зургийн урд зогссон торгон цэргүүдийн уухай улам ч чангарвал Наполеон хөмсөг зангидав.

	Хөрөг өөд хээнцэр сүрлэг байдлаар заагаад:

	— Оруулагтун. Тулалдааны талбар харахад түүнд эрт байна гэж хэлэв.

	Боссе нүдээ анин толгой мэхийж, эзэн хааны үгийг хэрхэн ойлгож, үнэлж чаддагаа энэ хөдөлгөөнөөрөө харуулав.

	Түүхчдийн өгүүлдэгчлэн Наполеон наймдугаар сарын 25-ны энэ өдрийг өдөржингөө морины нуруун дээр өнгөрүүлэн, газар нутгийн байдлыг үзэн, маршлуудынхаа толилуулсан төлөвлөгөөг шүүн хэлэлцэж генералууддаа тушаал биечлэн өгсөөр явлаа.

	Колоч гол дээрх Оросын цэргийн анхны байрлалын шугамыг эвдэж, энэ шугамын нэг хэсгийг, тухайлбал хорин дөрөвний өдөр Шевардины хүрээ бэхлэлтийг эзлэн авсны улмаас Оросын зүүн жигүүр гэдрэг татагдлаа. Энэ хэсгийн шугамыг бэхлээгүй, голоор хамгаалагдаагүй, ганцхан түүний урд талд нүцгэн цагаад тэгш газар байх бөгөөд энэ хэсгийн шугамыг францынхан дайрч таарна гэдэг нь цэргийн байтугай цэргийн бус хэн хүнд ч илт байлаа. Үүний тулд олон санааны хэрэггүй, эзэн хаан, түүний маршлуудын санаа тавин, хөөцөлдөхийн хэрэггүйгээр барахгүй, ерөөс Наполеонд бий гэлцдэг суу их ухаан гэгч онцгой дээд авьяасын ч хэрэггүй мэт санагдана. Гэхдээ хожим нь энэ үйл явдлыг бичсэн түүхчид ч, тэр үед Наполеоныг хүрээлж байсан шадар хүмүүс ч, Наполеон өөрөө ч үүнээс өөрөөр бодно.

	Наполеон тулалдааны талбараар явж, газар нутгийг бодлогошрон ажиж, өөрөө өөрийгөө сайшаан толгой дохих буюу итгэлгүй толгой сэгсрэн явах авч өөрийнхөө шийдийн мөрдлөг болгож байгаа бодлогошронгуй санаагаа явц дунд нь шадар генералууддаа мэдэгдэн гагцхүү эцсийн дүгнэлтийг тушаалын хэлбэрээр тэдэндээ уламжилна. Оросын зүүн жигүүрийг ороож гаръя гэсэн гүн Экмюльский гэгдэгч Давугийн саналыг сонсоод Наполеон үүнийг хийх яагаад хэрэггүй вэ гэдгийг тайлбарлалгүйгээр тэгж ороохын хэрэггүй гэж хэлэв. Дивизээ ой дундуур гаргах гэсэн бэхлэлтийг дайрах учиртай байсан генерал Компанийн саналыг гүн Элькинский гэгч буюу өөрөөр Ней гэгч ой дундуур явах осолтой, дивиз замбараа алдан сүйдэж болзошгүй гэж анхааруулсан авч Наполеон зөвшөөрөн соёрхов.

	Наполеон Шевардины хүрээ бэхлэлтийн өөдөөс харсан газрыг үзэж дуусчхаад хэсэг зуур дув дуугүй юм бодсоноо маргааш Оросын бэхлэлтийн өөдөөс байлдах их бууны хоёр багийг, мөн хээрийн их бууг дэргэд нь зоох учиртай газруудыг зааж өгөв.

	Энэ болон бусад тушаал өгөөд Наполеон өөрийнхөө өргөө рүү буцаж, түүний хэлж өгөн бичүүлснээр тулалдаанд бэлхэн болох байрлал газрын жагсаалт гаргав.

	Францын түүхчдийн бахдан ярьдаг, бусад түүхчний гүнээ хүндэтгэн өгүүлдэг тэрхүү байрлал гэвэл доорх маягтай үүнд:

	«Шөнө нь хунтайж Экмюльскийн байрлаж байсан хөндийд зоосон их бууны хоёр баг үүр цаймагц өөдөөсөө харсан дайсны их бууны хоёр баг руу гал нээнэ.

	Энэ үеэр нэгдүгээр корпусын их бууны дарга, генерал Бернетти, бас Компанийн 30 их буу, Дессе, Фриан нарын дивизийн бүх гаубиц их бууны хамтаар урагш хөдөлж, гал нээн, дайсны их бууны багийг бөмбөгдөнө. Дайсны өмнөөс:

	Торгон цэргийн 24 их буу Компанийн дивизийн 30 их буу Фриан, Дессе нарын дивизийн 8 их буу бүгд 62 их буу галлана.

	Гуравдугаар корпусын их бууны дарга, генерал Фуше гурав, наймдугаар корпусынхаа бүх гаубиц, бүгд 16 их бууг дайсны зүүн бэхлэлтийг галлахаар тавигдсан их бууны багуудын жигүүрээр ажиллаж ийнхүү дайсны бэхлэлтийн өөдөөс ерөөс 40 их буу галлана.

	Генерал Сорбье торгон цэргийн их бууны бүх гаубицаар нэг юм уу, өөр бэхлэлтийн эсрэг анхны тушаалаар гад нээхэд бэлхэн байх ёстой.

	Их буугаар галлаж байх хоорондуур Понятовский ноён тосгон, ой руу хөдлөн дайсны бэхлэлтийг орооно.

	Эхний бэхлэлтийг эзэлж авахын тулд генерал Компани ой дундуур хөдөлнө. Ийнхүү тулалдаанд орсон хойно дайсны ажиллагаатай нийцүүлэн дараа дараачийн тушаалыг өгөх болно.

	Баруун жигүүрийн их бууны галлаж эхлэх чимээ гармагц зүүн жигүүрт их буугаар галлаж эхэлнэ. Мораны дивиз, дэд вангийн дивизийн буучид баруун жигүүрийн дайралт эхлэхийг хармагц ширүүн гал нээнэ.

	Дэд ван тосгоныг8 эзлэн авч, өөрийн гурван гүүрийг гатлан, Моран Жерар нарын дивизтэй цуг нэг өндөрлөг рүү гарч, тэгээд бүгд дэд вангийн нэгэн удирдлагын дор хүрээ бэхлэлт рүү хөдлөн, армийн бусад цэргийн хамтаар дайсны галын шугам руу орж очно.

	Энэ бүхнийг эмх журамтай (бүгдийг эмх журамтай, арга ухаанаар хийнэ), цэргээ бололцооны хэрээр нөөцлөн хямгадаж гүйцэтгэнэ.

	1812 оны есдүгээр сарын 6. Можайскийн дэргэдэх эзэн хааны лагерь» гэжээ.

	Энэхүү нэн ч будилаантай, тодорхой бус бичигдсэн байлдаанд орох байрлалын жагсаалт нь (Наполеоны суу их ухааныг сүслэн бишрэх, айдасгүйгээр захирамжид нь хандах боломж олговол) дөрвөн зүйл анги дөрвөн захирамж багтааж байлаа. Эдгээр захирамжийн нэг нь ч ёсчлон биелэгдэж чадахгүй байсан, биелэгдээ ч үгүй билээ.

	Жагсаалтад өгүүлэхдээ, нэгдүгээрт, Наполеоны сонгож авсан газар зоосон их бууны баг, өөртэйгөө зэрэгцэн ирэх Пернетти Фуше нарын их буутай нийлээд бүгд, зуун хоёр их буугаар Оросын хүрээ бэхлэлт, бэхэлгээг галлан, зай завсаргүй ширмэн мөндөр буулгана гэжээ. Наполеоны сонгож авсан газраас их бууны сум оросын бэхлэлтэд нисэж хүрэхгүй байсан, тийм болохоор ойрын байгаа дээд дарга нар нь Наполеоны тушаалыг зөрж тэдгээр их бууг урагшлуулах хүртэл хий хоосон газар луу галлаж байснаас уг тушаал биелэгдэж чадахгүй байлаа.

	Хоёрдох захирамж нь Понятовский тосгон руу ойн зүг хөдлөн Оросын зүүн жигүүрийг ороон гарна гэжээ. Понятовский тосгон руу ойн зүг хөдлөөд тэнд өөрийнх нь замыг хаасан Тучковтой халз тулгарсан учир Оросын байрлалыг ороон гарч чадахгүй байсан, чадаа ч үгүй болохоор тэр захирамж биелж чадахгүй байсан, биелж чадаа ч үгүй билээ.

	Гурав дахь захирамж: генерал Компани эхний бэхлэлтийг эзэлж авахын тулд ойн зүг хөдөлнө гэжээ. Компанийн дивиз ойгоос гарч очмогц хорголжин сумны гал дор эмхлэн цэгцрэх ёстой байсан, ингэнэ гэдгийг Наполеон мэдээгүй байсан учраас эхний бэхлэлтийг эзэлж авалгүй няцаагджээ.

	Дөрөв дэх нь: дэд ван тосгоныг (Бородиног) эзлэн авч гурван гүүрээр гатлан, Моран, Фриан нарын дивизтэй цуг (хаашаа, хэдийд хөдлөх тухай нь өгүүлээгүй), тэгээд бүгд дэд вангийн удирдлагын дор хүрээ бэхлэлт рүү хөдлөн, бусад цэргийн хамтаар дайсны галын шугам руу орно гэжээ. Ойлгож болохын хэрээр үзвэл дэд ван өөртөө өгсөн тушаалыг биелүүлэхээр оролдсон тэр ухаан бодолгүй үеийнхээр биш дэд ван Бородино тосгоноор гаран хүрээ бэхлэлтийн зүүн талаас орох ёстой. Моран, Фриан нарын дивиз үүнтэй нэг зэрэг халз урагшаа хөдлөх учиртай байлаа.

	Энэ бүхэн жагсаалтын бусад зүйл ангийн адил биелээгүй, биелж чадах ч үгүй байлаа. Бородиног өнгөрмөгц дэд вангийн цэрэг Колоч гол дээр цохигдон цааш явж чадсангүй, Моран Фриан нарын дивиз хүрээ бэхлэлтийг эзлэн авч чадсангүй, цохигдон, хүрээ бэхлэлтийг тулалдааны бүр шувтаргаар морин анги (Наполеоны хувьд урьдчилан хараагүй, урьд сонсоогүй зүйл байсан буй заа) эзлэн авчээ. Ийнхүү жагсаалтад орсон захирамжийн нэг нь ч биелээгүй, биелж чадсангүй ажээ. Гэхдээ ийнхүү тулалдаанд ормогц дайсны ажиллагаатай нийцүүлэн дараа дараачийн тушаал өгнө гэж жагсаалтад өгүүлсэн байсан болохоор тулалдааны үеэр Наполеон зохих бүх захирамж өгөх юм шигээр санагдаж болно. Гэтэл тэгж тушаал өгсөн юм ч байсангүй, тэгж чадах ч үгүй байлаа. Учир нь тулалдааны бүх үеийн туршид Наполеон их хол байсан (ингэсэн нь хожим мэдэгджээ) болохоор тулалдааны явц юу болж байгаа нь мэдэгдэж чадахгүй байсны дээр тулалдааны үеэр өгсөн ганц ч захирамж нь биелэгдэж чадахгүй байв.

	 

	 

	XXVIII

	 

	Наполеонд хамрын шуухинаа ханиад хүрсэн учраас Бородиногийн тулалдаанд францынхан ялж чадаагүй, хэрэв шуухинаа хүрээгүй бол тулалдаанаас өмнө ч, тулалдааны үеэр ч өгсөн захирамжууд нь улам ч суу их хүчтэй болж, Орос орон мөхөн, ертөнцийн нүүр царай өөрчлөгдөх байсан билээ гэж олон түүхчин өгүүлдэг. Орос орон нэг хүн-их Петрийн хүсэл зоригоор бүрэлдэн Франц улс бүгд найрамдах улсаас эзэнт гүрэн болон хувирч, францын цэрэг нэгэн хүн-Наполеоны хүсэл зоригоор Орос руу орсон гэдгийг зөвшөөрдөг түүхчийн хувьд Наполеон 26-ны өдөр хамрын айхавтар шуухинаа хүрснээс Орос орон хүчирхэг хэвээр үлдсэн гэдэг бодол яриагүй зүй ёсны мэт санагдана.

	Бородиногийн тулалдаан хийх эсэх нь Наполеоны хүсэл зоригоос болсон. Энэ болон бусад захирамж өгөх нь түүний хүсэл зоригоос болсон юм бол түүний хүсэл зоригийн илрэхэд нөлөө үзүүлсэн хамрын шуухинаа нь Орос орныг аврах шалтгаан болж болох ба тийм учраас 24-ний өдөр Наполеонд усны гутлыг нь өмсгөхөө мартсан гэрийн зарц нь Орос орныг аврагч байж таарна аа даа. Ийм бодлын үүднээс ийм дүгнэлт гарах нь IX Карлын ходоод муудсанаас Варфоломейн шөнө9 гарсан гэж Вольтерын (яагаад тэгж тоглоом хийснээ ч эс мэдэн) тоглоомоор хийсэн дүгнэлт гарцаагүй байсны адил бас гарцаагүй байв. Орос орон нэг хүн-Петрийн хүсэл зоригоор бүрэлдэн тогтсон, нэг хүний-Наполеоны хүсэл зоригоор Францын эзэнт улс байгуулагдсан, Оростой хийсэн дайн эхэлсэн гэдгийг зөвшөөрдөггүй хүмүүсийн хувьд гэвэл уг бодол буруу, ухаалаг биш ээр барахгүй, бүх хүн төрөлхтний оршин тогтнолд харш бодол юм. Ямар юм түүхэн үйл явдлын шалтгаан болж байна вэ гэдэг асуудалд дэлхий дахины үйл явдлын явцыг дээрээс урьдчилан тодорхойлсон, эдгээр үйл явдалд оролдогч хүмүүсийн бүх дур зориг нийцсэнээс шалтгаалж байна. Эдгээр үйл явдлын явцад Наполеоны нөлөөлсөн нь зөвхөн гадна өнгөц талын хуурамч зүйл гэдэг хариу оршдог.

	IX Карлын өгсөн тушаалаар гарсан Варфоломейн шөнө Карлын хүсэл зоригоор гараагүй, харин түүний тэг гэснээр болсон юм шиг өөрт нь санагдан, наян мянган хүн хядагдсан Бородиногийн тулалдаан Наполеоны хүсэл зоригоор болоогүй Наполеон эхлэх тухай болон явцынх нь талаар тушаал өгсөн ч гэсэн харин түүний хий гэснээр нь болсон мэт өөрт нь санагддаг гэдэг бодол өнгөц харахад хачин мэт санагдавч бидний хэн маань ч болов их Наполеоноос том биш гэхэд, түүнээс хэрхэвч дутуугүй гэж над хэлэгч хүний сүр сүлд асуудлыг ийм маягаар шийдэхийг зөвшөөрөн, түүхийн судалгаа шинжилгээ энэ бодлыг зөндөө нэг баталж өгч байна.

	Бородиногийн тулалдаанд Наполеон хэн рүү ч буудаагүй, хэнийг ч алаагүй. Энэ бүгдийг цэргүүд хийсэн. Тийм болохоор Наполеон хүн алаагүй болж таарч байна аа даа.

	Францын армийн цэргүүд Бородиногийн тулалдаанд Наполеоны тушаалын улмаас орос цэргүүдийг алахаар яваагүй, өөрсдийнхөө хүслээр явсан болж таарч байна. Бүх арми: Франц, Итали, Герман, Польшийн дайнд ядарч зүдэрч, хувцас хунар нь урагдан, өлсөж цангасан тэднээс Москваг арми зааглаж байгаа болохоор дарсны бөглөөг авчихсан, тийм болохоор уух л хэрэгтэй гэж мэдэрч байв. Хэрэвзээ Наполеон тэднийг оростой тулалдахыг нь хориглох юм бол тэд Наполеоныг алчхаад оросуудтай тулалдахаар явах, учир нь эдэнд тулалдах хэрэгцээтэй байлаа.

	Бильбокоор тоглохдоо дэлхийн бөмбөрцгийг таягаар цоо хатгаж буй хөвүүний хөргийг хараад цэргүүд нь «Эзэн хаан мандтугай!» гэж уухайлсны адилаар Москвагийн дэргэдэх тулалдаанд оролцож явсныг нь хожим хойд үеийнхэн чинь дурсана гэдэг үгээр тэдний эрэмдэг зэрэмдэг болох, амь үрэгдэхийг нь тайтгаруулан сэтгэлийг нь зассан Наполеоны тушаалыг тэд сонсоод мөн яг тэгж: «Эзэн хаан мандтугай!» гэж уухайлжээ. Үүний нэг адил тэдэнд ямар ч утга учиргүй юм хэллээ гэсэн тэд: «Эзэн хаан мандтугай!» гэж уухайлах сан билээ. Тэд Москвад ялан дийлж хоол унд, амралт олж авахын тулд «Эзэн хаан мандтугай!» гэж уухайлан тулалдахаар явахаас өөр юм тэдэнд юу ч үлдээгүй билээ. Тэгэхлээр өөрсөдтэйгөө адил хүмүүсийг Наполеоны тушаалаар алж таараагүй болж байна даа.

	Наполеоны тушаасан жагсаалтаас юу ч биелээгүй, тулалдааны үеэр урдаа юу болж байгааг Наполеон мэдээгүй байсан болохоор Наполеон тулалдааны явцыг захирамжлаагүй байна. Тийм болохоор энэ хүмүүс ямар замаар бие биеэ алж хядаж байсан бэ гэдэг нь Наполеоны хүсэл зоригоор болоогүй, түүнээс үл шалтгаалан, нийтийн хэрэгт оролцож байсан олон зуун мянган хүний хүсэл зоригоор болж таарсан болж байна аа даа. Наполеонд хамаг юм санаснаар нь бүтэж байгаа юм шиг л санагдаж байлаа. Тийм болохоор Наполеонд хамрын шуухнаа туссан уу, үгүй юу гэдэг асуудал фурштадын сүүлчийн цэрэгт туссан шуухинаагийн асуудлыг бодох нь ээ түүхэнд тийм их сонирхолгүй ажээ.

	Тэр тусмаа наймдугаар сарын 26-нд Наполеонд хамрын шуухнаа туссан нь учир холбогдол гүйцэтгээгүй, Наполеон хамрын шуухинаагийн улмаас тулалдаанд орох жагсаалт, тулалдааны үеэр өгсөн захирамж нь урьдынх шигээ сайн байж чадаагүй гэдэг тухай зохиолчдын гэрчилгээ нь туйлын шударга биш юм.

	Дээр өгүүлсэн жагсаалт нь өмнөх үеийн жагсаалтаас дор байгаагүйгээр барахгүй, харин ч дээр байсан билээ. Гэтэл урьдын тэр үүнээс муу жагсаалтаар нь ялж болоод байж билээ. Тулалдааны үеэрх санаа дагасан захирамжууд нь урьдынхаас дор байгаагүйгээр барахгүй, яг л хэзээ язааных шигээ байлаа. Харин эдгээр захирамж, жагсаалт урьдынхаас муу юм шиг санагдаж байгаагийн учир бол Бородиногийн тулалдаан бол Наполеоны ялж чадаагүй анхны тулалдаан байснаас тэр юм. Хэрэв түүн дагуу хийсэн тулалдаанд ялагдаж орхивол хамгийн ултай гүнзгий бодож тунгаасан хамгийн лут жагсаалт ч билээ маш тусгүй байсан юм шиг санагдан, цэргийн эрдэмтэн бүр түүнийг их догирхон шүүмжилж гардаг. Хэрэв түүн дагуу хийсэн тулалдаан ялж орхивол хамгийн муу захирамж, жагсаалт ч билээ маш лут юм шиг санагдан, тэрхүү муу захирамжийн давуутай талыг буурь суурьтай хүмүүс бүхэл бүтэн боть зохиол бичин нотолж гардаг.

	Аустерлицийн тулалдаанд Вейротерийн зохиосон байлдаанд орох жагсаалт иймэрхүү маягийн зохиолын төгс боловсорсон дээжис нь байсан авч түүнийг дэндүү боловсронгуй, дэндүү нэгд нэгэнгүй нарийн боловсруулсан гэж буруушаалаа.

	Наполеон засгийн төлөөлөгчийнхөө ажил үйлсийг Бородиногийн тулалдаанд бусад тулалдааныг бодох нь ээ их сайн, бүр ч лут биелүүлсэн билээ. Тулалдааны явцад хортой юм юу ч хийгээгүй, аль ухаалаг бодлынх нь тал руу хэлбийж байлаа: Наполеон будилж самууралгүй, өөрийнхөө хэлсэн тушаасантай үл зөрчилдөн, айж эмээлгүй, тулалдааны талбараас зугталгүй, дайны их хашир туршлага, ур дүйгээр даргалагчийн мэт үүргээ уужуу тайвуу, нэр төртэй биелүүлж байлаа.

	Наполеон галын шугамаар санаа тавин аялсан хоёрдох аяллаасаа буцаж ирээд хэлэхдээ:

	— Шатар өрлөө, маргааш нүүж эхэлнэ гэжээ.

	Наполеон буцалгасан дарс аль гэж хэлээд, Боссег дуудаж авчруулан түүнтэй Парисын тухай, хатан хааны ордны орон тоонд оруулах бодолтой байсан зарим өөрчлөлтийнхөө тухай яриа үүсгэв. Тэгээд ордны харилцааны хамгийн аахар шаахар зүйлийг ч нэгд нэгэнгүй санаж байдаг хурц ойгоороо ордны даамлын гайхлыг төрүүлжээ.

	Элдэв дэмий юм сонирхон, Боссегийн аялал хийх дуртайн тухай тоглоом тохуу хийн, тэгээд ажил үйлсээ арван хуруу шигээ мэддэг, өөртөө итгэл дүүрэн, нэр цуунд гарсан мэс засалч хүн ханцуйгаа шамлан, хормогчоо зүүж өвчтөнийг оронд нь даруулан уяж: «Хамаг хэрэг миний гар, толгой хоёрт тод байна. Мэс засалдаа орох хэрэгтэй болсон үед өөр хэнээс ч давуу хийнэ. Одоо харин тоглоом тохуу хийж болно. Намайг тоглоом тохуу хэчнээн л их хийнэ, хэдий л уужуу тайвуу байх тусам та улам л итгэл дүүрэн, амгалан байж миний суу ихэд гайхаж болно» гэх байртай байдаг шиг Наполеон бас элдэв дэмий юм хайнгад ярина.

	Наполеон хоёрдох аягатай буцалгасан дарсаа ууж дуусаад маргааш тулгарч байгаа гэж өөртөө санагдах ноцтой лут ажлын өмнө амрахаар босов.

	Энэхүү тулгарч буй ажил хэргээ машид их сонирхож байсан учир унтаж эс чадан, өчигдрийн хүйт нойтноос болж улам үгдэрсэн хамрын шуухинаагаа үл ойшоон шөнийн гурван цагийн хэрд нусаа хор хор хийтэл татсаар майхны хоёрдох том өрөө рүү гарч ирэв. Оросууд явчхаагүй биз? гэж асуувал дайсны гал байсан газраа улалзсаар байна гэж хариулаад толгойгоо дохив.

	Жижүүр туслах нь майханд орж ирсэнд Наполеон:

	— Одоогийн бидний үйлс бүтэх үү, Рапп чи юу гэж бодож байна хэмээн асуувал, 

	— Ямар ч эргэлзээ байхгүй, хаан эзэн минь гэж Рапп хариулав.

	Наполеон өөдөөс нь харвал

	— Намайг Смоленскт байхад та хэлж соёрхсон, дарсны бөглөөг нь авчихсан, одоо уух хэрэгтэй гэсэн үгээ санаж байна уу? гэж Рапп хэлэв.

	— Хөөрхий арми, Смоленскээс хойш маш шингэрсэн. Хувь заяа гэдэг чинь ёстой нэг хаврын шар усны үер гэсэн үг, Рапп минь. Би үүнийг хэзээ ямагт ярьдаг байсан, одоо ч амсаж байна. Гэхдээ торгон цэрэг маань бүрэн бүтэн биз, Рапп аа? гэж асуунгуй хэлэв.

	— Бүрэн бүтэн, хаан эзэн минь гэж Рапп хариулав.

	Наполеон хөвсгөр чихэр авч амандаа хийснээ цагаа харав. Унтмааргүй санагдавч өглөө болтол яагаа ч үгүй байдаг. Цаг хороохоор захирамж тушаал өгье гэх нь ээ цөмийг нь өгчихсөн, одоо нэгэнт биелүүлж эхэлж байгаа болохоор өгөх юм юу ч байсангүй.

	— Торгон цэргүүдэд хатсан талх, тутарга тарааж өгсөн үү? гэж Наполеон ширүүн асуув.

	— Тэгсэн, хаан эзэн минь.

	— Тэгвэл тутарга?

	Тутаргын талаар хаан эзний өгсөн тушаалыг уламжилсан гэж Раппын хариулбал Наполеон тушаалыг маань биелүүлсэн нь юу л бол гэсэн царайтай дургүйцэнгүй толгой сэгсрэв. Зарц нь буцалгасан дарс аван орж ирэв. Наполеон өөр нэг аяга Раппт өг гээд өөрийнхөө аягатайг дуу шуугүй жаал жаалхнаар балгана.

	— Би ч бүр амт, үнэрийн алийг ч мэдэхээ больжээ гээд Наполеон аягатайгаа үнэрлэж, — Энэ шуухинаа намайг бүр залхааж гүйцлээ. Эд эмнэлэг, эмнэлэг л гэх юм. Хаврын шуухинаа эдгээж чадахгүй байж ямар юмных нь эмнэлэг байдаг юм? Корвизар надад энэ хөвсгөр чихэр өгсөн юм. Гэтэл тус болж байгаа юм алга. Эд ер нь юу анагааж чадах юм бэ? Анагааж чадахгүй. Бидний бие бол амьдралын машин. Бие маань үүний тулд бүтээгдсэн. Бие махбодын амьдралыг тайван үлдээвэл өөрөө өөрийгөө хамгаалан, эмээр саад болсноос өөрөө дангаараа их юм бүтээнэ. Бидний бие бол зохих хугацаандаа яваад зогсох учиртай цагтай адил, цагчин хүн түүнийг онгойлгож чадахгүй, гагцхүү нүдээ боон тэмтрэн явуулж болно. Бидний бие бол амьдралын машин мөн гэснээ Наполеон өөрийнхөө хийх дуртай тодорхойлох замд орсон мэт гэнэт шинэ тодорхойлолт өгч, — Цэргийн урлаг гэж юу юм, Рапп та мэдэх үү? гэж асуугаад, — Тодорхой үед дайснаас хүчтэй байх гэсэн урлаг мөн. Ердөө л энэ гэв.

	Рапп юу ч хариулсангүй.

	— Маргааш бид Кутузовтой учирна, харья даа, Браунауд арми командлан, гурван долоо хоног болоход бэхлэлт эргэхээр ганц ч удаа морин дээр гараагүйг санаж байна уу? Харья даа! гэж Наполеон хэлэв.

	Тэгээд цагаа харвал дөнгөж дөрвөн цаг болж байв. Унтахын хүслэн байсангүй, буцалгасан дарсаа уугаад дуусчихсан, хийх юм юу ч байсангүй тул босож хойш урагш баахан холхисноо дулаан хөвөнтэй цамц, бүрх малгай өмсөн майхнаас гарвал гадаа чийг даасан харанхуй шөнө байлаа. Чийг үл мэдэг буух ажээ. Ойролцоо францын торгон цэргийн хуаранд гал бүдэгхэн сүүмэлзэн, алсад Оросын галын шугамын тэнтэй утаан дундуур гал улалзана. Хаа сайгүй нам гүм, байрлалаа эзлэхээр хөдөлж буй францын их цэргийн хөлийн чимээ, шаржигнаан тов тодхон сонстоно.

	Наполеон майхны урдуур гаран гол өөд харан чимээ чагнаснаа майхны дэргэд зогсож байгаа, өөрийнх нь гарч ирэхийг хараад тас хар багана мэт гозойтол номхон болсон, үстэй сэгсгэр малгай бүхий харуулын өндөр торгон цэргийн дундуур гармагцаа өөдөөс нь харан зогсов.

	— Хэдэн онд цэрэгт ирсэн бэ? хэмээн цэргүүдтэй ярилцахдаа хэзээ ямагт тэгж хачин авирладаг зангаараа түс тас эелдэг дайчин байдлаар асуувал цэрэг хариу хэлэв.

	— Өө, хуучин цэрэг юм л даа! Хорооноосоо тутарга авсан уу?

	— Авсан, эрхэм дээдэс ээ.

	Наполеон толгой дохисноо холдон одов.

	Тав хагас болж байхад Наполеон мориндоо мордон Шевардин тосгон өөд одов.

	Үүр цайж эхлэн, тэнгэрт байсан үүл арилан дорно зүгт л ганцхан үүл үлджээ. Цэргүүдийн орхин хөдөлсөн гал өглөөний сүүмгэр гэрэлд шатан дуусав.

	Баруун чигтэй их бууны ганц удаа буудсан чимээ пүнхийн агаар зүсэж өнгөрснөө нийтийн нам гүмийн дунд чимээ тасрав. Хэдэн хором өнгөртөл хоёр, гурав дахь буун дуу тэрүүхэн баруунтай нь сүрлэг нирхийн цуурайлав.

	Эхний энэ буун дуунуудын цуурай тасраагүй байтал залгаад өөр өөр буу нижигнэн бие биеийнхээ дууг дарж нэгсэн үргэлжилж гарав.

	Пьер, Андрей ноёны тэндээс Горкадаа эргэж ирээд, морьд зэхэх бас өөрийгөө өглөө эрт сэрээхийг морь унуулж сургагчдаа тушаагаад Борисын найр тавьж өгсөн хашлаганы цаадах мухарт орж даруй унтав.

	Маргааш өглөө нь Пьер нойрноосоо бүрмөсөн сэрвэл байшинд хэн ч байсангүй. Бяцхан цонхны шил доргин чичирнэ.

	Морь сургагч дэргэд нь зогсоод өөрийг нь нудчин байв.

	— Эрхэм дээдэс ээ, эрхэм дээдэс ээ... хэмээн сэрээх найдвараа алдсан бололтой өөр лүү нь харалгүй мөрнөөс нь уйгагүй угзчин зогсоно.

	— Юу? Эхэлчихээ юу? Болсон уу? хэмээн Пьер сэрэх зуур ам нээв.

	— Буудаж байгааг сонсооч бүх ноёд явчихсан, гэгээн дээдэс ч өөрөө яваад өнгөрсөн гэж морь унуулж сургадаг, чөлөөнд гарсан цэрэг хэлэв.

	Пьер шалавхан хувцаслан, довжоон дээр гүйж гарвал гадаа тэнгэр цэлмэг, агаар сайхан, шүүдэр буусан байлаа. Нар үүлэн цаанаас дөнгөж гарч, хагас нь уул нэвтлэн тусах цацраг туяа нь нөгөө талын дээвэр дээгүүр шүүдэр буусан тоостой зам, байшингийн хана, хашааны цонх, байшингийн дэргэд зогсох Пьерийн морьд дээр тусна. Их бууны нүргэлээн хашаа дотор маш тодхон сонстоно. Хасгууд дагуулсан нэгэн туслах гудамжаар цогиулан өнгөрөв.

	— Гүн, хөдлөх болсон, хөдлөх болсон! гэж туслах хашхирав.

	— Араасаа морьдоо аваад очоорой гэж тушаагаад Пьер гудамж уруудан, өчигдөр тулалдааны талбар харсан нөгөө толгой руу явган одов. Толгойн орой дээр бөөн цэргийн эрхтэн зогсон, штабынхан францаар ярих нь сонстож, мөр лүүгээ шигдсэн буурал дагз, цагаан улаан хосолсон хүрээ бүхий саравчтай малгайтай Кутузовын буурал тэргүүн харагдана. Кутузов урагшаа их замын дагууд дурандана.

	Пьер толгой дээр гарах довжоо руу очиж, урагш харснаа нүдний өмнө дэлгэгдэх үзэгдлийн үзэсгэлэн төгөлдөрт бишрэн таг зогсов. Энэ бол өчигдөр энэ толгой дээрээс шохоорхон харсан зүйл нь байлаа. Одоо харин энэ газар орчин их цэрэг, буудалцааны утаа мананд хулдагдан Пьерийн араас зүүнтээгүүр нь хөөрөх хурц нарны жишүү тусах туяа өглөөний эрүүл агаарыг алтан шаргал, ягаавтар өнгийн гэрлээр нэвтлэн, урт хар сүүдэр тусгана. Энэ үзэмжийг эмжээрлэн хаацайлах тэртээ алсын ой үнэт эрдэнийн шаргал ногоон чулуугаар сийлбэрлэсэн адил тэнгэрийн хаяанаа орой нь сэрийн матийж харагдаад, Валуеваас цааш ой дундуур Смолений их зам зүсэн шургаж орсон нь цэрэг эрсээр туждаа дүүрчээ. Ойн наана нь тариан талбай шаргалтан гялталзаж хэсэг мод бараантана. Урд, баруунтай, зүүнтэй хаа сайгүй их цэрэг харагдана. Энэ бүхэн хөл хөдөлгөөнтэй сүртэй, ер бусын цочир ажээ. Гэхдээ Пьерийн гайхлыг хамгаас их төрүүлж байсан зүйл бол тулалдааны өөрийнх нь талбар-Бородино, Колоч голын хөндий байв.

	Колоч гол, Бородино дээгүүр, Бородиногийн хоёр захаар, ялангуяа Колоч руу Война голын цутгаж ордог намагт эргийн тэнтэй битүү манан суужээ. Тэр манан хурц наран хөөрөхийн хэрээр сийрэн сарниж, нэвт туяаран, тэгээд манан нэвт харагдах бүх юмс нь ид шидтэй мэт өнгө ялгаран торойж ирдэг билээ. Энэ манантай их бууны буудлагын утаа нийлэн, энэ утаа, манай дунд өглөөний гэгээ цахилгаан адил ус, шүүдэр, эрэг дагуу, Бородинод бөөгнөрөх цэргүүдийн жаданд тусан гялс гялсхийнэ. Энэ утаа нэвт цагаан сүм, хаа нэгтэй Бородино суурины байшингуудын дээвэр, бас хаа нэгтэй багшрах цэрэг эрс, хаа нэгтэй ногоон хайрцаг, их буу харагдана. Энэ бүх орчин зайн тужид нь утаа, манан суунаглах учир тэр бүх юм хөдөлж байгаа буюу хөдлөх гэж байгаа шиг санагдана. Бородино хавийн мананд хучигдсан энэ нам дор газар ч, түүний гадна, түүнээс дээш, ялангуяа түүнээс зүүн тийш голын бүх шугамын дагууд, ой, тал товцгийн орой хормой бэлээр юу ч харагдахгүй байсан газраас их буу ганц нэгээр, бөөн бөөнөөр буудан нэг бол шингэн, үгүй бол өтгөн утаа манасхийн, тэгээд тэр утаа багсарч, суунаглан хоорондоо нийлэн энэ бүх орчин зайгаар нэг тархана.

	Их бууны буудалдааны энэ утаа, тэдний дуу чимээ хэлэхэд хачин ч гэсэн нүдний өмнө дэлгэгдэх уг үзэгдлийн хамаг гоёмсгийг бүрдүүлнэ.

	— Пан гэснээ гэнэт ягаан, цайвар, сүүн цагаан өнгө хосолсон өтгөн дугариг утаа гарч ирснээ агшны дараа тэр утаа пин хэмээн тэсрэх чимээ гаргана.

	«Пан пан» хэмээн хоёр утаа өрвөсхийснээ мөргөлдөн нийлээд, нүдээр харсныг бататган «пүн пүн» гэж цуурайлна.

	Дугариг нягт бөмбөг үлдээсэн эхний утаа руу Пьер сэлгэн харвал түүний оронд хажуу тийш сунасан утаан бөмбөлөг болчихсон, тэгээд пан... (жаахан байсхийгээд) пан пан гэснээ дахиад гурав, дөрвөн тийм утаа үүсэн тэр бүрийн тоолон дундаа мөн тийм зайтай пүн пүн гэх аятайхан гэмээр дуу хариу болон цуурайлна. Тэдгээр утаа нэг бол гүйх шиг, үгүй бол зогсох шиг тэдний дэргэдүүр ой мод, тал, гялалзах жад жирэлзэн гүйх шиг санагдана. Зүүн талаас тал, бут модон дотроос эдгээр том утаа зогсоо зайгүй үүсэн сүрлэг цуурайгаа дагалдуулна. Түүнээс нааш хотгор, ой дундаас хурдан бууны жижигхэн утаа манас хийх авч дугариг болж амжилгүй замхарна. Гэхдээ л мөн тийм цуурай гаргана. Хурдан бууны дуу их бууны буудлагатай жишихэд — Трах-та,  та-тах хэмээн үргэлжлэн тачигнана.

	Пьер энэ утаа гарч байгаа, энэ жад гялалзан, дуу чимээ, хөл хөдөлгөөн болж буй газар очмоор санагдана. Тэгээд өөрийнхөө сэтгэгдлийг бусдынхтай тулган үзэхийн гулд Кутузов, түүний бараа бологсод руу эргэн харвал бүгд л яг өөр шиг нь байх ба бүгд л өөр шиг нь сэтгэгдэлтэй урагшаа, тулалдааны талбар луу харж байх шиг санагдав. Хүн бүхний нүүрэн дээр өчигдөр, Пьерийн анзаарсан, ноён Андрейтэй ярилцсан дараагаа бүрэн гүйцэд ойлгосон тэрхүү нууц далд элч (chaleur latente) цацарч байв.

	— Явж үз, хонгор минь, явж үз, бурхан чамайг өршөөх болтугай хэмээн Кутузов тулалдааны талбараас нүд салгалгүй харах зуураа дэргэдээ байсан генералд хэлэв.

	Генерал тушаалыг сонсоод Пьерийн дэргэдүүр гаран толгойноос уруудах зам уруу очив.

	Штабынхны нэгний хаа очих нь вэ? гэсэн асуултад тэр генерал:

	— Гарам руу гэж хүйтэн, ширүүн хариулав.

	«Би ч бас, би ч бас» гэж бодон Пьер нөгөө генералын хойноос зүглэлээ.

	Хасгийн авчирч өгсөн моринд генералыг мордоход Пьер морь унуулж сургагч дээрээ очоод, барьж байсан морьдынх нь аль нь номхон бэ гэж асууж, өгсөнд нь мордсоноо дэлээс нь базан, хөлийнхөө өсгийгөөр морины гэдсийг тас хавчин, нүдний шил нь хариугүй унах гэж буйг дэл, жолооноос гараа салгахын тэнхэлгүйг мэдэрсээр генералын хойноос бандга бандга цогиулан одвол толгой дээрээс харж байсан штабынхны бөөн инээдийг хүргэв.

	Пьерийн араас нь давхисан нөгөө генерал толгой дээрээс буун зүүн тийш огцом эргэвэл Пьер барааг нь алдан өөрийнхөө урд явсан явган цэргүүдийн эгнээ рүү давхин оров. Тэгснээ тэдний урд гарах, баруун, зүүн зах руу нь гарах гэж оролдсон боловч үл үзэгдэх, маш чухаг үйлс үйлдэж буй бололтой бүгд л санаа тавин завгүй буй цэргүүд хаа сайгүй үргэлжлэн хөврөх ажээ. Өөрсдийг нь гишгэлж дайруулчих шахан ямар хэргээр яваа нь үл мэдэгдэх цагаан бүрх малгайтай энэ тарган бүдүүн эрийг бүгд л ижилхэн дургүйцэн асуух байдалтай харна.

	Тэдний нэг нь:

	— Юу гэж батальон дунд яваад байгаа юм бэ? гэж хашхирвал нөгөө нэг нь бууныхаа бөгсөөр морийг нь түлхсэнд эмээлийнхээ бүүрэгт наалдан, хажуу тийш холби үсэрсэн мориноосоо золтой л уначихсангүй, цэргүүдийн түрүүнд давхиж гарвал зайтай сэлүүн байлаа.

	Урд нь гүүр тааралдвал гүүрний дэргэд бас өөр цэргүүд зогсоогоор буудацгааж байв. Пьер тэдэн рүү очиж, яах гэж буйгаа өөрөө ч эс мэдэн Колоч голын гүүр лүү гарч одлоо. Колоч гол Горка, Бородино хоёрын дундуур урсах ба францынхан (Бородино тосгоныг эзлээд) тулалдааны анхныхаа дайралтаар энэ гүүрийг дайрчээ. Пьер урдаа гүүр байгааг, гүүрний хоёр талаар өчигдөр өөрийнх нь анзаарсан нуга доторх бухал өвснүүдийн завсраар цэргүүд утаан манан дунд юм хийж буйг харлаа. Энэ орчинд буун дуу тасралтгүй нижигнэсээр байсан ч гэсэн Пьер энд тулалдааны талбар байсан юм гэж заяа нь бодсонгүй. Зүг бүрээс шунгинах хурдан бууны сум, толгой дээгүүр нисэн өнгөрөх их бууны сумны чимээг дөжирсөн чих нь үл сонсон, голын цаад захад байсан дайсныг манарсан нүд нь үл олж харан, олон хүн дэргэд нь ойчиж байсан ч гэсэн алагдсан, шархтсан хүмүүсийг удтал олж харсангүй. Эргэн тойрноо тувт инээмсэглэн харна.

	— Галын шугамын урдуур юу гэж яваад байгаа нөхөр вэ? гэж нэг хүн дахиад л өөр лүү нь хашхирав.

	— Зүүн тийшээ, баруун тийшээ эргээч гэж өөр лүү нь хашхирна.

	Пьер баруун тийш эргэн, генерал Раевскийн танил туслахтай гэнэт тааралдаж орхив. Тэр туслах бас л өөрийг нь зандрахаар зэхсэн бололтой өөдөөс нь ууртай харснаа өөрийг нь таниад толгой сэгсрэв.

	— Ta ч энд юу хийж явдаг хэрэг билээ? гэж дуу гарснаа цааш давхин одов.

	Пьер явдаггүй газраар яваа, өөртөө хийх юмгүйг мэдрээд, хүмүүст дахин саад хийхээс эмээн, тэр туслахын хойноос давхив.

	— Энд юу болж байгаа юм? Тантай цуг явж болох уу? гэж Пьер асуулаа.

	— Одоохон, одоохон гэж туслах хариулаад нугын тэнд зогсож байсан бүдүүн хурандаа дээр давхиж хүрснээ нэг юм уламжлаад, тэгсэн хойноо сая Пьер тийш эргэн:

	— Ta яах гэж энд ирээ вэ, гүн? Юм бүгдийг сониучирхаж явна уу? хэмээн инээмсэглэн хэлэв.

	— Тийм ээ, тийм гэж Пьерийн хэлбэл, туслах нь жолоогоо эргүүлэн цааш хөдөллөө.

	— Энд ч харин гайгүй байна. Харин зүүн жигүүр дээр Багратионы тэнд ч аймшигтайхан хуйхлаан болж байна гэж туслах өгүүлэв.

	— Нээрэн үү? Тэр чинь хаа байгаа юм? гэж Пьер асуувал, 

	— Надтай цуг толгой дээр оч, бидний тэндээс харагдана. Манай их бууны баг дээр бүр ч гайгүй байгаа. За тэгээд яах вэ, явах уу? гэж туслах асуулаа.

	— Тийм ээ, би тантай цуг явъя гэж Пьер эргэн тойрон харан, морь унуулж сургагчаа хайх зуураа, тэгснээ л сая Пьер явган гэлдэрч яваа дамнуургаар авч яваа шархтнуудыг олж үзэв. Өчигдөрхөн өөрийнх нь явж өнгөрсөн, анхилуун үнэрт өвс бүхий нуга дээр эгнүүлсэн авс дамнан нэг цэрэг толгойгоо эвгүй нугалан хөдөлгөөнгүй хэвтвэл малгай нь ойчсон харагдана.

	— Энэ хүнийг яагаад босгохгүй байгаа юм? хэмээн Пьер ам нээснээ тэр зүг харсан туслахын ширүүн царайг хараад дуугүй болов.

	Пьер морь унуулж сургагчаа олсонгүй, туслахтай цуг хөндийн адаг барин Раевскийн толгой өөд одлоо. Пьерийн морь туслахынхаас хоцрон, өөрийг нь нэгэн жигд сэгсчинэ.

	— Ta ч янз нь мориор явж дадаагүй хүн юм аа? гэж туслахын асуувал, 

	— Үгүй, давгүй, гэхдээ морь маань яагаад ч юм их цовхчоод байх юм гэж Пьер гайхан дуугарав.

	— Пээ!.. наадах чинь шархтчихсан байна шүү дээ, буруу талын урд хөл нь, өвдөгнөөсөө дээгүүр. Сум туссан байж таарна. Гүн танд баяр хүргэе. Байлдааны адис хүртжээ хэмээн сүүлчийн өгүүлбэрийг францаар хэлэв.

	Эдүгээ урагш татаж, чих дөжрүүлэн галлах их бууны араар зургаадугаар корпус дундуур, утаан дотуур өнгөрснөө тэд их бус ой руу ирлээ. Ойд сэрүүн, нам гүм, намар цагийн үнэр ханхална. Пьер туслах хоёр мориноосоо бууж, толгой өөд очлоо.

	Туслах толгой руу очоод:

	— Генерал энд байгаа юу гэж асуувал:

	— Саяхан байсан, тийшээ явсан гэж баруун тийш заан хариулав.

	Туслах Пьер өөд одоо өөрийг нь яадаг юм билээ? гэх байртай харвал, 

	— Санаа бүү зов. Би толгой дээр гарвал болох уу? гэж асуув.

	— Гар гар. Тэндээс бүгд харагдана. Тийм ч аюултай биш. Би харин тэдний хойноос явалгүй горьгүй.

	Пьер их бууны баг руу, туслах цаашаа одов.

	Дахиад тэр хоёр ер уулзалдсангүй. Пьер бүр хожим нь дуулбал энэ туслахын гар тэр өдөр суманд тасар татагдсан ажээ.

	Пьерийн гарсан толгой бол (хожим нь оросуудад их бууны толгой буюу Раевскийн их бууны багийн гэж, францынханд том хүрээ бэхлэлт, гайтай бэхлэлт, төв бэхлэлт гэж алдаршсан) эргэн тойрон нь олон мянган хүн байрласан, францынхан чухал байрлал газар гэж нэрлэсэн тэр алдартай толгой байжээ.

	Энэ хүрээ бэхлэлт гурван талаас нь шуудуу ухсан толгойноос бүрдэж байв. Шуудуу ухан нуувчилсан газар нь далан шороонд амсар гарган зоосон арван их буугаар галлана.

	Энэ толгой бүхий галын шугамын хоёр талд их буу зоосон нь бас зогсоо зайгүй галлана. Их бууны ардхантай явган цэрэг байрлажээ. Пьер энэ толгой дээр гараад энэ их биш шуудуугаар нуувчилсан хэд хэдэн их буу зоогоод галлаж байгаа газар бол тулалдааны хамгийн чухаг газар нь юм гэж заяа нь бодсонгүй.

	Харин ч энэ газар (чухамдаа өөрөө байж байсан болохоор) тулалдааны хамгийн сэлүүн газар нь юм шиг санагджээ.

	Пьер толгой дээр очоод их бууны багийг хүрээлсэн шуудууны мухарт очиж, эргэн тойрондоо болж буй зүйлсийг гиюүрэнгүй инээмсэглэн харна. Пьер хааяа инээмсэглэсэн чигээрээ босон, их бууг цэнэглэж, мөрлөж өгөх, мөн цүнх, сум барин хажуугаар нь зогсоо зайгүй цувах цэргүүдэд саад хийхгүйг хичээн их бууны баг дундуур нааш цааш холхино. Энэ багийн их буунууд хавь ойрын газрыг дарийн утаагаар битүү бүрхэн, чих дөжрүүлэн зогсоо зайгүй галлана.

	Хаацайлалтын явган цэргийн тэнд айдас хүрч байсан бол өөр бусад шуудуунаас зааглагдан таслалдаж зогсоо зайгүй ажиллах цөөн тооны хүнтэй их бууны багийн энд гэр орны хөл хөгжөөн мэт зүйл хэн бүхэнд ижилхэн мэдэгдэнэ.

	Цагаан бүрх бүхий цэргийн бус Пьер хүрч ирсэн нь энэ хүмүүсийн гайхлыг эвгүй талаар төрүүлэв. Дэргэдүүр нь өнгөрсөн цэргүүд өөр лүү нь гайхан, тэр байтугай хирдхийн хулмалзана. Их бууны ахлах дарга өндөр чац, цоохор нүүртэй эр захын бууны ажиллаагааг үзэх гэсэн юм шиг царайлан Пьер лүү ирээд сониучирхан харна.

	Хүүхдээрээ залуухан бондгор нүүртэй, корпусаас дөнгөж л төгсөж ирээд буй бололтой офицер өөртөө хариуцуулсан хоёр буунд нэн ч хичээнгүйлэн захирамж өгөх хоорондуураа:

	— Замаас зайлахыг ноён танаас гуйя. Энд байж болохгүй гэж хатуу хэлэв.

	Цэргүүд Пьерийг харж, үл сайшаан толгой сэгсэрнэ. Харин цагаан бүрх малгай бүхий энэ хүн муу юм юу ч хийхгүй буйгаар барахгүй, нэг бол овоолсон шорооны ташлан дээр номхон хүлцэнгүй сууж, үгүй бол цэргүүдэд эелдгээр зам тавин мятрамхай инээмсэглэн их бууны буудлагын дор баг дотуур, цэцэрлэг дундуур явах мэт уужуу тайвуу холхин явааг харж гэмгүй хүн гэдэгт нь бүгд итгэсэн хойноо нөгөө яльгүй хар буруу санасан гайхал нь цэргийн командын дэргэд орших нохой, тахиа зэрэг ерөөс өөрийнхөө адгуус амьтныг хэрхэн өрөвддөгийн адил энхрийлэх, доог тохуу хийн өрөвдөх сэтгэлээр солигдож эхлэв. Тэгээд тэр цэргүүд Пьерийг өрх гэртээ санаа сэтгэлээрээ хүлээн авч, өөрийн болгон, нэр өгөв «Манай эзэн» гэж нэрлэн, өөрийнх нь тухай хоорондоо эелдгээр инээлдэн доог хийнэ.

	Их бууны нэг сум Пьерээс хоёр алхмын зайтай газар өрөмдөн тэсэрсэнд Пьер суманд цацагдсан шороог хувцсан дээрээсээ арилган, ийш тийшээ харан инээмсэглэнэ.

	— Ta ч яасан айдаггүй хүн бэ, ноён минь, зоригтой хүн юм! хэмээн улаан хамарт ханхар цэрэг бөх цагаан шүдээ яралзуулан инээмсэглэвэл:

	— Чи өөрөө айж байна гэж үү? хэмээн Пьер асуув.

	— Айлгүй яах вэ. Наад сум чинь өршөөхгүй шүү дээ. Ганцхан пүс гээд л гэдсийг чинь хүү татна шүү дээ. Айхгүй байж болохгүй гэж хөхрөн байж хэлэв.

	Баяр хөөр, эелдэг царайлсан хэдэн цэрэг Пьерийг тойрон шавж, Пьерийг ам ангайх юм гэж бүгдээрээ бодоогүй болохоор үг дуугарахад нь тэд их л баясав.

	— Бид яах вэ цэргийн улс. Гэтэл та ноён хүн, гайхалтайяа. Ноён хүн гэх мөн хачин аа гэвэл, 

	— Байр байрандаа! хэмээн Пьерийг тойрон шавсан цэргүүдэд нөгөө залуухан офицер хашхирав. Энэ залуухан офицер өөрийнхөө тушаалыг анхны буюу хоёрдох удаагаа л биелүүлж буй бололтой, тийм учраас цэрэг, дарга нартайгаа онцгой ёс баримхай, тод томруун харилцана.

	Их, бага бууны хутгалдсан галлаан бүх талбарын энгээр, ялангуяа Багратионы бэхлэлт байсан тэр зүүн зүгт ширүүссэн авч буудлагын утаа манангийн улмаас болоод Пьерийн зогсож буй газрын эндээс бараг юу ч олж үл харна. Тэгэхдээ их бууны энэ баг дээр орших гэр орноороо бүлэгхэн буй мэт (бусад бүгдээсээ тусгаарлагдсан) энэ хүмүүсийг ажиглах нь Пьерийн хамаг анхаарлыг татна. Тулалдааны талбарын байр байдал, дуу чимээг анх хараад баяссан сэтгэл нь нуга дээр ганцаархан хэвтээ энэ цэргийг харснаас хойш ялангуяа өөр сэтгэлээр солигдлоо. Эдүгээ шуудууны налуу дээр суугаад эргэн тойрны хүмүүсийнхээ царайг ажиглана.

	Арван цагийн алдад гэхэд их бууны багийн хорин хүний амийг бүрэлгэн, хоёр их буу хэмхэрч, их бууны сум баг дээр байн байн тусаж, алсын сум шунгинан, исгэрнэ. Гэтэл баг дээр байсан хүмүүс үүнийг эс анзаарах мэт ажээ. Баяртай яриа хөөрөө, тоглоом тохуу тал бүрээс сонстоно.

	Исгэрэн шуугьсаар нисэн ирж яваа сум харснаа нэг цэрэг:

	— Морилон айсуй! гэвэл нөгөө нь сум нисэн өнгөрч, хаацайлалтын эгнээнд тусахыг хараад, — Наашаа биш! Явган цэргүүд рүү заларлаа? гэж инээн нэмж дуугарна.

	Сум толгой дээгүүрээ нисэн өнгөрөх бараанаар хэлмэгдэн бохисхийн суусан нэгнийгээ хараад нөгөө нь:

	— Яагаа вэ, таньдаг юм уу? гэж дооглон хөхөрнө.

	Хэдэн цэрэг овоолсон шорооны дэргэд цуглан, урд зүгтээ юу болж байгааг өнгийн харна.

	Тэд далан дээгүүр зааж: Байна, харж байна уу? гэлцэнэ.

	— Өөрсдийнхөө хийх юмыг харцгаа. Гэдрэгээ буцсан бол буцаа л биз, ардаа хийх юм байсан болоод л тэр биз гэж тэднийг хөгшин бага дарга зандраад нэгнийх нь мөрнөөс шүүрэн авч өвдгөөрөө нудрав.

	— Тав дахь их буу руу өнхрүүлээд! гэж нөгөө захаас нь хашхирна.

	— Нэг зэрэг, эв нэгдэлтэй хөлөг онгоц чирэгсдийн маягаар хэмээн их бууны байрлал солигсдын баяр хөөртэй хашхичаа сонстоно.

	— Манай эзний бүрх малгайг нь золтой аваад чулуудчихсангүй хэмээн улаан хамарт доогч эр Пьерийг шоолон шүдээ яралзуулан хөхөрснөө, — Ээ, тээр чамайг хэмээн их бууны дугуй, хүмүүсийн хөлд тээглэх сумыг тээршээн зэмлэнгүй нэмж дуугарав.

	— Аль вэ, үнэгнүүд ээ! хэмээн их бууны багаас шархтан авахаар шуудуунд орж бөхийн явах журамт цэргүүдийг дооглон нөгөө нэг нь хашхирна.

	Хөл нь тасарсан цэргийн урд дөлөн зогссон журамт цэргүүдийг даапаалан:

	— Будаа чинь амтгүй болоо юу? Хар хэрээнүүд чинь юундаа гиюүрч зогсоо вэ? гэж хашхирна.

	— Багадаад байна уу, дур чинь хүрэхгүй байна уу! хэмээн журамт цэргийнхнийг даапаална.

	Сум тусах бүрийн дараа хохирол учрах бүрийн дараа нийтийн хөөр шуугиан улам улам ихсэж буйг Пьер анзаарав.

	Ойртон ирж буй аянга цахилгаант хар үүлнээс юм шиг далдын дүрэлзэн буй галын аянга цахилгаан энэ хүмүүсийн нүүрэн дээр (улаан халз буун) улам улам олноор, улам бүр хурц тод гялс цэлсхийнэ.

	Пьер урагшаа тулалдааны талбар луу харалгүй, тэнд юу болж байгааг мэдэх гэж үл сонирхоно. Харин өөрийнхөө зүрх сэтгэлд бас дүрэлзэн буй (юм шиг санагдах) энэ улам бүр дүрэлзэн буй галыг бясалган бодоход хамаг ухаан санаа нь явчхаад байлаа.

	Их бууны багийн урд, бутан дотор Каменка гол дагуу байсан явган цэргүүд арван цагийн алдад ухарч эхэллээ. Буун дээрээ шархтнаа дамнан тэдний хажуугаар гэдрэг ухран гүйлдэх нь баг дээрээс харагдана. Бараа бологсод дагуулсан нэг генерал толгой дээр гарч, хурандаатай ярилцахад Пьерийг ууртай харснаа доош бууж, их бууны ард байгаа халхавч явган цэргийг их бууны буудлагад бага өртөхийн тулд хэвтэгтүн гэж тушаав. Үүний дараа их бууны багаас баруун тийш явган цэргийн эгнээнд командлан хашхирах, бөмбөр цохих сонстон явган цэргийн эгнээ урагш хөдлөв.

	Пьер далан шороон дээгүүр өнгийн харвал нэг хүний царай нүдэнд нь онцгой содон тусав. Зэвхий цагаан царайлсан тэр офицер сэлмээ буулган, ийш тийшээ дүрлэлзэн харсаар бөгсөөрөө ухарна.

	Явган цэргийн эгнээ утаан дотор далд орж, тэдний уянгалуулсан хашхираа, хурдан буугаар үргэлжлүүлэн буудах сонстоно. Хэдэн хурмын дараа дамнуургатай бөөн шархтан тэндээс ирэв. Их бууны баг дээр их бууны сум улам бүр олон тусна. Амь үрэгдсэн хэдэн хүнийг авч амжаагүй хэвээр хэвтэнэ. Их буунуудын дэргэд цэргүүд чимээ шуугиан, зав чөлөө үгүй хөдөлнө. Пьерийг одоо хэн ч анхаарахаа больжээ. Түүнийг зам дээр тээглэлээ гэж хоёр ч удаа зандрав. Ахлах офицер нь царай барайн нэг их буунаас нөгөө рүү хол хол алхлан очно. Нөгөө хүүхдээрээ офицер царай нь улам ч улайн, цэргүүдээ улам хичээнгүй командална. Цэргүүд нь сум авч өгөн, нааш цааш эргэн, буугаа цэнэглэн, өөр өөрсдийнхөө хариуцсан юмыг хээнцэр атлаа махрангуй хийнэ. Тэд явуут дундаа пүрш дээр дэвхрэх мэт цовхчино.

	Аянгын үүл нөмрөн ирж гялсхийх нь Пьерийн хүлээн ажиж байсан тэр гэрэл хүн бүгдийн нүүрт тодхон тусав. Пьер ахлах офицерынх нь дэргэд зогсож байтал хүүхдээрээ офицер малгайдаа гараа тулган ёсолсоор ахлах офицер дээрээ гүйж ирээд:

	— Ердөө наймхан сум үлдсэнийг илтгэе, ноён хурандаа. Цаашид галлах эсэхийг тушаана уу? гэв.

	Далан шороон дээгүүр харж байсан ахлах офицерууд нь хариу хэлэлгүй:

	— Галт сумаар! гэж хашхирав.

	Гай газар дороос гарч, хүүхдээрээ офицер маань ёолон, эвхэрснээ явуут дундаа буудуулсан шувуу шиг газар лагхийн сууж орхив. Пьерийн нүдэнд бүх юм хачин, бүдэг, бүрхэг болоод явчихлаа.

	Их бууны сум дараа дараалан нисэн ирж далан шороо, цэрэг, их буун дээр тусна. Урьд нь эдгээр чимээг сонсохгүй байсан Пьер одоо ганцхан энэ чимээг л сонсоно. Их бууны багийн баруун, хажуу бөөрнөөс цэргүүд «Ура!» хашхиралдан Пьерийн бодлоор бол урагшаа биш, гэдрэгээ гүйлдэнэ.

	Их бууны сум яг Пьерийн зогсож байсан далангийн ирмэгийг мөргөн, шороо цацвал нүд нь эрээлжлэн, яг тэр агшинд нэг юмаар цохиод авах шиг болов. Их бууны баг руу орж ирж явсан журамт цэргүүд буцаад зугтав.

	— Бүгдээрээ галт сумаар! гэж офицер хашхирав.

	Бага дарга ахлах дарга дээрээ гүйж ирээд (нэхсэн дарс нь дахиад байхгүй гэдгийг эзэндээ зарц нь хэрхэн илтгэдгийн адил) сум байхгүй гэдгийг хирдхийн шивнэв.

	— Дээрэмчид юу хийж байна аа! хэмээн Пьер тийш эргэн офицер хашхирав. Ахлах офицерын царай час улайн хөлс гоожиж, хөмсөг зангидсан нүд нь дүрлэлзэнэ. Нөөц рүү гүйж очоод, хайрцагтай сум авчир! хэмээн Пьерийг ууртай ширэв татан харснаа цэрэгтээ хандан хэлэв.

	— Би явалцъя гэж Пьер хэлбэл офицер хариу дуугаралгүй хол хол алхлан нөгөө тийш явж одлоо.

	— Битгий бууд... Хүлээж бай! гэж офицер хашхирав.

	Суманд явах тушаал авсан нөгөө цэрэг яг Пьертэй тулгаран:

	— Ээ, ноён минь, чиний байх газар ч энэ биш дээ гэж хэлээд, уруугаа гүйв. Пьер хүүхдээрээ офицерын суугаа газрыг тойрон саяын цэргийн хойноос гүйв.

	Нэг, хоёр, гурван сум тэдний дээгүүр нисэн гарч урд, ард, хажууд тэс үсрэв. Пьер доош гүйж байснаа: «Би ч хаа очиж явна аа?» хэмээн гэнэт санах энэ үе ногоон хайрцагт хүрч явав. Тэгээд урагшаа явах уу, буцах уу гэдгээ тээнэгэлзэн зогсов. Тэгтэл нэгэн аймшигтай хүчтэй юм дэлсэн гэдрэг хөсөр унагааж орхилоо. Энэ агшинд нүдэнд том гал манасхийн, мөн яг тэр агшинд чих дөжрүүлэн жингэнүүлсэн аянга, исгэрээн, тачигнаан цуурайлаад явчхав.

	Пьер ухаан орвол хоёр гараараа газар тулан бөгсөөрөө сууж байх ажээ. Дэргэд нь байсан хайрцаг байсангүй түлэнхий ногоон банз, даавуу сэлт л шатсан өвсөн дээр хөглөрнө. Нэг морь, тэрэгний хугархай арлаа салгануулан дэргэдээс нь босон харайж, нөгөө нэг морь нь яг Пьер шиг хөсөр хэвтэн, зүрх эмтрэм, уянгалуулан чарлана.

	Пьер сүнс нь хальсандаа болон юу болсноо ч эс ухааран босон харайж, өөрийг нь хүрээлэн буй хамаг аймшгаас толгой хоргодох цорын ганц газар байгаа шиг эргээд, их бууны баг өөд харайлгав.

	Пьер нуувчинд орох үедээ баг дээр буудах чимээ эс сонстон, баахан хүн тэнд нэг юм хийж буйг анзаарчээ. Пьер энэ юун хүмүүс болохыг ойлгож амжсангүй. Уруугаа юм харж буй юм шиг далан шороон дээр өөр лүү нь бөгсөө харуулан хэвтээ настай хурандаа, гараас нь барьсан хүмүүсээс урагш зүтгэн «ах дүү нар минь!» гэж хашхичин буй, урд анзаарсан нэг цэрэг, өөр бас хачин юм олж харав.

	Гэхдээ хурандаа алагдсан, «Ах дүү минь!» гэж хашхирагч нь олзлогдсон цэрэг гэдгийг ухаарч амжаагүй байтал харан байтал нь өөр нэг цэрэг олзлогдогчийг нуруу руу нь жадлан цааш харуулав. Нуувч руу Пьерийг гүйн оров уу, үгүй юу хөлс нь гоожсон туранхай шар царайтай, цэрэг хөх хувцастай сэлэм барьсан хүн нэг юм хашхичсаар өөдөөс нь гүйж ирэв. Тэр хоёр бие биеэ харалгүй өөд өөдөөсөө хар эрчээрээ гүйлдэж байсан тул түүний ирж мөргөхөөс Пьер хар аяндаа хамгаалан гараа урдаа сарвайн тэр хүнийг (тэр бол франц офицер байлаа) нэг гараараа мөрнөөс нь, нөгөө гараараа хоолойноос нь барьж авсанд офицер сэлмээ алдан Пьерийг заамдаж авлаа.

	Хоёр биеийнхээ харь хүний царайг айн хирдхийсэн нүдээр хэдэн агшин ширтэлцсэнээ юу хийсэн, юу хийхээ эс мэдэн гайхалцан зогсов. «Би үүнийг олзолсон хэрэг үү, аль би олзлогдсон хэрэг үү?» хэмээн хэн хэн нь бодно. Пьер өөрийн эрхгүй айсандаа Франц офицерын хоолойг бахь шиг чийрэг гараараа улам бүр чанга бахлуурдан базах учир цаадах нь олзлогджээ гэдэг бодол руу илүү хэлбийсэн бололтой. Франц офицер нэг юм хэлэх гэтэл тэдний толгой шүргэн алдан их бууны сум аймшигтай муухай улин исгэрч өнгөрвөл Пьерт францын толгой тас үсрэх шиг санагдав. Гэтэл цаадах нь толгойгоо нүд ирмэхийн зуургүй бөхийсөн байжээ.

	Пьер бас толгойгоо бөхийлгөн гараа тавьжээ. Тэгтэл франц нь хэн нь хэнийгээ олзолсон тухай дахиад юу ч эс бодон их бууны баг руугаа буцаж, Пьер нь толгойн уруу алагдсан, шархтсан хүмүүст бүдэчсээр зугтвал тэд нь Пьерийн хөлөөс шүүрч авах гэж байх шиг санагдана. Гэтэл уруугаа бууж амжаагүй байтал нь урдаас нь Оросын баахан цэрэг унаж тусан, таварцаглан, хашхиралдан их бууны баг өөд баяр хөөртэй, хар эрчээрээ хуйлран гүйлдэж яваа тааралдав. (Энэ бол нөгөө Ермаловын өөрийнхөө ач, гагцхүү өөрийнх нь эрэлхэг зориг, азын хүчээр энэ гавьяа байгуулах боломжтой болсон, толгой дээр гарч очоод хармаандаа байсан Георгийн загалмайг авч, чулуудсан мэтээр өөрийгөө өгүүлдэг тэр дайралт байлаа).

	Их бууны багийг эзлээд байсан францынхан зугтаж, манай цэргүүд «Ура!» хашхиралдан францынхныг их бууны багаас тэртээ цааш хөөн тонилгосон тул манайхныг зогсооход бэрх байлаа.

	Олзлогдогсод, түүний дотор офицерууд тойрон хүрээлсэн францын шархтай генералыг их бууны баг дээрээс туун авч одлоо. Пьерийн таних, танихгүй, орос, франц, зэрэмдэглэгдэн шаналсан царай бүхий бөөн шархтан явах нь явж, мөлхөх нь мөлхөн, эс чадахыг нь дамнуургаар их бууны баг дээрээс авч явлаа. Пьер цаг илүү хугацаа өнгөрүүлсэн нөгөө толгой дээрээ гарч, орон гэрийнхээ ам бүлд өөрийг нь багтаан авсан нөгөө хүмүүсээс ганцыг нь ч олсонгүй. Өөрийнх нь үл таних үхсэн хүн зөндөө байлаа. Гэхдээ заримыг нь танив. Хүүхдээрээ офицер маань далан шорооны ёроолд цусан намаг дотор нөгөө л эвхрэлдсэн чигээрээ сууна. Улаан хамарт цэрэг хараахан амь тавиагүй таталдсаар авч, эндээс зайлуулаагүй л байлаа.

	Пьер уруугаа гүйв.

	«Үгүй, одоо эд үүнийг орхино. Юу хийснээсээ хирдхийн айна!» гэж Пьер бодоод тулалдааны талбараас явж буй бөөн дамнуургын хойноос тийм гэсэн зорилгогүй одов.

	Утаанд халхлагдсан нар улам дээш хөөрөн, тэр урд, ялангуяа Семеновскийн зүүн чигтэй утаан дотор юм язганалдан, их бууны нүргэлээн, хурдан бууны тачигнаан намжаагүй байснаар барахгүй, тэнхлээ барсан хүн сүүлчийнхээ хүчийг шавхан хашхирдаг шиг харин ч бүр улангастлаа ширүүсээд байлаа.

	 

	 

	XXXIII

	 

	Бородиногийн тулалдааны гол үйлдэл Бородино тосгон, Багратионы бэхлэлт хоёрын завсар дахь дөрвөн мянган метр талбайд явагджээ. (Энэ талбайн гадна талд нэг талаас Оросууд, гол тулалдаан болж буй газраас дайсны анхаарлыг хөндийрүүлэхийн тулд Уваровын морин цэргийг үдээс хойшхон хөдөлгөн, нөгөө талаас Утицийн чанад Понятовский Тучковтой үзэлцжээ. Гэхдээ энэ хоёр бол тулалдааны талбар дунд болж байсныг бодох нь хүч сул, салангид хоёр довтолгоо байлаа). Бородино, бэхлэлт хоёрын хоорондох талбарын ойд, мөн аль аль талаасаа харагдах нүцгэн талд тулалдааны гол үйлдэл хамгийн жирийн, ов мэхгүй аргаар улаан халз болжээ.

	Тулалдаан аль аль талаасаа хэдэн зуун их буу зэрэг зэрэг галласнаар эхэлжээ.

	Дараа нь, бүх талбарыг утаа бүрхсэн хойно энэ утаан дундуур (францын зүгээс) баруунаас Дессе, Компан нарын хоёр дивиз бэхлэлт өөд зүүнээс дэд вангийн хороо Бородино өөд хөдөлжээ.

	Наполеоны зогсож байсан Шевардины хүрээ бэхлэлтээс Оросын бэхэлгээ бээр хэртэй газар, Бородино шулуухан очвол хоёр бээр илүүтэй газар оршино. Учир нь утаа нь дамаа манантай хутгалдан бүх орчныг халхалж байсан болохоор Наполеон тэнд юу болж байгааг харж чадсангүй. Оросын бэхлэлт өөд илгээсэн Дессегийн дивизийн цэргүүд бэхэлгээнээс заагласан ганга руу орох хүртлээ л харагдана. Тэднийг ганга руу орсон даруйхан бэхлэлтийн их бага бууны буудлагын утаа учиргүй өтгөрөн, ганганы цаад өгсүүр талыг утаа битүү хулджээ. Утаа нэвт хар юм торолзох нь хүн бололтой, заримдаа жад гялсхийнэ. Гэхдээ тэд хөдөлж байгаа юм уу, зогсож байгаа юм уу, оросынх уу, францынх уу гэдгийг Шевардины хүрээ бэхлэлт дээрээс ялган харж эс барна.

	Нар хөөрөн ил гарч бэхэлгээг гар саравчлан харж буй Наполеоны яг нүүрэн дээр жишүү тусна. Бэхэлгээний урдуур утаа хулдан, нэг харахад утаа нь ч, нөгөө харахад цэргүүд нь ч хөдлөөд байгаа юм шиг санагдана. Буудлагын чимээн дотроос заримдаа хүмүүс хашхирах нь сонстох авч тэд тэнд юу хийж байгааг мэдэхийн аргагүй.

	Наполеон толгой дээр зогсон дурандаж, дурангийн бяцхан хүрээн дотор заримдаа өөрийн, заримдаа Орос хүн, бас утаа олж харна. Гэхдээ дахиад жирийн нүдээрээ харахаараа түрүүчийнхээ харсныг хаа байсныг эс мэднэ.

	Наполеон толгой дээрээс буун, толгойн хормойгоор хойш урагш холхино.

	Үе үе зогсон буудлагын чимээг чагнан, тулалдааны талбар луу ширтэнэ.

	Өөрийнх нь зогсож байсан газраас, зарим генералынх нь одоо зогсож байгаа толгой дээрээс ч барахгүй, орос франц, амьд, шархтай, айж, улангассан цэргүүд ээлжлэн булааж авч байгаа тэр бэхлэлт дээрээс нь ч болтугай энэ газар юу болж байгааг ойлгохын эрх байсангүй. Энэ газар хэдэн цагийн туршид, их бага бууны дуу тасрахгүй, нэг үе дан ганц оросууд, эсвэл дан ганц франц морьтой, явган цэрэг гарч, бие биеэ хэрхэхээ эс мэдэн унаж тусаж, буудалцаж, мөргөлдөн, хашхиралдаж гууглалдан, гэдрэг зугтана.

	Наполеоны зарсан туслах, мөн маршлуудынх нь бие хамгаалагчид тулалдааны явцын тухай илтгэл аван, тулалдааны талбараас зогсоо зайгүй давхилдан ирнэ. Гэвч тэр бүх илтгэл дандаан хуурмаг байна: Учир нь тухайн хоромд юу болж байгааг тулалдааны хуйхлаан дунд хэлэхийн боломжгүй, учир нь олон туслах нь тулалдаан яг болж байгаа газар хүрэлгүй, бусдаас дуулснаа л ирж уламжилна. Бас туслах нарыг эргээд Наполеон өөд хоёр гурван бээр газар явж байх хоорондуур нь нөхцөл байдал өөрчлөгдөн, нөгөө авчирсан мэдээ нь худал болж орхино. Жишээ нь Бородиног эзлэн авлаа, Колоч голын гүүр францынхны гарт орлоо гэсэн мэдээ аван туслах нь дэд вангийн тэндээс давхиж ирээд, цэргүүдийг гүүрээр гарах тушаал өгөх үү? гэж асуувал Наполеон наад захад нь жигдрээд хүлээж байгтун гэсэн тушаал буулгав. Наполеоныг энэ тушаал өгч байх үеэр барахгүй, Бородиногоос хөдлөв үү, үгүй юу, тулалдааны бүр эхээр Пьерийн оролцсон тэр үзэлцээнээр гүүрийг оросууд эзлэн авч шатаасан байжээ.

	Айж хирдхийн зэвхий царайлсан туслах нь бэхлэлт дээрээс давхин ирж, дайралт няцаагдан, Компан шархтаж, Даву алагдлаа гэж Наполеонд илтгэж байх тэр хоорондуур бэхлэлтийг өөр ангийн цэрэг эзэлж байлаа. Францынхан цохигдлоо гэж туслахад хэлж байх тэр үеэр Даву амьд, яльгүй дүйрсэн байв. Наполеон иймэрхүү зайлшгүй гарах худал бодолтой нийцүүлэн захирамжийг нь өгөхөөс урьд нэгэнт биелэгдчихээд байсан, эсвэл биелж чадахгүй, биелээ ч үгүй захирамжаа өгөв. Тулалдааны талбарт ихээхэн ойр байсан, гэхдээ Наполеон шиг уг тулалдаанд эс оролцон, Наполеоноос асуулгүй хааяа хааяа галын доогуур явж байсан маршал генералууд нь хаанаас хааш нь буудах, морин цэргүүд хааш давхих, явган цэргүүд хаашаа гүйх тухай өөр өөрийн захирамж, өөр өөрийнхөө тушаал өгөв. Гэтэл тэдний захирамж ч гэсэн яг л Наполеоны захирамж шигээр тун тоймтой бага, тоотой ховорхон биелж байв. Ихэнхдээ тэдний тушааснаас тонгоруу болно. Урагш давшигтун гэж тушаасан цэрэг нь хорголжин суман дор орж гэдрэг зугтана; энэ газраасаа хөдлөлгүй зогсож байгтун гэсэн цэрэг нь гэнэт Оросын цэрэг өөдөөсөө гарч ирэхийг хараад заримдаа гэдрэг зугтан, заримдаа урагшаа ухасхийн, морин цэргийнхэн оросын зугтаж буй цэргийг гүйцэхээр довтолгоно. Жишээ нь, морин цэргийн хоёр хороо Семеновскийн ганга гатлан давхиж, толгой дээр гарч очмогцоо буцаад ухаан малгайгүй давхилджээ. Явган цэргүүд ч бас заримдаа захирамж өгсөн тэр зүг рүү нь биш гүйлдэх нь бий. Их бууг хааш нь хэзээ хөдөлгөх, явган цэргийг хааш нь илгээх, морин цэргийг хэзээ буудах, Оросын явган цэргийг хэдийд гишгэлэн дайрах тухай энэ бүх захирамжийг цэргүүдийн эгнээн дунд байсан, ангиудын ойрын дарга нар Наполеоноор тогтохгүй, Ней, Мюрат нараас ч асуулгүй өөрсдөө өгнө. Тэд тушаал биелүүлээгүй буюу дур мэдэн захирамж өгсөндөө шийтгэл хүлээхээс үл эмээнэ. Учир нь тулалдаанд хамаг хэрэг хүнд хамгийн чухал өөрийн амь насны асуудалд хамаарах тул заримдаа зугтан, заримдаа урагш гүйснээр амиа аврах юм шиг санагдан, тулалдааны яг тогоон дотор буй энэ хүмүүс тухайн хурмынхаа бодол санаатай нийцүүлэн ажиллана. Чанартаа бол урагш хойшоо болсон энэ бүх хөдөлгөөн цэргүүдийн байр байдлыг хөнгөвчлөх ч үгүй, өөрчлөх ч үгүй байв. Тэдний энэ уулгалан дайрах, бие бие рүүгээ харван давхиж очих нь тэдэнд хор хохирол бараг эс учруулна. Харин энэ хүмүүсийн сүлжилдэн давхих талбар дундуур хаа саагүй шунгинан шунгинан нисэх их бага бууны сум л хор хохирол, эрэмдэг зэрэмдэг, үхэл зовлонг тарина. Их бага бууны сум исгэрэлдэн нисэж буй энэхүү талбараас тэр хүмүүсийг гармагц ард нь зогсож байсан дарга нар нь тэр дорхон нь эмхлэн зохион байгуулж, сахилга журамд захируулан, энэ сахилгынхаа нөлөөн дор галын хүрээ рүү дахин оруулж, тэд дахиад л (үхлээс айхын эрхээр) сахилга дэглэмээ алдан, бөөн олныхоо гэнэтийн цочир санаа бодол даган хуйларна.

	 

	 

	XXXIV

	 

	Галын энэ хүрээний ойролцоо байгаа, заримдаа ч бүр тэр хүрээ рүү орж байсан Наполеоны генерал Даву, Ней, Мюрат нар галын тэр хүрээ рүү үй түмэн цэрэг жигдрүүлэн хэд дахин оруулжээ. Гэтэл түрүү түрүүчийн бүх тулалдаанд гарцаагүй болж байсны тэс эсрэгт дайсны цэрэг зугтлаа гэсэн мэдээ ирэхийн оронд зохион байгуулалттай үй түмэн цэрэг маань тэндээс бут үсрэн сарниж, айж хэлмэгдсэн бөөн бөөн хэсэг болон эгж ирнэ. Тэд тэднийг дахин эмхлэвч хүмүүс улам бүр цөөрсөөр байлаа. Үдийн хэрд Мюрат зузаалах хүчин шаардан туслахаа Наполеон өөд явуулав.

	Хэрэв эрхэм дээдэс дахиад нэг дивиз өгдөг юм бол оросууд бут цохигдоно гэж итгүүлэхээр Мюратын туслахыг давхин очиход Наполеон толгойн хормойд буцалгасан дарс уугаад сууж байлаа.

	— Зузаалах хүч ий? хэмээн Наполеон үгийг нь эс ойлгосон юм шигээр (Мюрат бас тийм үстэй байлаа) урт бужгар тас хар үстэй гоёхон хөвүүн-туслахыг ширтсээр харц ширүүлэн гайхан асуув. «Зузаалах хүч гэнэ шүү! Оросын хүч сул, бэхлээгүй жигүүр өөд явуулсан армийн тэн хагас нь тэдний мэдэлд байж байхад тэд чинь ямар хүчээр зузаалахыг гуйдаг хэрэг билээ!» гэж Наполеон бодно.

	— Бага үд ч болоогүй байна, шатрын өргийн байдал ямаршуу байгааг би хангалттай сайн харж чадаагүй байна гэж Неаполитын ванд хэлэгтүн. Арил... гэж Наполеон ширүүн хэллээ.

	Урт үстэй гоёхон хөвүүн туслах, бүрх малгайнаас гараа буулгаагүй чигээр гүнээ шүүрс алдаад хүмүүсийн хядалцаан болж буй тэр газар өөдөө дахин давхин одов.

	Наполеон босож Коленкур, Бертье хоёрыг дуудаад, тулалдаанд эс хамаарах өөр юмны тухай ярилцаж эхлэв.

	Наполеоны сонирхож эхэлсэн яриан дундуур Бертьегийн харц бараа бологчдоо дагалдуулан морь нь усан хулгана болтол хөлрөн толгой руу давхин ирж яваа генерал дээр тусав. Тэр нь Бельер байв. Бельер мориноосоо буун түргэн түргэн алхалсаар эзэн хаан дээр ирээд, хүчин зузаалахын чухлыг зоригтой чанга дуугаар нотолж гарав. Хэрэв эзэн хаан дахиад нэг дивиз өгдөг юм бол оросууд мөхлөө гэж нэр төрөө барин андгайлна.

	Наполеон мөрөө хавчаад юу ч эс хариулан зугаалгаа үргэлжлүүлнэ. Тэгвэл нь Бельер Наполеоны шадар бараа бологч генералуудтай чанга чангаар ярилцаж эхэллээ.

	Тэгтэл хүрч ирсэн генерал дээр Наполеон дахин ирж:

	— Бельер та дэндүү халуун цочмог байна, энэ янзаар бол тулалдааны гал дунд амархан алдаа гаргаж мэднэ шүү. Явж сайн үзээд, тэгсэн цагтаа ирэгтүн гэв.

	Бельерыг далд орж амжаагүй байтал тулалдааны талбараас илгээсэн шинэ элч нөгөө талаас гарч ирэв.

	— Бас юу гэх нь вэ? хэмээн зогсоо зайгүй хийх саадад бухимдсан хүний аялгаар Наполеон дуугарав.

	— Хаан эзэн минь, бэйл... хэмээн туслах эхлэв.

	— Хүч зузаалаач л гэж гуйж байна уу? хэмээн Наполеон ууртай занган дуугарвал туслах бататган толгой мэхийгээд, илтгэж эхлэв. Гэтэл эзэн хаан буруу харан цааш хоёр алхаад зогссоноо эргэж ирэн Бертьег дуудав. Сэлбэг хүчин өгөх хэрэгтэй гээд гараа яльгүй хоёр тийш болгож, 

	— Хэнийхийг тийш нь явуулах вэ, та юу гэж бодож байна? хэмээн галуу байсныг нь би бүргэд болгож хувиргасан юм гэж Наполеон хожим нь хэлдэг болсон тэр Бертьегээсээ асуув.

	Бүх дивиз, хороо, батальоныг нэр усаар нь цээжээр хуу мэддэг Берьте:

	— Хаан эзэн минь, Клапаредын дивизийг явуулбал яана? гэж дуугарлаа.

	Наполеон зөвшөөрөн толгой дохив.

	Туслах тийнхүү Клапаредын дивиз өөд давхин одвол толгойн ард зогсож байсан залуу торгон цэргүүд хэдэн хурмын дараа байраасаа хөдлөв. Наполеон тэр зүг дуугүй харна.

	— Үгүй, Клапаредыг явуулж би чадахгүй нь. Фрианы дивизийг явуулагтун гэж Бертьед хандан Наполеон хэллээ.

	Клапаредын дивизийн оронд Фрианыхыг явууллаа гээд ямар ч давуутай юм байгаагүй ч гэсэн, тэр байтугай Клапаредынхыг болиулж, Фрианы дивизийг хөдөлгөнө гэхэд илт эвгүй, удаашрахаас өөр юмгүй байсан ч гэсэн тушаалыг ёсчлон биелүүллээ. Наполеон цэргүүдийнхээ хувьд эмээрээ саад бологч докторын үүрэг гүйцэтгэж буйгаа эс харна. Эмчийн тийм үүргийг Наполеон үнэн зөвөөр ойлгон, буруушаадаг байлаа.

	Фрианы дивиз бусад анги дивизийн адилаар тулалдааны талбарын утаан дунд далд оров. Бүгд ам нэгсэн хуйвалдсан юм шиг зүг зүгээс туслахууд давхилдан ирж нэг л ижил юм хэлнэ. Бүгд л хүч зузаалахыг гуйн, оросууд байран дээрээ тэссээр, тамын гал буулгасаар байна, түүнээс францын цэрэг хорсоор байна гэж бүгд л хэлэх бүлгээ.

	Наполеон эвхмэл сандал дээр бодлогошрон сууна.

	Өглөөнөөс авхуулан гэдэс нь өлссөн, аялах дуртай ноён Де Боссе эзэн хаан дээр ирж эзэн дээдсийг өглөөний хоолоо зооглоно уу гэж хүндэтгэн хэлж зүрхлэв.

	— Эрхэм дээдэс танд одоо ялалтын баяр хүргэж болох болов уу гэж найдна хэмээн Боссе хэлэв.

	Наполеон юм дуугаралгүй толгой сэгсрэв. Толгой сэгсэрсэн нь өглөөний хоолонд биш ялалтад хамаарч буй байх гэж бодоод ноён де Боссе өглөөний хоолоо идэж болох байсаар байтал үүнд саад болох шалтгаан энэ дэлхийд байхгүй гэж хүндэтгэнгүй атлаа тоглон хэлж орхив.

	Тэгтэл Наполеон гэнэт царай барайн:

	— ... юу руугаа тонил гэж хэлээд буруу харав. Ноён Боссегийн царайд харамсах, гэмших, баясахын амарлингуй инээмсэглэл гийж ирснээ бусад генералуудын тийш дэндэлзэн алхсаар холдов.

	Мөнгөө ухаан бодлогогүй чулуудан, хэзээ ямагт хожсоор ирсэн, тэгснээ тоглоомын бүх тохиолдлын сохор азад найдаж байсан чухамдаа яг тэр үед тоглоомын явцаа ултай гүнзгий бодож тунгаах тусам лавтай хожигдох нь гэдгээ мэдэрч буй хэзээ ямагт аз дайрагч мөрийтэй тоглоомчны адил хүнд бодолд одоо Наполеон дарагдана.

	Нөгөө л тэр цэрэг генералууд, нөгөө л тэр бэлтгэл, байлдаанд орох байрлалын жагсаалт, нөгөө л тэр товч бөгөөд сэтгэл хөдөлсөн тунхаглал байсан, өөрөө ч мөн л тэр Наполеон байсан гэдгээ мэдэж байсан, урьдынхыг бодвол одоо тэр байтугай улам ч туршлагатай, ур дүйтэй болсон, дайсан ч хүртэл нөгөө л Аустерлиц Фридляндын дэргэд байсан л дайсан байсан гэдгийг Наполеон мэдэж байв. Гэтэл гарынх нь аймшигтай далайц ид шидэд автсан мэт тэнхэл алдран унана.

	Урьдын цагт гарцаагүй амжилт олж байсан тэр л арга барилууд нь байлаа үүнд: Их бууны багийг нэг цэг дээр төвлөрүүлэн галын шугамыг сэтлэхийн тулд сэлбэг хүчнээр дайруулан, төмөр шиг дийлдэшгүй хүмүүсийг нь морин ангиар дайруулдаг-энэ бүх аргыг хэрэглэдгээ хэрэглэчхээд байгаа авч ялсан юм байдаггүйгээр барахгүй, генералууд алагдсан, шархтсан тухай, хүч зузаалахын чухал болох тухай, оросуудыг ховх цохихын боломжгүй тухай, цэргүүд буснин сарниж буй тухай нэг л янзын мэдээ зүг зүгээс ирнэ.

	Урьд бол хоёр гурван захирамж өгсний дараа л, хоёр гурван өгүүлбэр хэлсний дараа л маршал, туслах нар баяр хүргэн, баясгалантай царайлан давхиж ирцгээн, бүхэл корпус корпусаар цэрэг, дайсны туг хиур, сүлдийг багц багцаар, бас их буу, ачаа хөсөг зөндөөг олзлон авсан тухай мэдэгдэн, Мюрат дайсны ачаа хөсгийг хамж авахын тулд морин цэрэг хөдөлгөх зөвшөөрөл л ганцхан гуйдаг байсан сан даа. Лоди, Маренго, Арколь, Иен, Аустерлиц, Ваграмын дэргэд гэхчлэн хаа сайгүй ийм л байсан. Гэтэл одоо цэргүүдэд нь нэг л хачин юм тохиолдоод байх шиг байв.

	Бэхлэлтийг эзлэн авсан тухай мэдээ ирсэн ч гэсэн энэ бол урьдын бүх тулалдаанд болж байсан тэр зүйл биш, түүнтэй огт нь төсгүй болохыг Наполеон ухаарав. Тулалдааны хэрэг үйлст хашир туршлагатай шадар бүх хүн нь ч өөр шиг нь сэтгэгдэлтэй буйг харав. Хүн бүгдийн царай гунигтай, бие биеийнхээ харцаас далдиран хулгана. Ганцхан Боссе л болж буй явдлын учир утгыг эс ойлгоно. Бүх хүч чармайлтаа хэрэглэмэгц, бүтэн найман цаг тулалдаад: ялаагүй байгаа дайралт тулалдаан гэдэг маань юу бодохыг Наполеон дайны он олон жилийн туршлага суусны хувьд мэдэх билээ. Энэ бол тулалдаанд ялагдсан гэсэн үг тулалдааны суурилж буй дайвалзааны хөвчирсөн цэг дээр өчүүхэн осол гарвал өөрийг нь болон их цэргийг нь хөнөөж болно гэдгийг өөрөө мэдэж байв.

	Ганц ч тулалдаанд ялаагүй, хоёр сарын турш гэхэд ганц ч туг, ганц ч их буу, нэг ч корпус цэрэг олзлон аваагүй байгаа, Орост хийж байгаа энэ хачин аян дайныг ухаан санаандаа эргэцүүлэн тунгааж, шадар хүмүүсийнхээ битүү гуньсан царайг харан, Оросууд тэссэн хэвээр л байна гэдэг мэдээ сонсож байхад хар дарсан зүүдний үед төрөхтэй адил аймшигт бодол цээж багтруулан, өөрийг нь хөнөөж мэдэшгүй золгүй бүх явдал толгойд нь орж ирэн эргэлдэнэ. Оросууд зүүн жигүүр лүү нь дайрч, тэхий голоор нь тасар татан, өөрийг нь тэнэсэн сум нударч ч болзошгүй. Энэ бүхийг байг гэх газаргүй. Урьдын тулалдаанууддаа бол амжилт олох үй олон тохиолдлыг л тунгаан боддог байсан бол одоо харин тоо томшгүй олон золгүй тохиолдол санаанд нь урган орж ирээд, тэр бүхнийг цөмийг нь хүлээнэ. Дээр нь хорт мангас даран, тэгээд түүнийг устгах ёстой гэж мэдэж, зүүдэн дундаа аймшигтай хүч гарган далайж далайж цохиод авах гэтэл гар нь тэнхэл алдран даавуу адил шалчийн унаж, гарцаагүй мөхөхийн айдас арга тасарсан түүнд төрдөгтэй л яг адилхан ажээ.

	Францын армийн зүүн жигүүрийг оросууд дайрч байна гэдэг мэдээ Наполеонд яг л ийм айдас төрүүлэв. Наполеон толгойн хормойд эвхмэл сандал дээр тэргүүнээ бөхийлгөн өвдгөө тохойлдон шанаа тулан дув дуугүй сууна. Түүн дээр Бертье ирж, байдал ямар байгааг нүдээр үзэн үнэмшихийн тулд галын шугамаар явна уу гэв.

	— Юу? Ta юу ярина вэ? За тэгвэл надад морь авчруулна уу гэж Наполеон хэлэв.

	Тэгээд мориндоо мордон Семеновск өөд хөдөллөө.

	Дарийн утаа алгуурхан сарних Наполеоны явж буй бүх талбарын туршид үхсэн хүн, морьд бөөнөөрөө, ганц нэгээрээ цусан нэлий болсон намаг дотор хэвтэнэ. Ийм жаахан зайд гэхэд ийм олон хүн алагдсан хэвтэхийг, ийм аймшгийг Наполеон ч, генералууд нь ч үзээгүй билээ. Арван цаг дараалан тасралтгүй нижигнэж, чих дөжрүүлсэн их бууны нүргэлээн (хөдөлгөөний зураг чимэх хөгжим адил) энэхүү үзэгдлийг үлэмжийн сүртэй болгоно. Наполеон Семеновскийн өндөрлөг дээр гарч, өөрийнхөө нүдэнд ижил дасал болоогүй өнгө алагласан цэргийн хувцас бүхий хүмүүсийн эгнээг утааны цаанаас олж харсан нь Оросууд байлаа.

	Оросууд Семеновск болон толгойн ард нягт эгнэн зогсож, их буу нь тасралтгүй дүнгэнэн пижигнэж, галын шугам тужид утаа манаруулна. Тулалдах юм үгүй болжээ. Оросуудыг ч францынхныг ч тулалдаанд хэрхэвч үл оруулах ердөө л алаан хядаан үргэлжилж байлаа. Наполеон мориныхоо амыг татан зогсоогоод Берьтьегийн сарниулсан нөгөө гүн бодолдоо дахин дарагдлаа. Өөрийнх нь өмнө ч, эргэн тойрон ч болж буй, тэгээд өөрийнх нь удирдаж буй, өөрөөс нь шалтгаалж буй гэж тооцогдох энэ хэргийг өөрөө зогсоож үл хүчрэх болсны дээр амжилт олоогүйн улмаас уг хэрэг өөрт нь анх удаа хэрэгцээгүй, аймшигтай зүйл болж санагдлаа.

	Наполеон дээр ирсэн генералын нэг тулалдаанд хуучин торгон цэргийг оруулъя гэж хэлж зүрхэлжээ. Наполеоны дэргэд зогсож байсан Ней, Бертье хоёр бие бие рүүгээ харснаа, тэр генералын саналын утга учиргүйг гайхан хөх инээд нь хүрцгээв.

	Наполеон тэргүүн гудайн удтал юм дуугарсангүй.

	— Францаас гурван мянган бээрийн хол торгон цэргээ ниргүүлж чадахгүй гэж хэлээд мориныхоо амыг эргүүлж Шевардин өөд буцав.

	Кутузов Пьерийн өглөө харсан яг л тэр газраа хивсээр бүтээсэн вандан сандал дээр нүсэр биеэ лаглайлган буурал тэргүүнээ унжуулан сууна. Ямар ч захирамж эс буулган, өөрт нь хэлсэн юмыг нэг бол зөвшөөрөн, үгүй бол татгалзана.

	Янз янзын саналын хариуд:

	«Тэг, тэг, түүнээ хийгтүн. Тэг, тэг, явж үз хонгор минь, үзээд ир» хэмээн шадар хүмүүсийн аль нэгэнд хандан хэлнэ. Эсвэл «Үгүй, хэрэггүй, хүлээсэн нь дээр» гэж хэлнэ. Авчирч буй мэдээллийг сонсоод, захирагдагсдад нь шаардлагатай болсон үед тушаал өгнө. Гэхдээ мэдээлэл сонсож байх үедээ өөрт нь ярьж буй үгний агуулгыг эс сонирхон, мэдээлэгчийн үг ярианы өнгө, нүүр царайны байдлыг сонирхож байгаа юм шиг санагдана. Үхэлтэй тэмцэлдэж буй олон зуун мянган хүнийг ганцхан хүн удирдаж барахгүй гэдгийг цэрэг дайны олон жилийнхээ хашир туршлагаар мэдэж, настай хүнийхээ ухаанаар ойлгон, тулалдааны хувь заяаг ерөнхий командлагчийн захирамж ч, цэргүүдийн байрлаж байгаа газар ч, их буу, алагдсан хүний тоо ч шийдвэрлэхгүй, харин цэргийн санаа сэтгэл гэгч тэр гарт үл баригдагч хүчин л шийддэг гэдгийг мэдэн, энэ хүчийг ажин, өөрийнх нь эрх мэдэлд орж болохын хэрээр нь түүнийг удирдан залж байлаа.

	Кутузовын царайны ерөнхий төрх бодлогошронгуй, анхаарал нь уужуу тайвуу, хөгшин, сульдмал биеийнхээ ядаргааг барин биеэ хөвчлөнгүй байх ажээ.

	Францынхны эзлээд байсан бэхлэлтийг цохин эгүүлж авлаа. Ноён Багратион шархтаад байна гэсэн мэдээг өглөөний арван нэгэн цагт авчирч өгвөл Кутузов ёолоод, толгой сэгсрэв.

	— Ноён Петр Иванович дээр очиж, бие нь ямар байгааг нэгд нэгэнгүй мэдээд ир гэж туслахынхаа нэгэнд хэлснээ, залгаад хунтайж Виртенбергскийд хандан:

	— Эрхэм дээдэс та нэгдүгээр армийн командлалыг хүлээж авсан нь дээр биш үү гэв.

	Хунтайжийг явсны дараахан түүнийг Семеновск хүрч амжаагүй байх учиртай байтал төдхөн хунтайжийн туслах түүний зарснаар ирж хунтайж цэрэг гуйж байна гэж гэгээн дээдэст илтгэв.

	Кутузов үрчийснээ нэгдүгээр армийн командлалыг хүлээж авагтун гэдэг тушаалыг Дахдуровт явуулаад энэ чухал хурамд өөргүйгээр нь байж бүтэшгүй тул хунтайжийг өөр дээрээ эргэж ирнэ үү дээ гэж хэлүүлжээ. Мюратыг олзлон авлаа гэдэг мэдээ авчран, штабынхан нь баяр хүргэвэл Кутузов инээмсэглэв.

	— Хүлээж бай, ноёд оо. Тулалдаанд ялсан, Мюратыг олзолсонд ер бусын юм огтхон ч байхгүй. Баярлахаа хүлээж азнасан дээр гэж хэлсэн авч энэ мэдээг цэргүүдэд уламжлагтун хэмээн туслахаа явуулав.

	Францынхан бэхлэлтийг, бас Семеновскийг эзлэн авлаа гэдэг мэдээ аван Шербининийг зүүн жигүүрээс давхиж ирэхэд Кутузов тулалдааны талбарын чимээ болон Щербининий царайны байдлаар бүтэлгүй мэдээ иржээ гэдгийг тааварлаад, хөлийнхөө чилээг гаргах гэж буй юм шиг босон, Щербининийг сугадаж аван хажуу тийш очив.

	— Хонгор минь явж үз, ямар нэг юм хийж болохгүй юм болов уу, үзээч гэж Ермаловт хэлэв.

	Кутузов Горкад, Оросын цэргийн байрлалын төвд байв. Зүүн жигүүр өөд Наполеоны явуулсан дайралт хэд дахин няцаагдаад байв. Францынхан төв хэсгээрээ Бородиногоос цааш ахиж чадсангүй. Уваровын морин цэрэг францынхныг зүүн жигүүрээс зугтаалгав.

	Гурван цагийн үед францынхны дайралт зогсов. Тулалдааны талбараас ирсэн болон өөрийнх нь эргэн тойронд байгаа бүх хүний царай дээд цэгтээ тултал түгшүүртэй буйг Кутузов анзаарав. Кутузов бодож байсныг бодохдоо өнөөдрийн амжилтад сэтгэл хангамжтай байлаа. Гэвч өвгөний чадал тэнхээ нь шавхагдаад, толгой нь унах мэт хэдэнтээ нугжийн унжийж, байн байн үүрэглэнэ. Тэгтэл үдийн хоол барив.

	Ноён Андрейн дэргэдүүр гарахдаа дайныг өргөн зайд гаргах хэрэгтэй гэж ярьж явсан, Багратионы бүр яснаасаа үзэн яддаг нөгөө тэр бараа бологч туслах Вольцоген үдийн хоолны үеэр Кутузов дээр ирэв. Вольцоген зүүн жигүүрийн байр байдлын тухай Барклайн мэдээг аваад иржээ. Хашир хэрсүү Барклай де Толлийн зугтаж буй бөөн шархтан, армийн замбараагаа алдсан бөгсөн талынхныг харан, бүх нөхцөл байдлыг цэгнэн дэнсэлж үзсэнээ тулалдаанд ялагджээ гэж шийдээд энэ мэдээг авхуулан алган дээрээ бөмбөрүүлдэг ганц хүнээ ерөнхий командлагч руу илгээжээ.

	Кутузов шарсан тахианы мах дааж ядан зажилсаар онийж баяссан нүдээр Вольцоген өөд харав.

	Вольцоген хөлөө хайнгад солбин, уруул нь тоомжиргүй инээмсэглэн Кутузов дээр ирээд малгайнхаа саравчинд гараа хүргэмээр болов.

	Вольцоген гэгээн дээдэстэй ярилцахдаа энэ зөнөг, ашиг тусгүй өвгөнөөр шүтээн хийх бололцоог би дээд боловсролтой цэргийн хүний хувьд оросуудад олгож байгаа болохоос биш хэнтэй ярьж байгаагаа би өөрөө мэдэж байна гэдгээ харуулах зорилгоор нэлээд хачин авирлан тоомжиргүй байдаг билээ. «Зөнөг ноён тухтай жаалж байна» (Кутузовыг герман нөхдөдөө тэгж хэлдэг байлаа) гэж Вольцоген бодсоноо, Кутузовын урд бий таваг өөд ширэв татан хараад зүүн жигүүр дээрх байдлыг зөнөг ноёнд Барклайн тушаасан ёсоор, мөн өөрийнхөө нүдээр харан ойлгосон дагуу илтгэж гарав.

	— Манай байрлалын бүх газар дайсны гарт ороод байна. Цэрэг байхгүй болохоор дайсныг цохих хүч юу ч алга. Цэргүүд зугтан, тэднийг зогсоох боломж алга гэж илтгэв.

	Кутузов зажлахаа болиод, өөрт нь юу ярьж байгааг эс ойлгох адил гайхан, Вольцогенийг гөлрөн ширтвэл Вольцоген зөнөг ноёны сэтгэл үймрэхийг анзааран инээмсэглэсээр:

	— Би нүдээр харсан зүйлээ гэгээн дээдэс танаас нуух эрхгүй гэж өөрийгөө үзсэн юм... Цэргүүд эмх журмаа алдаж гүйцээд байна... гэж хэлэв.

	— Ta нүдээр харлаа гэнэ ээ? Ta хараа юм биз дээ? хэмээн Кутузов түргэн босож Вольцоген руу хөмсөг зангидан давшилж гарав. 

	— Ta яаж... та яаж зүрхэлнэ вэ!..  хэмээн салганасан гараар хуруу чичлэн дохиж, хахаж цацан хашхична. Өршөөлт ноён та надад ийм юм ярьж яаж зүрхэлнэ вэ. Ta юу ч мэдэхгүй байна. Түүний ирүүлсэн мэдээ худал, тулалдааны жинхэнэ явц түүнийг бодох нь ээ ерөнхий командлагч надад илүү мэдэгдэж байна гэдгийг генерал Барклайд очиж миний өмнөөс уламжил гэв.

	Вольцоген үг сөрөх гэвэл Кутузов тас дайран зогсоож:

	— Дайсан зүүн жигүүр дээр цохигдож, баруун жигүүр дээр ялагдсан. Өршөөлт ноён та хэрэв өөрөө муу харсан бол мэдэхгүй юмаа ярьж бүү зүрхлэгтүн. Генерал Барклай руу очиж, дайсныг маргааш дайран орох гэж байгаа миний хөдөлбөргүй бодлыг уламжлан соёрхоно уу гэж хатуу чанд хэлэв. Бүгд дуугаа хураан, хөгшин генералын амьсгаадан янцаглах л ганцхан сонстоно.

	— Дайсан хаа сайгүй цохигдсон, үүний төлөө би бурхан, манай эрэлхэг цэрэг хоёртоо талархан баярлаж байна. Дайсан ялагдсан, маргааш тэднийг Оросын ариун газар шорооноос хөөн зайлуулна гэж Кутузов загалмайлан залбирсаар хэлээд гэнэт гарч ирсэн нулимснаасаа болоод эхэр татав. 

	Вольцоген мөрөө хавчин, уруулаа мурийлгаснаа өөрийнхөө бодсончлон зөнөг ноёны зоргоор загнаж буйд гайхан хажуу тийш болон зайлав.

	— Харж байна уу энэ, миний баатрыг хэмээн энэ үеэр толгой дээр гарч ирсэн тас хар үстэй тарган гоё генералыг заан Кутузов хэлэв. Энэ бол Бородиногийн тулалдааны гол газар нь хамгийн ноён нуруу өдөржингөө байсан Раевский байлаа.

	— Их цэрэг байр байрандаа баттай зогсож байна. Францынхан дахиад дайрч зүрхлэхгүй байна гэж Раевский мэдэгдэв.

	Кутузов энэ үгийг сонсоод францаар:

	— Тэгэхлээр та, зарим нэг хүн шиг бид ухрах ёстой гэж бодохгүй байна уу? гэвэл Раевский бас францаар:

	— Харин ч, гэгээн дээдэс минь шийдмэг бус үйлст сэтгэл шулуудсан нь ялдаг, тэгээд миний бодоход... гэвэл Кутузов, 

	— Кайсаров! гэж туслахаа дуудаад, — Сууж, маргааш өдрийн тушаал бич. Чи харин гээд өөр нэг туслахдаа хандаж, — Галын шугамаар явж, маргааш бид дайралтад орно гэдэг зар тараагтун гэв.

	Раевскийтэй ярилцан, тушаал хэлж өгөөд бичүүлж байх хоорондуур Вольцоген Барклай дээр очоод эргэж ирснээ, фельдмаршалын өгсөн уг тушаалыг Барклай де Толли бичгээр бататган авах хүсэлтэй байна гэж илтгэв.

	Кутузов Вольцоген өөд харалгүй, хувийн хариуцлагаас мултрахын үүднээс ерөнхий командлагч байсан тэр хүний хүсдэг нь нэн ч ул үндэстэй уг тушаалыг бичигтүн гэж тушаав.

	Армийн санаа сэтгэл гэж нэрлэдэг, тэр нэгэн ижил урам зориг, дайны гол мэдрэл болсон Кутузовын үг, маргааш дайралтад орох тухай түүний тушаал бүх армийн хэмжээгээр барьж буй тэрхүү үл тодорхойлогдох, ид шид бүхий холбоогоор их цэргийн байгаа өндөг булан бүрд хүрэн тархав.

	Энэ холбооны эцсийн цэгт яг тэр үг, яг тэр тушаалыг үгчлэн уламжлах нь тэр бүр үгүй армийн янз бүрийн өнцөг буланд бие биедээ уламжлан ярьсан тэр ярианд Кутузовын юу гэж хэлсэнтэй төстэй юм юу ч байсангүй. Гэхдээ хэлсэн үгийнх нь агуулгыг хаа сайгүй, дамжуулан уламжилна. Учир нь Кутузовын хэлсэн үг овжин санаанаас үүсвэрлэн гараагүй, харин орос хүн бүрийн зүрх сэтгэлийн угт нь байгаатай адил ерөнхий командлагчийн сэтгэлийн угт байсан бодлоос үүсвэрлэн гарчээ.

	Маргааш бид дайсныг дайран орох гэж байгааг мэдээд, өөрсдийнхөө итгэхийг хүссэн зүйлийнхээ баталгааг армийн дээд хүрээнийхнээс дуулаад ядарч туйлдсан, эргэлзэн гуйвж байсан хүмүүс маань дотор нь онгойн тайвширч урам зориг ороод явчхав.

	Андрей ноёны хороо сэлбэг хүчинд байсан учир Семеновск өндөрлөгийн ар хормойд өдрийн хоёр цаг хүртэл хийх юмгүй, их бууны ширүүн гал дор зогсов. Хоёр цаг гэхэд хоёр зуу гаруй хүнээ алдсан уг хороо овьёос нь гишгэлэгдсэн тариан талбай руу, энэ өдөр олон мянган хүн алагдсан, өдрийн хоёр цагийн алдад дайсны хэдэн зуун их буу төвлөрсөн ширүүн гал нээж эхэлсэн Семеновск толгой дахь их бууны баг хоёрын завсрын тэр зурвас руу хөдөлжээ.

	Энэ газраас хааш ч хөдлөлгүй, дайсан руу ганц ч сум тавилгүй байсаар хороо хүмүүсийнхээ гуравны нэг хэсгийг алдан хохиров. Урд талд, ялангуяа баруун талаас сарниагүй буй утаан дотроос их буу пүн пүнхийн дуугарч, урд талын бүх газрыг битүү бүрхэн нууцалсан утаан хөшигний цаанаас их бууны сум, агаар амсан шуугин исгэрч, бөмбөг алгуур исгэрэн зогсоо зайгүй нисэн ирнэ. Заримдаа амсхийх зав өгөх адил арван хэдэн хурам хэртэй их бууны бүх сум, бөмбөг дээгүүр нисэн өнгөрч, заримдаа ганц хурмын дотор хорооноос хэд хэдэн хүний амь нас аван одож, алагдагсад, шархтагсдыг зогсоо зайгүй дамнан авч одно.

	Хараахан алагдаагүй буй хүмүүсийн амь нас сум, бөмбөг нисэн ирэх тоолон улам бүр дээсэн дөрөөн дээр дэнжгэнэнэ. Хороо батальоны цуваанд, гурван зуун алхмын зайд зогсох авч бүх хүн ганцхан янзын амьсгал бодлын нөлөөн дор оршино. Хорооны хүн бүхэн бүгд л дуу шууг хураан, царай дүнсийн зогсоно. Эгнээний хооронд хааяа нэгтэй яриа хөөрөө сонсогдовч сум бөмбөг тусан, «дамнуурга!» гэж хашхирах тоолон тэр яриа тасалдана. Хорооны хүмүүс дарга нарын тушаал ёсоор ихэнх цагаа газар суун өнгөрүүлнэ. Зарим нь малгайгаа аван, үсээ хичээнгүйлэн сэгсийлгэн сэвснээ дахин бөөгнүүлээд малгайгаа өмсөнө, зарим нь хуурай шавар авч алга дотроо бутлаад жадаа өнгөлөн зүлгэнэ. Зарим нь гутлаа тайлан жийргээ дэлгэн шинээр ороон өмсөнө. Зарим нь сүрлээр юм сүлжин, хагалсан газрын шороогоор байшин барина. Хүн бүхэн л тэр хийж байгаа юмандаа хамаг санаа бодол нь явчихсан мэт санагдана. Хүмүүсийг алж, шархтуулан, дамнуурга цувран манайхан эгж ирэн, утааны цаана дайсан багшран харагдах энэ бүхнийг хэн ч эс анхаарна. Их буу, морин цэрэг урагш явж өнгөрөн, манай явган цэрэг яваа нь харагдахад сайшаасан үгс зүг бүрээс сонстоно. Гэхдээ тулалдаанд ямар ч холбогдолгүй огт нь хөндлөнгийн үйл явдал хамгийн их анхаарал татлаа. Энэ жирийн, ахуй амьдралын үйл явдлыг хараад санаа сэтгэл нь ядран шаналсан хүмүүс амарч сэтгэл нь тавигдах мэт боллоо. Их бууны бас нэг хорооны нүүрэн талаар өнгөрч, их бууны сумтай хайрцаг чирсэн морьдын хажуугийн морь нь ачааны алдуурсан сур дээрээ гишгэлнэ. «Хөөе наад хажуугийн морио!.. тэгшлээч. Ойчлоо... Харахгүй байна уу, хөөе!..» хэмээн бүх хорооны туршид эгнээн дундаас хашхиралдана. Дараа нь хаанаас гарч ирсэн нь бүү мэд модойсон сүүлээ сөхсөн жижигхэн бор нохой эгнээний урдуур хатирч явснаа гэнэт хажууханд нь туссан их бууны сумнаас цочин гаслаад сүүлээ хавчин хажуу тийшээ год харайж нийтийн анхаарлыг ихэд татлаа. Гэвч иймэрхүү маягийн зугаа хурам хэртэйгээс илүү эс үргэлжилнэ. Хүмүүс зайлшгүй үхлийн аймшиг дор найман цагийн турш хоол унд, хийх юмгүй зогсон, зэвхийж, хөмсөг буусан царай нь улам цонхийн улам уруу царайлна.

	Андрей ноён хорооныхоо бүх хүнтэй л эгээн ижил толгой гудайн гараа үүрэн хөмсөг бууж, царай цонхийн овьёосны тариан талбайн дэргэдэх нуга дундуур тарианы нэг хамраас нөгөө хамар хүрэн хойш урагш холхино. Өөрт нь хийе, тушаая гэх нь ч юу ч байсангүй. Бүх юм аяндаа хийгдэнэ. Алагдагсдыг фронтын цаад руу авч одон, шархтагсдыг дамнуургаар зөөж, эгнээ хамхигдан багасна. Цэргүүд гүйж одвол төдхөн яаруу буцаж ирнэ. Цэргүүдийн эрэлхэг зоригийг сэргээх, тэдэнд дуурайл үзүүлэхийг үүргээ гэж үзэн Андрей ноён эхлээд эгнээнүүд дамжин явж байснаа дараа нь хэнийг ч юунд ч сургах юмгүй байна гэдгээ үнэмшив. Санаа сэтгэлийнх нь хамаг хүч цэрэг бүрийн адилаар ороод байгаа энэ байдлынхаа аймшгийг бясалган тэсэж гарах гэдэгт ухамсаргүй чиглэж байлаа. Тэгээд хөлөө чирч өвс шаржигнуулан, тоосонд дарагдах гутлаа шагайн нуга дундуур холхино. Нэг бол хадуурчдын нуга дотор үлдээсэн мөр дээр гишгэхийг хичээн хол хол алхаж, бүтэн бээр газар явахын тулд тарианы нэг хамраас нөгөө хамар хүртэл хэд дахин явбал таарахыг тооцоолон алхаагаа тоолно. Үгүй бол хамар шороон дээр ургасан агь ганганы цэцгийг тастан авч алга дээрээ үрээд анхилуун гашуун ааглуу хурц үнэрийг нь үнэртэнэ. Өчигдрийн бүх ажлын бодлоос санаанд юу ч үлдсэнгүй ажээ. Юуны ч тухай эс бодно. Дөжирсөн сонсголоороо нөгөө л тэр чимээг чагнан, их бууны нүргэлээнээс исгэрэн нисэх сумны чимээг ялган, нэгдүгээр батальоны хүмүүсийн ижил дасал болоогүй царайг харан, хүлээнэ. Утаан хөшигний цаанаас ойртож яваа исгэрээнийг чагнан: «За тэр... энэ нь дахиад бидэн рүү! Нэг, хоёр, бас нэг! Туслаа!» гэж бодон зогссоноо эгнээг харснаа «Үгүй давлаа. Энэ нь харин туслаа» гэж санаад, арван зургаа алхаад шороон хамар хүрэхийн тулд хол хол алхахыг хичээн дахин холхиж эхлэв.

	Сум исгэрснээ пүсхийн туслаа! Их бууны сум өөрөөс нь таван алхмын зайтай хуурай газар өрөмдөн далд оров. Нуруугаар нь өөрийн эрхгүй хүйт даагаад явчихсанаа дахин эгнээ рүү эргэж харвал олон хүний амь авч одсон бололтой: Хоёрдугаар батальоны тэнд бөөн хүн шавна.

	— Битгий шаваар гэж тушаагтун, ноён туслах аа гэж ноён Андрейн хашхирвал туслах нь тушаал биелүүлчхээд хүрч ирэв. Нөгөө талаас батальоны дарга морьтой ирлээ.

	— Хямгадаарай! гэх нэг цэргийн хирдхийсэн дуу сонсогдвол далавч нь шуугин түргэн нисэж явсан шувуу газардан суух адил Андрейгаас хоёр алхмын зайтай, батальон даргын морины дэргэд бөмбөг чанга бус газар долоон тусав. Айснаа харуулах сайн уу, муухай юу гэдгийг адгуус юм болохоор эс асуун хамгаас түрүүлэн хамраа хурхиртал татсанаа хошуучийг золтой л газар залчхалгүй өөд цоройсноо хажуу тийш бусган үсэрвэл адгуусны айдас хүмүүст халдав.

	— Хэвтээд! гэж газар наан хэвтсэн туслах хашхирав. Андрей ноён хэрхэхээ эс мэдэн тээнэгэлзсээр зогсоно. Бөмбөг хэвтэж буй туслах өөр хоёрынх нь завсар хагалсан газар нуга хоёрын зааг дээр, шарилжийн дэргэд ээрүүл адил эргэлдэн утаа манарна.

	«Үхэл ирэх нь энэ үү? Би үхэж чадахгүй, үхэхийг хүсэхгүй. Би амьд явах дуртай. Би энэ ногоо, газар агаарт дуртай...» хэмээн Андрей ноён ногоо, агь шарилж, эргэлдэн буй хар бөмбөгнөөс олгойдох утаа сэлтийг атаархсан харцаар харан бодно. Үүний хамт бас хүмүүс өөр лүү нь харж байгаа гэдгийг саналаа.

	— Ноён офицер, ичээч! ямар... гэж туслахдаа хэлснээ үгээ дуусгаж чадсангүй. 

	Тэсрэх, бөмбөгний хэлтэрхий исгэчих нь цонхны жааз бяцрах адил сонстоод өөрөө хажуу тийш далжийсхийснээ гараа өргөн түрүүлгээ харан савж уналаа.

	Түүн дээр хэдэн офицер гүйлдэн ирэв. Гэдэсний нь баруун талаас цус гоожиж зүлгэн дээгүүр тархав.

	Дамнуургатай дуудагдан ирсэн журамт цэргүүд офицеруудын ард зогсоно. Андрей ноён ногоонд толгойгоо шаан түрүүлгээ харж хэвтээд, уухилж аахилан янцаглана.

	— Юу болоо вэ, ойртоод үзээч! Хэдэн эр очиж мөр дал, хөлөөс нь өргөтөл Андрей зовуурьтай ёолсонд тэд бие бие өөдөө харснаа буцаан тавилаа.

	— Аль вэ, аваад тавиач! гэж нэг хүн зандарсанд хүмүүс мөрнөөс нь дахин өргөж дамнуурга дээр тавилаа.

	— Еэ бурхан минь! Бурхан минь! Энэ ч юу вэ... Гэдэс! Өнгөрлөө гэсэн үг! Еэ бурхан минь! гэж офицеруудын шогшрох нь сонстоно.

	— Чихний хажуугаар үс хяргаад шунгинаж өнгөрлөө шүү гэж туслах нь дуугарна. Эрчүүл дамнуургыг мөрлөн, боох газар луу, өөрсдийн жимнэсэн мөрөөр орж шалавхан хөдлөв.

	— Аль вэ, хөлөө нийлүүлээч... Пээ!.. ёстой л хөдөөгийн эрс юм аа! гэж офицер дамнуургыг савлуулан жигд бус мөрлөж яваа эрчүүдийг зандран зогсоолоо.

	— Хөлөө олж байна уу, үгүй юу, хведор аа, хөөе хведор гэж түрүүчийн эр дуугарна.

	— Уухлайс даа, одоо л нэг боллоо хэмээн арынх нь хөлөө олсонд баясан хэлэв.

	— Эрхэм дээдэс ээ? Юу болоо вэ? Ван ахай! хэмээн гүйж ирсэн Тимохин дамнуурга руу өнгийн чичгэнэсэн хоолойгоор асууна.

	Андрей ноён нүдээ нээн, дамнуурга дотор толгой нь гүн шигдсэн учир тэр дуугарсан хүний чигтэй харснаа зовхио дахин анив.

	Журамт цэргийнхэн Андрей ноёныг ачааны бүрхүүлтэй морь тэрэг боох газрын байсан ойд авчрав. Боох газар гэдэг нь хусан ойн захад шаан, хормойг нь шуусан гурван майхан, хусан ой дотор морьд, бүрхүүлтэй тэрэг нь байлаа. Морьд хоншоорт нь уясан хүүдий дотроос овьёос идэн, тэдэн дээр болжморууд нисэлдэн ирж, асгарсан үрийг нь түүнэ. Цусны үнэр авсан хар хэрээнүүд тэсвэр алдан гуаглаж хусан ой дээгүүр эргэлдэнэ. Майхны эргэн тойронд сайн хоёр десятин илүү газар цус нөж болсон янз бүрийн хувцастай хүмүүс хэвтэх нь хэвтэж, суух нь сууна. Шархтагсдын дэргэд санаа зовнин дарай барайсан дамнуургачин цэргүүд шавна. Тэднийг захирамж өгөгч офицер нямбайлан хөөвч түүний үгэнд оролгүй цэргүүд дамнуургаа тулан зогсож, уг явдлын хэцүү бэрх учир холбогдлыг ойлгох гэсэн мэт урдаа болж буй юмсыг гөлрөн ширтэнэ. Майхан дотроос нэг бол чанга, цухалдангуй орилох, үгүй бол гаслантай ёолох сонстоно. Бага эмч ус авахаар хааяа гүйж гаран, дараачийн оруулах хүнийг заана. Шархтнууд майхны дэргэд ээлжээ хүлээн хэрчигнэн, ёолж, уйлж, хашхирч, харааж, архи гуйна. Андрейг хорооны даргын хувьд нь, боогоогүй буй шархтнууд дундуур авч өнгөрөн ойрын нэг майхны дэргэд очоод тушаал хүлээлээ. Андрей ноён нүдээ нээн харж, эргэн тойрондоо юу болж буйн учрыг удтал ойлгож чадсангүй. Нуга, агь, шарилж, хагалсан газар эргэлдсэн хар бөмбөг, амьд явах сан гэж оргилон ирсэн шунал сэлт нь санаанд орж ирлээ. Өөрөөс нь хоёр алхмын зайтай толгойгоо боосон өндөр, гоолиг бие, хар үстэй бага дарга гишүүгээр таяг хийн тулан зогсоод чанга чанга ярин нийтийн анхаарлыг татна. Тэр хүний хөл, толгойд сум тусан шархтжээ. Яриаг нь амтархан сонссон шархтан, дамнуургачин нар түүнийг тойрон шавна.

	— Бид тэднийг тэндээс ховх цохимогц хамаг юмаа хаяж зугтаад, бид ванг нь барьж авсан. Яг тэр үед сэлбэг хүчин хүрч ирсэн бол тэр эрхэм хэргэм дэвгүй газар залрах байсан юм даа, би нээрэн ярьж байна шүү, ахан дүүс минь... гэж тэр хүн дүрлэлзсэн хар нүдээ эргэлдүүлэн эргэн тойрноо харах зуур ярина.

	Андрей ноён бас нөгөө яригчийг тойрон шавагчдын адилаар тэр хүн өөд дүрлэлзсэн нүдээр ширтэн байснаа тайвшрах сэтгэл төрөв. «Энд юу байсан, тэнд юу болох одоо надад бүгд падгүй юм биш үү дээ? Аминаасаа хагацах яагаад тийм харамсалтай байсан юм болоо? Энэ амьдралд миний ойлгоогүй байсан, ойлгохгүй байгаа нэг юм байж дээ» гэж Андрей бодно.

	Цус болсон элгэвч, цус болсон бяцхан гартай (цус болгохгүйн тулд) янжуур эрхий чигчий хоёр хуруун завсраа чимхсэн эмч майхнаас гарч өлийн зүг зүг, шархтнууд дээгүүр харав. Толгойгоо баруун зүүн тийш эргүүлэн нэлээд харснаа санаа алдан уруу харав.

	Андрей ноён өөд заасан бага эмчийн үгэнд:

	— За одоохон гэж хэлээд майханд оруулагтун гэв.

	Хүлээж байсан шархтнуудын дунд дургүйцэн гүвнэлдэх дуу сонстож эхлэв.

	— Нөгөө ертөнцөд ч дан ганц ноёд амьд явах учиртай юм шив дээ гэж нэг нь дуугарав.

	Андрей ноёныг оруулан дөнгөж сая сулран, бага эмч нэг юм усаар зайлан цэвэрлэсэн ширээн дээр хэвтүүлэв. Майханд байсан юмсыг Андрей нэгд нэгэнгүй ялган харж чадсангүй. Зүг зүгээс сонстох гаслантай ёолох боловч гэдэс, дал нуруу, гуя шархиран өвдөх рүүгээ хамаг ухаан бодол нь явна. Эргэн тойрондоо харсан юм бүхэн нь цус нөж болсон нүцгэн хүний бие шиг ганцхан ерөнхий сэтгэгдэл болон хувирч, хэдэн долоо хоногийн урьд наймдугаар сарын энэ халуун өдөр Смоленскийн замд цөөрмийн заваан усанд пиг дүүрэн орж байсан нүцгэн хүмүүс шиг энэ намхан майхан дүүрэн бас нүцгэн хүмүүс л байх шиг санагдана. Энэ бол бүр тэр үед одоогийн энэ муу юмыг ёрлон, аймшиг төрүүлж байсан нөгөө л тэр биес, их бууны нөгөө л тэр зууш байлаа.

	Майханд гурван ширээ байсны хоёр дээр нь хүнтэй байвал Андрейг гурав дахь дээр нь хэвтүүллээ. Хэсэг зуур өөрийг нь ганцаар орхисонд нөгөө хоёр ширээн дээр юу хийж байгааг өөрийн эрхгүй харна. Наад захын ширээн дээр татар юм уу, хажууд нь хэвтэх хувцасных нь байдлыг үзвэл лав хасаг бололтой хүн сууна. Түүний булчинархаг, хүрэн бор нуруунаас нүдний шилтэй доктор нэг юм огтолно.

	— Үүх-үүх-үүх!.. хэмээн татар хурхирах адил дуугарснаа ээтэн хамар өргөн шанаатай толгойгоо дээш өлийн, цагаан шүдээ гарган ярзайж зүрх зүсэм уянгалуулан ёозгүй хангинатал чарлан татваганаж, үсчин цовхчиж гарав. Дэргэд нь олон хүн шавсан нөгөө ширээн дээр бүдүүн тарган хүн түрүүлгээ харан толгой гэдийн хэвтэнэ. (толгойн хэлбэр төрх, үсний өнгө, унжих үс нь Андрей ноёнд хачин танил мэт санагдана). Бага эмч хэдэн хүн тэр хүний цээжийг даран барина. Цулцгар том цагаан хөл нь зогсоо зайгүй түргэн түргэн татваганана. Тэр хүн мэгшин уйлж, хахаж цацна. Хоёр эмч (нэгийнх нь царай цонхийн гар салганана) тэр хүний улаан болсон нэг хөлд юм хийнэ. Нүдэндээ шилтэй эмч маань татар хүнд... мэс засал хийж дуусан, шинель нөмөргөснөө Андрей ноён дээр хүрч ирэв.

	Тэгээд Андрей ноёны нүүр өөд харснаа шалавхан буруу харж, 

	— Хувцсыг нь тайлаач! Юу гэж зогсоод байгаа юм? гэж ууртай зандрав.

	Бага эмч ханцуйд шуусан гараар яарч тэвдэн товчнуудыг нь тавилж, хувцсыг нь тайлах үес Андрейд аль тэртээ хүүхэд ахуйн үе нь санаанд орж ирлээ. Доктор шарх руу нь ихэд тонгойн бөхийж барилж үзсэнээ хүндээр шүүрс алдав. Дараа нь нэг хүнд дохио өгөв. Тэгтэл гэдэс дотор гол тасрам өвдсөнөө Андрей ухаан алдав. Ухаан орвол нь гуяны хугарсан ясыг авч, хэсэг мах тастан аваад, шархыг нь боосон байлаа. Нүүр өөд нь ус шүршиг, Андрейг нүдээ нээмэгц доктор дээрээс нь бөхийж уруул дээр нь дуугүйхэн үнсээд шалавхан холдон одов.

	Андрей ноён учирсан шаналгааг давсан дараа аль дивангарын эдлээгүй жаргал эдлэх шиг болон хамаг бие нь тавигдаад явчхав. Амьдралынх нь хамгийн сайн сайхан, аз жаргалтай үе, ялангуяа асрагч ээж нь хувцсыг нь тайлаад хэвтүүлж, бүүвэйлэн орон дээр нь дуулж, өөрөө дэрэнд толгойгоо шигтгэн амьдралын гагцхүү аз жаргалыг мэдрэн хэвтэж байсан үе нь ухаан бодолд урган орж, өнгөрсөн тэртээ үеийн биш, харин ч бүр одоогийн бодит явдал мэт санагдана.

	Толгойных нь хэлбэр төрх танил мэт Андрей ноёнд санагдах тэр шархтны дэргэд доктор бөвтнөнө. Шархтныг өндийлгөн тайвшруулна.

	— Надад харуулаач... Ёо-ëo! ёо ёо гэж шаналгаа намжсан ч айж хирдхийсэн, яраглан тасалдах дуу сонстоно. Энэ ёолоог сонсоод Андрей ноён уйлмаар санагдаад явчхав. Алдар гавьяагүй үхэх гэж байна гэж бодсондоо юм уу, амьдралаас хагацах хайран байснаас тэр үү, эргэн ирэхгүй хүүхэд ахуй цагаа дурсан санаснаас тэр үү, өөрөө ч, өрөөл бусад ч өвдөн шаналж, дэргэд нь энэ хүн ингэтлээ ганьхралтай ёолж байснаас ч тэр үү, хүүхдийн, цайлган цагаан нулимс асгаруулан уйлмаар санагдана.

	Шархтнууд цус бүлэгнэн хурсан гуталтай, огтолсон хөлийг нь үзүүлэв.

	Ёо ёо! хэмээн бүсгүй хүн шиг цурхиран уйлбал урд нь зогсож байсан доктор шархтны нүүрийг биеэрээ халхлан эс харагдуулснаа холдон одлоо.

	— Бурхан минь, энэ чинь юу вэ? Энэ хүн яах гэж энд ирээ юм бол оо? гэж Андрей ноён аман дотроо хэлэв.

	Дөнгөж сая хөлөө огтлуулаад тэнхэл алдан цурхиран уйлж буй золгүй энэ хүн бол Анатолий Курагин байна гэдгийг танив. Анатолийн гараас барьж, шилэн аягатай ус өгвөл памбайж чичгэнэсэн уруул нь аяганы амсрыг зууж эс чадна. Анатолий гүнээр шүүрс алдан эхэр татав. «Тийм ээ, мөн байна. Надтай юугаар ч юм их ойрхон, зовлонтой холбогдсон хүн дээ» гэснээ урдаа юу байсныг хараахан тодорхой ойлгосонгүй. «Миний хүүхэд ахуй нас, миний амьдралтай энэ хүн юугаараа холбогдсон хүн бэ? гэж өөрөөсөө асуув ч, хариу олсонгүй. Тэгтэл хүүхэд ахуйн, цэвэр ариун, энхрий сайхан цагийнх нь цоо шинэ, санаанд цочир орж ирсэн дурсамж Андрей ноёнд урган буув. Тэгээд Наташаг 1810 онд багт наадам дээр анх ямар л харсан бэ, яг л тэр янзаар нь урт хүзүү, савхан цагаан хуруутай, эмээж зовсон, баярлан бахдахад бэлхэн азтай царайлсан чигээр нь дурсан санаж, хүүхнийг хайрлан энхрийлэх сэтгэл нь урьд хэзээ хэзээнийхээс ч хүчтэй, хурцаар оргилон дэвэрч ирэв. Тэгээд энэ хүн өөр хоёрынхоо хооронд орших тэр холбоог одоо л гэнэт, тэр хүн өөд манаран харах цэлхэрсэн нүдэндээ хурж ирсэн нулимсан дунд сая л санав.

	Андрей ноён биеэ илүү барьж эс чадаад, хүмүүсийг, өөрийнхөө ба өрөөл бусдын төөрөгдлийг өрөвдөн, эелдэг дотно, халуун хайрын сэтгэлээр мэгшин уйлж гарав.

	«Ахан дүүс, биднийг хайрлагч нараа нигүүлсэн өрөвдөх, биднийг үзэн ядагч нараа мөн өрөвдөн хайрлах, дайсныг өрөвдөх энэ бол газар дэлхий дээр бурхны номлодог, ноёхой Марьягийн хэлж сургадаг байсан, бас миний ойлгодоггүй байсан тэр хайр мөн. Амьдралаас хагацах нь надад хайран байсан, учир нь хэрэв зээ би амьд мэнд байсан бол үлдэж хоцорсон хайр нь энэ байжээ. Гэтэл одоо хорвоо нэгэнт өнгөрчээ. Би үүнийг мэдэж байна!» гэсэн бодол орж ирнэ.

	 

	 

	XXXVIII

	 

	Алагдагсад, шархтагсдаар дүүрсэн тулалдааны талбарын аймшигтай байдал, танил хорин генерал нь алагдаж, шархтсан тухай мэдээ, урьд бяр тэнхээтэй байсан гарынхаа сульдсаныг мэдрэх нь толгой дүйрэн өвдөхтэй нийлээд Наполеонд ер бусын цочир сэтгэгдэл төрүүлнэ. Урьд бол Наполеон алагдсан, шархтсан дайснаа харах дуртай, тэднийг хараад санаа сэтгэлийнхээ хүчийг мэдэрдэг (тэгж боддог) байж. Гэтэл энэ өдөр тулалдааны талбарын аймшигт байдлыг хараад нөгөө гавьяа, сүр хүчнийхээ оршиж байна гэж боддог байсан санаа сэтгэлийнх нь хүчийг ялан шантраажээ. Тэгээд тулалдааны талбараас шалавхан зайлан явж Шевардины толгой дээр эргэж ирэв. Зовхи нь чилхрэн унжиж, нүд нь шаргал солонго татан манарч, хамар нь улайж, хоолой нь сөөчихсөн эвхмэл сандал дээр буудалцааны чимээ сонсон уруу харан сууна. Өөрийгөө холбогдолтой гэж үзэвч зогсоож эс хүч хүрэх уг хэргийнхээ дуусвар (болохыг гунигтай зовуурилан хүлээнэ. Өөрийнхөө удтал хүчин зүтгэж ирсэн амьдралын зохиомол хий үзэгдлийг хувийн нь хүн ёсны бодол түрхэн зуур дийлэн, тулалдааны талбарт үзсэн үхэл, зовлонг өөр дээрээ тусган бодож үзэв. Толгой, цээж мэдээ алдан дүйрэх нь өөрт нь ч үхэл зовлон ирж болзошгүйг сануулна. Тиймээс энэхэн хурамд Москва, ялалт, алдар гавьяаны алийг нь ч эс хүснэ. (Юуных нь алдар гавьяа хүсэхтэй манатай билээ?). Одоо хүсэх ганц юм бол амрах, сэтгэл тайвшрах, амсхийх байлаа. Түүнийг Семеновскийн өндөрлөг дээр байхад Князьковын урд бөөгнөрсөн оросын цэргүүд рүү галлах галаа ширүүсгэхийн тулд энэ өндөрлөг дээр их бууны хэд хэдэн баг байрлуулах саналыг их бууны ангийн дарга тавьжээ. Энэ саналыг Наполеон зөвшөөрөөд тэдгээр баг ямаршуу нөлөө үзүүлсэн тухай мэдээг авч очоорой гэж тушаажээ.

	Эзэн хааны тушаасан ёсоор оросуудын өөдөөс хоёр зуун их буу нэмж зоон галлаж буй авч оросууд тэссээр байна гэдгийг дуулгахаар туслах нь хүрч иржээ.

	— Манай гал эгнээ эгнээгээр хяргаж байна, гэтэл тэд тэссээр л байна гэж туслах нь хэлэв.

	— Бас багадаад байгаа биз! гэж Наполеон сөөсөн хоолойгоор дуугарвал, үгийг нь дуулаагүй туслах дахин, 

	— Хаан эзэн минь? гэв.

	— Дахиад л нэмж аль гэж байна уу, за яах вэ нэмж өгөгтүн хэмээн Наполеон сөөчихсөн хоолойгоор сөөнгөтөн, хөмсөг зангидан байж дуугарав.

	Өөрийнх нь тушаасан тушаагаагүй юу хүссэн бүгдийг хийж байсан авч тушаахыг хүлээж байгаа юм байх гэж бодсондоо л гагцхүү ийнхүү тушаал өгөв. Тэгснээ Наполеон ямар нэгэн сүр хүчний хий үзэгдлийн урьдынхаа хиймэл ертөнцөд сэтгэлээрээ дахин очиж (уруу газар дугуй нь хар аяндаа өнхөрч яваа морь өөрийнхөө тулд ямар нэг юм хийж байна гэж төсөөлөн бодохын адил) өөртөө тохоогдсон харгис хэрцгий, гунигт бэрх, хүний бус үүргээ дуулгавартайяа биелүүлж эхлэв.

	Болж байгаа явдлын хамаг хүндийг уг явдалд оролцогч хэн бүгдээс илүү хүндээр өөр дээрээ үүрсэн энэ хүний ухаан бодол, сэтгэл зүрх ганцхан энэ цаг, ганц энэ өдөр ч гутран харласангүй. Үнэн мөн, сайн үйлд даанч харш байсан өөрийнхөө үйлдлийн учир холбогдол, сайн үйлс, гоо сайхан, чин үнэнийг энэ хүн амьдралынхаа эцэс болтол хэзээ ч ойлгож эс чадна. Тэдгээрийн учир холбогдлыг ойлгож чадахтай байя гэхэд нийт хүн төрөлхтний үйлсээс дэндүү алс төсөр байлаа. Үнэн мөн, сайн үйл, нийт хүн төрөлхтний үйлсээс няцах ёстой болохоор ертөнцийн тэн хагасынхны магтаж байсан үйлдлээсээ ухран няцаж чадсангүй.

	Үхсэн хүмүүс, зэрэмдэглэн сэглэгдсэн хүмүүсээр дүүрсэн тулалдааны талбарыг ганцхан энэ өдөр ч бус өөр бус өдөр бас эргэн явж байхдаа тэр хүмүүсийн хүүрийг хараад нэг францад хэдэн хүн ногдох болохыг тооцоолон, нэг францад таван орос оногджээ гэж баясах шалтгаан олж, өөрийгөө хуурч явлаа. Ганц энэ өдөр ч бус, бас өөр өдрүүдэд Парист бичихдээ: Тулалдааны талбарт тавин мянган үхсэн хүн байсан учраас тэр талбар аймшигтай сүртэй байлаа гэж байлаа. Гэтэл өөрийнхөө бүтээсэн их үйлсийг бичихэд завтай цагаа зориулах бодолтой байсан, ариун Елена арал дээр нам гүмийн дунд амьхнаараа байхдаа:

	«Оросын дайн шинэхэн үед хамгийн түгээмэл байх учиртай байсан сан билээ. Юу гэвэл энэ дайн бас ухаалаг бодол, үнэхээр ашиг тусын дайн, хэн бүхний амгалан, аюулгүй байдлын дайн ажээ. Энэ дайн цэвэр энхийг эрэлхийлсэн, хуучныг барьсан дайн байлаа.

	Энэ бол агуу их зорилгын тусын тулд, тохиолдлын явдлыг төгсгөл болгох, амар амгалангийн эхийг тавихын тусын тулд хийсэн дайн байлаа. Шинэ хэтийн төлөв, шинэ үйлс бүтээл, хүн бүгдийн сайн сайхан, энх төвшин аж байдал нээгдэх сэн билээ. Европын систем үндэслэгдэж, түүнийг байгуулахад л уг асуудал оршиж болох сон билээ.

	Эдгээр их асуудал шийдэгдэн сэтгэл ханаж, хаа сайгүй амгалан тайван тогтох юм бол би ч гэсэн бас их хурал, өөрийн ариун холбоо байгуулах сан билээ. Миний энэ бодлыг өрөөл бусад хуулж авсан. Их хаан эздийн тэр хурал дээр бидний эрх ашгийг нэгэн ам бүлийнхэн адилаар авч хэлэлцэж, бичээч хүн эзнийхээ үгийг сонсохын адил ард түмнийхээ хүсэл зоригийг харгалзан үзэх байсан сан.

	Ийм маягаар Европ тив үнэхээр удалгүй нэгэн ижил эрх ашиг бүхий ард түмнээс бүрдэн, хэн ч болов, хаагуур нь ч аяллаа гэсэн хэзээ ямагт нэг л эх оронд байгаа мэт байх байсан билээ.

	Бүх гол мөрнөөр хэний ч хөлөг онгоц яван, бүх тэнгис далай нийт дундын байж, байнгын их армийг хаан эзний торгон цэргийн хэмжээнд хүртэл багасгаж болох сон билээ гэж хэлэх сэн.

	Энх амгалан, сүр хүчит, агуу их, сүрлэг сайхан яруу алдарт эх орон францдаа эргэж очоод би түүний хил хязгаар хувиршгүй дархан гэж, ирээдүйн аливаа дайныг хориглон хамгаалах болгон, дайныг шинээр дэлгэрүүлэхийг улс үндэсний эсрэг хэрэг гэж тунхаглах сан билээ. Би хүүгээ эзэнт гүрнийг захирахад оролцуулан, миний захиргаа дуусаж, үндсэн хуульт захиргаа эхлэх сэн билээ.

	Парис дэлхий дахины нийслэл болж, Францчууд үндэстэн бүгдийн атаархал бахархал болох сон...

	Дараа нь тэгээд завтай сул цаг, амьдралын сүүлчийн өдрүүд маань хатан хааны туслалцаатайгаар хүүгийн маань хаанчлан хүмүүжүүлэх энэ үеэр ёстой нэг хөдөө нутгийн эр эм хоёр шигээр улс орныхоо өнцөг булан бүрээр өөрсдийнхөө морьдоор аялан явж, гомдол саналыг хүлээн авч сонсон, шударга бус ёсыг арилган, эрдэм мэдлэг, буянт үйлийг хаа сайгүй арван зүг, найман зовхист дэлгэрүүлэхэд яв яваандаа зориулагдах сан билээ» гэж бичжээ.

	Муу ёрын үйлээр ард түмний зандалчин болох гунигт, чөлөөт бус үүрэгт оноогдсон Наполеон өөрийнхөө үйлдлийн зорилго бол ард түмний тусад зориулагдаж байсан, сая сая хүний хувь заяаг жолоодон, эрх засгийн хүчээр буянт үйлсийг бүтээж чадах байсан мэтээр үнэмшүүлэн өөрийгөө бичдэг байлаа.

	Оросын дайны тухай Наполеон цааш нь бичихдээ:

	«Висла мөрнийг гаталсан 400 мянган хүнээс тэн хагас нь австри, прусс, саксон, польш, бавар, виртенберг, мекленбург, испани, итали, неаполь хүмүүс байлаа. Эзэн хааны арми чухамдаа гэвэл гуравны нэг нь голланд, бельги, рейн мөрний эргээр оршин суугчид, пьемонт, швейцар, женев, тоскан, ром хүмүүс, цэргийн 32 дугаар дивизийн оршин суугчид, Бремен, Гамбург зэрэг газрын хүмүүсээс бүрдэж байлаа. Эзэнт хааны армид Францаар ярьдаг хүн 140 мянга хүрэхтэй үгүйтэй байлаа.

	Оросын аян дайн францад 50 мянгаас доош хүний амь насаар бүтсэн юм, Оросын арми Вильнагаас Москва хүртэл ухрахдаа янз бүрийн тулалдаанд Францын армийг бодох нь ээ дөрөв дахин илүү хүнээ алдсан юм. Москва шатсанаас болж ойд хөлдөж үхсэн 100 мянган орос хүний амь нас сүйдсэн юм. Эцэст Оросын арми Москвагаас Одер мөрнийг гарч очтолоо тэсгэм өвлийн хүйтнээс болж бас сүйдэж билээ. Вильнад эгж хүрч ирэхдээ Оросын арми ердөө 50 мянган хүнээс, Калишт хүрч ирэхдээ 18 мянга хүрэхгүй хүнээс бүрдэж байж билээ» гэжээ.

	Оростой хийсэн дайныг Наполеон өөрийнхөө хүсэл зоригоос гарсан гэж бодон, тэгээд болсон явдлын аймшиг зүрх сэтгэлийг нь өвтгөөгүй билээ. Үйл явдлын бүх хариуцлагыг зоригтой хүлээн авч амь үрэгдсэн хэдэн түмэн хүний дотор гессен, баварчуудыг бодох нь ээ францынхан цөөн байсан гэдгээр гутран харласан ухаан бодлоо цагаатгав.

	 

	 

	XXXIX

	 

	Ноён Давыдов болон сангийн тариачдын мэдэлд байсан нуга, талбай, Бородино, Горок, Шевардин, Семеновск тосгоны тариачид олон зуун жил тариагаа ч тарьж, малаа ч бэлчээсээр ирсэн тэр нуга, талбай дээр олон арван хүн янз бүрийн хэлбэр дүрстэй, янз янзын хувцастай үхсэн хэвтэнэ. Боох газруудад гэхэд эргэн тойронд нь бүтэн десятин газар өвс ногоо, газар шороо цусанд дэвтээтэй хэвтэнэ. Айж эмээсэн царайтай, янз бүрийн командлалын шархтай шархгүй бөөн хүн нэг талаас Можайск руу, нөгөө талаас Валуев руу гэдрэг гэлдэрнэ. Өлсөж ядарсан өөр нэг хэсэг бүлэг хүн даргынхаа удирдлагаар урагш цувна. Гурав дахь хэсэг нь байрандаа буудсаар байлаа.

	Урьд өглөөний наранд гялалзан, утаа суунаглан зугаатай үзэсгэлэн төгөлдөр байсан энэ бүх талбарын дээгүүр одоо тужид нь утаа, чийгийн будан татаж, цус, догшин шүүний хачин хүчил үнэртэнэ. Үүл бөөгнөрөн хурж, алагдсан, шархтсан, айсан, ядарсан, эргэлзэн үймэрсэн хүмүүс дээр бороо шивэрч эхэллээ. Бороо: «Болоо, болоо, хүмүүс минь, больцгоогтун... ухаан сэхээ орцгоо. Ta минь юу болж байгаа чинь энэ вэ?» гэж хэлэх байртай шивэрнэ.

	Хоол унд үгүй амсхийх завгүй ядарч сульдсан аль аль талын хүмүүст бие биеэ ингэж хядаад байхын хэрэгцээ байна уу, үгүй юу гэдэг эргэлзээ адилхан төрж, хүн бүхний царайд эргэлзэн тээнэгэлзэх байдал ижилхэн тодрон: «хэний тулд би яах гэж алах юм уу алагдах болж байна аа? Хэнийгээ алдаг санж вэ, юугаа хийдэг санж вэ, хийцгээ, алцгаа, би л харин дахиад чадашгүй нь!» гэсэн асуулт хүн бүхний зүрх сэтгэлд адилхан гарч ирэв. Юу хийснээсээ тэр бүх хүнийг нэг л хурам хирдхийлгэн, хамаг юмаа хаяад, харсан зүг рүүгээ зугтах болгож мэдэх л байлаа.

	Тулалдааны төгсгөл тийш тэр хүмүүс хийсэн үйлдлийнхээ хамаг аймшгийг мэдрэн, тулалдахаа зогсоход уухайн тас байсан ч гэсэн үл ойлгогдох, далдын нэгэн хүч тэднийг удирдан жолоодсоор байж, гурвын оронд ганцаар хоцроод дарь, цусанд будагдан усан хулгана болтлоо хөлөрсөн их буучид ядарсандаа амьсгаадан бүдчин шургачсаар байсан хэр нь сумаа зөөн, цэнэглэж хараагаа тааруулан чихлүүрийг нь галаар төөнөн буудсаар л байлаа, их бууны бөмбөг хоёр талаасаа шуугин исгэрч зөрөлцөн ирээд хүмүүсийн биеийг тасар татан хаяж, хүмүүсийн хүсэл зоригоор биш, ертөнцийг жолоодогчдын хүсэл зоригоор болж буй тэр аймшигт үйлс үйлдэгдэв.

	Оросын армийн задран сарнисан бөгсөн талын хэсгийг харсан хүн бол Францынхан дахиад жаахан чармайвал оросын арми юу ч үгүй болох сон гэж хэлэх байж, Францынхны бөгсөн талыг харсан хүн бол оросууд дахиад жаахан чармайвал францынхан балрах сан гэж хэлэх байсан бөгөөд оросынхон ч, францынхан ч ингэж хичээсэнгүй, тулалдааны дөл зугуухан унтарч байлаа.

	Оросууд францыхныг дайрч байгаагүй болохоор тийм хүч чармайлт тавьсангүй. Оросууд тулалдааны эхээр Москва орох зам дагуу ердөө л Москваг хаацайлан зогсож байсан бол тулалдааны адгаар нөгөө л эхлэх үеэр зогсож байсан шигээ тэсэв. Оросынхны зорилго францынхныг ховх цохиход оршиж байсан байдаг юм аа ч гэсэн оросын бүх цэрэг цохигдон, тулалдаанд хэлмэгдэн сүйрээгүй цэргийн нэг ч анги байсангүй, оросууд байр байрандаа зогссоор байгаад цэргүүдийнхээ тэн хагасыг алдсан учраас тэрхүү хүчин чармайлтыг гаргахын тэнхэл байсангүй.

	Урьдын бүх арван таван жилийн аян дайнд ялалт байгуулсан дурсамжтай Наполеон ялагдашгүй гэдэгт дархан итгэсэн, тулалдааны талбарын нэг хэсгийг эзлэн авлаа, хүмүүсийнхээ ердөө дөрөвний нэгийг л гарзадлаа, тэдэнд гар хүрээгүй хорин мянган хүнтэй торгон цэрэг бүтнээрээ байж байна гэж бат ойлгосон францынханд тийм хүчин чармайлт гаргахад ёстой санаан зоргоор хялбархан хэрэг. Оросын армийг байрлал газраас нь ховх цохих зорилгоор дайрсан францынхан уг нь тийм хүч чармайлт гаргах ёстой байж. Учир нь оросууд тулалдаан эхлэхээс урьдахтайгаа адил Москва орох замыг хаацайлж байсан цагт францынхны зорилго биелээгүй, тэдний бүх хүч чармайлт, гарз хохирол талаар болох байсан билээ. Гэтэл францынхан тэгж хүч гаргасангүй. Наполеон тулалдаанд ялахын тулд гар хүрээгүй байсан хуучин торгон цэргээ л хөдөлгөдөг байсан юм л даа гэж зарим түүхчин өгүүлдэг. Наполеон торгон цэргээ л хөдөлгөсөн бол гүйцэх нь тэр байсан юм гэж ярина гэдэг бол хаврыг намар болгоно гэж ярихтай эгээ л адилхан хэрэг билээ. Хаврыг намар болгож баршгүй. Наполеон торгон цэргээ оруулахыг хүсээгүй тэгж болох ч үгүй байсан учраас тулалдаанд оруулаагүй билээ. Цэргүүдийн уначхаад байсан санаа сэтгэл торгон цэргийг тулалдаанд оруулахыг зөвшөөрөхгүй байсан учраас тийнхүү тулалдаанд оруулж болохгүй гэдгийг францын армийн бүх генерал, офицер, цэргүүд мэдэж байлаа.

	Гарын аймшигтай далайц тэнхэл алдран унаж буй хар дарахтай адил бодлыг ганц Наполеон ч мэдэрч байгаагүй, цэргийнхээ тэн хагасыг алдчихсан мөртөө тулалдааны адгаар ч гэсэн эхэн үетэй нь адил аймшигтай дошгирон зогссоор буй дайснаас айн хирдхийх сэтгэл тулалдаанд оролцсон оролцоогүй бүх цэрэг бүх генералд урьдын бүх тулалдааны туршлагаасаа (үүнээс арав дахин бага хүч гаргахад дайсан зугтдаг байсныг мэдэх) бодол ижилхэн төрөв. Францын дайрагч армийн санаа сэтгэлийн хүч шавхагджээ. Туг гэж нэрлэгдэх модонд уясан ам даавуугаар юм уу, цэргүүдийн зогсож байсан, зогсож байгаа орчин зайгаар тодорхойлогдох тэр ялалтыг биш, харин өөрийнхөө санаа сэтгэлийн давуутайг, өөрсдийнх нь хүчгүйг дайсандаа итгүүлэгч санаа сэтгэлийн тэр ялалтыг оросууд Бородинод байгуулжээ. Францын халдан довтолгоо хар эрчээрээ дайрах дундаа үхлийн шарх олсон улангассан араатан адил мөхлийн совин татжээ. Оросын хоёр дахин сульдсан цэрэг няцаахаа болихгүй байхын адил францын довтолгоо бас зогсож чадсангүй. Францын цэрэг ийнхүү мөргөн дайрсныхаа дараа хар эрчдээ Москва хүртэл бөмбөрөн өнхөрч чадна. Гэхдээ тэнд Оросын цэргийн зүгээс шинээр хүч чармайлт гаргалгүйгээр, Бородиногийн дэргэд олсон үхлийн шархных нь цус садран гоожсоор хар аяндаа үхэх учиртай байлаа. Наполеон Москвагаас учир шалтгаангүй зугтан, Смолений хуучин шар замаар буцаж, Бородиногийн дэргэд санаа сэтгэлээр хүчтэй дайсных нь анх удаа цохисон цохилтоос таван зуун мянган хүнтэй армийн нь дайралт сүйрэн, Наполеоны Франц мөхсөн нь Бородиногийн тулалдааны шууд үр дагавар болжээ.

	Хөдөлгөөн мөнх үргэлжилж байдаг нь хүний ухаан санаанд ойлгогддоггүй ажээ. Энэ хөдөлгөөний дур мэдэн авсан нэгжийг авч үзсэн цагт л ямар ч хөдөлгөөн байлаа гэсэн зүй тогтол нь хүнд ойлгомжтой болдог. Гэтэл үүний хамт тасралтгүй үргэлжлэх хөдөлгөөнийг тасалдмал нэгж болгон тийнхүү дур мэдэн хувааснаас хүмүүсийн төөрөгдлийн ихэнх хэсэг нь гардаг.

	Эртний нэгэн хуурамч дүгнэлт байдаг үүнд: Ахиллес уг нь яст мэлхийнээс арав дахин хурдан хэр нь урдаа яваа яст мэлхийгээ хэзээ ч гүйцэхгүй. Юу гэвэл яст мэлхий хүртэлх тэр зайг яваад очтол мэлхий нь уг зайн аравны нэг хэртэй бас цаашлан одчихсон байх болно. Ахиллес тэр аравны нэгийг явах хооронд мэлхий зууны нэгээр гэх мэт эцэс төгсгөлгүй явах тул гүйцэхгүй гэдэг. Энэ бодлого эртний хүмүүст бодогдошгүй мэт санагдаж байлаа. Ахиллес мэлхий хоёрын хөдөлгөөн тасралтгүй үргэлжилж байхад хөдөлгөөний тасалдмал нэгжийг дур мэдэн хийснээс (Ахиллес мэлхийг хэзээ ч гүйцэхгүй гэснээс) үүсвэрлэж ийм учир утгагүй бодлого гарч иржээ.

	Бид хөдөлгөөний улам улам жижгэрсэн нэгжийг авахдаа асуудлыг шийдвэрлэхэд ойртож байгаа болохоос бус, харин хэзээ ч түүнд хүрч чадахгүй. Эцэс төгсгөлгүй бага хэмжигдэхүүн түүнээс аравны нэг хүртэл өгсөх өгсвөр, тэгээд геометрийн энэ өсгөврийн нийлбэрийг авбал л сая уг асуудлыг шийдэж болно. Тооны ухааны шинэ салбар эдүгээ эцэс төгсгөлгүй хэмжигдэхүүнийг бодох ур чадварыг бий болгон, тэгээд хөдөлгөөний бусад ихээхэн нарийн асуудлын хувьд шийдвэрлэгдэшгүй мэт санагдах асуудлын хариуг өгч байна.

	Эртний хүмүүс мэдэгдээгүй байсан тооны ухааны энэ шинэ салбар хөдөлгөөний асуудлыг авч үзэхдээ эцэс төгсгөлгүй бага хэмжигдэхүүнийг бодож, өөрөөр хэлбэл хөдөлгөөний гол нөхцөлийг (мөнхийн хөдөлгөөнийг) сэргээн бий болгож, улмаар тасралтгүй хөдөлгөөний оронд хөдөлгөөний салангид нэгжийг авч үзэхдээ хүний оюун ухааны гаргахгүй байж эс чадах тэрхүү гарцаагүй алдааг тэгснээрээ залруулж өгдөг.

	Түүхийн хөдөлгөөний зүй тогтоолыг эрж сурвалжлахад мөн яг ийм юм гардаг.

	Хүн төрөлхтний хөдөлгөөн хүмүүсийн зоргоор үйлдсэн түг түмэн юмсаас үүсвэрлэн тэгээд тасралтгүй үйлдэгдэж байдаг.

	Энэ хөдөлгөөний зүй тогтоолыг нээн олох нь түүхийн зорилго мөн. Гэтэл хүмүүсийн зоргоор үйлдсэн бүх юмсын нийлбэр дүн тасралтгүй хөдөлгөөний зүй тогтоолыг нээн олохын оронд хүний оюун ухаан зоргоор, тасалдмал нэгжийг авч үздэг. Түүхийн арга барилын нэгдүгээр нь тасралтгүй үргэлжилсэн хэд хэдэн зоргоор үйл явдлыг авснаа нэгийг нь нөгөөгөөсөө салангид авч үзэхэд оршдог. Гэтэл ямар ч үйл явдлын эхлэл гэж байхгүй, байж ч чадахгүй, харин хэзээ ямагт нэг үйл явдал нөгөөгөөсөө үүсвэрлэн гарч байдаг. Түүхийн хоёрдох арга барил нь: нэг хүн, хаан, цэргийн жанжны үйлдлийг хүмүүсийн зоргоор үйлдсэн явдлын нийлбэр дүн гэж авч үзэхэд оршдог. Гэтэл хүмүүсийн зоргоор үйлдсэн явдлын нийлбэр дүн түүхийн нэгэн хүний үйл ажиллагаанд хэзээ ч илэрдэггүй билээ.

	Түүхийн шинжлэх ухаан өөрийн хөдөлгөөнд улам бүр бага нэгжийг байнга авч үзэн, энэ замаар чин үнэнд ойртохыг эрмэлзэж байна. Гэтэл түүхийн авч үзэж байгаа нэгж хэчнээн өчүүхэн жижиг байлаа ч гэсэн нэгжийг бие биеэс нь салган, аливаа үйлдэлд эхлэл бий болгон, бүх хүний зоргоор үйлдсэн үйлдэл түүхийн нэг хүний үйлдэлд илэрдэг гэж үзэх нь угтаа худал хуурмаг юм.

	Шүүмжлэгч хүн их бага тасалдмал хөдөлгөөнийг ажиглах зүйлээ болгон сонгож авдаг, өөрийнхөө хэзээ ямагт сонгон авах эрхтэй юмаа сонгож авдаг, учир нь тэрхүү авч үзсэн түүхийн нэгж нь хэзээ ямагт зоргоор үйлдэгдсэн явдал байдгийн улмаас түүхийн аливаа дүгнэлт шүүмжлэгчийн өчүүхэн ч хүч чармайлт гаргалгүйгээр ч өөртөө юу ч үлдээлгүй үнсэн чандруу мэт сарнин арилдаг.

	Бид ажиглахын тулд эцэс төгсгөлгүй өчүүхэн нэгж-түүхийн ялгал, өөрөөр хэлбэл хүмүүсийн нэгэн ижил шохоорхлыг авч үзэн, тэгээд (энэхүү эцэс төгсгөлгүй өчүүхэн нэгжийн нийлбэр дүнг авах) цомтгох ур чадварыг эзэмшсэнээрээ л түүхийн зүй тогтоолыг ухаарна гэж найдаж болно.

	XIX зууны эхний арван таван жилийн Европ бол олон сая хүний ер бусын хөдөлгөөн юм. Хүмүүс өөрсдийн ердийн ажил төрлийг орхин, Европын нэг өнцгөөс нөгөөг зорин, бие биеэ алж хядан, дээрэмдэж тонон, ид бах болж, арга цөхрөнгөө барж, амьдралын бүх явц хэд хэдэн жилдээ өөрчлөгдөн, ширүүн хөдөлгөөн болж хувирдаг нь эхлээд даамжран өрнөж байснаа сүүлдээ сулран, буурна. Энэ хөдөлгөөний шалтгаан нь юу байна, эсвэл ямар зүй тогтлоор энэ хөдөлгөөн явагдав? гэж хүний оюун ухаан асуудаг.

	Түүхчид энэ асуудалд хариулахдаа, Парис хотын нэгэн ордонд хэдэн арван хүний хийсэн үйлс, хэлсэн үгсийг тодорхойлон бичиж, тэр хүмүүсийн хийсэн үйлс, хэлсэн үгийг хувьсгал гэж нэрлэдэг. Дараа нь Наполеон болон түүнийг талархагч, дайсагнагч хэд хэдэн хүний намтрыг дэлгэрэнгүй бичин, энэ хүмүүсийн нэг нь нөгөөдөө хэрхэн нөлөөлснийг ярин, тэгээд: энэ хөдөлгөөн юунаас үүсэв гэвэл энэ байна, түүний зүй тогтол гэвэл энэ байна гэж өгүүлдэг.

	Гэтэл хүний оюун энэ тайлбарт итгэхээс татгалздагаар барахгүй, ингэж тайлбарлахдаа сул дорой үзэгдлийг хүчтэй явдлын шалтгаан болгон үзэж буй учраас тайлбарлаж байгаа арга барил нь буруу байна гэж шулуухан хэлдэг. Хүмүүсийн зоргоор үйлдсэн явдлын нийлбэр дүн хувьсгал, Наполеон хоёрыг гаргаж, гагцхүү энэ зоргоор явдлын нийлбэр дүн тэднийг тэвчин хүлцэж, бас устгасан билээ.

	«Байлдан олж байсан тэр бүрийд тэд байлдан дагуулагчид байсан: төрийн эргэлт хийх бүрийн тоолон их хүмүүс байсан» гэж түүх өгүүлж байна. Нээрэн л байлдан дагуулагчид гарч ирэх тоолон дайн гарч байсан гэж хүний оюун ухаан хариулна. Гэтэл энэ маань байлдан дагуулагчид бол дайн гарахын шалтгаан байсан, дайны зүй тогтлыг нэг хүний хувийн үйл ажиллагаанаас олох боломжтой байсан гэдгийг нотолж байгаа юм биш ээ. Би цагаа харж зүү арван цаг заахыг тоолон, сүмд мөргөл эхлэхийг сонсдог билээ. Гэтэл энэ маань цагийн зүү арав заах тоолон сүмийн мөргөл эхэлдэг гэдгээс үүсвэрлэн цагийн зүүний байрлал бол хонхны хөдөлгөөн эхлэхийн шалтгаан мөн гэж дүгнэх эрх надад байхгүй.

	Галт тэрэгний хөдөлгөөнийг харах тоолонгоо орилох чимээг нь сонсон, хавхаг нь онгойн, дугуй нь эргэлдэж эхлэхийг хардаг. Гэхдээ би үүнээс үүсвэрлээд галт тэрэгний орилох, дугуйны эргэлдэж эхлэх нь галт тэрэгний хөдөлгөөний шалтгаан мөн гэж дүгнэх эрх байхгүй.

	Царсны мод гөлөглөн нахиалдаг учраас хавар орой болохоор хүйтэн салхи салхилдаг гэж тариачид ярьдаг. Нээрэн л царс мод гөлөглөөд ирэхийн цагт хавар болгон хүйтэн салхи салхилдаг. Царс гөлөглөх үеэр хүйтэн салхи үлээдгийн шалтгааныг би үл мэдэх авч хүйтэн салхи салхилахын шалтгаан нь царс гөлөглөснөөс болж байна гэдэг тариачдын үгийг би зөвшөөрч чадахгүй. Учир нь салхины хүч бол мод гөлөглөх нөлөөнөөс гадна байгаа билээ. Амьдралын аливаа үзэгдэлд байдаг тэдгээр үзэгдэл давхцан зэрэгцсэнийг л би энд харж байна. Цагийн зүү, галт тэрэгний хавхаг, дугуй, царсны гөлгийг би хэчнээн ч нэгд нэггүй ажиглалаа гэсэн мөргөл эхлэх, галт тэрэг хөдлөх, хаврын салхи болохын шалтгааныг би олж үзэхгүй байна. Эдгээр шалтгааныг олж харахын тулд ажиглах үзлээ үндсээр өөрчилж, уур, салхи, хонхны хөдөлгөөний зүй тогтлыг судлах ёстой. Түүх бас ийм л юм хийх хэрэгтэй. Ийм оролдлого тэгээд нэгэнт хийгджээ.

	Түүхийн зүй тогтлыг судлахын тулд бид ажиглах зүйлээ үндсээр өөрчлөн, хаан, сайд, генерал нарыг амар тайван орхин, олон түмнийг жолоодож буй нэгэн ижил, эцэс төгсгөлгүй зүйлсийг судлах ёстой. Энэ замаар хүмүүс түүхийн зүй тогтлыг хэр ойлгох учиртайг хэн ч хэлж чадахгүй. Гэхдээ энэ замаар л түүхийн зүй тогтлыг ухаарах боломжтой, янз бүрийн хаан, цэргийн жанжин, сайд нарын үйл ажиллагааг болон эдгээр үйл ажиллагааны талаарх өөрсдийн санаа бодлыг тодорхойлон бичихэд түүхчдийн гаргасан хүчин чармайлтын саяны нэг хувийг ч энэ зам дээр хүний оюун ухаан гаргаагүй буй нь илт байгаа билээ.

	 

	 

	II

	 

	Европын олон орны их хүч Орос руу цөмрөн орж, Оросын цэрэг, хүн ам тулалдаан хийхээс булзааран Смоленск хүртэл, Смоленскээс Бородино хүртэл ухарна. Францын цэргийн хүч тувт эрчлэн арвижсаар Москва руу, хөдөлгөөнийхөө зорилго руу ахисаар байлаа. Дээрээс ойчиж буй юм газар ойртох тусам хурд нь түргэсдэгийн адил тэдний хүчний эрчим нь зорьсон зорилгодоо ойртох тусам улам ихэснэ. Ард нь өлсгөлөн, дайсагнагч орны олон мянган бээр газар, урд нь зорьсон зорилгоос нь заагласан олон арван бээр газар байна. Үүнийг Наполеоны армийн цэрэг бүхэн мэдрэн, халдан довтолгоо нь хар аяндаа, гагцхүү хүчнийхээ эрчээр газар аван ахисаар байна.

	Оросын цэрэг ухрах тусам дайснаа хорсон занах нь улам улам ихэснэ. Ухрах зууртаа хүчээ зангидан арвитгана. Бородиногийн дэргэд тулалдаан болж, аль аль талынх нь цэрэг задран сарниагүй авч хар эрчээрээ ирж мөргөсөн том шаригт мөргүүлсэн шариг гэдрэг гулсан өнхрөхөөс аргагүй байдгийн адил Оросын цэрэг мөргөлдөөн болсон даруй өөрийн эрхгүй ухарна (Мөргөж хүчээ алдсан ч гэсэн) хар эрчээрээ өнхөрсөн шариг бас өөрийн эрхгүй хэсэг зайд гулсана.

	Оросууд Москвагаас цааш зуун хорин бээр газар ухрахад Францынхан Москва хүрээд тэнд зогсоно. Үүнээс хойш таван долоо хоногийн турш ганц ч тулалдаан болсонгүй. Францынхан цааш эс хөдөлнө. Үхлийн шарх авсан араатан адил цусаа гоожуулан тамирдаж шархаа долоосоор таван долоо хоног Москвад юу ч хийлгүй хэвтэж байснаа гэнэт ямар ч шинэ учир шалтгаангүйгээр буцаад зугтана. Тэгээд Калугийн зам руу очсоноо (тулалдааны талбар нь дахин Малоярославлийн дэргэд үлдсэн учраас ялсан дараагаа, дорвитой нэг ч тулалдаан хийлгүйгээр Смоленск руу, Смоленскээс цааш Вильна, Березина гэхчлэн цаашлан улам бүр хурдлан зугтана.

	Бородиногийн тулалдаанд ялжээ гэдэгтээ наймдугаар сарын 26-ны орой Кутузов болон Оросын бүх арми бат итгэв. Хаан эзэндээ Кутузов яллаа ч гэж бичсэн билээ. Кутузов хэн нэг хүнийг хуурах гэсэн учраас ч биш, дайсан ялагдсан гэдгийг тулалдаанд оролцсон хүн бүхнийхээ адил мэдэж байсан болохоор дайсныг гүйцээн цохихын тулд шинэ тулалдаанд бэлтгэхийг тушаасан билээ

	Гэтэл армийнх нь тэн хагас хохирон сүйдсэн тухай, үзэгдэж сонстоогүй их гарз хохирлын тухай мэдээ мөн тэр оройгоо болон маргааш өдөр нь ирж эхэлсэн учир шинээр тулалдаан хийж үнэндээ баршгүй болжээ.

	Мэдээ хараахан цуглуулж гүйцээгүй, шархтнуудаа хамж аваагүй, их бууны сум сэлбэн хангаж өгөөгүй, алагдагсдын тоо гараагүй, алагдагсдын оронд шинэ дарга нар томилоогүй, хүмүүс унтаж амраагүй байхад тулалдаанд орж болохгүй байлаа. Түүний хамт тулалдааны дараахан маргааш өглөө нь францын цэрэг (хөдөлгөөнийхөө тэр хар эрчээр, эдүгээ тооны өөрийнх нь урвуу үржвэр шиг зайг нь ихэсгэн) аяндаа Оросын цэрэг рүү түрэн хөдөлж билээ. Кутузов маргааш өдөр нь дайрах гэсэн, арми нийтээрээ ч ингэхийг хүсэж байлаа. Гэхдээ дайрахын тулд ганцхан хүсэл байснаар барахгүй, дайрах бололцоо байх хэрэгтэй. Гэтэл тэр бололцоо нь байсангүй. Нэг сэлгэн ухрахгүй байхын арга байсангүй. Дараа нь хоёрдохоо, гурав дахиа сэлгэн ухрахгүй байж барахгүй байв. Эцэст есдүгээр сарын нэгэнд (арми Москвад тулж ирсэн үед) цэргийн дунд өрнөн бадарч ирсэн их хүчийг үл харгалзан цэргүүд Москвагаас цааш гарахыг шаардаж билээ. Тэгээд цэргүүд бас дахин, сүүлчийн удаа сэлгэн Москваг дайсанд тавьж өгчээ.

	Бидний хэн маань ч гэсэн өрөөндөө газрын зураг үзэж суугаад аль нэг хүнийг тэр тэр тулалдаанд ямар ямар захирамж яаж яаж өгч байсан бол гэж бодож санадгийн адилаар цэргийн жанждыг дайн тулааныхаа төлөвлөгөөг тэгж л зохиодог биз ээ гэж бодож дассан тэр хүмүүст уг асуудал төсөөлөгдөхдөө: Кутузов ухрахдаа яагаад тэгж тэгж ажиллаагүй юм бол, урьд нь Филийн байрлал газрыг яагаад эзэгнэн аваагүй юм бол, Москваг орхихдоо яагаад шулуухан Калугийн зам руу ухраагүй юм бол гэх мэтчилэн бодогддог. Тэгж бодож дадсан хүмүүс аливаа ерөнхий командлагчийн үйл ажиллагааны хэзээ ямагт тэр зайлбаргүй нөхцөлийг умартдаг буюу мэддэггүй... Өрөөндөө чөлөөтэй зоргодоо суун аль аль талаас зохих хэмжээний цэрэгтэй, зохих газар нутаг дээр болсон аян дайныг газрын зураг дээр бидний нягтлан үзэж, тэгээд өөрийнхөө бодлыг аль нэг мэдээжийн үе шатнаас эхэлдэг бидний энэ үйл ажиллагаатай цэргийн жанждын үйл ажиллагаа өчүүхэн ч төсгүй билээ. Ерөнхий командлагч хүн үйл явдлыг бидний хэзээ ямагт авч үздэг тэрхүү үйл явдлын эхлэл нөхцөлд хэзээ ч байж байдаггүй. Ерөнхий командлагч хүн хөдлөн буй бөөн үйл явдлын хэзээ ямагт дунд нь байж байдаг болохоор болж байгаа үйл явдлын бүх учир холбогдлыг ямар ч хурамд тунгаан бодоод сууж байж бардаггүй. Үйл явдал үл анзаарагдам, агшин агшнаар өөрийн учир холбогдлоо олж, үйл явдлын энэхүү дэс дараалан тасралтгүй болох агшин бүрд ерөнхий командлагч хүн ээдрээтэй нарийн тоглоом, яс хаялцаан, санаа тавих юмс, хараат байдал, эрх засаг, төсөл төлөвлөгөө, зөвлөгөөн, сүрдүүлэг, хуурч мэхлэхийн дунд оршиж, өөрт нь санал болгон тавьж голдуу нэг нэгэнтэйгээ харшилсан тоо томшгүй олон олон асуултад байнга хариу өгч байх хэрэгцээтэй байдаг.

	Кутузов бүр Филийн байрлалаасаа бүр өмнө цэргээ Калугийн зам руу хөдөлгөх учиртай байсан юм гэж бидэнд цэргийн эрдэмтэд хэт хэрсүүрхэн өгүүлж, тэр байтугай хэн нэг нь тийм төсөл санал болгож билээ. Гэтэл ялангуяа хүнд бэрх хурамд ерөнхий командлагчийн урд ганц биш, харин нэг зэрэг хэдэн арван ийм төсөл зэрэг зэргээрээ байж байдаг. Стратеги, тактикт тулгуурласан эдгээр төслийн аль нь ч болов бие биедээ харшилж байдаг. Ерөнхий командлагчийн хэрэг бол тэдгээр төслийн нэгийг сонгож авахад л орших юм шиг санагдах сан билээ. Гэтэл тэгж чаддаггүй. Үйл явдал, цаг хугацаа хүлээж байдаггүй. Түүнд жишээ нь 28-ны өдөр Калугийн зам руу гарч очих санал тавьсан байг гэж бодъё. Гэтэл энэ үеэр Милорадовичийн туслах нь давхин ирж одоо францынхантай тулалдах юм уу, ухрах юм уу гэж асууна. Түүнд тэр дор нь, мөн тэр хурамд нь хариу тушаал өгөх хэрэгтэй. Гэтэл ухрах тушаал биднийг Калугийн зам руу эргэхээс хазайлгана. Тэр туслахын дараа их цэргийн хүнсний бэлтгэл ангийн дарга ирж, хоол ундыг хааш нь аваачих, эмнэлгийн дарга шархтныг хааш нь зөөх вэ гэж асууна. Петербургээс ирсэн элч Москваг орхиж хэрхэвч болшгүй гэсэн хаан эзний захиаг авч ирнэ. Ерөнхий командлагчид атаархан доогуур нь хөндийлөн ухагчид (тийм хүмүүс хэзээ ямагт байдаг, байх байхдаа ганц нэг биш, хэд хэд байдаг) Калугийн зам руу гарч очихын тэс эсрэг шинэ төсөл санал болгон оруулж ирнэ, гэтэл ерөнхий командлагч өөрийнх нь тэнхэл амарч унтах, хүч сэлбэхийг шаардана. Шагналаас гээгдсэн эрхэмсэг генерал гомдол мэдүүлэн орж ирнэ. Нутгийн оршин суугчид өмгөөлөл эрэн гуйна. Газар нутаг явж үз гэсэн офицер ирж түрүүхэнд нь явуулсан офицероос тэс хөндлөн юм илтгэнэ. Туршуул, олзлогдсон дайсан, дайсны байрлалыг тагнан судалсан генерал цөм л дайсны армийн байрлалыг өөр өөрөөр тодорхойлно. Аль ч ерөнхий командлагчийн үйл ажиллагааны энэ чухаг нөхцөлийг ойлгож дадаагүй юм уу мартдаг хүмүүс бол Филийн байрлал дээр байсан цэргийн байдлыг жишээ нь бидэнд өгүүлэхдээ, ерөнхий командлагч есдүгээр сарын нэгэнд Москваг орхих юм уу хамгаалах тухай асуудлыг туйлын чөлөөтэй шийдвэрлэж болох байсан юм шигээр боддог. Гэтэл Москвагаас тавхан бээрийн зайтай зогсож байсан Оросын армийн ороод байсан тийм байдалд тийм асуудал тавигдаж чадахгүй байлаа. Уг асуудал хэзээ шийдэгдсэн бэ? Бриссын дэргэд Смоленскийн дэргэд, бүр мэдрэгдэм гэх юм бол 24-ний өдөр Шевардины дэргэд, 26-ны өдөр Бородиногийн дэргэд, тэгээд Бородиногоос Фили хүртэл ухарсан өдөр, цаг, хурам бүрд шийдэгдэж байсан билээ.

	Оросын цэрэг Бородиногоос ухраад Филийн дэргэд зогсож байв. Байрлал газрыг эргэж үзэхээр явсан Ермолов фельдмаршал дээр ирж:

	— Энэ байрлал дээр тулалдахын боломж алга гэж хэлсэнд Кутузов өөдөөс нь гайхан харж, хэлсэн үгийг нь дахин хэлүүлэв. Түүнийг үгээ хэлж дуусахад нь Кутузов өөдөөс нь гараа сунган:

	— Аль вэ, гараа аль гэснээ судсыг нь барихын тулд гарыг нь өөд эргүүлэн барьж үзээд, — Чи эрүүл байна, хонгор минь, чи юу ярьж байгаагаа сайн бод гэж хэлэв.

	Кутузов Дорогомиловын заставаас зургаан бээрийн зайтай орших Поклонный толгой дээр сүйх тэрэгнээсээ буун замын хажууд вандан тавиулан суув. Үй олон генерал тойрон хүрээлсэнд Москвагаас ирсэн гүн Растопчин тэдэн дээр ирж нийллээ. Хэд хэдэн бүлэг болж хуваагдсан энэ бүх гял цал болсон олон байрлал газрын ашигтай, ашиггүйн тухай, цэргүүдийн байр байдлын тухай, төлөвлөж буй төлөвлөгөөнийхөө тухай, Москвагийн байдлын тухай, ерөөс цэрэг дайны асуудлын талаар өөр хоорондоо яриа дэлгэж эхлэв. Цэргийн зөвлөлийн хуралдаанд тэднийг уриагүй уг нь тэгж нэрлээгүй ч гэсэн цэргийн зөвлөлийн хуралдаан болж байна гэдгийг бүгд мэдэрч байв. Яриа ерөнхий асуудлын хүрээнд эргэлдэв. Ерөнхий командлагчийн амнаас гарсан сониныг хэн нэг нь бусдадаа дуулгах буюу мэдээлбэл тэр тухай шивнэн, тэгснээ тэр даруй дахин ерөнхий асуудал руу эргэж орно. Энэ бүх хүний дунд тоглоом тохуу хийх, инээж хөхрөх, тэр байтугай инээмсэглэх нь үл үзэгдэнэ. Бүх бүлэг өөр хоорондоо ярилцахдаа (эдгээр бүлгийн төв нь ерөнхий командлагчийн сууж байгаа вандан сандал болж байлаа) ерөнхий командлагчийн ойролцоо байхыг хичээнэ. Ерөнхий командлагч эргэн тойрондоо ярьж байгаа яриа хөөрөөг чагнан, заримдаа лавлан асуух авч өөрөө тэр ярианд эс оролцон, ямар ч санал бодол эс илэрхийлнэ. Ихэнхдээ аль нэг бүлгийн яриаг сонсон (арга тасарсан байдлаар) яриасай гэж өөрийнх нь хүлээж байсан тэр юмны тухай яриагүй юм шиг дургүйцэн буруу харна. Зарим хэсэг нь сонгож авсан байрлалын тухай ярьж, сонгож авсан байрлалыг нь гэхээсээ илүү уг байрлалыг сонгож авсан тэр хүний оюун ухааны авьяас чадварыг голлон шүүмжилнэ. Нөгөө хэсэг нь түрүүн л алдаа хийчихлээ, бүр урждар л тулалдаан хийдэг байжээ гэж нотолно. Гурав дахь хэсэг нь Саламанкийн дэргэдэх тулалдааны тухай ярих ба тэр тухай дөнгөж сая ирсэн испани хувцастай франц Кросар ярих ажээ. Энэ франц Оросын армид алба хааж байсан германы нэг хунтайжтай цуг Москваг тэгж хамгаалах учиртайг урьдчилан хараад Сарагоссын хаалтыг судалж байлаа. Дөрөв дэх хэсэгт нь гүн Растопчин Москвагийн дайчин журамт нөхөдтэйгөө цуг нийслэлийн хананы дэргэд амь үрэгдэхэд бэлхэн байна, гэхдээ ийм мэдээ сураггүй хаягдсандаа харамсахгүй байж чадахгүй, хэрэв энэ тухай урьд нь мэдсэн бол өөр хэрэг байх байсан сан гэж ярина. Тав дахь бүлэг нь стратеги бодлогоо ултай гүнзгийг харуулах гэж цэрэг аль чиг барих ёстой тухай ярина. Зургаа дахь нь огт учир утгагүй дэмий юм ярина. Кутузовын царай улам бодлогошронгуй, улам гунигтай болно. Энэ бүх ярианаас Кутузов нэг л зүйл ойлгосон үүнд: Москваг хамгаалах нь уг үгийн бүрэн утгаараа ямар ч бодит бололцоогүй ажээ. Өөрөөр хэлбэл нэг мулгуу ерөнхий командлагч тулалдаан хийх тухай тушаал өгдөг юм аа гэхэд бөөн будилаан болж уг чанартаа тулалдаан болохгүй. Тулалдаан болохгүйн учир нь гэвэл энэ байрлал газар дээр байлдах бололцоогүйг дээд бүх дарга нар хүлээн зөвшөөрч байгаагаар барахгүй, энэ байрлалыг гарцаагүй орхиод гагцхүү тэр уршгийн тухай л өөрсдийн ярианд шүүн хэлэлцэх ажээ. Байлдах бололцоогүй гэж үзэж байгаа тулалдааны талбар дээрээ дарга хүн цэргээ тулалдаанд оруулж яаж чадах билээ. Энэ байрлал дээрээс байлдахын бололцоогүй гэдгийг бас доод дарга нар, тэр байтугай цэргүүд нь хүлээн зөвшөөрч байгаа болохоор ялагдана гэсэн бат итгэлтэйгээр тулалдаанд орон үзэлцэж чадахгүй сэн билээ. Хэрэв Бенигсен энэ байрлал газрыг хамгаалах хэрэгтэй гэж зүтгэн, бусад нь түүнийг шүүн хэлэлцсээр байсан бол энэ асуудал аяндаа ач холбогдолгүй болж, зөвхөн маргах, яс хаялцах шалтгийн хувьд ач холбогдолтой болно. Кутузов үүнийг ойлгож байлаа.

	Бенигсен байрлал газрыг сонгож авсан болохоор Орос хүний эх оронч үзлийг улайран харуулж (Кутузов түүнийг нь нүүр үрчийлгүй сонсож эс чадна) Москваг хамгаалах хэрэгтэй гэж зүтгэнэ. Бенигсений зорилго юу байгааг Кутузов гэгээн өдөр шиг тодхон харна. Үүнд Москваг хамгаалах тулалдаан бүтэлгүй болбол гэм бурууг нь цэргүүдийг тулалдаангүйгээр Воробьевийн уул хүргэсэн Кутузов дээр тохох, тулалдаан бүтэлтэй болбол амжилтыг нь өөрийнхөө гавьяа болгох, Кутузовыг татгалзвал Москваг орхисны ялаас өөрийгөө мултлах гэсэн зорилготой байв. Гэвч яс хаясан энэ асуудал одоо өвгөний санаа бодлыг эс татна. Кутузовын бодолд нэг л аймшигтай бодол эргэлдэнэ. Энэ асуултдаа энд хэнээс ч хариу сонссонгүй. Өөрийнх нь хувьд энэ асуулт: «Энэ чинь би л Наполеоныг Москва ирэх болгочихлоо гэж үү, хэзээ би үүнийг хийсэн хэрэг вэ? Хэдийд ингэж шийдэгдчих ээ вэ? Ухрах тухай тушаал Платовт явуулсан өчигдөр үү, аль би үүрэглэж байгаад захирамж өгч азнахыг Бенигсенд тушаасан урждар орой юу? Эсвэл үүнээс урд хэрэг үү?.. Хэзээ энэ аймшигт хэрэг шийдэгдчихээ вэ, хэзээ тэр вэ? Москваг орхихоос өөр замгүй. Цэрэг ухрах ёстой. Энэ тушаалыг өгөх хэрэгтэй» гэдэгт л оршиж байлаа. Энэ аймшигт тушаал өгөх нь армийг командлахаас няцахтай эгээн л ижил юм шиг санагдана. Эрх засагт дуртай, түүнд дассан нь бага хэрэг (Туркт байхдаа дэргэд нь байсан ван Прозоровскийг хүндэтгэх хүндэтгэл нь хорыг нь маажна), харин Орос орныг аврах үйлсийг өөрт нь даатгасан, тийм ч учраас хаан эзний хүсэл зоригоос гадуур, ард түмний хүсэл зоригоор ерөнхий командлагчаар сонгогдсон гэдэгтээ баттай итгэж байлаа. Энэхүү хүнд нөхцөлд гагцхүү өөрөө л армийн толгойд тэсэж чадна, өөрийгөө дайсан олонд үл ялагдагч Наполеон мөн гэдгийг ертөнц дээр ганцаараа аймшиггүй мэдэж чадах чадвартай гэдэгтээ баттай итгэнэ. Тэгснээ өөрийнхөө өгөх учиртай тушаалыг бодсоноо дотор нь зарсхийн хүйт даав. Гэхдээ нэгийг шийдэх хэрэгтэй, дэндүү задгай шинжтэй болж байгаа эргэн тойрныхоо энэ яриаг таслан зогсоох хэрэгтэй болов.

	Тэгээд ахлах генералуудыг дуудан:

	— Миний ухаан сайн ч байна уу, муу ч байна уу, өөр найдах хэн ч алга гэж францаар хэлээд вандан сандал дээрээсээ босон, сүйх тэргээ зогсож буй Фили өөд хөдлөв.

	 

	 

	IV

	 

	Тариачин Андрей Савостьяновын уужим саруулхан сайхан байшинд зөвлөл цуглав. Тариачны өнөр өтгөн гэр бүлийн хүүхэд, хүүхэн, тариачид пингээр дамжиж ордог муу байшиндаа шахцалдана. Гагцхүү Андрейн ач охин зургаан настай Малаша л гэгээн дээдэс цайн дээр түүнийг энхрийлэн ёотон авч өгсөн тул том байшинд пийшин дээр суун үлджээ. Малаша байшинд дараа дараалан орж ирэх, хоймор бий бурхны хөргийн доорх вандан сандал дээр сууцгаах генералуудын нүүр царай, мундар, загалмайг пийшин дээрээсээ мятрамхай атлаа баясангуй ширтэнэ. Малашагийн дотроо овоо гэж нэрлэх Кутузов өөрөө тусдаа, пийшингийн цаана харанхуй буланд сууна. Кутузов эвхмэл сандалд гүнзгий шигдэн суугаад зогсоо зайгүй янцаглан, товчийг нь тавилсан хэр нь хоолойг нь боох мэт хөвөнтэй цамцныхаа захыг засна. Орж ирэгсэд фельдмаршал дээр дараа дараалан очно. Кутузов тэдний заримтай нь гар барин, заримд нь толгой дохино. Туслах Кайсаров нь Кутузовын өөдөөс харсан цонхны хөшгийг угз татан нээх гэвэл Кутузов ууртай гэгч нь гар дохисонд гэгээн дээдэс царайгаа харуулах дургүй буйг Кайсаров ойлголоо.

	Тариачин энэ айлын гачуур модон ширээн дээр газрын зураг, төлөвлөгөө, харандаа, цаас тавиастай байх ба машид олон хүн цугласан учир дарга нарт дагалт нар бас нэгэн урт сандал авчирч ширээний дэргэд тавилаа. Тэр вандан сандал дээр Ермолов, Кайсаров, Толь нар суув. Бурхны хөргийн чанх доорх тэргүүн суудалд нүцгэн толгойтой нийлсэн мэлзгэр дух, өвчин хууч бүхий цонхигор царайлсан, хүзүүндээ Георгийн одон зүүсэн Барклай де Толли суух ажээ. Чичрэг өвчин тусаад хоёр хонож байсан учир яг энэ үеэр хамаг бие нь шархиран бие агзайна. Дэргэд нь Уваров суугаад, (хүн бүгдийн адил) бүдэгхэн дуугаран, гараа түргэн түргэн занган Барклайд нэг юм уламжилна. Намхан пагдгар Дохтуров гараа гэдэс дээрээ зөрүүлэн сууж, хөмсөг өргөн анхааралтай чагнана. Вандангийн нөгөө үзүүрт зоримог байрын палигар нүүр, дүрлэлзсэн нүдтэй хүн Остерман-Толстой толгойгоо тулан, бодолдоо дарагдсан бололтой сууна. Тэсэж ядсан байрын царайтай Раевский санчгийнхаа хар үсийг зуршил болсон зангаараа урагш нь эргэлдүүлэн мушгиралдуулсаар Кутузов, орох хаалга хоёр луу ээлжлэн харна. Коновпидыны эелдэг дөлгөөн, сайхан, хүдэр царайд эелдэг, зальтай инээмсэглэл тодорно. Тэгээд Малашатай харц тулгарснаа нүдээрээ дохио үйлдэв.

	Байрлал газрыг дахин үзнэ гэдэг шалтаг заан үдийнхээ амттай хоолыг идэж дуусаж буй Бенигсений ирэхийг бүгд хүлээнэ. Түүнийг дөрвөөс зургаан цаг болтол хүлээн, энэ бүтэн хоёр цагийн үеэр зөвлөгөөндөө оролгүй хөндлөнгийн яриа бүдэгхэн дуугаран ярилцсаар байлаа.

	Бенигсенийг сая нэг юм байшинд орж ирэхэд Кутузов булангаасаа ширээ рүү, ширээн дээр тавьсан лаа нүүрийг нь гэрэлтүүлэхээргүй газар дөхөн суув.

	Бенигсен зөвлөгөөнийг: «Тулалдаангүйгээр Оросын эртний, ариун нийслэлийг орхих уу, аль хамгаалах уу?» гэдэг асуудал тавин нээвэл нийтээр удтал дуугүй суув. Бүгдийн царай дүнсийн хүрлийж, нам гүмийн дунд Кутузовын янцаглаж, хоолой засан хуурай ханиалгах сонстоно. Хүн бүгдийн нүүр түүн рүү харна. Малаша бас өвгөн аав руу ширтэнэ. Малаша түүнд хүн бүгдээс ойрхон сууж байсан тул Кутузовын царай уйлах гэж буй мэт үрчийхийг нь харна. Гэвч удаан тэгж царайлсангүй.

	— Оросын эртний, ариун нийслэлийг! хэмээн Кутузов гэнэт Бенигсений үгийг ууртай дуугаар давтан, түүгээрээ энэ үгний хуурамч өнгийг заан, — Энэ асуудал орос хүнд ач холбогдолгүй болохыг эрхэм дээдэс танд хэлж соёрхъё (ингэснээ хүнд лагс биеэрээ урагш холбиров). Ийм асуудал тавьж болохгүй, ийм асуудал ач холбогдол байхгүй. Энэ ноёдыг цуглуулахаар гуйсан асуудал бол дайны асуудал юм. «Орос орныг аврах аврал бол арми. Тулалдаан хийж арми, Москва хоёрыг алдах осол нь ашигтай байна уу, тулалдаангүйгээр Москваг тавьж өгөх үү? Ta бүхний саналыг сонсох гэж хүссэн асуудал бол энэ л байна» асуудал үүнд л байна (гэснээ сандлынхаа түшлэгийг налав).

	Өргөн санал эхлэв. Бенигсен өөрийгөө тоглоомд хожигдсон гэж хараахан эс тооцно. Филийн дэргэд хориглон хамгаалах тулалдаан хийх бололцоогүйн тухай Барклай болон бусад хүний саналыг зөвшөөрөөд оросын эх оронч үзэл, Москвад хайртай сэтгэлээр нэвчин, цэргүүдийг шөнө баруун жигүүрээс зүүн жигүүр лүү сэлгэн аваачиж, маргааш өдөр нь францын баруун жигүүрээр цохилт хийх санал гаргав. Санал хуваагдан, уг саналыг зөвшөөрсөн, эсэргүүцсэн маргаан үүсэв. Ермолов, Дохтуров, Раевский нар Бенигсений саналыг зөвшөөрөв. Нийслэлийг орхисон дорхноо гарз хохирол хүлээсэн нь дээр гэдгийг юм уу, аль өөр бодол мөрдлөг болгосондоо тэр үү энэ генералууд одоогийн энэ зөвлөлийн хуралдаан үйл явдлын гарцаагүй явцыг өөрчилж чадахгүй, Москваг бүр одоо орхидгоо орхичхоод байгаа гэдгийг ойлгоогүй царайлна. Бусад генерал үүнийг ойлгон, Москвагийн тухай асуудлыг хажуу тийш нь тавиад, цэрэг аль чиглэлээр ухрах вэ гэдэг тухай л ярилцана. Урдаа болж буй юмсыг нүд салгалгүй ширтэж байсан Малаша энэ зөвлөлийн ач холбогдлыг өөрөөр ойлгоно. Уг хэрэг дотроо Бенигсенийг тэгж нэрлэсэнчлэн «урт хормойт», «өвөө» хоёрын хувийн тэмцэлдээн шиг түүнд санагдана. Тэр хоёр бие биетэйгээ ярихдаа уурлалцахыг харан дотроо өвөөгийн талд зогсоно. Ярианы дундуур Бенигсен өөд өвөө хоромхон зуур залирхгаар харахыг Малаша ажтал өвөө маань урт хормойтод нэг юм хэлээд амыг нь таглахыг анзааран бах тав нь ханан баясав. Юу гэвэл Бенигсен царай нь час улайн босож байшин дотуур ууртай холхив. Бенигсенд нөлөөлсөн тэр үг бол Бенигсений: францын баруун жигүүрийг дайруулахын тулд цэргийг баруун жигүүрээс зүүн жигүүр лүү сэлгэн татах тухай саналынх нь ашигтай, үгүйн талаар Кутузовын уужуу тайвуу намуухан хэлсэн тэр үг байлаа.

	— Ноёд оо, би гүнгийн саналыг сайшааж чадахгүй. Дайснаас ойрхон газар их цэргийг сэлгэн байрлуулах хэзээ ямагт осолтой байдаг. Энэ бодлыг цэрэг дайны түүх ч бэлээхнээ батлан өгч байна. Үүнд жишээ нь... (Кутузов тэгснээ жишээ олохоор бодолхийлэх адил Бенигсен өөд гэнэн цайлган, золбоолог харцаар харав) Фридландын тулалдааныг аваад үзсэн ч болно. Түүнийг гүн ахай сайн санаж байгаа байх гэж бодно. Түүнд манай цэрэг дайснаас дэндүү ойрхон газар байрлалаа сэлгэснээс л гүйцэд бүтэлтэй болж чадаагүй... гээд хурам хэртэй дуугай болбол хүн бүхэнд маш удаан юм шиг санагдана.

	Санал дахин сэргэсэн авч байн байн тасалдан, дахиад ярих юм байхгүй мэт санагдана.

	Ийм нэг тасалдааны үеэр Кутузов юм ярихаар зэхэх мэт гүнээр шүүрс алдвал бүгд өөр лүү нь эргэн харлаа.

	— За тэгэхлээр ноёд оо хагарсан ваарын үнийг би төлөх хэрэгтэй болж байх шив дээ гэж францаар хэлснээ алгуурхан босож ширээ рүү ирээд: — Ноёд оо, би та бүгдийн санал бодлыг сонслоо. Зарим нь миний саналтай санал зөрөх л байх. Гэхдээ (гээд түр дуугай болов) эх орон, хаан эзнээсээ олгосон эрхийнхээ ёсоор ухрахыг тушаая гэв.

	Үүний дараачаар генералууд оршуулгын дараагаар тардаг шиг дуу шүүгүй хаширлан хянуурлаж, ёсорхуу сэрэмжтэйгээр тарж эхэлцгээв.

	Генералын зарим нь зөвлөлийн хуралдаан дээр ярьж байснаасаа тэс ондоо өнгөөр ерөнхий командлагчид ямар нэг юм бүдэгхэн дуугаар уламжилна.

	Оройн хоол идэхийг нь аль эртээс хүлээж байсан Малаша охин нүцгэн хөлөөрөө пийшингийн мөргөцөгт тээглэн ханзан дээрээс бөгсөөрөө бууж, генералуудын хөлд саатсаар үүдээр годхийн гарав.

	Кутузов генералуудаа явуулсан хойноо ширээ тохойлдон удтал сууж, «ингэхэд хэдийд нь Москваг орхих асуудлыг шийдчихдэг байна аа? Асуудлыг шийдсэн тэр зүйл хэдийд нь хийгдсэн хэрэг вэ, үүнд хэн гэм буруутай вэ?» гэдэг нөгөө л аймшигт асуудлаа бодсоор байлаа.

	— Би ийм юм болно гэж бодоогүй байв. Ингэнэ гэж бодсонгүй! Ингэнэ гэж санасангүй! хэмээн шөнө дүл болсон хойно орж ирсэн туслах Шнейдертээ хэлбэл туслах нь:

	— Гэгээн дээдэс та унтаж амрах хэрэгтэй гэв.

	— Үгүй дээ! Эд туркүүд шиг адууны мах цусална аа гайгүй... яадаг л юм бол цуслахаа л цусална... хэмээн Кутузов туслахынхаа асуултад эс хариулан булцгар гараараа ширээ шаан хашхичив.

	Арми тулалдаангүйгээр ухрахыг бодох нь ээ бүр ч чухаг явдал болох Москваг орхих, түүнийг шатаахад уг явдлын удирдагч гэж бидэнд тухайлагдах Растопчин энэ үеэр Кутузовоос тэс ондоогоор ажиллана.

	Москваг орхин түүнийг шатаасан явдал нь Бородиногийн тулалдааны дараа арми тулалдаангүйгээр Москвагаас цааш ухрахын адил гарцаагүй зүйл мөн.

	Орос хүн бүр ухааны дүгнэлтийн үндсэн дээр биш, харин бидэнд байгаа, бидний эцэг өвгөдөд байсан тэр бодлынхоо үндсэн дээр тэр явдал гарцаагүй болох учиртай байсныг хар ухаанаараа мэдэж чадна.

	Гүн Растопчин, түүний зар бичгийн оролцоогүйгээр Смоленскээс аваад орос нутгийн бүх хот, тосгонд Москвад болж байсан шиг л яг тийм юм болов. Ард олон дайсныг хэнэг ч үгүй хүлээн самуун дэгдээж, үймж барилгүй, хэнийг ч тасар таталгүй хамгийн хүнд хурамд хийвэл зохих юмандаа хүрч байгаагаа мэдрэн хувь заяагаа уужуу тайвуу хүлээнэ. Дайсан тулаад ирмэгц хүн амын баян хэсэг нь хөрөнгө хогшлоо орхин зайлан одож, ядуус нь үлдсэн бүх юмаа шатаан устгана.

	Ингэнэ, хэзээ ямагт ингэнэ гэдэг ухамсар орос хүн бүрийн зүрх сэтгэлд байсан, байсаар ч байна. Энэ ухамсар, тэр байтугай Москва эзлэгдэнэ гэдэг ёр 12 оны Москвагийн орос хүмүүсийн сэтгэлд байв. Бүр долоодугаар сард, мөн наймдугаар сарын эхээр Москвагаас гарч явсан хүмүүс тийм юм болохыг хүлээж байсан гэдгийг харуулж байна. Эд хөрөнгөнийхөө талыг орон гэртээ орхин, авч явж болох юмсаа аваад Москвагаас гарч явсан тэр хүмүүс эх орноо аврахын тулд хоосон үг хэлээр биш, үр хүүхдээ алах зэрэг ер бусын үйлдлээр биш, харин үл ажигдам, энгийн жир, хязгаарлагдмал байдлаар илэрдэг, тийм болохоор хамгийн айхавтар сэтгэгдэл илрүүлдэг тэрхүү нууцгай далд эх оронч үзлийнхээ улмаас тэгж ажиллав.

	«Аюулаас зугтаад ичмээр юм. Аймхай хулчгар хүмүүс л Москвагаас зугтаж байна» гэж тэдэнд хэлж байлаа. Москвагаас явах ичгэвтэр гэж тэдэнд Растопчин зар бичигтээ ятгав. Аймхай хулчгар этгээд гэж нэр авах, Москвагаас явах тэдэнд эвгүй байсан боловч тэгэхээс замгүй гэдгийг мэдсээр явлаа. Тэд яах гэж явж байв? Эзлэн дагуулсан газар орондоо Наполеоны үйлдэж байсан аймшгаар Растопчин тэднийг айлгасан гэж бодож болохгүй. Вена, Берлин бүтэн үлдсэн, тэдгээр хотыг Наполеоны эзэлсэн үеэр оршин суугчид нь бахархал төрүүлэгч францынхантай (францынхныг тэр үед оросын харчуул, ялангуяа хатагтай нар учиргүй их биширдэг байлаа) завтай цагаа зугаатай өнгөрүүлж байгаа гэдгийг мэдэхийн цаана сайн мэдэж байсан баян, боловсролтой хүмүүс л хамгийн түрүүнд Москвагаас явав.

	Москвад францынхны захиргаан дор сайн байх уу, муу байх уу? гэдэг асуудал орос хүмүүсийн хувьд байж болохгүй байсан учраас л тэд явав. Учир нь францынхны захиргаан дор байж болохгүй байв. Энэ бол хамгаас долоон дор зүйл. Тэд хамгаалах тухай уриа, Иверскийг босгон тулалдах бодолтой буй тухай Москвагийн ерөнхий командлагчийн мэдэгдэл, францынхныг хөнөөх агаарын бөмбөлөг хөөргөх гэж буй болон зар бичигтээ Растопчины бичиж буй тэр бүх долоон шидийн дэмий юмсыг үл хайхран Бородиногийн тулалдаанаас өмнө ч явсаар байлаа, тулалдаанаас хойш бүр ч түргэлэн олноор явдаг боллоо. Их цэрэг тулалдах ёстой, хэрэв их цэрэг хүч хүрдэггүй бол авгай хүүхнүүд албат зарц нартайгаа хамсан Наполеонтай тулалдахаар Гурван уул руу очоод ч нэмэргүй, тийм болохоор эд хөрөнгөө сүйтгүүлэхээр орхих хэчнээн хайран ч явахаас замгүй гэдгийг тэд мэдэв. Оршин суугчид нь орхин хаяж, галын золионд өргөсөн (орхин хаясан том модон хотыг заавал шатаах нь чухал) баян тансаг, аварга том нийслэлийнхээ суу их ач холбогдлыг эс бодон явсаар байлаа, тэд хүн бүр хар амиа бодон явж байсны зэрэгцээ оросын ард түмний сайн сайхан яруу алдар болж эгнэгт үлдэх суу их явдал болсны улмаас тийнхүү явжээ. Гүн Растопчины тушаалаар явахыг нь хориглочих вий гэж эмээн, Наполеоны зарц болохгүй гэдгээ бүүр түүрхэн ухааран аль зургаадугаар сард алиа салбадай, негр сэлтээ дагуулан Москвагаас гарч Саратов тосгон руу одсон тэр эзэгтэй Орос орныг аварч жирийн атлаа их гавьяа байгуулжээ. Гэтэл гүн Растопчин харин явж байгаа хүмүүсийг ичээн, үгүй бол олны газраар авчран, үгүй бол хэнд ч хэрэггүй муу бууг адгийн согтуу амьтанд тарааж өгч, үгүй бол бурхны хөрөг босгон залж, үгүй бол бурхан авч ирэхийг Августинд хориглон, эсгүүл Москвад байсан бүх хувийн хөсөг тэргийг хураан авч, ингээд Леппихийн хийж байсан агаарын бөмбөлгийг зуун гучин зургаан хөсөг тэргээр зөөлгөн, Москваг шатаана гэсэн үг цухуйлган, байшингаа шатааснаа ярин, хүүхэд асрах газрыг хоослон цөлбөсөнд нь францынхныг сүртэй зэмлэсэн тунхаг бичиг францынханд бичнэ. Тэгснээ Москваг шатаасны гавьяаг нэг өөр дээрээ авч, нэг няцаж, бүх тагнуулыг баривчлан авчирч өгөхийг ард олонд тушааж, тэгснээ авчирч өглөө гэж ард олныг эргээд зэмлэж, тэгснээ бүх франц хүнийг Москвагаас хөөн явуулж, Москвад байсан бүх франц хүн амын төв нь болж байсан хатагтай Обер-Шальмег хотод үлдээн, онцын гэм нүгэл хийгээгүй байхад шуудангийн захиргааны захирал насан өндөр болсон Ключаревыг баривчлан цөлөх тушаал өгнө. Үгүй бол францынхантай тулалдахаар ардуудыг Гурван уул дээр цуглуулан, үгүй бол тэр ард олноосоо хагацахын түүс болон тэдэнд алуулах хүн өгөөд өөрөө ар хударгаар нь алга болно. Нэг бол Москвагийн гамшгийг даахгүй нь гэж ярин, тэгснээ уг хэрэгт өөрийнхөө оролцож буй тухай шүлэг францаар бичнэ. Түүндээ: Би уг нь татар болж төрсөн билээ. Гэвч ром хүн байхыг хүснэм: францчууд намайг зэрлэг бүдүүлэг гэж, оросууд намайг Жорж Данден гэж нэрлэх юм гэж бичжээ. Энэ хүн ерөөс болж байгаа үйл явдлын учир холбогдлыг эс ойлгон, өөрөө л ямар нэг юм хийх, хэн хүнд гайхал бишрэл төрүүлэх, ах оронч баатарлаг ямар нэг юм хийх гэж хүсэн, тэгээд Москваг орхин, шатаах сүрлэг, гарцаагүй үйл явдлаар бяцхан хөвүүн адил наадан, өөрийг нь цугтаа хаман урсаж байгаа ард түмний их урсгалыг нэг дэврээн, нэг саад хийн элдэвлэсээр байлаа.

	Элен Вильнагаас албат харьяат нартайгаа цуг Петербургт эгж ирээд ээдрээтэй байдалд оржээ.

	Элен Петербургт төрийн дээд албан тушаалд суугч нэг албаны онцгой ивээлийг эдэлнэ. Вильнад байхдаа гадаадын нэгэн залуу хунтайжтай дотносон танилцсан байлаа. Өөрийг нь Петербургт эгж ирэхэд хунтайж амбан хоёулаа Петербургт байж, хоёулаа л өөр өөрийнхөө эрхтэйг мэдэгдэн, тэгээд Элений хувьд зэрэг дэвийх нь талаар шинэ зорилт гарч, хэнийг нь ч эс гомдоон хоёултай нь дотно харилцаатай хэвээр байхаар шийджээ.

	Бусад хүүхний хувьд бол хэцүү, тэр байтугай бололцоогүй санагдах байсан энэ зүйл их ухаантай хүүхэн гэсэн алдрыг эдэлдэг нь талаар бус байсан бололтой гүн ахай Безуховаг ганц ч удаа бодлогошруулсангүй. Хэрэв хүүхэн өөрийн үйлдлийг нууж хаан, эвгүй байдлаасаа ов мэхээр мултран гарахыг оролдож эхлэх юм бол үүгээрээ өөрийнхөө гэмтэйг ухааран, тэгснээрээ өөрийнхөө үйлсийг хорлон гутаах байлаа. Гэтэл харин Элен хүссэн бүгдээ хийж чаддаг, үнэхээр лут хүн шиг тэр дорхноо өөрийгөө үнэн шударга байдалд оруулан, түүндээ чин үнэнээсээ итгэн, өрөөл бусад бүх хүнийг гэм буруутай мэт байдалд оруулж чадав.

	Эхлээд гадаадын нөгөө залуу өөрийг нь зэмлэх гэж оролдоход хүүхэн үзэсгэлэн гоо толгойгоо ихэмсгээр гэдийлгэн, залуу тийш яльгүй эргэн:

	— Эрэгтэйчүүлийн хар амиа бодон дээрэнхийлдэг нь энэ зэрэгтэй шүү. Би таныг ингэж хэлнэ гэж даан ч бодсонгүй явлаа. Бүсгүй хүн өөрийнхөө биеийг таны золионд өгч байдаг. Миний зовж шаналж байдаг, гэтэл шан нь энэ, эрхэм дээдэс та, миний хайр сэтгэл, дотно сэтгэлийн талаар надаас тайлан шаардах ямар эрхтэй сэн билээ, ингэхэд? Тэр хүн чинь надад эцгээс минь илүү сайн байсан хүн юм шүү гэж францаар хэлэв.

	Залуу нэг юм хэлэх гэвэл хүүхэн тас дайран:

	— Тийм дээ, тэр хүний надад санаж байгаа санаа огт эцэг маягийн биш байж ч болох л доо. Гэлээ гэхдээ түүнээс болоод би тэр хүнийг орон гэртээ оруулахаа байлтай нь биш дээ. Би бол тусыг усаар хариулдаг харчуул биш ээ. Би хайр сэтгэлийнхээ явдлыг гагцхүү бурхан багш, зүрх сэтгэл хоёртоо л тайлагнаж байдгийг эрхэм дээдэс та үүнээс хойш мэдэж байгаасай билээ? хэмээн францаар ярьж үгээ дуусгаад үзэсгэлэн төгөлдөр тэвхийн гэдийх сүрлэг цээжиндээ гараа хүргэн тэнгэр өөд харав.

	— Гэхдээ та бурхныг бодож, миний үгийг сонсооч:

	— Надтай суу, тэгвэл би боол чинь больё.

	— Тэгэхийн бололцоо байхгүй.

	— Ta надтай гэрлэх болтлоо өөрийгөө дорд байдалд бүү оруулагтун, та бол... гэснээ Элен уйлан байж хэлэв.

	Тэгвэл хүүхнийг залуу тайтгаруулж эхлэв. Элен өөрийгөө эрд гарахад юу ч саад хийж чадахгүй, тийм жишээ бий (тэр үед тийм жишээ цөөн байсан авч хүүхэн Наполеон болон бусад ямбатныг нэрлэв), би хэзээ ч эр нөхрийнхөө эхнэр нь байгаагүй, би золионд гарсан хүн хэмээн нулимсаа дуслуулан байж (зүүрмэглэсэн адил) ярина.

	— Гэхдээ хууль ёс, шашин гэж бий... хэмээн залуу бүр бууж өгөн дуугарав.

	— Хууль ёс, шашин... Тэд үүнийг хийж чадахгүй л, бас тэднийг яах гэж санаанаасаа зохиосон хэрэг вэ? гэж Элен хэлэв.

	Ийм нэгэн сэтгэлгээ толгойдоо орж ирсэнгүйд ихэд гайхан, эрхэмсэг тэр залуу ойр дотно харилцаатай байсан Есүс нийгэмлэгийн ариун ах дүү нараас очиж зөвлөгөө авчээ.

	Үүний дараа хэдэн долоо хоног болоод Чулуун аралд байх зуслангийн байшиндаа Элений хийсэн бишрэл бахдал төрүүлсэн нэгэн баяр дээр цас шиг дун цагаан үс, гялалзсан хар нүдтэй, богинохон хувцас бүхий, иезуйт нийгэмлэгийн гишүүн нүдэнд маш дулаахан ноён Жоберыг Эленд танилцуулсанд цонхны гэрэл, хөгжмийн эгшиг дор цэцэрлэгт тэр хүн Элентэй бурхан, христ, эх дагинын сэтгэлд хайртайн тухай, энэ болон хойд насны амьдралд чин үнэнхүү нэгдмэл католик шашин хайрлаж буй зугаа цэнгэлийн тухай ярилцжээ. Элений сэтгэл уяран, Элен ноён Жобер хоёрын нүднээ хэд дахин нулимс хурж, хоолой нь чичрэв. Эленийг хамт бүжиглэгч залуу нь бүжигт урихад ирээдүйнх нь сэтгэлийн дэмчтэй ярьсан яриаг нь сарниуллаа. Гэвч маргааш өдөр нь ноён Жобер ганцаархнаа Элен дээр ирж, тэр цагаас хойш тэднийхээр байн байн ирэх болжээ.

	Тэгээд нэг өдөр гүн ахайг тэр хүн католик сүмд аваачин бурхны урд өвдөг сөхрөн мөргүүлэв. Нас залуу бус нүдэнд дулаахан франц хүн толгой дээр нь гар тавин адисалбал хүүхний хожим ярьснаар эрүүл салхи сэнгэнэн үлээж зүрхэнд нь хүрэх шиг болоод явчихжээ. Энэ бол буян хишиг байсан нь тэр гэж хүүхэнд тайлбарлажээ.

	Дараа нь хүүхэн дээр газар чирсэн урт хувцастай хамба ламыг авч ирвэл хүүхний нүглийг наманчлан, гай зэтгэрийг нь арилгаж өгөв. Маргааш өдөр нь хүүхэнд хайрцагтай рашаан авчран, хэрэглэж байхаар гэрт нь орхижээ. Хэдэн хоногийн дараа Элен өөрийгөө одоо чин үнэнхүү католик сүмийн мөргөлд орсноо мөн хар лам өөрөө энэ тухай өнөө маргаашгүй мэдэж, бичиг ирүүлнэ гэдгийг мэдэн сэтгэл ихэд өег болов.

	Энэ бүх хугацаанд өөрийнх нь эргэн тойронд болж байгаа зүйлс, ийм ухаалаг хүмүүсийн тавьсан, ийм тааламжтай, нарийсгасан хэлбэрээр илэрч буй энэ бүх анхаарал халамж, өөрийнх нь оршиж байсан цэвэр ариун байдал (хүүхэн энэ бүх хугацаанд цагаан тууз бүхий цагаан даашинз өмсөж байлаа) нь баяр цэнгэл төрүүлнэ. Гэхдээ энэ баяр цэнгэлээс болоод өөрийнхөө зорилгыг хоромхон зуур ч эс мартана. Заль мэхийн явдал дээр тэнэг мангуу хүн нь ухаантайгаа хэзээ ямагт араараа тавьдагчлан хүүхэн энэ бүх үг сургаал, санаа тавихын зорилго нь өөрийг нь католик шашинд оруулан, иезуит байгууллагын тусын тулд аль болох их мөнгө авахад (тэр тухай үг цухуйлгасан билээ) төлөв чиглэж байгааг ойлгоод Элен нөхрөөсөө чөлөөтэй сул болгож өгөх тэр бүх юмаа хийж аль гэдгийг мөнгө өгөхөөсөө наана шаардан зүтгэв. Өөрийнх нь ойлголтоор аливаа шашны ач холбогдол бол хүний хүслэнг хангахдаа зохих ёсыг сахихад л оршиж байлаа. Энэ зорилгоороо хүүхэн санваартантай ярилцсан нэгэн яриандаа гэр бүл нь ямаршуу хэмжээгээр холбогдох тухай асуудалд хариу хэлж өгөхийг уйгагүй шаарджээ.

	Тэд зочдын өрөөнд цонхны дэргэд сууж байхад, үдшийн бүрий болов. Элен дал мөр, хэнхдэг талаараа сиймхий цагаан даашинзтай байлаа. Сахлыг нь тэгшхэн хуссан, аятайхан чийрэг цулцгар уруул бүхий тарган цатгалан хамба лам цэвэрхэн цагаан гараа өвдөг дээрээ номхон хүлцэнгүй тавиад Элений ойролцоо суун уруул нь яльгүй мишээн, гоо үзэсгэлэнг нь бахадсан дөлгөөн харцаар хүүхний нүүр өөд үе үе ялдам харж, хүүхний сонирхож буй асуудлын талаарх үзэл бодлоо тайлбарлан ярина. Элен тайван бус инээмсэглэн, хамба ламын намираа үс, жигдхэн хусаж, харлан буй цулцгар хацрыг нь харан, ярианд шинэ эргэлт гарахыг хурам бүрий хүлээнэ. Хамба лам ярилцагчийн гоо үзэсгэлэнд бахадсан бололтой авч өөрийн үйлсийн уран чадварт улайрсан байх ажээ.

	Сэтгэлийн дэмчийн бодол санаа иймэрхүү маягтай байсан. Үүнд: Ta хийж буй зүйлийнхээ учир холбогдлыг эс мэдэхийн эрхээр гэр бүл болохдоо учир холбогдолд үл итгэгч хүнд гэр бүлийн хувьд үнэнчийн сахил өгч шүтээнийг дайрсан байна. Энэ гэр бүл байвал зохих хоёр талын ач холбогдолтой болсонгүй. Гэлээ гэвч сахил чинь таныг холбож өгч байжээ. Тэгснээ та сахилаасаа ухарч няцжээ. Тэгснээрээ та юу хийсэн бэ? Өршөөн хэлтрүүлж болох нүгэл үү, үхлийн нүгэл үү? Өршөөн хэлтрүүлж болох нүгэл хийжээ. Учир нь уг явдлыг үйлдэхдээ далдын хар буруу муу санаагүйгээр хийсэн байна. Хэрэв та одоо үр хүүхэдтэй болох зорилгоор өөр хүнтэй ханилан суух юм бол таны нүглийг өршөөн хэлтрүүлж болох сон билээ. Гэхдээ асуудал дахиад л хоёр хуваагдаж байна. Үүнд нэгдүгээрт...

	Тэгтэл ярианд уйссан Элен дур булаам инээмсэглэлээрээ инээн:

	— Гэхдээ би чин үнэнхүү шашинд орсноороо хуурамч шашны оногдуулсан тэр юмтай зууралдаатай байж чадахгүй гэж бодож байна гэв.

	Уг асуудлыг хүүхэн ийм туйлын энгийн нялуунаас шулуун гэгчээр түс тас тавьсанд сэтгэлийн дэмч ихэд гайхав. Шавийнхаа ийм цочир хурдан амжилт олсонд бишрэн бахдав. Гэхдээ өөрийнхөө арай ядан босгосон оюун ухааны нотолгооноос ухран няцаж болохгүй байлаа.

	— Учрыг нягтлан үзье, гүн ахай минь гэж инээмсэглэн хэлээд бурхны охиныхоо бодлыг няцааж эхлэв.

	Уг хэрэг маш хялбархан, шашны үзлийн үүднээс их хялбархан байсан авч сэтгэлийн дэмч нар нь энэхүү хэргийг иргэний засаг захиргаа хэрхэн юу гэж үзэх бол гэж эмээж байсан болохоор л бэрхшээл төвөгтэй юм шиг болгож байсныг Элен ойлгов.

	Үүний улмаас ч Элен уг хэргийг олон нийтийн дунд бэлтгэх хэрэгтэй гэж шийджээ. Хүүхэн өвгөн амбаны хардлагыг төрүүлэн, хайр дурыг нь эрэгч анхны хүнд хэлсэнтэйгээ яг адил үг хэлжээ. Өөрөөр хэлбэл өөрийнх нь бие сэтгэлийг эзэгнэх эрхийг олж авах цорын ганц зам бол өөртэй нь ханилан суух л зам мөн гэж асуудлыг тавьжээ. Нөхрөө амьд байхад өөртэйгөө ханилагтун гэсэн хүүхний энэ саналыг дуулаад эрхэмсэг энэ өвгөн нөгөө эхний залуугийн адилаар хирдхийн гайхжээ. Гэвч энэ бол эрд гараагүй бүсгүй эрд гарахын адил туйлын амархан, ердийн зүйл мөн гэсэн Элений гуйвшгүй бат итгэл нь өвгөнд ч бас халдан нөлөөлжээ. Элен үл мэдэг эргэлзэн гуйвж, ичиж зовж, нууж хааж байгаагийн шинж байх юм бол уг хэрэг яриагүй бүтлээ алдах байсан билээ. Гэтэл Эленд ичиж зовсон, нууж, хаасан тийм шинж тэмдэг байсангүйгээр барахгүй, харин ч бүр ихэс амбан, хунтайж хоёр сууя гэсэн, тэр хоёрт хоёуланд нь хайр сэтгэлтэй, хэнийх нь ч урам хугалахаас эмээж байна гэж дотно нөхдөдөө (тэд нь бүх Петербург байлаа) энгийн, цайлган цагаан гэнэн сэтгэлээр ярьдаг байлаа.

	Тэгтэл Элен эр нөхрөөсөө салах гэж байна гэдэг цуу үг биш (ийм цуурхал тарах юм бол түүний энэ зүй бус бодлын эсрэг маш олон хүн дургүйцэн босож байв), харин хөөрхий хачин Элен хоёр хүний алинтай нь суухаа мэдэхгүй мэл хөхөрч цэл гайхаад байгаа гэсэн цуурхал бүх Петербургээр нэг агшин зуур тархав. Энэ явдал хэр бололцоотой вэ гэдэгт биш, аль хүн нь ашигтай вэ, уг хэргийг ордныхон юу гэж үзэх нь вэ гэдэгт л асуудал оршиж байлаа. Асуудлын зиндаанд хүрч ойлгож чадахгүй, энэ санааг гэр бүлийн нууцгай ёсыг басамжлан гутаасан хэрэг мөн гэж үздэг хоцрогдсон зарим хүн үнэхээр байлаа. Гэхдээ тийм хүн цөөн байж, тэд юм дуугаралгүй дуугүй байх ажээ. Харин олонх нь Эленд тохиосон аз жаргалын тухай, хэнтэй нь суувал дээр бол гэдгийг л сонирхоно. Нөхрөө амьд байхад өөр хүнтэй суух сайн уу, муу юу гэдэг тухай эс ярина. Учир нь уг асуудал та биднийг бодох нь ээ илүү юм мэддэг ухаантай улсын хувьд (тэгж ярьдаг байлаа) нэгэнт шийдэгдчихсэн зүйл байсан бололтой. Тийм болохоор уг асуудлыг ийнхүү шийдсэний зөвд эргэлзэх нь тэнэг мангуугаа, олны дунд аж төрж чадахгүйгээ харуулахаас цаашгүй байлаа.

	Хөвүүдийнхээ нэгтэй уулзахаар энэ зун Петербургт ирсэн Марья Дмитриевна Ахросимова л ганцаараа олон нийтийн санаа бодлын эсрэг өөрийнхөө бодлыг илээр гарган хэлж зүрхэлжээ. Элентэй Марья Дмитриевна багт наадам дээр тааралдаад танхимын гол дунд зогссон нийт олны таг дуугай болох үеэр өөрийнхөө бүдүүн хоолойгоор:

	— Танай энд чинь нөхрөө амьд байхад өөр хүнтэй суудаг ёс гараа юм биз дээ. Энэ шинэ юмыг чи өөрөө анх зохиосон гэж арай бодоогүй биз. Чамаас арай урьдын юм бий байх аа. Аль дивангарын зохиосон юм. Аль ч... тэгж хийсээр байгаа юм гэж хэлээд өргөн ханцуйгаа шуун, дадал болсноороо хуруугаараа аймшигтай чичлээд ийш тийшээ ширүүн харсаар тасалгаа дундуур явж одов.

	Петербургийнхэн Марья Дмитриевнагаас айх боловч түүнийг алиа салбадай мэтээр үзэн, тийм дээрээс хэлсэн үгнээс нь догшин үгсийг нь анзааран, энэ үгэнд хэлсэн бүх үгийнх нь онч байна гэж үзэн бие биедээ шивнэн давтана.

	Сүүлийн үед юу хэлсэн ярьснаа олонтоо мартдаг уймраа болсон, тийм учраас нэг хэлснээ арав хорь давтан үглэдэг болсон Василий ноён охиноо харах завшаан тохиолдох бүрийд хажуу тийш нь аваачиж, гараас нь угзчин байж:

	— Элен, би чамд нэг юм хэлэх гэсэн юм сан. Би... зарим юмны тухайд дуулсан, чи мэдэж байгаа хойно доо. За тэгэхлээр хонгор үр минь, чи... яах гэж байгаад эцгийн чинь сэтгэл яаж баясаж байгааг чи мэдэж байна уу... Чи хэчнээн ч тэвчсэн бэ дээ... За хонгор үр минь... Сэтгэлээрээ л бологтун. Миний зөвлөх юм гэвэл энэ л байна гэж хэлэх бүлгээ. Тэгээд хэзээ ямагт адилхан хөдлөн дэврэх сэтгэлээ нуун байж охиныхоо хацарт хацраа нааснаа холдон одно.

	Хэзээ ямагт сайхан хүүхнүүдийн дэргэд байж байдаг, тэгээд хайр сэтгэлээ чулуудагчийн үүрэгт хэзээ ч холбирон ордоггүй анд-харчуулын нэг, Элений сэтгэл харамгүй андын нэг байсан ухаантай хүн гэдэг нэр алдраа алдаагүй яваа Билибин нэг удаа «Бага хороон» дээр Элентэй тааралдаад энэ бүх хэргийг хэрхэн үзэж байгаагаа найз бүсгүйдээ ил гарган хэлжээ.

	— Билибин та аан гэж бай (Билибин шиг ийм анд нөхдөө Элен хэзээ ямагт нэрээр нь дуудна) гээд бөлзөг болсон цагаан гараараа фракийн нь ханцуйд хүрч: — Төрсөн дүүдээ юм шиг хэлж өгөөч, би яах вэ? Алинтай нь суух вэ? гэвэл, Билибин хөмсөг дээрх арьсаа хунируулан уруулаараа мишээснээ бодлого болов.

	— Ta намайг гэнэдүүлнэ гэж ярихгүй шүү, та юу андах вэ дээ. Чин үнэнч андын хувьд өөрийн чинь явдлын талаар би удтал ултай тунгаан бодсон. Харж байгаа биз дээ. Хэрэв та хунтайжтай (тэр нь нөгөө залуу билээ) суух юм бол гэснээ хуруугаа нугалаад, — Нөгөө хүнийх нь эхнэр байх бололцоог үүрд алдана. Дээр нь бас ордныхон дургүйцнэ (юу гэвэл тэнд ураг төрлийнхөн нь орооцолдоно). Хэрэв та хөгшин хүнтэй суух юм бол түүний амьдралын сүүлчийнх нь жаргал болно. Хожим нь тэгээд амбаны бэлэвсэн гэргийтэй хунтайж гэрлэхэд шившигтэй доромж юм юу ч байхгүй гэж францаар хэлснээ зангидсан хөмсгөө тэнийлгэлээ.

	— Ёстой нэг анд мөн дөө! хэмээн Элений царай баясан гийж, Билибиний ханцуйд гараа дахин хүргэв. Учир нь би тэр хоёрын хэн хэнд нь хайр сэтгэлтэй, хэнийг нь ч гомдоохыг хүсэхгүй сэн. Хоёулынх нь аз жаргалын төлөөнөө би амьдралаа золионд гаргахад бэлхэн байна гэж францаар хэлэв.

	«Догь хүүхэн! Асуудлыг бат нот тавина гэж үүнийг л хэлдэг байх. Хүүхэн нэг зэрэг гурван хүний эхнэр байх хүслэнтэй юм биз дээ» гэж Билибин дотроо бодно.

	— Тэгэхдээ эр нөхөр чинь энэ хэргийг юу гэж үзэж байгааг хэлнэ үү хэмээн Билибин бат нот нэр хүндтэйнхээ улмаас иймэрхүү хөнгөн хуудуу асуудлаар нэр хүндээ унагахаас үл эмээн асуув. Цаадах чинь зөвшөөрөх юм биз дээ?

	— Пээ, тэр маань надад хачин хайртай. Миний тулд юу ч хийхээс сийхгүй хүн! хэмээн францаар хэлэв. 

	Юу гэвэл Пьер өөрт нь бас хайр сэтгэлтэй байсан юм шиг Эленд яагаад ч юм санагджээ.

	Билибин бэлдэж буй үгнийхээ юу гэсэн үг болохыг тэмдэглэхийн тулд духаа атируулан:

	— Салахаас ч сийхгүй юм биз дээ гэж хэлэв.

	Одоо суух гэж буй хүмүүсийнх нь хууль ёсны гэдэгт эргэлзэж зүрхлэгч хүмүүсийн тоонд Элений эх Курагина ноёхой орж байлаа. Эх нь охиндоо байнга атаархан шаналах агаад эдүгээ атаархах юм нь ноёхойн зүрхэнд маш ойрхон тусаж байсан учир энэ бодолтой эвлэрч эс чадах ажээ. Эр нөхрийнхөө амьд мэнд байхад салж, өөр хүнтэй суух бурхны номын дагуу хэр зэрэг боломжтой байдгийг эх нь орос санваартнаас зөвлөн асуувал ингэхийн бололцоогүй гэж санваартан хариулаад, нөхрөө амьд байхад өөр хүнтэй суухын бололцоог шууд буруушаасан ( санваартанд тэгж санагджээ) шашны судраас эш татан заасанд эх нь загатнасан газар нь маажих адил ихэд баясжээ.

	Ноёхой хэрхэвч няцаагдашгүй мэт санагдах энэ түрээ барих үгээр зэвсэглэж аваад ганцаараа байхад нь тааралдахаар өглөө эртлэн охиных өөдөө мордов.

	Эхийнхээ татгалзсан үгийг сонсоод Элен номхон хүлцэнгүй атлаа доогтой инээмсэглэв.

	— Эр нөхрөөсөө салсан хүүхэнтэй гэрлэвэл... гэж тэнд яг хэлсэн байна... гэж хөгшин ноёхойг хэлбэл, 

	— Пээ, ээжээ шал дэмий юм бүү яриад байгаач. Ta юу ч ойлгохгүй байна. Миний ороод байгаа байдалд бол ингэхээс өөр зам алга хэмээн Элен яриаг оросоос франц руу сэлгэсэн нь оросоор ярихаар өөрийнх нь юманд тодорхой бус явдал байгаа шиг хэзээ ямагт санагддагаас тэр бүлгээ.

	— Гэхдээ охин минь...

	— Хэ, ээжээ, нүглийг хэлтрүүлэх эрхтэй ариун эцэг өөрөө... юү яагаад байхад та яагаад ойлгодоггүй юм бэ...

	Энэ үеэр Эленийд суудаг зугаацуулагч хүүхэн орж ирэн, эрхэм дээдэс ирээд танхимд байж байна, тантай уулзах сан гэж байна гэвэл, 

	— Үгүй, түүнтэй уулзахын хүслэн алга. Хэлсэн үгэндээ хүрээгүй учраас миний зэвүү хүрч байна гэж хэлэгтүн хэмээн Элен францаар хэлэв.

	Гонжгор нүүр, унжуу хамар, цайвар үстэй залуу ирж:

	— Гүн ахай минь, аливаа нүглийг ч билээ нигүүлсэн хэлтрүүлдэг бус уу гэж францаар өгүүллээ.

	Хөгшин ноёхой хүндлэнгүй боссоноо буцаад суусанд тэр залуу түүнийг анзаарсан ч үгүй. Ноёхой охиндоо толгой дохиод үүд өөд гэлдрэв.

	Эрхэм дээдэс түүнийг ормогц хамаг ятгалга нь бут үсрэн сарнисан хөгшин ноёхой: «Үгүй, охины маань зөв юм байна, түүний эгээн зөв. Бид эргэж хэзээ ч ирэхгүй залуу зандан цагтаа үүнийг яагаад мэддэггүй байсан хэрэг вэ? Гэтэл ийм амархан юм байсан байна шүү дээ» хэмээн сүйхэндээ суух зуур бодно.

	Наймдугаар сарын эхээр Элений хэрэг бүрмөсөн цэгцрэн шулуудаж, тэгээд NN-тай ханилан суух бодолтой буй, нэгдмэл чин үнэнхүү шашин мөргөлд орсон тухайгаа мэдэгдэн, салахад хэрэгцээтэй албан ёсны бүх зүйлийг бүрдүүлж өгөхийг хүсэж байна, тэр албан ёсны зүйлс нь юу юу болохыг энэхүү захиаг гардуулагч танд уламжилна гэсэн захиаг эр нөхөртөө (өөрийнх нь боддогоор өөрт нь учиргүй хайртай) бичжээ.

	«Дараа нь бурханд залбиръя. Анд чи маань ч гэсэн бурхны ариун, хүчит ивээл дор явах болтугай» гэж захианд францаар өгүүлжээ.

	Энэ захиаг Пьерийг Бородиногийн талд байх үеэр гэрт нь хүн хүргэж иржээ.

	 

	 

	VIII

	 

	Бүр Бородиногийн тулалдааны адгаар Раевскийн их бууны баг дээрээс хоёрдох удаагаа зугтсан Пьер бөөн цэргийн хамтаар жалга уруудан Князьков руу зүглэн явсаар шарх боох газар хүрч, цус нөж хараад, ёолох, орилох чимээ сонсож бөөн цэрэг дунд орон хутгалдаж цаашаа шалавхан одлоо.

	Одоо Пьерийн үнэн сэтгэлээсээ хүсэж байсан ганц юм нь гэвэл энэ өдөр төрсөн аймшигт сэтгэгдлээс шалавхан мултран гарч, амьдралын хэвийн нөхцөл рүү эргэн орж, өрөөндөө очоод орондоо орж амгалан нойрсох сон гэдэг л байв. Гагцхүү амьдралын хэвийн нөхцөлд л үзсэн, амссан бүхнээ, бас өөрөө өөрийгөө ойлгож чадна гэж ухаарч байлаа. Гэтэл энэ амьдралын хэвийн нөхцөл нь хаа ч байсангүй.

	Өөрийнх нь яваа энэ замаар их бага бууны сум исгэрэлдээгүй боловч тэнд, тулалдааны талбарт байсан юмс л эргэн тойронд нь байх ажээ. Нөгөө л зовж шаналсан, үйл тамаа эдэлсэн, заримдаа хачин гөлрөн хайнга царайлсан хүмүүс, нөгөө л цус нөж, нөгөө л цэрэг шинель харагдан алсад боловч айдас хүргэсэн хэвээр байх буудалцааны нөгөө л чимээ сонстоно. Түүнээс гадна бүгчим бөглүү, түйрэн тоос манарах нь жигтэйхэн.

	Можайскийн их замаар гурван бээр ийнхүү явган явснаа Пьер замын хажууд гарч суулаа.

	Үдшийн бүрий залгаж, их бууны нүргэлээн тасрав. Пьер толгойгоо тохойлдон газар хэвтээд харанхуйд хажуугаараа сүүдгэнэх сүүдрийг харан удтал гөлрөв. Их бууны сум өөр лүү нь аймшигтай исгэрэн шуугьсаар нисэн ирж байх шиг санагдана. Тэгээд давхийн цочиж өндийснөө энд хэдий хэр удсанаа эс ухаарна. Шөнө дундын хэрд гурван цэрэг мөчир чирч ирээд дэргэд нь тухлан, гал түлж эхлэв.

	Цэргүүд Пьер өөд хялмалзсаар гал түлэн тогоо тавьж усанд нь хатсан талх үйрүүлснээ өөх үйлээ. Өөх, идэх юмны сайхан үнэр утааны үнэртэй хутгалдана. Пьер өндийснөө санаа алдав. Цэргүүд (тэд гурвуул байлаа) Пьерийг эс анзааран идэж уун, хоорондоо юм ярина.

	— Чи ч алиных нь хүн болж байна? хэмээн Пьерээс гэнэт нэг цэрэг нь асуув. Ингэж асуухдаа Пьерийн бодож байсан юмыг, тухайлбал: чи юм идмээр байвал бид чамд өгье, харин чи үнэн шударга хүн мөн биш үгүйгээ л хэлчих гэдгийг хэлжээ.

	— Би юу? Би юу?.. хэмээн Пьер цэргүүдэд ойр дотно ойлгомжтой байхын тулд өөрийнхөө нийгмийн байр суурийг аль болохоор бууруулахын чухлыг мэдрэн, — Би угтаа бол журамт цэргийн дарга хүн, тэгэхдээ харин миний журамт цэрэг энд байхгүй. Би тулалдаанд ирээд, өөрийнхнөө бараагүй алдчихаад явна гэв.

	— Иш чааваас даа! гэж нэг цэрэг нь хэлбэл, нөгөө нэг нь толгой сэгсэрнэ.

	— Хэрэв идмээр байвал жаахан шарсан мах ид! хэмээн түрүүчийн цэрэг хэлснээ модон халбагаа хэлээрээ долоон Пьерт өгөв.

	Пьер галд дөхөн суугаад жаахан мах, бас тогоонд байсан юмнаас идэж эхэлбэл өөрийнх нь идэж үзсэн бүх юм дотроос үүн шиг амттай юм ерөөс байсангүй мэт санагдана.

	Тогоон дээр бөхийн том томоор халбагадан дараа дараалан ховдгоор үмхэлж байх энэ үеэр нүүр нь галын гэрэлд тодроход цэргүүд дуу шуугүй өөдөөс нь харна.

	— Чи ч хаа хүрэх гэж яваа хүн бэ? Чи хэлээч! гэж бас нэг нь асуувал, 

	— Можайск орно гэв.

	— Чи лав ноён хүн байх аа?

	— Тийм ээ.

	— Нэр алдар хэн билээ?

	— Петр Кирилович.

	— За тэгвэл Петр Кирилович хөдөлье, бид чамайг хүргээд егье гэцгээв.

	Тэгээд падан харанхуй дундуур цэргүүд Пьертэй цуг Можайск өөд хөдлөв.

	Тэднийг Можайск дөхөн, хотын эгц толгой өөд өгсөж эхлэхэд үүрийн таван жингийн тахиа донгодож байлаа. Пьер өөрийнхөө буусан буурчийн газар толгойн хормойд байсныг ор тас мартаж орхиод цэргүүдтэй цуг хажуугаар нь өнгөрөөд гарчихжээ. Хэрэв толгой өөд өгсөх замын голд хүрч явахад морь унуулж сургагч нь тааралдаагүй бол үүнийг огт нь санахгүй (тэгтлээ мунгинамал байдалд ороод) байжээ. Пьерийг морь сургагч нь хотоор нэг эрээд буурчийн газар луугаа эгж явсан нь энэ байжээ. Морь унуулж сургагч нь Пьерийг харанхуйн дунд гялайх бүрх малгайгаар нь таньжээ.

	— Эрхэм дээдсээ бид бүр мухардан арга тасраад байв. Ta яагаад явган явж байгаа юм бэ? Хаашаа морилж яваа нь энэ вэ? гэж дуу алдлаа.

	— Өө нээрэн тийм шүү дээ гэж Пьер хэлэв.

	Цэргүүд зогсов.

	— За яав, өөрийнхнөө олоо юу? гэж нэг нь асуув.

	— За баяртай! Петр Кирилович гэдэг шиг билээ? Баяртай Петр Кирилович! гэж нөгөө нэг нь дуугарна.

	— Баяртай гэж хэлээд Пьер морь унуулж сургагчтай цуг буурчийн газар луугаа буцлаа.

	«Тэдэнд мөнгө өгөх хэрэгтэй!» гэж бодон Пьер халаас руугаа гар явуулбал «Үгүй, хэрэггүй!» гэж өөр нэг дуу хэлэх шиг санагдлаа.

	Буурчийн газрын зочдын өрөөнд сул ор байсангүй, бүгд хүнтэй байлаа. Пьер хашаа дотор гарч сүйх дотроо толгойгоо битүүлэн хэвтлээ.

	 

	 

	IX

	 

	Пьер дэрэн дээр толгойгоо тавив уу, үгүй юу унтаж эхэлж буйгаа мэдэртэл гэнэт их бууны пүн пүн хэмээн буудах, орилох, ёолох, их бууны сум газар долоон алгадах чимээ илтэд сонстон, дарь хүхэр, цусны үнэр үнэртэх шиг болон айх бодол, үхлийн аймшиг дарж авсанд нүдээ хирдхийн нээж шинель дороос толгойгоо өндийлгөв. Хашаанд бүгд нам гүм ажээ. Гагцхүү дааман хаалганы тэнд нэг даргын үйлчлэгч нь хашаачинтай ярилцан шавар дундуур шал пялхийн явна. Пьерийн чанх дээр, нимгэн банзан саравчны доор харанхуйд байсан тагтаанууд Пьерийн өндийн хөдлөх чимээгээр сүр сар хийн үргэв. Энэ хурамд буурчийн газрын эхүүн үнэр, өвс, хомоол, давирхайн үнэр хашаагаар нэг ханхийх нь Пьерийн хувьд энх амгалан, баясгалантай санагдана. Харлах хоёр саравч завсраар одтой цэлмэг тэнгэр харагдана.

	«Ахиад дараагийнхыг нь харахгүй болсон маань л яамай, бурхан минь. Пээ, ямар аймаар аймшигтай вэ, би тийм юманд яасан шившигтэй шунаа вэ? тэд харин... тэд тувт, эцэс туйлд нь хүртэл уужуу тайвуу бат зогсож байдаг...» хэмээн Пьер толгойгоо дахин битүүлэх зуур бодлоо. Тэд гэдэг нь Пьерийн ойлголтоор их бууны баг дээр байсан, бас өөрт нь хоол өгсөн, мөн бурханд мөргөж байсан тэр цэргүүд байлаа. Одоо болтол өөрийнх нь мэдээгүй байсан тэр хачин хүмүүс болох тэд нь ухаан бодолд нь бусад хүнээс тов тод, эрс ялгарна.

	Пьер ухаан балартан унтаж эхлэх зуураа:

	«Цэрэг, ердөө л цэрэг байх юм сан! Нийтийн энэ амьдралд бүх бие сэтгэлээрээ нэвтрэн орж, тэднийг тийм болгож байгаа зүйлд нь уусан орох юм сан. Гэтэл гаднын энэ хүний илүү дэмий, айхтар бүх дарамтыг яаж хуулан авч хаях вэ? Нэг үе би тэгж чадах байсан даа. Би хүссэн зоргоороо эцгээсээ зугтааж чадах байсан. Долоховтой халз буудалцсан дараагаа цэрэгт явж болох байсан юм л даа» гэж Пьер бодно. Тэгээд клубт болсон зоог дээр түүнийг буудалцахаар дуудсан, Торжкад байсан ивээгч хүн нь санаанд зурсхийн орж ирлээ. Тэгээд Пьерийн зүүдэнд ёслолын зассан урт ширээ урган бууж ирлээ. Энэ дайллага Английн клубт болж байх агаад ширээний адагт танил, дотно, хайрт хүн нь сууж байна. Нээрэн тэр хүн маань байна! Энэ бол ивээгч маань. «Гэтэл тэр хүн маань нас барчихсан шүү дээ. Тийм ээ, нас барчихсан, гэтэл би амьд яваа гэдгийг нь мэдээгүй юм байна. Түүний нас барсанд би ямар их харамсаж байсан вэ, тэгтэл дахиад амьд байсанд нь би ямар их баярлана вэ!» гэж Пьер зүүдэндээ бодно. Ширээний нэг талаас Анатоль, Долохов, Несвицкий, Денисов болон өөр тийм хүмүүс (энэ зиндааны хүмүүсийг Пьерийн зүрх сэтгэл зүүдэн дундаа ч гэсэн өөрийнхөө тэд гэж нэрлэсэн тэр зиндааны хүмүүс шигээ тов тодхон ангилан тодорхойлж чадах ажээ) сууна. Анатоль, Долохов нарын зэрэг энэ хүмүүс чанга чанга дуугаран, бас дуу дуулна. Гэвч энэ хашхиралдаан дундаас зогсоо зайгүй юм ярих ивээгчийнх нь дуу сонстон, үгнийх нь дуу аялга тулалдааны талбарын нижигнээн адил үлэмжийн сүртэй, үл тасалдах авч чихэнд чимэгтэй, сэтгэл тайтгаруулам ажээ. Ивээгчийнхээ юу ярьж байгааг Пьер үл ойлгох авч сайн сайхан юмны тухай, болох бололцооны тухай ярьж буйг (бодол санааных нь ялгавар бас нойрт нь тов тодхон байх ажээ) мэдэж байлаа. Тэд ч бас ивээгчийг нь эелдэг энгийн, бат нот царайлан тал бүрээс нь шавна. Тэд хэдий эелдэг дөлгөөн авч Пьер өөд үл харан, өөрийг нь үл таних ажээ. Пьер тэдний анхаарлыг татан, юм хэлэхийг хүсэн босвол яг тэр агшинд нүцгэн хөл нь ил гарч даарав.

	Тиймээс ичиж зовон, гараараа хөлөө халхалж буйгаар зүүдэлбэл нойрон дунд шинель нь үнэхээр холбирон уначихсан байжээ. Пьер агшинхан зуур сэрэн шинелиэ засаж нөмрөөд нүдээ нээн харвал нөгөө л дээвэр, багана, хашаа харагдана. Гэхдээ энэ удаад хөхөлбөр туяа татан гэгээ орж, хүйтэн юм уу шүүдрийн гялтганаан буужээ.

	«Үүр цайж байгаа юм байна. За энэ ч яах вэ. Ивээгчийн үгийг дуусан сонсож, ойлгох л хэрэгтэй байна» гэж Пьер бодлоо. Тэгээд шинелиэрээ дахин толгойгоо бүтээн хэвтсэн авч дайллагын зассан ширээ, ивээгчийн аль аль нь ахин зүүдэнд орж ирсэнгүй. Нэг хүн хэлсэн юм уу, аль өөрөө санаанаасаа зохиосон юм уу, үгээр тодхон илэрхийлэгдэх бодол л байх бүлгээ.

	Тэр бодол уг нь энэ өдрийн сэтгэгдлийн улмаас үүссэн авч Пьер хожим нь түүнийг санахдаа хэн нэг хүн өөрт нь хэлсэн гэдэгт итгэж байлаа. Юу гэвэл өөрийн бодлыг ингэж барин тавин бодож сэтгэн, илэрхийлэх тэнхэлгүй мэт санагдана.

	Тэр дуу хэлэхдээ: «Дайн бол хүний эрх чөлөөг бурхны хуульд хамгийн бэрхтэй захируулсан нь болой. Энгийн даруу байдал бол бурханд дуулгавартай буй хэрэг. Бурхнаас зайлах газаргүй. Тэд ч бас энгийн даруу, тэд юм ярихгүй, гагцхүү хийдэг. Хэлсэн үг-мөнгө, хэлээгүй үг-алт. Хүн үхлээс айж байсан цагт юуг ч эзэмшиж чадахгүй. Үхлээс айдаггүй хүнд юм бүхэн олдоно. Зовлон зүдүүр байгаагүй сэн бол хүн хэмжээ цадигаа алдаж хэрээ мэдэхээ болих сон билээ. Хамгийн хүнд юм бол (хэмээн Пьер зүүдэндээ үргэлжлэн бодож эсвэл сонсоно) бүх юмны учир холбогдлыг сэтгэлийнхээ угт нэгтгэж чадахад оршино. Бүгдийг нэгтгэх гэнэ ээ? гэж Пьер бодно. Үгүй, нэгтгэх биш ээ. Бодлыг нэгтгэж болохгүй, тэр бүх бодлоо хослох хэрэгтэй, чухам энэ л хэрэгтэй! Тийм ээ, хослох хэрэгтэй, хослох хэрэгтэй! хэмээн чухамдаа л үүгээр чухамдаа л энэ үгээр өөрийнх нь илэрхийлэх гэсэн юм илэрхийлэгдэж, өөрийг нь шаналгасан бүх асуудал шийдэгдэж буйг мэдрэн Пьер дотроо машид баясан дахин дахин хэлнэ.

	— Тийм ээ, хослох хэрэгтэй, хослох цаг болсон.

	— Морь хөллөх хэрэгтэй, хөллөх цаг боллоо, эрхэм дээдэс ээ! Эрхэм дээдэс ээ. Хөллөх хэрэгтэй, хөллөх цаг болсон гэж нэг хүний дуу ахин дахин хэлнэ.

	Энэ бол Пьерийг сэрээсэн морь унуулж сургадаг хүний нь дуу байлаа. Пьер буурчийн заваан хашаа руу харвал хашааны гол дунд буй худгаас цэргүүд эцэнхий муусайн морьдоо услан, тэндээс унаа хөсөг хашааны хаалгаар гаран цуварна. Пьер ой гутан эргэн харж, нүдээ анин сүйхнийхээ суудал дээр шалавхан дахин шурган хэвтэж авлаа. «Үгүй, би үүнийг хүсэхгүй, би үүнийг харах, ойлгохыг хүсэхгүй. Зүүдэндээ үзсэн зүйлээ л ойлгох хүсэлтэй байна. Дахиад ганц агшин болсон бол би бүгдийг ойлгох байсан сан. Би тэгээд яах хэрэгтэй болж байна? Хослох нь ч хослох л юм биз, гэтэл бүгдийг нь яаж хослох юм бэ?» Тэгээд зүүдэндээ үзсэн, бодсон бүх юмных нь ач холбогдол буснин сарнисныг Пьер хирдхийн ухаарав.

	Францынхан Можайск руу хөдөлсөн манайхан ухарч байна гэсэн мэдээ нэг офицер авчирлаа гэж Пьерт морь унуулж сургагч, хөтөч, хашаач нар ярина.

	Пьер босож сүйхээ хөллөөд хойноос очоорой гэж тушаагаад хот дундуур алхлан одлоо.

	Цэрэг хотоос гарахдаа арван мянга орчим шархтан үлдээжээ. Тэдгээр шархтан хашаа дотор, байшингийн цонхон цаанаас харагдан, гудамжинд бөөгнөрнө. Гудамжинд шархтнуудыг зөөх учиртай морь тэрэгнүүдийн дэргэд хараал зүхэл, хашхирах орилох, цохих, шавхуурдах дуу сонсогдоно. Пьер араасаа гүйцэж ирсэн сүйх тэргээ танил шархтан генералдаа өгч, түүнтэй цуг Москва ортол явав. Пьер хүр дүүгийнхээ амь үрэгдсэнийг бас Андрей ноёны амь үрэгдсэнийг зам зууртаа дуулав.

	Пьер гучны өдөр Москвад эгж ирлээ. Гүн Растопчины туслах заставын дэргэд шахам өөрийг нь тосож ирлээ.

	— Таныг бид газар сайгүй эрж байна. Тантай гүн заавал уулзах хэрэгтэй гэнэ. Уулзах маш чухал учраас таныг одоохон ирнэ үү гэж гуйж байна гэж тэр туслах хэллээ.

	Пьер гэрээрээ ч оролгүй, морь тэрэг хөлслөн авч хотын цэргийн ерөнхий командлагчийнх руу одов.

	Гүн Растопчин хотоос гадагш Сокольникт байх зуслангаасаа дөнгөж өнөө өглөө хотод иржээ. Гүнгийн үүдний өрөө ч, хүлээн авах өрөө ч өөрийнх нь шаардсанаар юм уу тушаалаар хүрч ирсэн түшмэл нараар пиг дүүрэн байлаа. Васильчиков, Платов хоёр гүнтэй уулзаад: Москваг хамгаалахын бололцоогүй, тавьж өгөхөөс аргагүй гэдэг учрыг нэгэнт тайлбарлажээ. Энэ мэдээг хотын оршин суугчдаас нууж байсан авч янз бүрийн захиргааны газрын түшмэл, дарга нар Москва дайсны гарт орно гэдгийг гүн Растопчины адил мэдэж байв. Тэд өөр өөрсдийгөө хариуцлагаас мултлахын тулд хотын цэргийн ерөнхий командлагч дээр ирж, өөр өөртөө даатган өгсөн ангийг хэрхэх тухай асууж магадлахыг хүсжээ.

	Пьерийг хүлээн авах өрөөнд орох үеэр армиас ирсэн буухиа элч гүнгийн өрөөнөөс зөрөн гарав.

	Буухиа элч өөрөөс нь асуусан асуултын хариуд найдвар өнгөрсөн гэсэн дохио болгож гараа дохиод танхим дундуур өнгөрөв.

	Пьер хүлээн авах өрөөнд хүлээх зуур тэнд байгаа хөгшин залуу, цэргийн, энгийн их бага зиндааны янз бүрийн түшмэлийг ядарсан харцаар эргэн тойрон харна. Бүгд л сэтгэл тайван бус, эгдүүцэнгүй байгаа шиг санагдана. Пьер нэг бүлэг түшмэл дээр очив. Учир нь тэр дунд нэг танил түшмэл нь байжээ. Тэд Пьертэй мэндэлснээ яриагаа хэвээр үргэлжлүүлнэ.

	— Явуулчхаад дахиад яаж ирүүлэх юм бэ, гайтай нь юу байх вэ? Гэхдээ ийм байдалтай байхад юу ч хариуцахын арга алга.

	— Энд ч бичсэн байна шүү дээ хэмээн нөгөө нь гартаа барьсан хэвлэмэл үсэгтэй бичгээ заан хэлэв.

	— Энэ өөр хэрэг. Ард түмэнд энэ хэрэгтэй гэж түрүүчийнх нь хэлбэл, 

	— Наадах чинь юу юм бэ? гэж Пьер асуулаа.

	— Шинэ зарлал бичиг

	Пьер авч уншвал: «Гэгээн ноён ирж яваа их цэрэгтэй түргэн нэгдэхийн тулд Можайскийг гатлан, дайсан гэнэт ирэхгүй баттай газар бэхлэн суув. Түүнд эндээс бүрэн сум бүхий дөчин найман их буу илгээжээ. Тэгээд гэгээн ноён Москваг эцсийн дусал цусаа дуустал хамгаалан, гудамжинд үзэлцсэн ч бэлхэн байна гэж хэлж байна. Засгийн газрын байшинг хаасанд ахан дүүс та нар минь бүү юм бодогтун. Уг хэргийг нягтлан үзэх хэрэгтэй. Бид хорт этгээдүүдийг шүүн таслах үеэрээ учрыг оломз! Уг хэрэг түүн дээр тулахад над хот хөдөөгийн эрчүүл хэрэгтэй. Би хоёр өдөр дараалан уриаллаа. Одоо харин хэрэггүй, тийм болохоор би ч дуугүй боллоо. Сүхтэй бол сайн, ангийн жад байвал муугүй, өвсний гурван шүдтэй ац байвал бүр ч сайн. Юу гэвэл францынхан бухал хөх тарианаас хүнд биш ээ. Маргааш үдийн хоолны дараа би Иверский бурхныг Екатеринагийн эмнэлэгт, шархтнууд дээр залж аваачна. Тэнд тэднийг рашаанаар ариутган шүршиж түргэн эдгээнэ. Миний нүд өвдөж байсан, рашаанаар ариутгаснаас хойш хоёул сайн хардаг болж эдгээд байна» гэжээ.

	— Хот дотор байлдаж болохгүй, байрлал газар гэж над цэргийн хүмүүс ярьсан гэж Пьер хэлбэл, 

	— Харин тийм ээ, бид тэр тухай чинь л ярьж байна гэж эхний түшмэл дуугарлаа.

	Гүнгийн нүдэн дээр нь өвдөг гарсан байсан хэмээн туслах нь инээмсэглэн байж хэлээд, — Нүд нь юу болж байна хэмээн ардууд хүрч ирээд байна гэж хэлэхэд гүн маш их зовсон гэснээ гэнэт Пьер өөд эргэн инээмсэглэсээр:

	— Ta ч гэр бүлийн хувьд сэтгэл түгшүүртэй байгаа гэв үү дээ? Танай гэргий, гүн ахай... байгаа юм шиг дуулдсан... гэж асуув.

	— Би юу ч дуулаагүй. Ta юу гэж дуулаа вэ? хэмээн Пьер хайнга хэлэв.

	— Үгүй дээ, аль санаанаасаа зохиохыг тэр гэх вэ дээ. Би дуулсан юм гэж хэлж байна шүү дээ.

	— Ta юу гэж дуулаа вэ?

	— Танай эхнэр гадаадад явахаар зэхэж байгаа л гэлцэх юм байна шүү дээ. Лав худал үг байлгүй... гэж туслах нөгөө инээмсэглэсэн чигээр хэлэв.

	— Магадгүй ээ гэж эргэн тойрныхноо хайнгад харангаа Пьер хэлээд:

	— Энэ хэн гэдэг хүн бэ? хэмээн цэвэрхэн хөх хувцас, цас шиг цагаан бавгар сахал, мөн тийм хөмсөг, ягаан царайтай намхавтар хижээл хүнийг заан асуув.

	— Энэ үү? Энэ бол худалдаачин хүн, өөрөөр хэлбэл дин буудлын эзэн Верещагин гэдэг хүн. Ятгах хуудасны тухай нэг түүхийг та сонссон ч байж магадгүй!

	— Өө, тэр Верещагин уу? гэж хэлээд Пьер настай худалдаачны амгалан, ширүүн дүрийг харж, урвагчийн шинжийг хайна.

	— Энэ чинь тэр Верещагин нь биш. Энэ бол ятгах хуудас бичсэн тэр Верещагины эцэг нь. Залуу Верещагин нь шоронд сууж байгаа, тэр өөдлөхгүй байх гэж туслах тайлбарлалаа.

	Одон зүүсэн өвгөн түшмэл, хүзүүндээ загалмай бүхий герман түшмэл хоёр ярилцагсад дээр хүрч ирэв.

	— Харж байгаа биз дээ, энэ бол будилаантай явдал байгаа юм. Тэр ятгах хуудас хоёр сарын урьд гарсан. Түүнийг гүнд илтгэхэд мөрдөн шалга гэж тушаасан. Тэгээд Гавриль Иваныч эрж хайж эхэлсэнд тэр тунхаглал жаран гурван хүний гарт хүрээд байлаа. Нэг дээр нь очиж: Ta хэнээс авсан бэ? гэхэд, түүнээс авсан гэнэ. Түүн дээр нь очоод: Ta хэнээс авсан бэ? гэхчлэн явсаар худалдаачин Верещагин дээр тулж очжээ. Гүйцэд юм сураагүй, гэнэн хонгор худалдаачин даа хэмээн туслах инээмсэглэн, — Тэгээд түүнээс: чи хэнээс авсан бэ? гэж дээ. Гол нь бид хэнээс авсан бэ гэдгийг нь мэдэж байсан юм. Тэр залуу шуудангийн захиргааны захирлаас авахгүй өөр хэнээс авах билээ дээ. Тэдний хооронд урьд нь тохиролцсон хатуу хуйвалдаан байсан бололтой. Би хэнээс ч аваагүй, өөрөө зохиосон юм гэж хэлдэг байна. Айлгаж сүрдүүлж, гуйж аргадаж янз янзаар үзэв ч: Би зохиосон юм гэдгээс өөр өчиг өгдөггүй. Тэгэхлээр нь тэр ёсоор гүнд илтгэсэнд гүн өөр дээрээ авчир гэж тушаадаг юм байна: «Чи энэ ятгах хуудсыг хаанаас авсан бэ?» гэсэнд «Би өөрөө зохиосон» л гээд байлаа. Ta бүгд гүнг эс мэдэх газар даа гээд туслах нь бахдал дүүрэн баясгалантай инээж:

	— Ямар аймаар уурласан гэж санана аа, тэгээд ер нь ч бод л доо, тийм эрээ цээргүй, тас зөрж, улаан цайн худал хэлж байхад уурлахаас ч аргагүй шүү дээ!.. гэв.

	— Өө! Гүн тэгээд Ключаревийг заах хэрэгтэй байсан юм байгаа биз дээ, гэж Пьерийн хэлбэл, 

	— Огт хэрэггүй хэмээн туслах эмээн дуугарч, — Ключарев тэртэй тэргүй өөр нүгэлтэй байсан, түүнээсээ болоод ч цөлөгдсөн. Гэхдээ гол нь гүн хачин аймаар уурласанд л байгаа юм. «Чи яаж зохиож чаддаг билээ?» гэж хэлээд гүн ширээн дээрээс Гамбургийн сониныг авч «За энэ байна. Чи зохиогоогүй, орчуулсан байна. Гэхдээ их муу орчуулсан байна. Яагаад гэвэл тэнэг чи франц хэл мэддэггүй шүү дээ» гэлээ. Яасан гэж та нар бодож байна? «Үгүй, Би ямар ч сонин уншаагүй, Би өөрөө зохиосон юм» гээд байдаг, тэр чигээрээ зүтгээд өнгөрсөн. Гүн тэгээд эцгийг нь дуудсанд бас түүгээр нь зүтгээд байдаг. Тэгээд хүүг нь шүүхэд өгч, хүнд ажилд зүтгүүлэх ял оноосон байх. Одоо тэгээд эцэг нь хүүгээ гаргаж аль гэж гуйхаар ирээд байгаа нь энэ. Завхарсан хөвүүн шүү! Худалдаачны ийм нэг толгой нь эргэсэн хээнцэр хүү хаа нэгтэй хэдэн лекц сонсчхоод давилуун зан гарган дээгүүр жаалж байх ч гэж дээ. Ямаршуу хүн байх вэ дээ! Эцгийнх нь дин буудал Чулуун арлын тэнд байдаг юм. Тэр буудалд нь нэг гартаа очирт таяг, нөгөөдөө гүрнийг барьсан хамгийг захирагч бурхны том хөрөг байдаг юм. Гэтэл түүнийг тэр хөргийг хөвүүн нь гэртээ хэд хоног аваачаад юу хийсэн гэж санана. Новшийн муу зурагчин олоод... гээд үгээ таслав.

	 

	 

	XI

	 

	Энэ шинэ ярианы дундуур Пьерийг ерөнхий командлагч дээр эргэж дуудлаа.

	Пьер гүн Растопчины өрөөнд орж очвол яг тэр үеэр нүүрээ үрчийн, дух, нүдээ үрчин сууж байлаа. Өндөр бус нэг хүн юм ярьж байснаа Пьерийн ормогц дуугүйхэн зөрж гарлаа.

	Тэр хүнийг гармагц Растопчин:

	— Өө! Их дайчин сайн байна уу. Таны яруу алдарт гавьяаны тухай дуулсан. Гэхдээ үүнд уг хэрэг байгаа юм биш. Энүүхэндээ гэхэд, эрхэм минь та Масоны нийгэмлэгийн гишүүн юм уу? хэмээн үүнд ямар нэг муу юм байсан, гэхдээ өршөөх бодолтой байна гэсэн мэт ширүүн асуулаа. Пьер юм дуугарсангүй. Эрхэм минь, би бүгдийг арван хуруу шигээ мэдэж байна хэмээн францаар хэлээд, — Гэхдээ сайн ч масон бий, муу ч масон бий гэдгийг би мэднэ. Хүн төрөлхтнийг аврах гэдэг нэрийн дор Орос орноо хөнөөх тэр хүмүүсийн тоонд нь таныг ороогүй байх гэдэгт би найдаж байна гэв.

	— Тийм ээ, би масон гэж Пьер хариуллаа.

	— За тэр шүү, эрхэм минь, ноён Сперанский, Магницкий нарыг явуулбал зохих газар нь явуулсан, ноён Ключаревийг ч бас тэгсэн, Соломоны цогчин дуганыг байгуулах нэрийн дор эх орныхоо сүм дуганыг эвдлэн бусниулах гэж хичээсэн бусад этгээдийг ч тэгсэн гэдгийг та мэдэж байгаа болов уу гэж би бодно. Эндхийн шуудангийн захиргааны дарга хорт этгээд байсан учраас би цөлөхгүй байж чадаагүй. Тэгж цөлөх учир шалтгаан ч байсан гэдгийг та ойлгож чадахтай хүн. Гэтэл та тэр хүнийг хотоос гарч явахад нь тус болж сүйх тэргээ өгч, тэр байтугай хадгалж байхаар бичиг хүлээж авсан гэдэг нь одоо тодорхой болоод байна. Би танд сайн байдаг, танд муу юм хийхийг хүсэхгүй, тэгээд та надаас хоёр дахин дүү, би эцгийн чинь оронд эцэг болохоор хүн учраас иймэрхүү маягийн хүмүүстэй холбоо барихыг больж, эндээс өөрөө аль болохоор түргэн явахыг зөвлөх байна.

	— Гэхдээ Ключаревын гэм буруу нь юундаа байна гэж Пьер асуувал, 

	— Үүнийг мэдэх миний хэрэг, надаас асуух таны хэрэг биш гэж Растопчин зандрав.

	Хэрэв түүнийг Наполеоны ятгах хуудас тараасан гэж зэмлэж байгаа бол тэр чинь нотлогдоогүй шүү дээ... бас Верещагин ч (Растопчин өөд харалгүйгээр) гэж Пьер хэлэв.

	— Тэгж таарна аа, гэж Растопчин урьдынхаас улам ч чанга хашхиран Пьерийн үгийг таслан гэнэт хөмсөг зангидаж, — Верещагин бол урван тэрслэгч-зохих шангаа хүртэн цаазаар авхуулна хэмээн Растопчин басамжлагдан доромжлогдсоноо нэхэн санасан хүмүүсийн ярьдаг тэр шүд зуун улайрсан дуугаар хэллээ.

	— Гэхдээ би таныг, миний хэргийг шүүн хэлэлцүүлэхээр дуудаагүй, зөвлөгөө өгөх, хэрэв таныг хүсвэл тушаахын тулд дуудсан билээ. Ключарев мэтийн ийм ноёдтой харилцахаа больж, эндээс явахыг хүсье. Тэнэг явдал үйлдэх юм бол би хэнийг ч гэсэн тас цохино гэснээ хараахан ямар ч гэм буруугүй байсан Безуховыг зандарчихлаа гэж ухаан сэхээ оров бололтой Пьерийн гараас сугадан аваад, — Бид нийтийн их гамшгийн урд тулж ирээд байна. Тийм болохоор ярьж хөөрөх хэрэг гарч байгаа хэнтэйгээ ч эелдэг дөлгөөн байхын зав хэзээ ч алга. За тэгэхлээр эрхэм минь, хувьдаа яая гэж бодож байна? хэмээн францаар нэмж өгүүллээ.

	— Яая ч гэсэн юм алга хэмээн Пьер бодлого болсон царайгаа үл өөрчлөн, уруу харсан чигээрээ хариуллаа.

	Гүн хөмсөг зангидаад

	— Нөхөр ёсоор зөвлөхөд, эндээс шалавхан гарч явагтун. Танд миний хэлэх юм гэвэл энэ л байна. Хүний үг дуулсан хүн жаргадаг гэдэг! гэж францаар хэлснээ залгаад оросоор, — Баяртай, эрхэм нөхөр минь. Өө, нээрэн тийм, гүн ахай чинь Есүс нийгэмлэгийн ариун эцгүүдийн урхинд орсон гэж үнэн үү? хэмээн орос франц холин хойноос нь хаалганы тэндээс хашхирав.

	Пьер юу ч хариу дуугарсангүй, хачин их хүрлийн, хагартлаа уурлан Растопчины өрөөнөөс гарав. Тийм ууртай байхыг нь хүмүүс хэзээ ч хараагүй билээ. Гэртээ ирэхэд нь үдшийн бүрий болж байна. Энэ орой гэрт нь янз янзын найман хүн ирлээ. Хорооных нь нарийн бичгийн дарга, батальоных нь хурандаа захирагч, бойдаа, янз янзын юм хүсэгч нар ирсэн нь бүгд л Пьертэй уулзаж учрах хэрэгтэй, тэр хэргийг нь Пьер шийдэж өгөх учиртай байлаа. Пьер юу ч эс ойлгон, тэдгээр хэргийг огтхон ч эс сонирхон, тэдний бүх асуултад энэ хүмүүсээс салахын л түүс болсон хариу өгнө. Эцэст сая нэг ганцаар хоцорсноо дугтуйг задлан, эхнэрийнхээ захиаг уншлаа.

	«Тэд— цэргүүд их бууны баг дээр, Андрей ноён алагдсан... өвгөн... Энгийн даруу байх нь бурханд дуулгавартай буй хэрэг. Зовж зүдрэх хэрэгтэй... бүхний учир холбогдол нь... хослох хэрэгтэй... Эхнэр маань өөр хүнтэй суух гэж байдаг... мартах, ойлгох хэрэгтэй...» гэсэн түмэн жорын бодол хутгалдан толгой нь дүйрээд ор луугаа очиж, хувцсаа тайлалгүй чигээрээ өнхөрч унан, тэр дорхноо унтаж орхив.

	Маргааш өглөө нь сэрвэл бойдаа нь ирж, гүн Безухов таныг явж уу, үгүй юу, явах гэж байна уу, үгүй юу гэдгийг мэдэхээр гүн Растопчин цагдаагийн газрын түшмэлийг зориуд мэдэхээр ирүүлжээ гэж илтгэв.

	Пьертэй уулзах хэрэгтэй янз янзын арваад хүн зочдын өрөөнд нь хүлээнэ. Пьер шалавхан хувцаслан тэгээд хүлээж буй хүмүүс дээрээ очихын оронд арын довжооны хаалгаар гаран, тэндээсээ хашааны хаалгаар гарч одов.

	Тэр цагаас авхуулан Москваг цөлбөн хоослохыг шувтартал Пьерийг хэчнээн эрж хайсан боловч Безуховын гэрийнхнээс хэн нь ч түүнийг дахиад олж харсангүй, хаа байсныг нь хэн ч эс мэднэ.

	 

	 

	XII

	 

	Ростовынхон есдүгээр сарын нэгэн хүртэл, өөрөөр хэлбэл дайсныг Москвад орж ирэхийн урьдхан хүртэл хотод байжээ.

	Петяг Оболенскийн хасгуудын хороонд орж, тэр хорооны эмхлэн байгуулагдсан Цагаан сүм рүү явснаас хойш гүн ахайн айдас хүрнэ. Хоёр хүү нь хоёул дайнд мордож, хоёул жигүүр дороос нь нисэн одоод өнөө юм уу маргааш гэхэд нь нэг, юмыг яаж мэдэх вэ, танил айлынх нь гурван хүү нэг зэрэг алагдсан шиг хоёулаа алагдчих ч юм бил үү гэдэг бодол энэ зун одоо анх удаа аймаар бодогдоно. Николай хүүгээ хүрч ир гэж шаардахыг оролдон, Петя дээрээ өөрөө очих, Петербургт шилжүүлэх гэж хүссэн авч аль аль нь бүтсэнгүй. Петяг хороотой нь цуг буцаадаг юм уу, эсвэл байлдаж байгаа өөр хороонд шилжүүлэх замаар л буцаадаг юм уу гэхээс өөрөөр буцаах замгүй байлаа. Николай нь хаа нэгтэй армид байж, ноёхой Марьятай уулзсанаа дэлгэрэнгүй бичсэн захианаасаа хойш чимээ сураг тасрав. Гүн ахайн нойр шөнөдөө хулжин, унтахаараа хөвүүдээ алагдлаа гэж зүүдлэн хар дарна. Гүн олон хүнтэй ярьж, зөвлөлдөөд гүн ахайг тайвшруулах арга сая нэг бодож оллоо. Үүнд, Петяг Оболенскийн хорооноос Москвагийн дэргэд эмхлэн байгуулж байсан Безуховын хороонд шилжүүллээ. Петя хэдийгээр цэргийн албандаа үлдсэн бодовч ингэж шилжүүлснээр гүн ахай ядаж хөвүүдийнхээ нэгийг жигүүр дороо харан тайтгарч, Петягаа хараанаасаа дахин хэзээ ч гаргалгүй, хаа ч байлаа гэсэн тулалдаанд хэзээ ч эс орохоор тийм газрын албанд оруулахыг найдна. Ганцхан Николас нь аюул осол дунд байгаа цагт том хүүгээ бусад бүх хөвүүнээсээ илүү хайрлаж байгаа юм шиг гүн ахайд санагдана (тэр байтугай үүндээ гэмээ наманчилна). Харин энэ бага, дүрсгүй, муу сурдаг, гэр орондоо хамаг юм хэмхчин, хүн бүгдийг залхааж гүйцсэн энэ ээтэн хамарт, хөгжилтэй хар нүдтэй, эрүүл ягаан хацар дээрээ мэдэгдэхтэй үгүйтэй цухуйсан шар үстэй энэ Петяг тэнд тулалдаж, түүндээ их л баяр хөөр болж байгаа тэр том, аймшигтай, догшин хэрцгий харчуул руу очсоноос хойш түүнд бусад бүх хүүхэд дотроосоо хамгаас илүү хайртай байсан юм шиг эхэд нь санагдана. Ирэхийг нь хүлээж буй Петягийнх нь Москвад эгж ирэх хугацаа ойртох тусам гүн ахайн сэтгэлийн түгшээн улам даамжирна. Энэ азыг тэсэн хүлээж баршгүй нь гэж бодогдоно. Сонягоор барахгүй, хайртай Наташа, тэр байтугай эр нөхрөө дэргэд байхад хажирлан цухалдана. «Эд надад ямар падтай юм бэ, Петягаас өөр надад хэн ч хэрэг байхгүй» гэж гүн ахай бодно.

	Наймдугаар сарын бөгсөөр Ростовынхон Николайгаас хоёрдох захиа хүлээж авлаа. Хүү нь агт авахаар явсан Воронеж губернээс бичжээ. Энэ захиа гүн ахайн санааг амраасангүй. Нэг хүүгээ аюулын гадна талд байгааг мэдээд Петягийнхаа төлөө санаа нь улам ч их зовж эхэллээ.

	Наймдугаар сарын хорьдоос авхуулан Ростовынхны бараг хамаг танил нь Москвагаас гарч одсон, гүн ахайг аль болох түргэн явж үз гэж бүгд ятгах авч түүний үнэт эрдэнэ, амин сүнс болсон Петягаа эргэж ирээгүй байсан цагт явах тухай үг ч дуулахыг үл хүснэ. Наймдугаар сарын 28-нд Петя нь ирлээ. Ээж нь хэмээс халаглан наалинхайтан угтаж авсан нь арван зургаан настай офицерын сэтгэлд нийцсэнгүй. Өөрийнхөө жигүүр дороос одоо дахиад нисгэхгүй гэсэн бодлоо эх нь нуусан боловч Петя эхийнхээ далд санааг ойлгон, эхтэйгээ нялууран, эм зан гаргахаас (Петя дотроо ингэж бодно) аяндаа эмээн, эхтэйгээ хүйтэн хөндий хандаж, нүүр учрахаас цэрвэн, Москвад байх хугацаандаа дан ганц Наташагийнхантай нийллээ. Наташатайгаа хэзээ ямагт дүүгийн ёсоор бараг хайртай, онцгой элэгсэг байдаг байлаа.

	Гүн угийн амарлингуй хүн тул наймдугаар сарын 28-нд явъя гэх нь бэлхэн болсон юм юу ч байхгүй. Рязань, Москва мужаас ирэхийг нь хүлээж байгаа гэрийн бүх хөрөнгө хогшил гучин гэхэд сая нэг юм ирэв.

	Наймдугаар сарын 28-наас 30-нд Москвагийнхан бүгд бөөн хөл үймээн, бужигнаан болов. Бородиногийн тулалдаанд шархтсан олон мянган шархтныг Москва дундуур өдөр болгон Дорогомиловын застав руу зөөж хотын оршин суугчид хөрөнгө хогшлоо ачсан мянга түмэн хөсөг нөгөө застав руу хөдөлнө. Растопчины зар бичгийг үл ойшоон аль эсвэл түүнээс шалтгаалан, түүний улмаас ч байдаг юм уу бие биетэйгээ харшилдсан хамгийн хачин хачин сонин дуулдана. Зарим нь хотоос ч явж болохгүй гэсэн гэнэ ээ л гэнэ. Нөгөө зарим нь сүмийн бүх бурхныг ачсан, бүх хүнийг хүчээр явуулж байгаа гэнэ ээ гэж ярина. Нөгөө нэг нь Бородиногийн дараа дахиад тулалдаан болж, францынхан бут цохигдсон юм байх аа гэнэ. Гэтэл нөгөө нь харин ч бүр оросын цэрэг дарагдсан гэх чиг билээ гэнэ. Зарим нь Москвагийн журамт цэргийнхэн Гурван уул өөд очно, тэдний толгойд лам нар явах гэнэ билээ гэнэ. Нөгөө нэг нь Августиныг хотоос явж болохгүй гэсэн гэнэ, урвагчдыг баривчилжээ. Тариачид самуун дэгдээн хотоос гарч яваа хүмүүсийг дээрэмдэж байна гэх мэтээр шивэр авир ярина. Гэтэл үүнийг чанартаа явж байгаа хүмүүс л ярина. Харин үлдэж хоцорч байгаа нэг нь (Филид зөвлөлийн хуралдаан болж Москваг орхихоор шийдсэн авч) Москваг тавьж өгдөг нь гарцаагүй боллоо, тийм болохоор Москвагаа аль болохоор түргэн орхиж, эд хөрөнгөө авралгүй горьгүй нь гэдгийг бүгд мэдрэх бүлгээ. Бүгд гэнэтхэн зад татагдан, өөрчлөгдөнө гэж мэдрэх авч есдүгээр сарын нэгэн болтол юу ч хараахан өөрчлөгдсөнгүй. Одоохон амиа алдана гэдгийг мэдэж байвч, эргэн тойрныхноо ажин харсаар, эвгүй өмссөн малгайгаа засаж өмсөн, цаазлуулахаар яваа гэмт хэрэгтэн шиг москвагийнхан дагаж дассан амьдралынх нь тэр бүх болзолт харилцаа зад татагдан мөхөх цаг хариугүй тулаад байна гэдгийг мэдсээр байсан хэр нь хэвийн амьдралаа өөрийн эрхгүй үргэлжлүүлсээр байлаа.

	Москваг алдахын өмнөх энэ гурав хоногийн туршид Ростовын гэр орныхон ахуй амьдралын янз янзын юмаар орооцолдон өнгөрөв. Өрхийн тэргүүлэгч гүн Илья Андреич зүг бүрээс ирэх зүсэн бүрийн цуурхлыг цуглуулан хотоор явж, тэгээд гэртээ ирэхлээр хөдлөхөд бэлдэх тухай өнгөц ерөнхий захирамж хам хум өгнө.

	Гүн ахай эд хогшлыг баглаж хүлэхийг ажин, хүн болгонд эгдүүцэн цухалдаж, өөрөөсөө тувт зугтаах Петягийн хойноос хөөцөлдөн, Петя нь хамаг цагаа Наташатай өнгөрүүлэх тул Наташад атаархана. Ажил хэргийн практик асуудал, юм хүмээ боох баглах ажлыг Соня л ганцаар гардан хийлгэнэ. Гэхдээ Соня энэ бүх хугацаанд онцгой дүнсгэр, дуу шуугүй байв. Ноёхой Марьяагийн тухай дурдсан Николасын захиа, Николастай ноёхой Марьягийн уулзах үеэр бурхны адислал болсон гэж үзэх гүн ахайн баясгалантай яриаг Сонягийн дэргэд үүсгэжээ.

	— Болконскийг Наташагийн хүргэн байхад би хэзээ ч баярлаж байгаагүй, харин Николинькаг ноёхойтой суугаасай гэж хүсэж байсан, надад тийм зөн ч байдаг юм. Тэгээд суудаг юм бол аштай байх уу даа! гэж гүн ахай хэлнэ.

	Энэ бол үнэн үг, Ростовынхны үйлсийг өөд татах орь ганц бололцоо бол баян хүүхэнтэй хүүгээ суулгах, ноёхой бол түүнд нь үнэхээр эн тэнцэх хүүхэн гэдгийг Соня мэднэ. Гэхдээ өөрт нь энэ хачин гунигтай байлаа. Сэтгэл ийм гунигтай ч гэсэн, чухамдаа ийм гунигтайн улмаас ч байж болзошгүй эд хогшил хураах, боох баглах талаар захирамж өгөх бүх хэцүү санаачилгыг өөртөө авч, бүхэл өдөржин завгүй байдаг боллоо. Ямар нэг юм тушаах хэрэгтэй болбол гүн, гүн ахай хоёр Сонягаас л асууна. Петя Наташа хоёр эцэг эхдээ туслахгүйгээр барахгүй харин ч бүр гэр орныхондоо ихэнхдээ саад болж, үйлийг нь үзэн залхаана. Бараг өдөржингөө гэр дотуур тэр хоёрын гүйлдэх, хашхиралдах, учир шалтгаангүй тас тас хөхрөлдөх нь сонстоно. Тэд ерөөс инээж хөхрөх шалтгаан байсан учраас инээж хөхрөн, баясаж байсангүй. Тэдний сэтгэл угаас баяр хөөртэй, хөхиүн ажээ. Бас юу тохиолдсон бүгд нь тэдэнд инээж баярлахын шалтгаан болно. Петя гэрээсээ хүүхдээрээ яваад (хүн бүгдийн хэлдгээр) эр хүн болоод ирсэндээ баясан хөөрнө. Бас орон гэртээ ирээд байгаагаас тулалдаанд мөддөө орохын найдлагагүй байсан Цагаан сүмээс өнөө маргаашгүй үзэлцэх Москвад ирсэндээ баясна. Хамгийн гол нь урам нь ямар байгааг хэзээ ямагт дагадаг Наташа нь баяртай байх учир даган баясна. Наташа бол дэндүү удаан хугацаанд уйтгар гунигтай байсан, одоо бол эрүүл саруул болж, уйтгарлаж гуниглахын шалтгааныг санагдуулах юм юу ч үгүй байсан учир баяр хөөртэй байх бүлгээ. Бас өөрийг нь бишрэн бахдах хүн (өөрийг нь өөр хүн бишрэн бахдах нь машины дугуй чөлөөтэй эргэлдэхэд чухаг хэрэгтэй тэр тос нь байлаа. Петя байгаагаас баясан хөөрнө. Тэр хоёр баясгалантай байсны гол шалтгаан бол дайн Москвагийн хаяанд тулж ирээд, заставын дэргэд тулалдаан болж, буу зэвсэг тараан өгч, хүн болгон зугтан арилж ерөөс ер бусын нэг юм болох гэж байгаа, ялангуяа залуу хүн цагийн дөрвөн мөнхөд баясгалантай байдгаас болж байлаа.

	Наймдугаар сарын гучин нэгний бямба гарагт Ростовынхныд хамаг юм нь ёроолоороо дээш харан эргэж урвасан юм шиг санагдаж байлаа. Үүд хаалга нь дэлгээстэй, гэрийн бүх тавилга нь сэлгэн тавьсан буюу гадагш зөөгөөд гаргачихсан толь, зураг сэлтийг буулгаад авчихжээ. Өрөөнүүдэд авдар сав тавилгатай, өвс, олс, боох цаас хөглөрөөтэй. Албат зарц, эрчүүл юм зөөж, зүймэл шалан дээгүүр лүг лүгхийтэл алхана. Заримд нь ачаа бараа ачиж татлагыг нь татсан, зарим нь хоосон хөсөг тэрэг хашаа дүүрэн байна.

	Угаас олуул энэ айлынхан, түүн дээр унаа хөсөг авч ирсэн тариачдын бие биеэ дуудах шуугиан чимээ, хөлийн түчигнээн гэр, хашаа дүүрэн цуурайлна. Хөл үймээн, шуугиан чимээнээс толгой нь дүйрэн өвдсөн гүн ахай олбогт шинэ диван бүхий өрөөнд толгойдоо цуутай жин тавин хэвтэнэ. Петя гэртээ байсангүй (журамт цэргээс байлдаж байгаа армид цуг шилжих санаатай байсан нэг нөхөр лүүгээ явсан байжээ). Соня шаазан, болор эдлэл эмхэлж танхимд байж байлаа. Наташа өөрийнхөө хоослон зөөсөн өрөөнд талаар нэг цацсан даашинз, тууз, хүзүүний ороолт дунд сууж, Петербургийн багт наадамд анх удаа өмсөж очсон багт наадмын хуучин (хийц нь эдүгээ хуучирсан) даашинзаа барин шал руу гөлөрнө.

	Хүн болгон юм хийгээд байхад гэрт зүгээр суугаад байх Наташад зовмоор байсан тул юм хийх гэж өглөөнөөс авхуулан хэд дахин оролдсон авч хийе дээ гэсэн үнэнхүү сэтгэл эс төрнө. Үнэн сэтгэлээсээ, бүх хүчээ гарган ажил хийж эс чадна, тийм чадвар ч байхгүй. Гангар шаазан боох үеэр Сонягийн дэргэд зогсон туслалцах гэснээ дорхноо хаяад, өөрийнхөө юм эмхлэхээр өрөө рүүгээ явав. Даашинз, туузуудаа зарц үйлчлэгч хүүхнүүдэд тарааж сэтгэлээ баясгаж байснаа дараа нь үлдсэн бусдыг нь эмхлэн боох хэрэгтэй болмогц уйтгартай санагдаад явчхав.

	— Дуняша, чи боочихгүй юу, хонгор минь? Тэгэх үү, за юу?

	Дуняшаг бүгдийг жин тан болгочихъё гэж дуртайяа амлахад Наташа шалан дээр сууж, багт наадмын хуучин даашинзаа барин, одоо бодвол зохих юмыг биш, тэс ондоо юмыг бодон гиюүрнэ. Хөрш бүсгүйчүүлийн өрөөнд хүүхнүүдийн ярих яриа, бүсгүйчүүлийн өрөөнөөс арын хаалгаар гарах хөлийнх нь яаруу чимээ Наташаг гиюүрсэн бодлоос нь гаргав. Наташа босож цонхоор харвал шархтнууд ачсан хөсөг тэрэгний хөвөрсөн урт цуваа ирж гадаа зогслоо.

	Бүсгүйчүүл, зарц, түлхүүр баригч, асрагч, тогооч, хөтөч, морин жолооч, гал зууханд туслагч хөвүүн сэлт хашааны хаалга дээр зогсоод шархтнуудыг харна.

	Наташа нусны том цагаан алчуур толгой дээрээ тавиад, хоёр үзүүрийг нь гараараа барьсаар гадагш гарлаа.

	Түлхүүр баригч байсан эмгэн Мавра Кузьминишна хашааны хаалга дээр зогссон бөөн олноос тасран, чийрсэн чингэлэгтэй тэрэг рүү очиж, дотор нь хэвтсэн цонхигор царайтай залуу офицертой юм ярилцана. Наташа хэдэн алхам ойртож очсоноо түлхүүр баригчийн юу ярьж байгааг чагнан алчуурынхаа хоёр үзүүрийг барьсан чигээр зогслоо.

	— Тэгэхлээр танд, Москвад нэг ч хүн байхгүй хэрэг үү? Ta өрөөнд хэвтвэл амар тайван байх сан даа... Ядаж манайд очсон ч болно шүү дээ. Ноёд маань явах гэж байна хэмээн Мавра Кузьминишна ярих ажээ.

	— Мэдэхгүй, зөвшөөрөх юм уу, үгүй юу гэж офицер сульдсан дуугаар хэлжээ... Дарга маань тэр байна... асуухгүй юу хэмээн эгнэн зогссон морь тэрэгнүүд дундуур эгэн ирж яваа бүдүүн хошууч өөд заалаа.

	Шархтсан офицерын нүүр өөд Наташа хирдхийн харснаа тэр дороо хошуучийг тосож очоод:

	— Шархтан манайд буувал болох уу? гэж асуусанд, хошууч инээмсэглэн гараа саравчиндаа хүргэн ёсолж:

	— Хатагтай минь, танд хэн хэрэгтэй юм бэ? хэмээн нүдээ онийлгон инээсээр асуув.

	Наташа асуултаа уужуу тайвуу дахин хэлээд, алчуурынхаа үзүүрийг барьсан чигээр боловч нүүр царай, бүх намба төрх нь маш буурьтай хэрсүү байсанд хошууч инээмсэглэхээ болиод, энэ хэр зэрэг болох асуудал вэ гэж өөрөөсөө асуух адил эхлээд бодосхийснээ, болно гэж хариуллаа.

	— Өө, болохгүй нь юу байх вэ, бололгүй яах вэ гэж хэлэв.

	Наташа толгойгоо үл мэдэг мэхийснээ, офицерын дэргэд зогсоод, түүнийг өрөвдөн хайрлаж ярьсаар буй Мавра Кузьминишна рүү түргэн түргэн алхалсаар эргэж ирлээ.

	— Тэр хүн болно гэж байна! хэмээн Наташа эмгэнд шивнэн хэлэв.

	Чингэлэгт хэвтсэн офицертой тэрэг Ростовын хашаа руу эргэн шархтнууд суусан олон арван морь тэрэг хотын оршин суугчдын урилгаар хашаа хороо руу эргэж, Тогооч нарын гэгдэх гудамжны байшингуудын үүдэнд ирлээ. Шинэ хүмүүстэй харилцах амьдралын хэвийн нөхцөлөөс гадуурх энэ харилцаа Наташагийн санаанд нь нийцэв бололтой. Тэгээд Мавра Кузьминишна хоёул аль болох олон шархтныг хашаандаа буулгахыг хичээнэ.

	— Гэхдээ аавд нь хэлэлгүй горьгүй гэж Мавра Кузьминишнаг хэлбэл, 

	— Дажгүй, дажгүй, тэртэй тэргүй ялгаагүй юм биш үү! Бид ганц өдөр зочдын өрөөндөө орж азнана биз. Бидний бүх өрөөг суллаж өгч болно.

	— Эзэгтэй минь сайн бодож үз. Хажуугийн хоёр жигүүр, хоосон өрөө, асрагчдын өрөөг ч билээ асуух л хэрэгтэй.

	— За тэгвэл яах вэ, би асууя.

	— Наташа байшинд гүйж орон, олбогт вандан бүхий өрөөний хагас онгойсон хаалгаар сэмхэн өлмийлдөн орвол цуу, Гофманы дусал эм хоёрын үнэр ханхална.

	— Ээж, та унтаж байна уу?

	— Ямар юмны нь унтах! гэж дөнгөж сая дугхийн зүүрмэглэж байсан гүн ахай сэрж дуугарав.

	Наташа эхийнхээ урд очиж явган суугаад, хацраа хадарт нь ойртуулан нааснаа, 

	— Ээж минь ээ, миний буруу, уучлаарай, дахиад ер тэгэхгүй, би таныг сэрээлээ. Мавра Кузьминишна намайг явууллаа, гадаа шархтнууд авчирчхаад байна, офицеруудыг энд оруулж болох уу? Тэдэнд толгой хоргодох орон алга, таныг зөвшөөрнө гэдгийг би мэдэж байна... хэмээн амьсгаа авах завдалгүй түргэн урсгаж орхив.

	— Юун офицерууд? Хэнийг авчирлаа гэж? Юу ч ойлгох юм алга гэж гүн ахай хэлэв.

	Наташа хөхөрвөл гүн ахай бас бүдэгхэн инээв.

	— Таныг зөвшөөрнө гэдгийг би мэдэж байсан юм... Би зөвшөөрлөө гэж очиж хэлье гэснээ Наташа эхээ үнсээд босож хаалга руу одлоо.

	Муу мэдээтэй буцаж ирсэн эцэгтэйгээ танхимд тааралдсанд эцэг нь:

	— Удаан сууж орхилоо. Клуб хаалттай, цагдаа нар ч хотоос явж байна хэмээн өөрийн эрхгүй халаглан дуугарав.

	— Аав аа, би шархтнуудыг гэртээ урьсан, давгүй юу? гэж Наташа асуувал, 

	— Давгүй байлгүй яах вэ гэж гүн хааш хэрэг хэлээд, — Үүнд хэргийн учир байгаа юм биш, тэгээд одоо иймээ тийм ээ шал дэмий юмаар оролдохоо больж үзээд, юм хүмээ янзлан явахад туслахыг чамаас гуйя. Маргааш хөдөлье... гэснээ гүн гэр орныхондоо болон хүмүүст уг тушаалаа уламжлав. Үдийн хоолон дээр эргэж ирсэн Петя дуулсан сониноо ярина.

	Өнөөдөр ардуудад Кремльд байсан буу зэвсгийг тарааж өглөө. Растопчины зар бичигт уг нь хоёр хоногийн урьд зарлан уриална гэж өгүүлсэн ч гэсэн маргааш ардуудыг зэр зэвсэгтэйгээ Гурван ууланд очих тухай захирамж өгдгөө өгчихсөн бололтой, тэгэхлээр тэнд том тулалдаан болох нь бололтой гэж Петя ярина.

	Энэ бүхнийг ярьж байх зуур нь гүн ахай хүүгийнхээ баяр хөөртэй болж нэлээд халсан царай өөд айн мятарч харна. Тэр тулалдаан руу битгий очигтун гэж гуйсан үг өөрийг нь хэлбэл (тулалдаан болох гэж буйд хүү нь баясан хөөрч байгааг эх нь мэдэж байлаа) хүү нь эр хүн, нэр төр, эх орны тухай өөдөөс нь үг зөрөхийн эцэсгүй утга учиргүй, эрчүүлийн, тэс хөндлөн зүтгэсэн юм ярина, тэгээд хамаг буруугаар эргэнэ гэдгийг мэдэж байсан учраас тэр тулалдаанаас нь наана амжаад Петягаа өмгөөлөн хамгаалагч, ивээн тэтгэгч болгон цуг авч одох гэж найдаж, Петяд юу ч эс хэлэн, хэрэв арга чарга нь байвал өнөө шөнөдөө хөдөлье хэмээн үдийн хоолны дараа нулимс унагалан байж гүн аргадан гуйв. Өдий болтол огт аймшиггүй байсан хүн маань эм хүний заль гарган байж, өнөө шөнө явахгүй юм бол айсандаа үнхэлцэг хагарч үхэх нь гэж үглэнэ. Одоо үнэндээ бүх юмнаас айна.

	 

	 

	XIV

	 

	Охин дээрээ ирсэн хатагтай Шосс, Махны гудамжинд ундааны конторт юу үзсэнээ ярьж гүн ахайн айдсыг улам ч хүргэв. Тэр авгай гудамжаар буцаж яваад конторын дэргэд үймсэн согтуу олон хүн дундуур ороод гэртээ харьж чадаагүйгээ ярьжээ. Тэр хөлсний тэрэг авч, гудамж тойрон гэртээ харьжээ. Ардууд тушаасан ёсоор ундааны газрын торхтой архинуудыг зад цохин ууцгаасан учрыг хөлсний тэрэгчин ярьж гэнэ.

	Үдийн хоолны дараа Ростовын гэр орныхон юм хумаа эмхлэх, хөдлөхөд бэлдэхээр сэтгэл хөөрөн үймэлдэж гарав. Ажил хэрэгт гэнэт оролцож эхэлсэн хөгшин гүн үдийн хоолноос хойш хашаа байшин хоёрын хооронд тувт холхин, яарч тэвдэн буй хүмүүсийг улам ч шавдуулан дэмий хашхична. Петя хашаанд захирамж буулгана. Гүн ээдрээтэй олон тушаал өгөх тул Соня толгой нь эргэж гүйцээд юу хийхээ эс мэднэ. Хүмүүс хашхирч шуугин, маргасаар өрөө тасалгаа, хашаа дотуур гүйлдэнэ. Наташа нөгөө юм бүхэнд улайрангуй зангаараа гэнэт ажил төрөлд орж явчхав. Юм хумаа эмхлэхэд Наташа чингэж хөндлөнгөөс оролцоход хүмүүс дургүй угтав. Түүнийг тоглоом тохуу болгож, үгэнд нь орохыг үл хүснэ. Гэвч үгээ дуулгах гэж уйгагүй улайран шаардаж, үгийг нь дуулахгүй байгаад уйлах шахан уурлана. Тэгээд сая нэг хэлсэнд нь хүмүүс итгэж эхлэв. Асар их хүч чармайлт орж, эрх мэдэл олгосон анхны гавьяа нь хивс эвхэх явдал байлаа. Гүнгийн гэрт орны үнэт аравч хээтэй хивс, перс хивс зөндөө. Наташаг ажилд оролцох үед танхимд: нэг нь дүүрэх шахтал гангар шаазан хийсэн, нөгөө нь хивс хийсэн нээлттэй хоёр авдар байж, гангар шаазан сав эдлэл бас ширээн дээгүүр зөндөө тавиастай, бас агуулахаас авчирч, гурав дахь, шинэ авдарт хийж эхлэх хэрэгтэй, түүнийг авахаар хүмүүс явсан байлаа.

	— Соня, хүлээж бай, бид гайгүй бүгдийг нь янзалж орхиё гэж Наташа хэллээ.

	— Болохгүй, эзэгтэй, бид түрүүн оролдоод үзсэн юм гэж зуушны эрхлэгч хэлнэ.

	— Үгүй, хүлээж бай л даа. Аль вэ, хэмээн Наташа авдраас цаасанд боолттой таваг, пялнуудыг гаргаж эхлэв.

	— Пялыг нь ийш нь, хивсэн дотор хийх хэрэгтэй гэж Наташа хэллээ.

	Дахиад гурван авдарт хийсэн ч хүрэхээр зөндөө хивс байна гэж зуушны эрхлэгч үг хавчууллаа.

	— Аль вэ, хүлээж бай л даа гээд Наташа түргэн, шалмаг янзалж, — Энэ хэрэггүй гэж киев хийцийн тавгийн тухай хэлээд, — Тийм ээ, үүнийг хивсэн дотор хийнэ гэж саксон пялны тухай өгүүлнэ.

	— За орхиоч дээ. Наташа, бид хийж орхиё гэж Соня зэмлэн хэлнэ.

	— Ээ, эзэгтэй! гэж бойдаа дуугарна. 

	Гэвч Наташа бууж эс өгөн, хамаг юмыг нь онгичин гаргалаад, гэрийн муу хивс, илүү сав суулгыг авахын хэрэггүй гээд бүгдийг нь дахин түргэн эмхлэн хийж эхлэв. Тийнхүү бүгдийг нь гаргалан тавьсан хойноо дахин эмхлэн хийж гарав. Авч явахын хэрэгцээгүй хямд төсөр бараг бүх юмаа гаргаж үлдээгээд үнэтэй чухаг бүх юмаа нээрэн л хоёр авдарт багтааж орхилоо. Хивс хийсэн авдрын хавхаг л хаагдаж өгсөнгүй. Яльгүй жаахан гаргаад авчихвал болохоор байсан авч Наташа өөрийнхөөрөө зүтгэн, дахин засаж янзлан чихэж, юм янзлахад оролцуулсан Петя зуушны эрхлэгч хоёроор хавхгийг даруулан, өөрөө бас байдгаараа хүч гарган дарна.

	— За болоо доо, Наташа. Чиний эгээн зөв байсныг харж байна. Гэхдээ дээд талын нэг хивсийг нь авчих л даа гэж Соня хэлэв.

	— Үгүй гэж байна хэмээн Наташа хөлс гоожсон нүүрэн дээгүүрээ унжсан үсээ нэг гараараа барьж, нөгөө гараараа хивс дараад, аль вэ, Петя чи дараач дээ, сайн дараач, Васильич дараач! гэж зандачна. Хивс дарагдаж хавхаг нь хаагдлаа. Наташа баярласандаа дуу алдан алгаа ташсанд нүдэнд нь нулимс гүйлгэнэж ирлээ, гэхдээ нэг агшин хэртэй үргэлжлэв. Тэгээд тэр даруй өөр ажилд орсонд хүмүүс түүнд бүрнээ итгэн, өөрийнх нь тушаасныг Наталья Ильинишка өөрчилсөн гэж хэлэхэд гүн уурласангүй. Гэрийн зарц нар, морьдыг уях уу, хэр сайн хийж вэ? гэдгийг асуухаар Наташа дээр хүрч ирнэ. Наташагийн захирамжилснаар ажил үйлс өрнөн хэрэггүй эд юмсыг орхин, хамгийн үнэтэй чухгийг нь маш цомхон багтаан ачив.

	Хүмүүс хэчнээн хөөцөлдсөн ч шөнө дүл болоход бүгдийг ачиж бараагүй л байв. Гүн ахай унтаад өгсөнд, гүн маргааш хөдлөхөөр болж хойшлуулаад явж унтав.

	Соня, Наташа хоёр хувцсаа тайлалгүй бүхлээр олбогт вандантай өрөөнд унтлаа.

	Энэ шөнө Тогоочийн гэгдэх энэ гудамжаар дахин шархтныг авч өнгөрсөнд хашааны хаалга дээр зогсож байсан Мавра Кузьминишна түүнийг Ростовын хашаанд оруулав. Мавра Кузьминишнагийн бодлоор тэр шархтан маш чухаг хүн байлаа. Хөшгийг нь бин битүү буулгасан, бүрхүүлтэй тэргэнд авч явна. Урд талын суудал дээр нь хөтчөөс гадна гэрийн зарц, настай өвгөн сууж явна. Ард нь тэргэнд доктор, хоёр цэрэг явна.

	— Манайд морилон орогтун, морилогтун, Ноёд маань явж байгаа, бүх байшин эзгүй байгаа хэмээн өвгөн зарцад эмгэн хэлнэ.

	— Хүрэх газраа хүрч чадахгүй нь шиг бололтой. Уг нь бидэнд Москвад өөрийн орон гэр бий л юм сан. Гэтэл даан ч хол, бас тэгээд тэнд хэн ч байхгүй гэж гэрийн зарц санаа алдан хэлэв.

	— Манайд морилон орохыг гуйя. Манай ноёдод юм бүхэн зөндөө бий гэж Мавра Кузьминишна хэлснээ, —  Тэгээд тун базаахгүй байгаа юм уу гэж нэмж асуулаа.

	— Хүргэж барахгүй нь бололтой. Доктороос асуух хэрэгтэй гээд гэрийн зарц урд суудлаасаа буун, арын тэрэг рүү очив.

	— Тэг дээ гэж доктор хэлэв.

	Гэрийн зарц тэрэг рүү ирж, дотогшоо шагайснаа толгой сэгсрээд хамгийг хашаа руу эргэгтүн гэж тушаан, Мавра Кузьминишнагийн дэргэд зогсов.

	— Есүс Христ бурхад минь! гэж эмгэн дуу алдав.

	Шархтныг гэрт оруулна уу гэж эмгэн хэллээ.

	— Ноёд юу ч хэлэхгүй... гэж дуугарна. Гэхдээ шатаар гарахаас цэрвэх хэрэгтэй байсан тул шархтныг жигүүрийн өрөөнд аваачиж, хатагтай Шоссын байсан өрөөнд орууллаа. Тэр шархтан бол Андрей Болконский ноён байжээ.

	 

	 

	XV

	 

	Москвагийн сүүлчийн өдөр ирэв. Намрын цэлмэг сайхан өдөр, ням гараг байв. Ердийн ням гараг бүрийн адилаар сүм бүрд өглөөний мөргөл үйлдэж, Москваг юу хүлээж байгааг хэн ч ойлгож чадахгүй юм шиг санагдаж байлаа.

	Москвагийн одоогийн байдлыг нийгмийн хоёр зүйл: харчуул, өөрөөр хэлбэл, ядуусын давхаргын байдал, юмны үнэ хоёр л зааж өгч байлаа. Түшмэд, тусгай дунд сургуулийн сурагчид, тайж нар хутгалдсан фабрикийн ажилчид, албат ард тариачид энэ өдөр өглөө эрт Гурван уул дээр багшран гарав. Тэнд баахан зогсож Растопчиныг хүлээгээд Москваг бууж өгөх нь гэдэгт итгэмэгц тэр цугласан олон Москвагаар нэг тархан, ууш зуушны газар, дин буудлаар таржээ. Юмны байдлыг энэ өдрийн үнийн ханш ч бас заав. Зэр зэвсэг, алт, тэрэг, морины үнэ улам нэмэгдэн, цаас, хотын эд агуурсын үнэ бүр ч бууран, үдийн хэрд гэхэд цэмбэ мэтийн үнэт эд барааг хөлсний тэрэгчид дааж ядталаа ачин, харин тариачны морийг таван зуун рублиэр авах болж, гэрийн тавилга, толь, хүрэл эдлэлийг сул өгч авалцаж эхлэв.

	Ростовын хуучин тохилог байшинд амьдралын урьдын нөхцөл өөрчлөгдөн задарч байгаа нь бүдэгхэн илэрч байлаа. Хүмүүсийн хувьд гэвэл энэ их өнөр өтгөн айлаас шөнө нь гурван хүн алга болжээ. Гэхдээ хулгай хийсэнгүй. Юмсын үнийн ханшийн хувьд гэвэл тосгоноос ирсэн гучин хөсөг тэрэг нь далай шиг их баялаг болж, түүнд олон хүн атаархан, хөсөг тэргэнд нь асар их үнэ өгнө. Эдгээр хөсөг тэргэнд асар үнэ хаялцаж байсан нь ч гайгүй, оройноос нь эхлэн, бас есдүгээр сарын нэгний өглөөнөөс Ростовын хашаанд шархтай офицеруудын зарц, үйлчлэгч нар ирж, Ростовынд болон хөрш айлуудад байрласан шархтнууд өөрсдөө гэлдэрч, Москвагаас гарч явах унаа хөсөг өгөөч гэж Ростовын хүмүүсийг царайчлан гуйв. Тэд Ростовын бойдаагаас ийнхүү гуйхад шархтнуудыг бойдаа өрөвдөх авч, тэр тухай гүнд илтгэж ч зүрхлэхгүй гэж тас татгалзана. Үлдэн хоцорч буй шархтнууд хэчнээн өрөвдөлтэй байсан ч гэсэн нэг л морь тэрэг өгдөг юм бол бусдад нь өгөхгүй байхын арга шалтгаан байхгүй, цөмийг өгч, дээр нь сүйх тэргээ ч өгөх хэрэгтэй байсан нь илт. Гэтэл гучин морь тэргээр бүх шархтныг аварч чадахгүй тул нийтийн энэ гай зовлон дунд өөрийгөө болон орон гэрийнхнээ бодохгүй байхын арга байсангүй.

	Гүн Илья Андревич нэгний өглөө сэрээд, дөнгөж сая унтсан гүн ахайг сэрээхгүйн тулд унтлагын өрөөнөөсөө хөх ягаан торгон халаадтай сэмээрхэн алхлан довжоон дээр гарлаа. Уяатай буй морь тэрэгнүүд хашаанд зогсоно. Довжооны дэргэд сүйх тэрэг зогсоно. Бойдаа нь байшингийн үүдэнд зогсон, даргын үйлчлэгч өвгөн гараа боосон цонхигор царайтай залуу офицертой юм ярилцана. Бойдаа гүнг харснаа офицер үйлчлэгч хоёрт эндээс зайлагтун гэсэн хатуу дохио өгөв.

	— За, бүгд бэлхэн үү, Васильич? гэж гүн асуугаад халзан толгойгоо илбэн, офицер үйлчлэгч хоёр өөд эелдгээр харан толгой дохилоо. (Гүн танихгүй хүнд дуртай билээ)

	— Одоохон хөдөлсөн ч бэлхэн байна эрхэм дээдэс ээ.

	— За яамай даа, гүн ахай сэрмэгц хөдөлж үзье! Ta нар чинь, миний байшинд байгаа хэрэг үү? гэж офицероос асуувал, офицер ойртон ирснээ цонхигор царай нь гэнэт улаа бутраад явчхав.

	— Гүнтэн, тус болж үзээч, бурхныг бодож... хөсөг тэрэгнийхээ нэг буланд хавчуулаад явахыг... зөвшөөрч соёрхооч дээ... Энд надад юу ч байхгүй... Надад ачаан дээр суугаад явсан ч пад алга... хэмээн офицер хэлж дуусаагүй байтал үйлчлэгч нь даргынхаа өмнөөс бас тэгж гүнээс гуйлаа.

	— Өө, за, за за гэж гүн яаруу тэвдүү ярьж, — Би маш баяртай байна, тун их баяртай байна. Васильич, чи захирамж өгч, тэнд нэг юм уу хоёр тэрэг суллуул, тэнд... юу... юү хэрэгтэй байна... хэмээн үл ойлгогдох царайлан нэг юм тушаан гүн хэлэв. Тэр үеэр офицерын баярлан талархсан царайны дотно илэрхийлэл гүнгийн тушаасан зүйлийг бататгав. Гүн эргэн тойрон харвал хашаа, жижүүрийн өрөөний цонх, дааман хаалга хаа сайгүй шархтан дарга нарын үйлчлэгч нар харагдана. Тэд цөмөөрөө гүн өөд ширтэн, довжоо руу хуйлран хүрч ирэв.

	— Эрхэм дээдэс, зургийн үзэсгэлэнгийн өрөө рүү морилон орно уу, тэнд зураг яамаар байна, тушаал өгнө үү гэж бойдааг хэлбэл гүн түүнтэй цуг байшинд орох зуураа явах гэж гуйж байгаа шархтнуудад унаа хөсөг өгөхөөс битгий татгалзаарай гэсэн тушаалаа давтан хэлэх ажээ.

	Тэгээд хүн сонсох вий гэж айсан мэт шивнэсэн, далд дуугаар:

	— Зарим юмыг нь эмхэлж болно л доо гэж хэлэв.

	Есөн цагт гүн ахай сэрж, гүнгийн хувьд тэргүүн цагдаагийн үүрэг гүйцэтгэгч, урьд зарц эхнэр нь байсан Матрена Тимофеевна эзэгтэй байсан хүн дээрээ ирж Марья Карловна маш их гомдож байна, энд эзэгтэйн зуны платьтай үлдэж болохгүй гэж байна гэв. Xaтагтай Шосс юунд гомдоо вэ? гэсэн гүн ахайн асуултад түүний авдрыг тэргэн дээрээс буулгаж, хамаг ачааны татлага тайлж, хөрөнгө хогшил буулган, гүнгийн цайлган сэтгэлээрээ авч яв гэж тушаасан шархтнуудыг суулгаж явах гэж байгаа нь илрэв. Гүн ахай нөхрөө дууд гэж тушаав.

	— Энэ чинь юу болж байна аа, хогшил дахиад буулгаж байна гэж би дууллаа, өвгөн минь?

	— Авгай минь, би нэг юм хэлэх гэсэн юм... гүн ахай минь... Над дээр нэг офицер ирээд, шархтнуудад хэдэн тэрэг гаргаж өгөөч гэж гуйлаа. Энэ бүхэн бол хонжооны асуудал, тэд үлдвэл юу болох вэ, бод л доо!.. Манай хашаанд ч гэсэн бидний өөрсдөө урьж залж авчирсан офицерууд байна. Тэгэхлээр үнэндээ авгай минь... тэднийг зөөг... гэж бодож байна... хаашаа яарах бил ээ? хэмээн гүн мөнгөний тухай яриа гарах үед хэзээ ямагт тэгж ярьдаг шигээ хулчгардуу ярив. Зургийн үзэсгэлэн, цэцгийн хүлэмж, гэрийн театр юм уу хөгжим байгуулах зэрэг үр хүүхдүүдээ хоослох ажлын түрүүч болдог энэ дууны өнгөнд гүн ахай дадсан, тэгээд энэхүү эмээнгүй дуугаар илэрч буй юмыг эсэргүүцэхийг хэзээ ямагт үүргээ гэж үзэж дадсан билээ.

	Гүн ахай дуулгавартай өрөвдөлтэй царайлан байж нөхөртөө:

	— Гүн чи дуулж бай, чи орон гэртээ юу ч өгөх юмгүй болгосон. Гэтэл одоо бидний бүх юм, хүүхдүүдийнхээ хөрөнгийг баллах гэж хүсээ юу. Энэ байшинд зуун мянган рублийн хөрөнгө зоорь бий гэж чи өөрөө хэлдэг шүү дээ. Өвгөн минь, би зөвшөөрөхгүй, хэрхэвч зөвшөөрөхгүй. Чиний байгаа царай энэ дээ! Шархтанд чинь засгийн газар гэж буй. Тэд мэдэж байгаа. Энэ өөдөөсөө харсан Лопухиныхныг хар даа, аль урждарын хамаг юмаа хуу хамаад нүүчихлээ. Улс амьтан яаж байгааг хар даа. Бид л гэж тэнэг амьтад. Намайг хайрладаггүй юм гэхэд, үр хүүхдээ хайрла л даа, энэ чинь гэв.

	Гүн юу ч хэлэлгүй гараа сэгсэрчхээд өрөөнөөс гарч одов.

	— Аав аа, энэ чинь юу болж байна аа? хэмээн эхийнхээ өрөөнд араас нь орж ирсэн Наташаг хэлбэл, 

	— Юу ч болоогүй. Чамд ямар хамаа байна? гэж гүн ууртай зандрав.

	— Үгүй, би дууллаа. Ээж яагаад дургүй байгаа юм? гэж Наташаг асуусанд:

	— Чамд ямар пад байна? гэж гүн хашхичив. Наташа цонх руу очиж бодлого болов.

	— Аав аа, манайд Берг ирээд байна гэж Наташа цонх руу харсан чигээр хэлэв.

	 

	 

	XVI

	 

	Ростовынхны хүргэн хүү Берг бол энгэртээ Владимирын одон, хүзүүндээ Аннагийн одон зүүсэн хурандаа, хоёрдугаар корпусын штабын даргын нэгдүгээр салбарын туслах амгалан тайван, таатай тэр тушаалдаа суусаар бүлгээ.

	Тэгээд есдүгээр сарын нэгэнд армиас Москвад иржээ.

	Түүнд Москвад хийх юм юу ч байсангүй, гэхдээ хүн болгон л армиас түр чөлөө авч Москва руу яваад байгаа, тэнд нэг л юм хийгээд байгааг анзаарчээ. Тиймээс орон гэр, гэр бүлийн хэргээр бас чөлөө авах нь зүйтэй гэж үзжээ.

	Берг нэг ван хүнд байсантай яг адилхан тийм зүсмийн хээр халтар цатгалан хоёр морь хөллөсөн нямбай хийцтэй хөнгөн сүйхэндээ суун, хадам эцгийндээ ирэв. Хашаанд байгаа морь тэрэгнүүдийг харан довжоон дээр гарч ирснээ нусны цэвэр алчуураа гаргаж, мартсан юмаа санах гэж алчуураа зангидав.

	Берг үүдний өрөөнөөс тэвдэсхийх алхаагаар зочдын өрөөнд гүйх шахам орж, гүнг тэврэн авснаа, Наташа Соня хоёрын гарыг үнсэн, эхийнхээ эрүүл мэндийг яаран асуулаа.

	— За бие чинь ямар байна? Аль вэ, яриач. Их цэрэг юу болж байна? Ухарч байна уу, аль дахиад тулалдах нь уу? гэж ван асуув.

	— Эх орны хувь заяаг мөнх орших ганц бурхан л шийдэж чадах биз ээ. Арми баатарлаг үзлээр бялхаж байна. Одоо эрх баригчид зөвлөлдөхөөр цуглаад байна. Юу болох нь мэдэгдэх юм алга. Гэхдээ аав танд хэлэхэд, хорин зургааны энэ тулалдаанд түүний гэснээ залруулан, — Тэдний, Оросын цэргийн үзүүлсэн юм уу гаргасан шиг тийм эрэлхэг зориг, үнэхээр эртний баатарлаг зоригийг тодорхойлон хэлье гэхэд эн тэнцэх ямар ч үг алга даа... Аав танд би хэлэхэд, гээд өөрийнх нь дэргэд юм ярьсан нэг генерал тэгж хэнхдэгээ цохисон шиг хэнхдэгээ цохив. Уг нь «Оросын цэрэг» гэдэг үг дээр хэнхдэгээ цохих учиртай байсан авч ийнхүү хожуу цохиод, танд илэн далангүй хэлэхэд, дарга нар бид цэргүүдээ шавдан шахаж оруулах юм уу тиймэрхүү маягийн юм хийх ёсгүй байснаар барахгүй, харин ч бүр тэр, тэр... тийм ээ, эрэлхэг зоригт, эртний үеийн гавьяаг барин зогсоож болох байсан юм гэж түргэн урсган ярина. Би танд хэлэхэд генерал Барклай Де Толли цэргүүдийн урд хаа сайгүй амь насаа өргөсөн манай корпус толгойн налуу дээр байрласан байлаа. Бодоод үз л дээ! гээд Берг энэ хугацаанд сонссон зүсэн зүйлийн ярианаасаа тогтоож авсан бүгдийгээ ярив. Наташа, Бергийн нүүрээс, ямар нэг асуудлын шийдийг эрж хайх адил нүд салгалгүй ширтэх нь Бергийг зовооно.

	— Оросын цэргийн гаргасан шиг ерөөс тийм зориг баатарлаг явдал ухаан санаанд багтах ч үгүй, эн тэнцэхүйцээр магтаж барах ч үгүй хэмээн Берг Наташагийн тас ширтэхийн хариуд инээмсэглэн, тал засах гэсэн мэт өөдөөс нь харав... «Орос орон Москвад биш, хөвүүдийн нь зүрх сэтгэлд оршиж байна» Тийм биз, аав аа? гэж Берг хэлэв.

	Энэ үеэр гүн ахай олбогт вандантай өрөөнөөс ядарч, дургүйцсэн царайлан гарч ирсэнд Берг тэвдэнгүй босон харайж, гүн ахайн гарыг үнсээд, эрүүл мэндийг нь лавлан асууж, өрөвдсөн сэтгэлээ толгой сэгсрэн илэрхийлж дэргэд нь зогсоно.

	— Тийм ээ, ээж минь, орос хүн бүрд гунигтай хүнд үе ирээд байна гэдгийг танд чин үнэнээсээ хэлье. Гэхдээ ингэтлээ сэтгэл үймрээд юугаа хийх билээ? Ta бүгд явж амжина шүү дээ...

	— Улс амьтан юу хийж байгааг надад ойлгох юм алга гэж гүн ахай нөхөртөө хандан, — Бэлхэн болсон юм юу ч алга байна гэж надад сая хэллээ. Хэнд нь юм нэгэнд нь захирамж өгмөөр байна. Митенькийн хувьд харамсах цаг ирж мэднэ шүү. Тэгвэл харамсаад харамсаад барахгүй болно! гэв.

	Гүн нэг юм хэлэх гэснээ биеэ барив бололтой, суудал дээрээсээ босон үүд рүү явлаа.

	Берг энэ үеэр нусаа нийх гэсэн мэт алчуураа гаргаж зангилааг харан, толгойгоо уйтгартай, сэгсрэн бодлого болов.

	— Аав аа, надад танаас гуйх нэг их юм байна.

	— Мөөн?.. гэж дуугараад гүн зогсов.

	Берг инээмсэглэн байж:

	— Би сая Юсуповын гэрийн гадуур гарсан чинь миний танил захирагч даамал нь гүйж ирээд юм худалдаж авахгүй юу гэж гуйдаг юм байна. Би тэгэхлээр нь саваагүйтэж гэрт нь орж очоод үзсэн чинь дотуур хувцасны шүүгээ, тольтой ширээ хоёр байх юм. Верушка тийм юмтай болох сон гэж учиргүй хүсдэг, түүнээс болоод бид хоёрын ам мурийлцдагийг та эс мэдэх биш дээ (Берг тэр шүүгээ, тольт ширээ хоёрын тухай ярьж хэлэхдээ өөрийнхөө тохь тухтайн талаар баясах өнгөнд өөрийн эрхгүй шилжив). Ямар гоё эд гэж санана! Англи маягаар нууцгай онгойхыг нь яана? Верочка ийм юмтай болох сон гэж аль дивангарын хүссэн юм. Тийм болохоор би түүнээ гэнэт тийм юмаар баярлуулах гэсэн юм. Би таны хашаанд зөндөө олон морь тэрэгтэй тариачин байгааг харлаа. Тэр тэрэгнийхээ нэгийг нь надад өгч үзээч, би тэр хүнд хөлсийг нь чамлалгүй төлье... гэсэнд гүн үрчийж бүгшин ханиалаа.

	— Гүн ахайгаас гуйгтун, миний мэдэл биш.

	— Хэрэв боломжгүй бол хэрэггүй л дээ. Ганцхан би Верушкаг бодож л авъя даа гэж учиргүй бодсон юм гэж Бергийн хэлсэнд:

	— Пүү, та нар цөмөөрөө чөтгөр шулам руугаа тонилогтун, чөтгөр шулам руу, чөтгөр шулам руу, чөтгөр шулам руу!.. гэж өвгөн гүн хашхичин, — Толгой эргэж гүйцлээ гэснээ өрөөнөөс гарч одлоо.

	Гүн ахай уйлж орхив.

	— Нээрэн л ээж минь, маш хэцүү цаг болоод байна даа! гэж Берг дуугарлаа.

	Наташа эцэгтэйгээ цуг гарч, нэг юм санаж ядах байртай эхлээд эцгийнхээ араар явж байснаа шатаар уруугаа гүйж одлоо.

	Петя Москвагаас ирсэн хүмүүсийг зэвсэглэн довжоон дээр зогсоно. Хашаанд хөллөөтэй морьд зогссон чигээрээ. Түүний хоёрын нь уяаг тайлж нэг тэрэг дээр нь үйлчлэгчээрээ дэмжүүлэн офицер гарч суулаа.

	— Чи яагаад тэгснийг нь мэдэж байна уу? гэж Наташагаас Петя асуулаа (Петя аав ээж хоёрынхоо муудалцсаныг хэлж байна гэдгийг Наташа ойлгов). Гэвч Наташа хариу дуугарсангүй.

	— Аав бүх морь тэргийг шархтнуудад өгөх гэснээс болоод. Надад Васильич хэлсэн юм. Миний бодоход... гэж Петягийн хэлбэл, 

	— Миний бодоход хэмээн Наташа хашхирах дөхөн дуугарч Петя өөд хорсолтой хараад, — Миний бодоход, үүн шиг бузар булай, үүн шиг шившигтэй юм алга... Ийм юмыг... би мэдэхгүй юм байна! Бид чинь ямар германчууд юм уу?.. гэснээ мэгшин уйлснаас нь болоод хоолой нь зангирав. Тэгээд уур хорслынхоо ааг омгийг зүгээр нэг намжаан, дарахаас эмээн цааш эргэн шатаар өгсөн хар эрчээрээ гүйлээ. Берг гүн ахайн дэргэд суугаад түүнийг төрөл садны ёсоор хүндлэнгүй аргадан тайтгаруулна. Наташа эгдүүцэн хорссондоо эвгүй муухай царайлан өрөөнд салхи шуурга шиг шуугин орж, түргэн түргэн алхлан эхийнхээ дэргэд очиход эцэг нь ганс зуун өрөөн дотуур холхиж байлаа.

	— Еэ бузар булай гэж! Еэ бөөн шившиг! Ta тэгж тушаасан байж яавч таарахгүй гэж Наташа хашхирав.

	Берг гүн ахай хоёр айж, гайхан Наташагийн өөдөөс харвал гүн цонхны дэргэд зогсоод чагнав.

	— Ээж ээ, ингэж болшгүй, хашаанд юу болж байгааг хар даа! Тэд хоцорч байна! гэж Наташа хашхичив.

	— Чи ч юу болоо вэ? Тэд гэж хэн бэ? Чамд юу хэрэгтэй юм?

	— Хэн бэ гэж үү, шархтнууд. Ингэж болохгүй, ээж ээ. Хэрхэвч ингэж зохихгүй... үгүй, ээж ээ... энэ ч хэрэг биш уучлаарай, миний ээж... Ээжээ бид чинь юугаа авч явах болж байна аа, хашаанд юу болж байгааг хар даа та... Ээж ээ!.. Ингэж таарахгүй!..

	Гүн цонхны дэргэд зогсоод нааш эргэж харалгүй Наташагийн үгийг сонсоно. Тэгснээ гэнэт хамраа шуухитнуулан татаад нүүрээ цонхонд ойртуулав.

	Гүн ахай охин руугаа өлийн харснаа эхийнхээ өмнөөс ичиж зовсон царай, сэтгэл үймэрснийг нь хараад, нөхөр нь яагаад өөр лүү нь харахгүй буйн учрыг ойлгон, эргэн тойрноо балмагдангуй харлаа.

	— Өө нээрэн тийм, хүссэнээрээ л хийгээч дээ! Би хэн хүнд садаа болж байна гэж үү дээ? гэж гүн ахай шууд бууж өгөхгүй дуугарав.

	— Ээж минь, миний ээж, намайг өршөөгөөрэй!

	Гэтэл гүн ахай охиноо хойш түлхээд гүн дээр очлоо.

	— Ноён минь яавал зохихыг чи захирамжил... Би түүний чинь ямар мэдэх биш хэмээн гүн ахай уруу харан гэмших байдалтай хэлэв.

	— Аавдаа... аавдаа адуу манахыг заана гэж... баярласандаа нүдэнд нь нулимс хурж ирсэн гүн дуугараад эхнэрээ тэврэн авбал гүн ахай ичиж зовсон нүүрээ нөхрийнхөө цээжинд наан нуухдаа баяртай байлаа.

	— Аав аа, ээж ээ, Би захирамж өгвөл болох уу?.. гэж Наташа асуун... Бид хамгийн хэрэгтэй юмсаа л авч явъя гэв.

	Гүн хариуд нь толгой дохивол Наташа уур дундаа шуугьж орж ирсэн тэр янзаараа танхим дундуур харайлган үүдний өрөө хүрч, тэндээсээ шатаар бууж хашаанд гарлаа.

	Хүмүүс Наташагийн дэргэд шавж, бүх хөсөг тэргийг шархтнуудад өгөөд, авдар савтай юмсыг агуулахад зөөж оруулагтун гэсэн тэр тушаалыг гүн өөрөө эхнэрийнхээ өмнөөс нээрэн гэж бататгах хүртэл Наташагийн уламжилсан дээрх хачин тушаалд итгэж чадахгүй гайхалцан зогсов. Хүмүүс тушаалын учрыг ойлгоод шинэ ажилд баяр хөөртэй, хөл үймээн болон орцгоов. Зарц нарт энэ тушаал хачин санагдаагүйгээр барахгүй, шархтныг орхин, эд агуурсаа авч явна гэдэг арван хэдэн хурмын урьд хачин санагдаагүйгээр барахгүй, өөрөөр байж яаж таарах билээ гэж санагдаж байсантай л яг адилхан харин ч бүр өөрөөр байж таарамгүй санагдана.

	Гэрийн бүх хүн урьд нь үүнийг хийгээгүйнхээ төлбөр юм шиг шархтныг хөдөлгөх шинэ ажилд хөл үймээн болон орж явчхав. Шархтнууд өрөө өрөөнөөсөө гэлдрэн гарч ирээд, баясгалантай цонхигор царайлан хөсөг тэрэг тойрон шавна. Хөсөг тэрэг байна гэсэн сураг хөрш байшингуудад бас дуулдан, өөр байшингуудаас шархтнууд Ростовын хашаанд ирэв. Шархтны олон нь ачаагаа буулгаад яах вэ, дөнгөөд дээр нь суугаад явъя гэж гуйв. Гэвч эд хогшлыг нэгэнт буулгаж эхэлсэн болохоор зогсоож болсонгүй. Талыг нь орхих бүгдийг нь орхих хоёрын ялгаа байсангүй. Хашаа дотор урьд шөнө тэгтлээ нямбайлан эмхэлж хийсэн сав суулга, хүрэл эдлэл, зураг толь сэлттэй авдар сав хураагдаагүй хэвтэнэ. Тэгээд тэр зүйлсийг хураан морь тэргийг нь суллан өгөх бололцоог хүн бүхэн эрэлхийлэн, тэр бололцоогоо ч олно.

	Гэрийн даамал:

	— Дахиад дөрвөн морь тэрэг авч болно, би өөрийнхөө тэргийг ч өгье, эс тэгвэл эднийг чинь яаж багтаах билээ? гэнэ.

	— Миний хувцасны шүүгээ ачих тэргийг суллаад өгчих, Дуняша надтай цуг сүйхэнд сууна биз гэж гүн ахай хэллээ.

	Ингээд хувцасны шүүгээ ачих морь тэргийг бас суллан өгч, хоёр байшингийн цаана байх шархтнууд руу явууллаа. Гэрийн бүх хүн, зарц нар баясан хөөрнө. Наташа баясан хөөрч, сэтгэл нь учиргүй дэврээд байсан нь ойр хавьд ер тийм байгаагүй билээ.

	Сүйхний арын зарцын давчуухан суудалд авдар аргалан тавьсан хүмүүс, 

	— Хааш нь татаж уях вэ? Ядаж нэг морь тэрэг үлдээх хэрэгтэй байна гэлцэнэ.

	— Наад авдар чинь юутай юм бэ? гэж Наташагийн асуусанд, 

	— Гүнгийн номтой юм гэв.

	— Орхичих. Васильич хураачихна, түүний хэрэг байхгүй.

	Хөнгөн сүйхэнд хүн дүүрэн байсан тул Петр Ильич хаа суух хэрэг вэ гэж эргэлзэнэ.

	— Хөтчийн суудал дээр сууна. Петя чи ч урд суудал дээр суух юм байгаа биз дээ? гэж Наташа хашхирна.

	Соня бас зогсоо зайгүй хөөцөлдөнө. Гэхдээ зорилго нь Наташагийнхаас өөр байлаа. Соня үлдэж хоцрох ёстой юмсыг эмхлэн хураана. Гүн ахайн хүссэн дагуу данслан авч, аль болохоор ахиухан юм авч явахыг хичээнэ.

	Өдрийн хоёр цаг гэхэд моринд нь хөллөн ачааг нь жин тан аччихсан Ростовынхны дөрвөн тэрэг байшингийн гадаа үүдэн дээр зогсож байлаа. Шархтан суусан морь тэрэгнүүд хашаанаас дараа дараалан гарч одлоо.

	Ноён Андрейг авч яваа сүйх тэрэг довжооны дэргэдүүр өнгөрөхдөө Сонягийн анхаарлыг татлаа. Соня байшингийн хаалга дээр зогсож байсан гүн ахайн учиргүй өндөр сүйхэнд гүн ахайн суудлыг бүсгүйчүүлтэй хамтран засав.

	Соня сүйхний цонхоор цухуйн:

	— Энэ чинь хэний тэрэг вэ? гэж асуусанд үйлчлэгч бүсгүй:

	— Эзэгтэй та мэдээгүй юм гэж үү? Андрей ноён байхгүй юу. Урьд шөнө манайд унтсан юм, одоо бидэнтэй цуг явах гэж байгаа юм гэж хариуллаа.

	— Хэн гэнэ ээ? Нэр нь хэн гэнэ ээ?

	— Яагаа вэ дээ, манай хүргэн байсан Болконский ноён! хэмээн үйлчлэгч бүсгүй санаа алдан хариулав.

	— Үхлүүд байгаа юм гэнэ билээ.

	Соня сүйхнээс год харайн гарч, гүн ахай дээр гүйж очвол гүн ахай аян замын байдлаар хувцаслан хүзүүний ороолт ороож, бүрх малгай өмсчихсөн, мордохын өмнө үүдээ хаан сууж, мөргөхийн тулд гэрийнхнийг хүлээн зочдын өрөөн дотуур холхиж байв. Наташа өрөөнд байсангүй.

	— Ээж ээ, Андрей ноён энд шархтай, үхлүүд байна. Бидэнтэй цуг явах гэж байна гэж Соня хэллээ.

	Гүн ахай нүдээ дүрлэсхийн онгойлгож, Сонягийн гараас барьж авснаа эргэн харлаа.

	— Наташа? гэж гүн ахай дуугарав.

	Энэ мэдээ эхний хурамд Соняд ч, гүн ахайд ч ердөө ганцхан учир холбогдолтой байлаа. Тэд Наташагийнхаа занг мэдэх тул энэ мэдээг дуулаад юу болох вэ? гэдэг айдас хоёулынхаа хайртай хүнийг өрөвдөх сэтгэлийг нь замхруулав.

	— Наташа мэдээгүй байгаа, гэтэл энэ хүн бидэнтэй цуг явж байдаг гэж Соняг хэлбэл, 

	— Үхлүүд байгаа гэж чи хэлэв үү? гэсэнд Соня толгой дохилоо.

	Гүн ахай тэгснээ Соняг тэврэн аваад уйлж гарлаа.

	«Ноёдын зам осолгүй!» гэж гүн ахай бодон, одоо хийж байгаа юм бүхэнд нь урьд хүмүүсийн хараанаас нуугдаж байсан бүхнээс хүчтэй тэнгэр бурхны гар ил гарч ирж буйг мэдэрнэ.

	— За ээж ээ, бүгд бэлхэн боллоо. Ta юун тухай яриа вэ? хэмээн өрөөнд гүйн орж ирсэн Наташа хөөрөнгүй царайлан асуусанд, 

	— Юуны ч тухай ярьсан юм алга гэж гүн ахай хэлэв. Бэлхэн болсон бол хөдөлье дөө гэснээ сэтгэл үймэрсэн царайгаа нуухын тулд цүнх рүүгээ бөхийлөө. Соня Наташаг тэврэн аваад үнсэв.

	Наташа өөдөөс нь асуух мэт харснаа:

	— Чи юу болоо вэ? Юу болоо вэ? гэв.

	— Юу ч... үгүй...

	Надад маш муу юм болоо юу?.. Юу вэ? хэмээн сонор соргог Наташа шаргаана.

	Соня санаа алдсанаа юу ч хариулсангүй. Гүн Петя, Шоос авгай, Мавра Кузьминишна, Васильич нар орж ирвэл хаалга хаан бүгд сууж, бие бие рүүгээ харалгүй хэдэн агшин дув дуугүй сууцгаав.

	Гүн түрүүлж босон чангаар шүүрс алдсанаа бурханд залбирч эхэллээ. Бүгд даган залбирав. Дараа нь гүн Москвад хоцорч байгаа Мавра Кузыминишна, Васильич хоёртой тэврэлдэж эхэлсэнд тэр хоёрын гар гүнгийн гарыг барьж, мөрөн дээр нь үнсэхэд гүн тэдний далыг зөөлхөн алгадан, тодорхой бус, тайтгаруулсан эелдэг үгс хэлэх ажээ. Гүн ахай бурхны өрөө рүү орвол хананд энд тэнд сийрэгхэн үлдсэн бурхдын урд Соня сөхрөн сууж байлаа (Гал голомтынх нь уламжлал ёсоор хамгийн нандин бурхдаа аваад нүүж байлаа).

	Петягийн тарааж өгөн зэвсэглэсэн чинжаал хутга, сэлэм зүүж, шуумагтай өмд савхин гутал дотуур чихэж, даавуу, суран бүс, чанга бүсэлсэн явж байгаа хүмүүс хоцорч буй хүмүүстэйгээ довжоо дээр хашаа дотор хаа сайгүй салах ёс гүйцэтгэнэ.

	Алс замд гарах үед хэзээ ямагт тохиолддогчлон олон юм мартаж, бас энэ ч тэр ч юм зохих ёсоор засаж янзлаагүй байсан тул бүсгүйчүүлийг дэр, ваадантай юм аван байшингаас энэ ч тэр ч тэрэг рүү, тэндээсээ буцаад гэр лүү нааш цааш зөндөө гүйлдэх хоорондуур гүн ахайг мордуулж өгөхөөр зэхэн сүйх тэрэгний хоёр талын онгойлгосон хаалганы дэргэд гишгүүр дээр нь зогссон аян замын хоёр зарц зэгсэн удаан хүлээв.

	— Үеийн үед дандаа мартах хүн юм аа даа! Намайг ингэж сууж чадахгүйг чи мэднэ шүү дээ гэж гүн ахайг хэлсэнд Дуняша шүд зуун юу ч эс хариулан зэмлэнгүй царайлан суудлыг нь засахаар сүйх рүү гүйлээ.

	— Мөн бүтэлгүй улс шүү! хэмээн гүн толгой сэгсрэн өгүүлнэ.

	Ердөө ганцаархантай нь цуг явахаар гүн ахайн шийдсэн хөгшин хөтөч урд суудал дээрээ тэртээ дээр ёндойн суугаад ардаа юу болж байгааг эргэж ч эс харна. «Өлзий хутаг орших болтугай!» гэж өөрт нь хэлтэл өдий, тэгж хэлсэн хойноо ч хоёр дахин зогсоож, мартсан юмандаа хүн явуулан, үүний дараа бас дахин зогсоож, гүн ахай өөрөө сүйхнийхээ цонхоор цухуйн, уруу буухдаа болгоомжтой яваарай даа, бурхан минь гэж захина гэдгийг гучин жилийнхээ туршлагаар юу эс андах билээ. Үүнийг мэдэн, юу болохыг морьдоосоо ч илүү (ялангуяа зүүн захын буурал, «Харцага» хэмээх морь нь хөлөөрөө газар цавчлан, амгайгаа хэмлэн хүлхэнэ) тэвчээртэй хүлээнэ. Эцэст бүгд сууж, гишгүүр довжоог хураан сүйхэн дотор хийгээд, хаалга хааж, мөнгөний хайрцагт хүн явуулахдаа гүн ахай цухуйж юу хэрэгтэйг хэлэв. Тэгсэн хойно Ефим сая бүрх малгайгаа алгуурхан авч, тоонолжлон залбирлаа. Аян замын зарц бусад хүн бүгд бас тийнхүү мөргөлөө.

	Ефим малгайгаа өмсөж:

	— Өлзий хутаг орших болтугай! гэснээ аяны зарцад, — Хөдлөг! гэвэл урагш хөтлөн хөдөлгөв. Баруун талын арал хомдоо наалдан, өндөр нум чахран, сүйхний тэвш оцосхийлээ. Зарц явуут дунд урд суудал дээр үсрэн гарав. Хашааны хаалгаар донсолгоотой явган зам руу гарахад сүйх дэндэлзэн, бусад сүйх тэрэг бас дэндэлзэн, цувраа суух тэрэгнүүд гудамж өгсөн хөдөллөө. Янз бүрийн хэлбэр дүрстэй сүйхэнд суусан тэр хүмүүс урдаа харагдах сүм өөд харан залбирна. Москвад үлдэж байгаачуул нь тэднийг үдэж, сүйх тэрэгнүүдийн хоёр хажуугаар цуварна.

	Наташа гүн ахайн дэргэд сүйхэнд сууж, хажуугаар нь зугуухан сугаран хоцорч буй үймж хоцорсон Москвагийн байшин барилгын ханыг ширтэж яваа энэ үедээ төрсөн шиг нь баяртай сэтгэл тоотойхон төрж билээ. Наташа сүйхний цонхоор хааяа хааяа цухуйн, хөвөрч яваа шархтны урт цуваа руу урагш, хойшоо харна. Тэр цувааны толгойд нь шахам Андрей ноёны дээш босгосон бүрхүүлтэй тэрэг харагдана. Тэр сүйхэнд хэн явааг эс мэдэвч өөрийнхнийхөө хөсгийн түрүүч хаа яваагаар баримжаалан тэр сүйхийг нүдээрээ хайна. Түүнийг бүгдийн урд яваа гэдгийг мэдэж байлаа.

	Кудрин гудамж хүрээд Кинитск, Пресня, Подновинскийн гудамжнаас Ростовынхны цуваа адил хэд хэдэн цуваа гарч ирээд сүйх, хөсөг тэрэг Садовойн гудамжаар хоёр эгнэн цуварлаа.

	Сухаревын цамхгийг тойрон гарсан хойно Наташа унаатай, явган яваа улс амьтныг сониучирхан сэмхэн сэмхэн харж явснаа гэнэт:

	— Ээ, зайлуул! Ээжээ, Соня, хар аа түүнийг! гэж баясгалантай гайхан дуу алдлаа.

	— Хэн бэ? Хэн бэ?

	— Хараа, хөөрхийг, Безухов! хэмээн Haташa сүйхний цонхоор цухуйн, шинель өмссөн шар царайтай сахал самбайгүй өвгөнтэй цуг Сухаревын цамхгийн гулдан хаалга руу ирж яваа аян зам, биеийнхээ байр төрх дагуу хувцасласан бололтой хөтчийн урт дээл өмссөн өндөр тарган ноён байрын хүн өөд ширтэнэ.

	— Еэ хөөрхий дээ, Безухов тэрлэг өмсчихсөн явахыг нь, бас нэг хөгшин хүн дагуулчихжээ, хар аа, хар аа! гэж Наташа дуугарна.

	— Үгүй дээ, тэр чинь биш. Тийм тэнэг юм хаа байх юм.

	— Ээж ээ, би мөн гэж байна шүү дээ, хэрэв биш байвал миний толгойг аваарай! Би танд бүр батлан хэлж байна гэж Наташа хэлснээ, — Зогс, зогс! гэж хөтчид хашхирав. Гэтэл харчуулын гудамжнаас дахиад сүйх, хөсөг тэрэгнүүд ирж, Ростовынхныг бусдад саад битгий хийгээч, хөдлөөч гэж хашхирч байсан тул хөтөч сүйхээ зогсоож эс чадна.

	Түрүүчийнхийг бодох нь ээ зөндөө холдсон хойно нь зарц байрын сахал самбайгүй бяцхан өвгөнтэй цуг толгой гудайн, царай барайлган гудамжаар яваа хөтчийн тэрлэгтэй Пьер юм уу Пьертэй ер бусын адилхан хүнийг нээрэн л Ростовынхон бүгд олж харлаа. Атигар өвгөн сүйхнээс цухуйх тэр царайг анзаарснаа Пьерийн тохойд хүндлэнгүй хүрэн сүйхний зүг заан нэг юм хэлсэнд Пьер түүний юу хэлснийг удтал ухаарч чадсангүй нь бодолдоо учиргүй дарагдаж явсан бололтой. Эцэст өвгөний үгийг сая нэг ойлгосноо, заасан зүг харж Наташаг таньснаа мөн тэр агшиндаа эхний сэтгэгдэлдээ автан сүйхний зүг түргэн алхлав. Тэгснээ арваад алхаад нэг юм санав бололтой зогсов.

	Наташа сүйхнээс цухуйн доогтой ялдам инээмсэглэнэ.

	— Петр Кирилыч, наашаа ирээч! Бид таныг таньсан юм. Ямар сонин хэрэг вэ! гээд Наташа гараа сунган хашхирна. Ta юу болж яваа нь энэ вэ? Яах гэж тэр вэ?

	Пьер сунгасан гараас нь барьж аван явуут дунд (сүйх явсаар байсан учир) гарыг нь эв дүйгүй үнслээ.

	— Ta яагаа вэ? гэж гүн ахай өрөвдөн хайрлаж, гайхсан дуугаар асуусанд, 

	— Юу тэр вэ? Юу вэ? Яах гэж? Надаас юм бүү асуугтун гэж Пьер хэлээд Наташа өөд харав. Наташагийн баясан тормолзох харц нь гоо үзэсгэлэнгээрээ Пьерийн дурыг булаана.

	— Ta ч аль Москвад үлдэх нь үү? гэхэд Пьер юм эс дуугарна.

	— Москвад уу? гэж асуунгуй хэлснээ, — Тийм ээ, Москвад үлдэнэ. Баяртай гэлээ.

	— Пээ, би эр хүн байсан сан болоосой, тэгвэл яриагүй тантай цуг үлдэх байсан сан. Пээ, тэгвэл ямар сайхан байх сан бол оо! гэж хэлснээ Наташа, — Ээж ээ, би үлдье, тэгье л дээ гэсэнд Пьер Наташагийн өөдөөс хайнгад харан нэг юм хэлэх гэтэл гүн ахай өрсөн:

	— Ta тулалдаан болж байсан газар очсон гэв үү? Бид тэгж дуулсан гэв.

	— Тийм ээ, би очсон гэж Пьер хариулаад, — Маргааш дахиад тулалдаан болно гээд эхэлтэл Наташа үгийг нь таслан:

	— Ta ч юу болоо вэ, гүн? Ta нэг л хачин болчихсон байх чинь вэ? гэвэл, 

	— Пээ, бүү асуугтун, надаас юм бүү асуу, би өөрөө юу ч мэдэх юм алга. Маргааш... Өө үгүй! За баяртай, баяртай! Аймшигтай цаг болжээ! гэж бувтнан сүйх тэрэгнээс хоцорсноо явган хүний зам руу гаран зайллаа.

	Наташа цонхоороо удтал цухуйн харж, эелдэг дөлгөөн, яльгүй доогтойгоор баясгалантай тормолзон инээмсэглэнэ.

	 

	 

	XVIII

	 

	Пьер орон гэрээсээ алга болсон цагаас хойш талийгаач Баздеевын хоосон байшинд хоёр өнжлөө. Энэ явдал ийнхүү болсон үүнд:

	Пьер Москвад эргэж ирж, гүн Растопчинтой уулзсаныхаа маргааш өглөө нь сэрснээ хаа байсан, өөрөөс нь юу хүсэж байгааг удтал ухаарч эс чадна. Үүдний өрөөнд, өөрийг нь хүлээж байгаа бусад хүний нэрс дотор гүн ахай Елена Васильевнагаас захиа авчирсан франц хүнийг бас хүлээж байна гэж илтгэмэгц өөрийнх нь амархан автагдамхай нөгөө найдвар тасран, будилан гиюүрэх зан нь гэнэтхэн тэр дороо хөдлөв. Бүх юм одоо баларч, бүх юм эргэж урван, хамаг юм бүтлээ алдан бусниж, үнэн зөв ч, гэм буруутай ч хүн байхгүй, хойшид байх бүтэх юм гэж нэг ч үгүй болсон, энэ байдлаас гарах арга зам юу ч байхгүй болсон мэт палхийн бодогдоод явчхав. Пьер тэгээд ер бусын хачин инээмсэглээд, амандаа юм бувтнан арчаа нь тасарсан байдлаар олбогт зөөлөн сандал дээр нэг сууж, нэг босон, үүд рүү очиж, хүлээн авах өрөөний цоожны нүхээр шагайн харснаа гараа сэгсрэн гэдрэг буцан ном барьж авна. Гүн ахайгаас захиа авчирсан франц ганц хурам ч билээ уулзах сан гэж учиргүй хүсэж байна, И. А. Баздеевын бэлэвсэн гэргийгээс хүн ирж, Баздеева хатагтай өөрөө хөдөө явсан болохоор номуудыг нь хүлээж аваач гэж гуйж байна гэж Пьерт илтгэхээр гэрийн зарц нь дахин орж ирэв.

	— Өө, нээрэн тийм, одоохон, хүлээж бай... Аль эсвэл үгүй... хэрэггүй, намайг одоохон очлоо гэж очиж хэл гэж гэрийн зарцдаа Пьер хэллээ.

	Тэгээд гэрийн зарцыг гармагц ширээн дээр байсан бүрх малгайгаа авч албан тасалгааныхаа арын хаалга руу гарч очлоо. Гудамд хэн ч байсангүй. Пьер шат хүртэлх урт гудмаар тужид нь явж нүүрээ үрчийлгэн, хоёр гараараа духаа илсээр эхний тавцан руу бууж очлоо. Хаалгач ёслолын хаалга дээр зогсож байлаа. Пьерийн бууж очсон тавцангаас нөгөө нэг шат арын хаалга руу бууна. Пьер тэр шатаар бууж, гадагшаа гарч очлоо. Өөрийг нь хэн ч харсангүй. Харин дааман хаалгаар гудамжинд гарч очмогц сүйх тэрэгтэйгээ зогсож байсан хөтөч, хашаа цэвэрлэгч хоёр эзнээ харж, малгайгаа аван мэхийв. Пьер тэдний харц өөр дээрээ туссаныг мэдрэн бутанд толгойгоо шурган нуудаг тэмээн хяруул адил нүүр буруулан толгой бөхийлгөж, алхаагаа нэмэн гудамж уруудлаа.

	Энэ өглөө Пьерийн хийвэл зохих байсан бүх ажил төрлийн дотроос Иосиф Алексеевичийн ном, бичиг захиаг ялган янзлах ажил хамгийн чухаг байсан шиг санагдана.

	Пьер хамгийн түрүүнд тааралдсан хөлсний тэрэгчин авч Баздеевын бэлэвсэн гэргийн байшин байгаа Патриаршийн цөөрөм өөд яв гэж тушаав.

	Москвагаас явж буй, тал бүрээс цувах хөсөг тэрэгнүүдийг зогсоо зайгүй харан, дэндгэнэн донслох хуучин муу тэрэг дээрээс гулсан унахгүйн тулд лагс биеэ байн байн сэлгэн займарч явахдаа сургуулиасаа оргож яваа хөвүүн адил хөөрөн баясах сэтгэл төрж, тэгээд хөлсний тэрэгчинтэй яриа үүсгэлээ.

	Хөлсний тэрэгчин өнөөдөр Кремльд буу зэвсэг тарааж байгаа, маргааш ардуудыг Гурван уулын застав руу хуу хаман хөөж аваачна, тэгээд тэнд том тулалдаан болно гэж ярина.

	Пьер Патриаршийн цөөрөм хүрч ирээд ирээгүй удсан Баздеевын байшинг хайсаар явган хаалгаар нь оров. Таван жилийн урьд Торжкт Иосиф Алексеевичтэй цуг байхыг нь харсан сахал самбайгүй нөгөө шар царайт өвгөн Герасим үүд цохих чимээгээр нь гарч ирэв.

	— Гэртээ юу? гэж Пьерийн асуувал, 

	Одоогийн энэ хөл үймээнээс болоод Софья Даниловна хүүхдүүдтэйгээ Торжк тосгон руу яваад өгсөн, эрхэм дээдэс ээ гэв.

	— Гэлээ ч билээ би оръё, би номыг нь янзлах хэрэгтэй юм сан гэж Пьерийн хэлсэнд:

	— Морилон орно уу, орж хайрлагтун, талийгаачийн дүүдэй, тэнгэрийн хаанчлал, Макар Алексеевич үлдсэн, гэхдээ соёрхоход тэнхэл базаахгүй байгаа гэж өвгөн зарц хариулав.

	Макар Алексеевич бол Пьерийн мэдэхээс Иосиф Алексеевичийн ах нь бөгөөд ухаан солиодуу, архи угсраагаар тувт уудаг хүн байлаа.

	— Тийм ээ, тийм, мэднэ, оръё, оръё... гэж хэлээд Пьер явж байшинд орвол нүцгэн хөлдөө галош өмсөж, халаад нөмөрсөн улаан хамар, хожгор толгойтой өндөр хүн урд нь зогсож байснаа Пьерийг хармагц амандаа нэг юм ууртай гүвтнээд цааш эргэн гудмаар одлоо.

	— Уг нь их ухаантай хүн байсан юм сан, одоо соёрхоход больж дээ хөөрхий гэж Герасим үг хавчуулаад, — Өрөөнд морилох сон болов уу? гэвэл Пьер толгой дохилоо. Албан өрөө нь лацадсан тэр чигээрээ байгаа даа. Таныг хүрч ирвэл номыг нь өгөөрэй гэж Софья Дениловна тушаагаад явсан гэв.

	Пьер ачит тэр хүнийг амьд сэрүүн байхын цагт нь учиргүй сүрдэн биширсээр ордог байсан нөгөө зэвхий өрөөндөө орж очвол Иосиф Алексеевичийн таалал төгссөнөөс хойш хүний гар хүрээгүй, хумхын тоосонд дарагдсан энэ өрөө одоо улам ч зэвхий ёозгүй байх ажээ.

	Герасим хаалганы өрөөсөн хатавчийг онгойлгож өгөөд өлмийлдөн гишгэсээр өрөөнөөс гарч одлоо. Пьер өрөөн дотуур тойрсноо гар бичмэлтэй шүүгээ рүү очиж, нэгэн цагт нандин чухал шүтээний нэг болж байсан гар бичмэлийг гаргалаа. Энэ бол ачит хүнийх нь зүүлт, тайлбар сэлт бүхий үнэхээр шотланд бичиг байлаа. Пьер тоос шороо болсон бичгийн ширээнээ сууж, тэдгээр гар бичмэлийг урдаа тавин нээж, уншсанаа эцэст урагш нь түлхээд, хоёр гараараа толгойгоо салаавчлан бодлогошров.

	Герасим үүдээр хэд дахин хянуур шагайвал Пьер нөгөө л чигээрээ сууна. Хоёр цаг илүү хугацаа өнгөрлөө. Герасим Пьерийн анхаарлыг татахын тулд тэгэхээс тэгж үүд хаалга түр нирхийлгэв. Пьер түүнийг эс сонсоно.

	— Хөлсний тэрэгчнийг явуулбал яана?

	— Өө, нээрэн тийм л дээ гэснээ Пьер ухаан сэхээ орон, яаран босож, — Чи дуулж бай гээд Герасимын хөвөнтэй цамцны товчноос барьж, өвгөнийг дээрээс доош нь харан, нулимс даан гялалзсан нүдээр харж, — Чи аан гэж бай, маргааш тулалдаан болох гэж байгааг мэдэж байна уу?.. гэлээ.

	— Дуулсан гэж Герасим хариулав.

	— Намайг хэн болохыг хэнд ч эс хэлэхийг чамаас гуйя. Миний хэлэх юмыг хийгтүн.

	— Гүйцэтгэе гэж Герасим хэлснээ, — Юм идэх үү? гэлээ.

	— Үгүй, гэхдээ, надад өөр юм хэрэгтэй байна. Надад тариачны хувцас, гар буу хэрэгтэй байна гэснээ Пьерийн царай цочир улайчхав.

	Герасим яльгүй бодол болсноо, 

	— Мэдлээ гэв.

	Пьер өдрийн үлдсэн хэсгийг ивээгчийнхээ өрөөнд өнгөрүүлэн өрөөний нэг булангаас нөгөө булан руу түгшүүртэй алхлан, ганцаархнаа юм ярих нь Герасимд сонстоно.

	Герасим олон оймс элээхдээ элдэв хангайн юм үзэж дөжирсөн зарцын дадал болсон зангаар Пьерийн ийнхүү орон гэрээ орхин ирсэнд гайхаж баралгүй, харин ч хүчин зүтгэх хүнтэй болсондоо сэтгэл өег болсон шиг санагдана. Герасим тэгээд юунд хэрэгтэй юм бол гэдгийг нь бодож санасан ч юмгүйгээр мөн тэр оройдоо хүлхгэр урт тэрлэг, тариачны малгай Пьерт олж авчран, шаардсан гар бууг маргааш олж өгье гэж амлалаа. Макар Алексеевич тэр орой галошоороо шал алгадан гэлдэрсээр үүдэн дээр очиж Пьер өөд царайчлангуй харж зогсоно. Тэгээд өөр лүүгээ Пьерийг эргэн харав уу, үгүй юу халаадныхаа энгэрийг ичингүй ууртай хамхин шалавхан холдов. Тэр зуур өөрт нь зориулан Герасимын олж авчран халуун усанд буцалгаж өгсөн хөтчийн тэрлэгийг Пьер өмсөж, Сухаревын цамхгийн тэндээс гар буу худалдаж авахаар яваад Ростовынхонтой тийнхүү тааралдаж орхижээ.

	Оросын цэргийг Москвагаар гаран Рязаны шар зам руу ухрах тушаалыг Кутузов есдүгээр сарын нэгний шөнө өгчээ.

	Түрүүчийн цэрэг шөнөөр хөдлөв. Шөнө хөдөлсөн цэрэг эс яаран, зугуухан эрэмбэ намбатай цувна. Харин үүрээр хөдөлсөн цэрэг Дорогомиловын гүүр хүрээд урдаа, нөгөө талд шавааралдан гүүрээр яаран гарч байгаа, гүүрний цаад захад мухар гудамж өгсөн багширч байгаа, бас араасаа тулж ирсэн түмэн цэргийг харснаа цэргүүдийн дотор палхийн учир шалтгаангүй, хачин түгшээд явчхав. Бүгд л гүүр гарам, завь руу зүтгэж гарав. Кутузов өөрийгөө арын гудамжаар Москвагийн тэр талд гаргахыг тушаалаа.

	Есдүгээр сарын хоёрны өглөөний есөн цагт Дорогомиловын дүүрэгт ганцхан арын сэргийлэх ангийн цэргүүд л зоргодоо хаягдан үлджээ. Арми Москвагийн нөгөө талд юм уу Москвагаас цааш гарсан байлаа.

	Энэ үед, есдүгээр сарын хоёрны өглөөний арван цагт Наполеон Шүтээний уул дээр их цэргийнхээ дунд зогсоод нүднийхээ өмнө дэлгэгдэх үзэгдлийг харна. Наймдугаар сарын 26-наас есдүгээр сарын 2-ныг дуустал Бородиногийн тулалдаанаас аваад дайсныг Москвад орох хүртэлх түгшүүртэй бөгөөд дурсгалтай нэгэн долоо хоногийн турш өдөр болгон хүмүүсийн гайхлыг хэзээ ямагт төрүүлсэн, ер бусын, намрын налгар цэлмэг өдөр болж, их доогуур аялах шар наран хаврын өдрийнхөөс хурц шарж, тоотой болдог энэ өдрүүдийн эрүүл сайхан агаарт юм бүхэн нүд гялбам хурц гялалзан, гялтганаж, намрын сэнгэнэсэн агаар цээж дүүрэн амьсгалан, дотор уужирч, шөнө нь бүр дулаахан байж, харанхуй урин дулаан шөнийн энэ тэнгэрт одод алт шиг зогсоо зайгүй гялтганан анивчих нь аймаар ч, баясмаар ч ажээ.

	Есдүгээр сарын хоёрны өглөөний арван цагт яг л ийм цэлмэг сайхан, өглөөний хялмаа ид шидтэй мэт байлаа. Шүтээний уул дээрээс харахад Москва хот Москва гол, мод цэцэрлэг, дуган сүмтэйгээ нүдний өмнө цэлийн налайж, нарны хурц гэрэлд сүүмийн алтан ганжирт бүнхрүүд од адил гялтганан, өөрийнхөө хэвийн амьдралаар амьдарч байлаа.

	Наполеон ер бусын уран барилгын урьд өмнө үзээгүй хэлбэр дүрс бүхий хачин хотыг харж өөрийнх нь үл мэдэх, амьдралд нь гаж дүрсийг үзсэн хүмүүст төрдөг шиг яльгүй атаархан, сэтгэл хулган сониучирхахын сэтгэл төрөв. Энэ хот өөрийн амьдралын хамаг эрч хүчээр амьдарч байх бололтой. Алс холоос хараад амьд биеийг үхсэн хүнээс мадаггүй ялган мэддэг тэрхүү үл тодорхойлогдох шинж тэмдгээр Наполеон Шүтээний уул дээрээс хотод амьдралын судас лугшихыг харан, энэ том, гоёхон бие цогцсын амьсгалыг мэдрэх адил болов.

	Орос хүн болгон Москваг хараад эх шигээ санадаг, гадаадын хүн болгон түүний эх болсон ач холбогдлыг эс мэдэн, энэ хотын бүсгүй хүн шиг шинж чанарыг нь мэдрэх учиртай, Наполеон ч тэгж мэдэрч билээ.

	— Үй олон сүм дугантай Азийн энэ хот Москва, тэдний ариун шүтээн Москва гэдэг нь энэ буюу? Алдарт энэ хотын барааг ингэж хардаг байж ээ! Цаг нь болсон гэж Наполеон хэлээд мориноосоо бууснаа, энэ хотын зураг төлөвлөгөөг урдаа дэлгэгтүн гэж тушаагаад, орчуулагч Лелорме де Идевиллег дуудав. (Смоленскт байхдаа Тучковт хэлсэн шигээ) «Дайсанд эзлэгдсэн хот гэм буруугүй атал буруутан болсон бүсгүй шиг буюу» гэж бодлоо. Тэгээд урдаа дэлгэгдэн харагдах, урьд үзээгүй дорнодын энэ үзэсгэлэнт хотыг энэ үзлийнхээ үүднээс харна. Үл бүтэх мэт санагдаж байсан эрт дивангарын хүслэн нь сая нэг биелсэн нь өөрт нь этгээд хачин санагдана. Өглөөний хурц наранд энэ хотын энэ тэрийг шалган нэг хот өөд, нэг зураг төлөвлөгөө рүүгээ харна. Тэгээд баттай эзлэн авахын итгэл сэтгэлийг нь нэг догдлуулан, нэг хирдхийлгэнэ.

	«Гэхдээ өөрөөр байж таарах уу даа? Тэр нийслэл нь энэ байна, хувь заяагаа хүлээн хөлийн минь дэргэдхэн байж байна. Одоо Александр хаа байна, юу бодож байгаа бол? Этгээд хачин, гоё, сүрлэг хот байна! Сонин хачин, сүртэй юм! Би эдэнд ямаршуу янзтай байгаа бол оо? хэмээн цэргүүдийнхээ тухай бодно. Итгэл муутай энэ бүх хүнд миний хүртээж буй шан гэвэл энэ дээ гэж шадар хүмүүс, мөн ойртон ирж эгнэн жагсаж буй их цэргээ харан бодно. Би ганцхан үг хэлж, ганцхан хөдөлгөөн үйлдэхэд л хаадын эртний энэ нийслэл мөхнө. Гэхдээ миний энэрэнгүй сэтгэл ялагдагсдыг өрөвдөхөд бэлхэн байна. Би уужим сэтгэлтэй байж, чин үнэнээр сууж байх ёстой... Үгүй тийм биш, би Москвад байгаа гэдэг худал гэсэн бодол гэнэт орж ирлээ. Гэхдээ нарны цацраг туяа алтан бүнхэр, ганжир нь гялтганан туяарсаар Москва хажууханд минь байж байна. Гэлээ гэвч би өршөөн нигүүлсэнэ. Балмад, хэрцгий явдлын эртний хөшөө дурсгал дээр би шударга ёс, энэрэнгүй сэтгэлийн их үг бичимз... Александр чухамдаа үүнийг хамгаас эмзэглэн ойлгоно, би үүнийг мэдэж байна (Болж байгаа явдлын гол ач холбогдол л Александртай хийж байгаа амин хувийнх нь тэмцэлд оршиж байгаа юм шиг Наполеонд санагдана). Кремлийн өндрөөс - Тийм ээ, энэ Кремль, тийм ээ, би тэдэнд шударга ёсны хууль гарган өгч, чин үнэнхүү цэцэглэлийн ач холбогдлыг тэдэнд харуулан, эдний ноёдын удам угсааг байлдан дагуулагчийнхаа нэрийг элэгсэг дотноор дурсдаг болгоно. Би дайн дажин хүсээгүй, дайн хийхийг хүсээгүй, тэдний ордныхны хуурамч бодлогын улмаас болж би дайн хийсэн: би Александрт сайн байдаг, түүнийг хүндэтгэдэг, надад болон миний ард түмэнд эн тэнцэх найрамдлын болзлыг Москвад хүлээж авна, би дайны аз завшааныг хүндэт хаан эзнийг нь басамжлахаар ашиглахгүй гэдгийг төлөөлөгчдөд нь хэлнэ. Ноёдод нь: би дайн хийхийг хүсэхгүй, албат харьяат бүх хүндээ би энх амгалан, амар жаргал хүсэж байна гэдгээ хэлнэ. Эндээ гэхэд, тэр ноёдыг хараад би зоригжино гэдгээ мэдэж байна, би тэгээд тэдэнд хэзээ язааны хэлдгээрээ: тодхон, сүр төгөлдөр ёслол дүүрэн хэлнэ. Би Москвад ирчхээд байгаа гэдэг үнэн гэж үү дээ? Нээрэн л энэ харагдаж байна шүү дээ» гэж бодогдоно.

	— Ноёдыг нь цуглуулж ирэгтүн! гэж бараа бологсдодоо хандан хэлсэнд сүр ёслог бараа бологсод дагалдуулсан генерал тэр дорхноо нутгийн ноёдыг цуглуулж ирэхээр давхин одлоо.

	Хоёр цаг өнгөрлөө. Наполеон өглөөний цайгаа уугаад төлөөлөгчид ирэхийг хүлээн Шүтээний уул дээр нөгөө л газраа зогсоно. Ноёдод хандаж хэлэх үг нь санаанд нь тодхон цэгцэрчхээд байв. Тэр үг нь сүр хүчин, суу ихийн бахархлаар дүүрч, түүнээ Наполеон ч ойлгож байлаа.

	Москвад гаргахаар бодож байсан уужим сэтгэлийн тухай бодолдоо Наполеон өөрөө бүр автаж орхив. Тэр францын эзэн хааны ихэс амбастай оросын амбасын уулзах учиртай хааны ордон дахь хурал хийх өдрийг санаандаа дүрслэн товлочхоод, хүн амыг талдаа татан өөрийгөө хүрээлүүлж чадах тийм жанжин захирагчийг битүүдээ томилчихсон, Москвад ядуусыг энэрэгч байгууллага олон байдаг гэдгийг дуулаад тэр бүх байгууллагыг өршөөн өглөгөөрөө тэтгэн балгалзана гэж дотроо шийдчихээд байлаа. Африкт сүмд нөмрөгтэй суух хэрэгтэй байсны адилаар Москвад хаан адил энэрэнгүй байх хэрэгтэй гэж бодно. Миний энхрий, хайрт, хөөрхий ээж гэдэг дурсамжаас өөр сэтгэл уяраах юм төсөөлөн бодож чаддаггүй франц хүн бүгдийн ёсоор Наполеон оросуудын сэтгэлийг бүрмөсөн уяраахын тулд тэр бүх байгууллагын үүдэнд: энхрий хайрт ээжид минь зориулсан байгууллага гэж том үсгээр хаяг бичих тушаал өгнө гэж шийдлээ. Үгүй, зүгээр л, миний ээжийн байшин гэж бичнэ хэмээн дотроо шийдэв. «Би нээрэн Москвад байна гэж үү дээ? Тийм ээ, Москва урд минь байна. Гэтэл хотын төлөөлөгчид яагаад ингэж ирэхгүй удаад байна вэ» гэж бодлоо.

	Тэр завсар эзэн хааны бараа бологсдын арын хэсэгт генерал, маршлууд нь хоорондоо үймрэн шивнэлдэн зөвлөлдөж эхлэв. Төлөөлөгчид авчрахаар явсан элч нар Москва эзгүй хоосон байна, бүгд унаатай, явган зайлан оджээ гэсэн мэдээ авчирчээ. Зөвлөлдөгчдийн царай цонхийн, сэтгэл үймэрнэ. Оршин суугчид нь Москваг орхин одсон явдал (энэ явдал хэчнээн чухал санагдсан ч гэсэн) тэднийг айлгасангүй, харин оросын ноёдыг ийнхүү удтал хүлээсэн нь талаар хэрэг болжээ, баахан согтуу хөлчүү хүнээс өөр хэн ч алга гэдгийг францынхны нэрлэдгээр инээдэмтэй бөгөөд аймшигтай байдалд эрхэм дээдэс түүнийг оруулалгүй, ямаршуу байдлаар эзэн хаанд дуулгах вэ гэдэг л айлгаж байлаа. Бараа бологчдын зарим нь юу болдог байлаа ч ямар ч бай хамаагүй төлөөлөгчид цуглуулж ирэх хэрэгтэй байсан юм гэнэ. Нөгөө зарим нь энэ бодлыг эсэргүүцэн, ухаалаг хянуураар тойр тойруулсаар эзэн хаанд үнэнийг хэлэх хэрэгтэй гэж нотолно.

	— Ямар ч байсан түүнд хэлэх хэрэгтэй. За ноёд оо... хэмээн бараа бологч ноёд ярилцана. Эзэн хаан уужим сэтгэл гаргах төлөвлөгөөгөө тунгаан боловсруулсаар Москвагийн зураг төлөвлөгөөний урдуур урагш хойш тэвчээртэй алхлан, хааяа хааяа гараа саравчлан Москвагийн зам өөд харан, баяр, бахдалтай инээмсэглэх учир байдал бүр ч хүндэрнэ.

	— Эвгүй ч гэсэн... нөхцөл алга... хэмээн бараа бологч ноёд мөрөө хавчин, инээдэмтэй байдал гэдэг цаана нь тухайлж буй энэ аймшигт үгийг хэлж зүрхлэн дуугарна.

	Тэр завсар хий дэмий хүлээн цөхөрсөн эзэн хаан сүр хүчин төгөлдөр хурам дэндүү удаан сунжран сүр хүчнээ алдаж эхэлж буйг жүжигчний зөн билгээр мэдрэн гараа өргөн дохио өгөв. Дохио өгөх их бууны буудсан ганцаардмал чимээ цуурайлан Москваг хэдэн талаас нь хүрээлэн бүчсэн их цэрэг Москва руу, Твер, Калуга, Дорогомиловын застав руу хөдлөв. Францын их цэрэг өөрсдийнхөө босгосон шороо тоосны үүлэнд халхлагдан, нийлэн үргэлжилсэн хашхираанаараа агаар тэнгэрийг доргион бие биеэ гүйцэн гүйж, шогшин улам улам хурдлан давшина.

	Их цэргийнхээ хөдөлгөөнд шохоорхон хөтлөгдсөн Наполеон цэргүүдтэйгээ цуг Дорогомиловын застав хүрээд, тэнд бас дахин мориныхоо амыг татан зогсож мориноосоо буугаад, төлөөлөгчид хүлээж Камерколлежийн далангийн дэргэд өөд сөөргөө удтал холхив.

	Энэ үед Москва эзгүй хоосон байв. Тэнд хүмүүс байж, урьдын оршин суугчид байсан бүх хүний тавийн нэг нь үлдсэн авч эл хуль хоосон байлаа Хатан зөгий нь үгүй болсноос сөнөж буй зөгийн үүр шиг Москва бас эзгүйрээд байлаа.

	Хатан зөгий нь үгүй болсон үүрэнд амьдрал нэгэнт үгүй болсон байдаг. Гэхдээ өнгөц харахад бусадтайгаа адил бужигнаж байх шиг санагддаг. Алсаас бас л зөгийн бал ханхлан, зөгий ирж очсоор байдаг. Гэхдээ зөгийн тэр үүрэнд амьдрал нэгэнт байхгүй болсон гэдгийг ухаарахын тулд үүрийг нь ажиглан шагайж харах хэрэгтэй. Эзэнтэй үүрийнх шигээр зөгийнүүд нисдэггүй, зөгий үржүүлэгчийн гайхал бишрэл төрүүлдэг тэр үнэр, чимээ байхгүй болсон байдаг. Өвчтэй зөгийн үүрний ханыг зөгий үржүүлэгч цохиход урьдын мянга түмэн зөгийн дүнгэнээний оронд хоосон болсон үүрний энд тэндээс бүдэг сонстох шингэн дуу гардаг. Зөгийн үүрийн үүднээс урьдынх шиг бал, хорын спиртлэг, анхилуун сайхан үнэр гарахгүй, пиг дүүрэн буйн илч дулаан нилхийхгүй, харин балын үнэртэй цуг ялзмаг, эвгүй даасан үнэр ханхална. Хамгаалан үхэхээр бэлдэж бөгсөө өөд харуулан, түгшүүр зарлагч харуул зөгийнүүд үүрний үүдээр гарч ирэхээ байсан байдаг. Буцалж буй чимээтэй адил хөдөлмөр оргилон буй тэр жигдхэн, нам гүм чимээний оронд эмх замбараагүйн саланги, ая нийцгүй чимээ сонстоно. Бал наалдсан гонзгойвтор хар дээрэмчин зөгийнүүд мятрамхай, булзаарангуй нисэн үүрэнд ирж очно. Тэд хатгахгүй, аюулаас булзааран зугтана. Урьд нисэж ирж буй нь юмтай, явж буй нь хоосон нисдэг байсан бол эдүгээ юм аваад нисэж одно. Зөгий үржүүлэгч үүрний доод худгийн тагийг онгойлгон үүрний доод хэсгийг харахад холбоос (доод ёроол) хүртэл дүүжлэгдэн бие биеийнхээ хөлөөс хэлхэлдэн зэллэж, зогсоо зайгүй хөдөлмөрлөн дүнгэнэж лав зөөгч, ажил хөдөлмөртөө номхорсон хар, тарган цатгалан зөгийнүүдийн оронд нойрмог, хатаж өнгө зүсээ алдсан зөгийнүүд үүрийн ёроол, хана даган зүг бүр гиюүрэн байдаг. Цэвэр бал цавуу шиг зунгааран, далавчин дэвүүрт арчигдсан, шалны оронд ёроолд нь үйрсэн лав, зөгийн баас, хөл нь хөдлөхтэй үгүйтэй дутуу үхсэн зөгий, үхэж хатан зайлуулж цэвэрлээгүй буй зөгийнүүд ёроолд нь хэвтэнэ.

	Зөгий үржүүлэгч худгийн дээд хэсгийг онгойлгон үүрний толгойг харвал сархинагийн бүх завсраар тужид нь бүчсэн зөгийн зай завсаргүй эгнэн биеэ ээх авгалдайнуудын оронд сархинагийн уран нарийн ажлыг харах авч тэр нь урьд байсан нөгөө цэвэр нандин байдлаа нэгэнт алджээ. Хамаг юм нь замбараагаа алдан бохиртсон байна. Дээрэмчин хар зөгийнүүд хурдан шалмаг өнгөлзөн гүйж, ажлаа хулгай маягаар хийн булталзана. Өнгө зүсээ алдан хатаж, богинохон болсон, үлбэгэр өөрийнх нь үүрний зөгийнүүд хэнд ч саад эс хийн, юу ч үл хүсэн амьдралын ухамсраа алдан хөгширсөн мэт алгуур удаан холхино. Хөдөлмөрч зөгий, бөхгөнө зөгий, үхэр хэдгэнэ, эрвээхэй үүдээр гарах гэж үүрний хана учир начиргүй балбана. Үхсэн авгалдай, балтай холилдсон лавын завсраас, энд тэндээс ууртай үймрэх дуу гарна. Нэг газар хоёр зөгий хуучин заншил дурсамжаараа үүрээ цэвэрлэн яах гэж ийм юм хийж буйгаа өөрсдөө ч эс мэдэн үхсэн зөгий, үхэр хэдгэнийг хэмээс их хүч гарган холдуулан хичээнгүйлэн зөөнө. Нөгөө нэг өнцөгт өөр хоёр хөгшин зөгий залхуутайяа хөдлөх нь зодолдож байгаа юм уу, аль юм дэвэрлэж байгаа юм уу, эсгүүл үүнийг дайсагнан юм уу найрсгаар хийж буй алин болохоо өөрсдөө үл мэдэн бие биеэ тэжээнэ. Гурав дахь газар бөөн зөгий бие биеэ шахан олз руугаа дайран балбаж, голыг нь тасалж байна. Тамир тэнхээ алдсан юм уу алагласан зөгий үхсэн бөөн зөгийн дээр өд адил алгуурхан сэвхийн унана. Зөгий үржүүлэгч үүрийг үзэхийн тулд дунд талын хоёр лавыг эргүүлбэл урьдын нөгөө нуруу нуруугаа нийлүүлэн сууж, төрсөн үрсийнхээ дээд зэргийн нууцыг сахигч мянга түмэн зөгийний битүү хар тойргийн оронд царай алдсан, голтой төдий зүүрмэглэн унтсан олон зуун бамбарцагласан зөгий буйг харна. Тэд өөрсдийнхөө сахиж байсан, эдүгээ нэгэнт үгүй болсон нандин шүтээн дээрээ суун үхсэн гэдгээ өөрснөө ч эс мэдэн бараг бүгдээр үхээд байв. Тэднээс ялзарсан үнэр ханхална. Тэдний тоотой зарим нь хөдлөн, босож, үлбийн нисэж, дайсныхаа гар дээр суун үхэж хүч хүрэлгүй дайснаа хатгана. Бусад нь үхэж хатан, загасны хайрс адил доошоо үйрэн сэвхийн ойчно. Зөгий үржүүлэгч үүрийн худгийг хаан, модон дээр нь тохойгоор тэмдэг тавьснаа дараа нь нэг цаг гарган модыг нь хугачин шатаана.

	Наполеон эцэж ядран, сэтгэл үймэрч, хөмсөг зангидан царай барайж, Камерколлежийн далангийн дэргэд өөдөө сөөргөө холхин, өөрийнх нь ойлголтоор ядаж ёсыг бодон өнгөндөө ч билээ ирэх нь туйлын чухал тэр төлөөлөгчид ирэхийг хүлээж байх үед Москва яг л тийм эзгүй хоосон байж байлаа.

	Москвагийн энд тэнд хүмүүс хуучин заншлаа сахин өөрсдөө юу хийж байгаагаа ч эс мэдэн хий дэмий холхино.

	Москва эзгүй хоосон байна гэдгийг зохих ёсоор хянуур болгоомжтой мэдэгдэхэд Наполеон тэр тухай илтгэсэн хүн өөд ууртайяа хяламхийн харснаа цааш эргэн дуу шуугүй явсаар байв.

	— Сүйх авчир гэж хэлээд сүйхэнд жижүүр туслахтайгаа зэрэгцэн сууж, дүүрэг тийш одов.

	— «Москва эзгүй хоосон байдаг. Ямар байж болшгүй явдал вэ?» гэж аман дотроо үглэнэ.

	Наполеон хот руу явсангүй, Дорогомиловын дүүрэг дэх буурчийн газар луу очлоо.

	Театрын жүжгийн учир тайлагдаж чадсангүй.

	Оросын их цэрэг шөнийн хоёр цагаас өдрийн хоёр цаг хүртэл Москва дундуур гаран хотоос явж буй оршин суугчид, шархтнуудын сүүлчийг хаман одов.

	Их цэргийн цувж өнгөрөх үеэр хамгийн их шахцалдаан Каменный, Москва гол, Яузын гүүр дээр боллоо.

	Их цэрэг Кремлийн эргэн тойронд хоёр дахин олшрон, Москва гол, Каменный хоёрын гүүр дээр шаваармагц тийнхүү шахцалдан зогссоныг далимдуулан үй олон цэрэг гүүрнээс эргэн таалал төгссөн Василийн дуганы хажуугаар Боровицкийн дааман хаалгаар хулгайгаар сэмхэн гарч, төвөггүйгээр бусдын юм авч болно гэдгийг хар зөнгөөрөө мэдэрсэн уул, Улаан талбай хоёр луу буцаж очлоо. Хямд бараа гарсан адил зочдын хашааны бүх гудамж, зөрлөг дээр мөн тийм олон хүн шаваарна. Гэхдээ зочдын хашааныхны эелдэг нялуун, дур булаасан дуу шуугиан, дамнуургын худалдаачид, худалдан авагч түмэн өнгийн хувцаст авгай хүүхнүүд байсангүй, харин буу зэвсэггүй үй олон цэрэг дарга байх нь нэг хэсэг нь эд бараа сугавчлан дуугүй гарч, эд бараагүй нь шаваарагсад дотор орж ирнэ. Худалдаачид, суугчид (тэд цөөн байлаа) цөхрөнгөө тасарсан адил цэргүүдийн дундуур холхин мухлагаа нээж хаан, өөрснөө эд бараагаа тэр сайн эрстэй цуг нэг тийш нь авч одно. Зочдын хашааны өмнөх талбай дээр бөмбөрчид цуглах дохио цохино. Гэвч бөмбөрийн дуу дээрэм хийгч цэргүүдийг урьдынх шиг үйлдэн ирүүлсэнгүй, харин ч бүр бөмбөрөөс холдон зугтаах болголоо. Цэргүүдийн завсар мухлагийн дэргэд, цайвар тэрлэгтэй, үсээ хуссан хүмүүс харагдана. Нэг нь цамц дээгүүрээ хүзүүний ороолт ороож, эцэнхий хээр морь унасан, нөгөө нь шинельтэй явган яваа хоёр офицер Ильинкийн буланд зогсон юм ярина. Тэр хоёр дээр гурав дахь офицер морьтой давхин очлоо.

	— Юу болдог байлаа ч гэсэн бүгдийг нь хөөж тараагтун гэж генерал тушаалаа. Энэ чинь юу болж байгаа нь энэ гээч вэ? Хүмүүсийн тэн хагас нь тарж бутарсан байна.

	— Чи хаачих нь вэ?.. Ta нар хаачих нь вэ? хэмээн Шинелийнхээ хормойг шуун дэргэдүүр нь бултгасхийн зах зээл рүү гүйж орсон буу зэвсэггүй гурван явган цэргийн хойноос нөгөө офицер хашхирна.

	— Тэднийг цуглуулах гээд үзээрэй! Цуглуулж барахгүй. Бүгдээрээ дуусан явчхаагүй байгаа дээр нь шалавхан хөдлөх хэрэгтэй. Үүнээс өөр зам байхгүй! гэж нөгөө офицер хариулна.

	— Яаж хөдлөх хэрэг вэ? Тэнд гүүр дээр хахчхаад хөдөлж чадахгүй байхад чинь. Аль бүгдийг бутраагаад алдчихгүйн тулд бүслэлт цэрэг тавьдаг хэрэг үү?

	— Аль вэ тийшээ яваач! Тэднийг хуу хөөгтүн! гэж ахлах офицер нь зандарна.

	Хүзүүний ороолттой офицер мориноосоо бууж бөмбөрчнийг дуудан, түүнтэй цуг гулдан хаалга руу очвол хэдэн цэрэг хуйлран зугтаалаа. Хамрынхаа хавилцаа нүүртээ улаан батгатай, малигар тарган нүүрт нь хариугаа авах гэсэн уужуу тайвуу, эргэлт буцалтгүй шийд илэрсэн худалдаачин эр гараа савлан хээнцэр ганган, яаруу алхалсаар офицер луу тулж ирлээ.

	Эрхэм дээдэс ээ, тус болж, өмгөөлж хамгаалж үзээч. Морилон очооч, Танд бол юугаа ч өгсөн бидэнд тооцоо хийгээд байх юм алга, гайгүй дуртайяа өгнө! Сурвалжит хүнд бол хоёр ам ч бай цэмбэ одоохон авчраад өгсөн ч болно, бид дуртайяа өгнө! Юу гэвэл бид учрыг мэдээд өгч байна. Энэ чинь харин юу гэсэн үг болж байна, ердөө л дээрэм тонуул! Морилооч. Ядаж үүд хаалга хаах бололцоо олгож, харуул тавьж үзээч...

	Офицерыг хэд хэдэн худалдаачин шавав.

	Ширүүн царайтай туранхайвтар нэг худалдаачин нь, 

	— Пээ, хоосон донгосохоос цаашгүй! Гэм нь урдаа гэмшил нь хойноо гэж. Хэн нь юугаа авна, автугай! гэж гараа ширүүн дохиод офицер тийш жишүүлдэн эргэв.

	— Иван Сидорыч чамд ярихад ч амархан л байна гэж түрүүчийн худалдаачин ууртай гүвтнэснээ офицерт хандан:

	— Эрхэм дээдэс та морилон орогтун гэв.

	— Хэлээд яах вэ! Энд миний гурван мухлагт зуун мянган рублийн бараа бий. Их цэргийг яваад өгөхлөөр хямгадаж барах уу. Ай, та минь, бурхны тааллыг гараар захирахгүй! гэж туранхай худалдаачин хашхична.

	— Морилон орогтун, эрхэм дээдэс хэмээн эхний худалдаачин мэхийв. Офицер яахаа мэдэхгүй гайхан зогсоно. Шийдэж ядсан байдал царайд нь илт.

	— Надад ямар пад байна! гэж офицер гэнэт зандарснаа түргэн түргэн алхлан зээлийн газар луу оров. Хаалга нь нээлттэй нэг мухлагт хараах, зодолдох сонстон, офицерыг түүн рүү очиход үсийг нь хуссан толгойтой, саарал цэмбэн тэрэм өмссөн хүнийг үүдээр бүлт түлхэн гаргав.

	Тэр хүн бөгтийн худалдаачин офицер хоёрын дэргэдүүр ухасхийн гарав. Офицер мухлагт байсан тэр цэргийн хойноос ухасхийв. Энэ үеэр Москва голын гүүр дээр шавсан үй олны аймшигтай муухай орилолдон чарлалдах чимээ сонстон, тэгээд офицер талбайн зүг харайлгав.

	— Юу вэ? Юу болоо вэ? гэж шаргаах авч нөхөд нь таалал төгссөн Василийн дуганы дэргэдүүр, хашхиралдаан болсон зүг ум хумгүй давхилдана. Офицер гүүр лүү гүйж хүрснээ тэргэн дээрээс буулгасан хоёр их буу, гүүрээр цувж байгаа явган цэрэг, онхолдсон хэд хэдэн морь тэрэг, айж хирдхийсэн хэдэн хүн, инээлдэн буй цэргүүдийг олж харлаа. Их бууны дэргэд хос моринд хөллөсөн нэг хөсөг тэрэг зогсоно. Тэрэгний цаана хүзүүвчтэй дөрвөн тайга нохой дугуйны дэргэд шахцалдан зогсоно. Тэргэн дээр бөөн юм овоолоостой, түүний бүр орой дээр хөлийг нь дээш эргүүлэн тавьсан хүүхдийн түшлэгтэй сандлын дэргэд яс хавтайм чанга амь тэмцэн чарлаж байгаа авгай сууна. Гүүрэн дээр хахсан олон дээр хүрч ирсэн генерал Ермолов цэргүүд дэлгүүр мухлагаар бутран тэнэж, хотын оршин суугчид гүүр таглан хахсаныг дуулаад их бууг тэргэн дээрээс буулган, гүүр лүү буудагтун гэж тушаасанд шавсан олон сүйд майд болон хашхиралдаж, авгай хүүхнүүд чарлалдсан учрыг нөхөд нь офицерт ярив. Тэгээд хахсан олон хөсөг тэргийг дайрч унаган, бие биеэ гишгэлэн амь тэмцэн хашхиралдаж шахцалдан түрсээр гүүрийг зайчилж өгөөд их цэрэг урагш хөдөлсөн нь энэ ажээ.

	Тэр завсар яг хотод хүн амьтангүй хоосон байлаа. Гудамжаар үзэгдэх хүн бараг үгүй. Мухлаг дэлгүүр, дааман хаалга бүгд хаалттай, хаа нэгтэй архины мухлагийн дэргэд ганц нэг хүний хашхирах юм уу согтуу хүн дуулах сонстоно. Гудамжаар унаатай ганц ч хүн эс үзэгдэнэ. Явган хүний хөлийн чимээ тоотойхон гарна. Тогооч нарын гэгдэх гудамжинд ганц ч хүний бараагүй, нам гүм байх ажээ. Ростовынхны цэлгэр том хашаанд дутуу идсэн өвс, аянд гарсан хөсгийн хомоол хөглөрөн, ганц ч хүний бараа эс харагдана. Ростовынхны байшинд бүх хөрөнгө хогшилтойгоо хоцорсон хоёр хүн зочдын том өрөөнд байлаа. Тэр хоёр гэвэл хашаа хороо цэвэрлэгч Игнат, хасаг хөвүүн Мишка хоёр байв. Мишка бол Москвад өвгөн аавтайгаа хоцорсон Васильичийн зээ хүү билээ. Мишка төгөлдөр хөгжмийн тагийг нээн, ганц хуруугаараа дуу дарна. Хашаа цэвэрлэгч том толины урд ташаа тулан гэдийж, баясгалантай инээмсэглэн зогсоно.

	— Их догь. Тийм ээ. Игнат өвөө! гэж хөвүүн хэлээд, гэнэт хоёр гараараа даруулыг балбаж гарав.

	— Зүггүй золиг! гэж Игнат хариулаад толин дотор улам бүр малилзан инээж буй царайгаа харан гайхна.

	— Ичгүүргүй амьтан! Нээрэн л зовдоггүй амьтан юм аа! хэмээн сэмхэн орж ирсэн Мавра Кузьминишнагийн дуу ард нь гарлаа. Барвагар царайт минь, марзганах чинь яамай. Үүний чинь төлөө чөтгөр авмар! Тэнд хамаг юм хөглөрөөтэй байдаг, сая Васильич таварцаглаж ойчлоо. Бололцоо олгооч!

	Игнат бүсээ засан, инээмсэглэхээ болиод дуулгавартайяа уруу харсаар тасалгаанаас гарч одлоо.

	— Авга эгч ээ, би зөөлхөн даръя гэж хөвүүд хэлбэл, 

	— Би л харин чамд зөөлхөн «боов» идүүлмээр байна. Шидлийг хуухай! гэж Мавра Кузьминишна хөвүүн өөд гар далайн зандран, — Явж өвгөн аавдаа халуун тогоо тавь гэв.

	Мавра Кузьминишна тоос шороог нь арчаад төгөлдөр хуурыг хаан, хүндээр шүүрс алдаад зочдын өрөөнөөс гарч орох хаалгыг цоожлов.

	Мавра Кузьминишна хашаа дотор гарч ирснээ, одоо хаачих тухайгаа бодлого боллоо. Үүнд жигүүрийн өрөөнд Васильич дээр очиж цай уудаг юм билүү, эмхэлж янзлаагүй буй агуулах руу очиж юмыг нь эмхэлдэг юм билүү гэж бодно.

	Нам гүм гудамжинд хүн түргэн алхлах чимээ сонстоно. Хөлийн чимээ явган хаалганд хүрч ирснээ хаалганы оньсыг тавихаар түжгэнүүлж эхлэв.

	Мавра Кузьминишна хаалга руу очиж;

	— Хэнтэй уулзах гээ вэ? гэсэнд

	— Гүн, гүн Илья Андревич Ростовтой уулзана гэв.

	— Ta өөрөө хэн бэ?

	— Би цэргийн дарга хүн. Уулзах хэрэг байна гэх ноён хүний чихэнд чимэгтэй орос дуу гарна.

	Мавра Кузьминишна хаалга нээвэл Ростовынхантой төстэй бондгор царайтай арван найм хэр насны офицер хашаанд орж ирлээ.

	— Эзэн ноён яваад өгсөн. Өчигдөр оройхон явж соёрхсон гэж Мавра Кузьминишна эелдэг ялдам хэлэв.

	Залуу офицер ордог юм билүү байдаг юм билээ гэсэн царайтай үүдэнд эргэлзэн зогссоноо шогшров.

	— Пээ, ямар харамсалтай юм бэ! Би өчигдөр л... явдаг байж... Пээ, ямар харамсалтай юм бэ!.. гэж үглэнэ.

	Тэр завсар Мавра Кузьминишна залуугийн нүүр царай дахь Ростовынхны удам угсааны танил болсон шинж тэмдэг, уранхай шинель, майжийсан гутлыг нь анхааралтай, өрөвдөн ажна.

	— Ta гүнтэй уулзах ямар хэрэг зоригтой байсан сан бол оо? гэж эмгэний асуусанд, 

	— Одоо... яая гэх вэ дээ! гэж офицер арга барагдангуй хэлээд явах санаатай хаалганаас барьж авав. Тэгснээ дахин хоргодон зогслоо.

	— Ингэхэд байна аа гэж гэнэт дуугаран, — Би гүнгийн садан төрлийн хүн. Гүн надад хэзээ ямагт маш сайн байдаг байсан юм. Харж байгаа биз дээ, та намайг гээд гутал, цув руугаа харан эелдэг ялдам, баясгалантай инээж, — Урагдаж, мөнгө бэл ч үгүй болоод байна, тийм болохоор би гүнгээс гуйх гэсэн байсан юм... гэлээ.

	Залуугийн үгийг Мавра Кузьминишна дуусан хэлүүлсэнгүй:

	— Ta хүлээж байхгүй юу. Одоохон гэж эмгэн хэлэв. Тэгээд офицерыг хаалганаас гараа буулгамагц Мавра Кузьминишна эргэн, хашааны хоймор дахь жигүүрийн өрөө рүүгээ эмгэн хүний түргэн алхаагаар алхлав.

	Мавра Кузьминишнаг гэр лүүгээ гүйх зуур офицер толгой унжуулан урагдсан савхиа харсаар инээмэр болж, хашаа дотуур холхино. «Өвгөн аавтай тааралддаггүй ямар азгүй юм бэ? Сайхан зантай эмээ байна даа! Хаашаа явчих вэ дээ? Одоо Рогожийн гудамжинд тулж явах учиртай хороогоо аль гудамжаар явбал дөтлөн гүйцэж болохыг мэдэх сэн? гэж энэ зуур залуу офицер бодно. Мавра Кузьминишна судалтай эрээн алчууртай юм барьсаар эмээж зовсон, тэгснээ бас шийдмэг царайлан булан тойрон гарч ирлээ. Хэдэн алхам ойртож ирснээ алчуур хорин тавтын цагаан дэвсгэр гаргаж ирээд, офицерт яаран өглөө.

	— Эрхэмсэг гүнтэн, хатагтай нар өөрснөө гэртээ байсан бол төрөл садны ёсоор угтах байсан сан. Гэтэл одоо... магадгүй... гэснээ Мавра Кузьминишна түгдрэн балмагдав. 

	Гэтэл офицер мөнгийг нэрэлхэж татгалзалгүй, яаралгүй аваад эмгэнд баярласнаа илэрхийлэв.

	— Гүнтэн гэртээ байсан сан бол хэмээн эмгэн тувт уучлалт гуйн ярина. — Бурхан өршөөх болтугай, ноёнтон минь! Таныг бурхан харж яваг хэмээн үдэн гаргаж, мэхийн ёслов. Офицер өөрийгөө дооглох адил инээмсэглэн толгой сэгсэрч, хороогоо гүйцэхээр Яузын гудамж руу гүйх нь холгүй явж одлоо.

	Мавра Кузьминишна харин үл таних офицерыг эхийн ёсоор өрөвдөн хайрлах сэтгэл нь гэнэт оргилон бялхаж ирснийг мэдрэн, бодлогошронгуй толгой сэгсрэн онгорхой хаалганы дэргэд нүдэнд доголон нулимстай зогсоно.

	Варваркийн гудамж дахь доод давхартаа зуушны газартай, баригдаж дуусаагүй байшинд согтуу хөлчүү хүмүүсийн дуулах орилолдох сонстоно. Бохир заваан том бус өрөөнд ширээний дэргэд вандан сандал дээр фабрикийн ажилчин арав хэрийн хүн суун, бүгд согтуу, нүд нь сүүмийн гөлийж, хөлс нь цувчихсан, амаа алд дэлэм ангайн нэг дуу дуулна. Тэд дуулах гэж хүссэндээ биш, харин наргиж цэнгэж, согтуу байна гэдгээ л нотлохын тулд дуулж байгаа бололтой хоолой нь зөрөн их л хүч гарган чармайн дуулна. Тэдний нэг өвдөг хүрсэн урт хөх цэмбэн тэрлэгтэй, цайвар үс бүхий өндөр залуу тэдний дээд талд зогсоно.

	Зогсоо зайгүй татваганах жимбэгэр зузаан уруул, ууртай гөлийх сүүмгэр нүдтэй биш сэн бол нимгэн шулуухан хамартай царай нь үзэсгэлэн гоё ажээ. Энэ хүн дуулагсдын дээд талд зогсон, өөрийгөө сайрхах бололтой, тохойгоо хүртэл шуусан цагаан гараар дуулагсдын толгой дээр ёсорхуу атлаа бохир дохихдоо заваан хуруунуудаа сарвайлгах гэж ер бус хичээнэ. Тэрмийнх нь ханцуй үргэлж унжиж ирэх тул тэр залуу зүүн гараараа хичээнгүйлэн шуух нь энэ дохиж байгаа судас болсон цагаан гар нь заавал шуугаатай байхад л нэг онцгой чухал учир байгаа юм шиг ажээ. Дууны дунд хэртэйд довжоон дээр, пин дотор зодолдох, балбалдах хашхирах сонсогдсонд өндөр залуу гараа дохин:

	— Болоо! гэж захирангуй хашхирав.

	— Хүүхдүүд ээ, зодоон! гэснээ ханцуйгаа шуусан чигээр довжоон дээр гарч очлоо.

	Фабрикийн ажилчид хойноос гарлаа. Архины мухлагт орхисон энэ ажилчид өндөр залуугийн удирдлагаар мухлагийн худалдагчид фабрикаас савхи авчирч өгсөн тул тэднийг дарсаар дайлсан ажээ. Хөрш буй төмрийн дархны газрын дархнууд архины мухлагт наргих чимээ сонсоод мухлагийг сүйтгэх гэж бодон хүчээр цөмрөн орж ирэх гэж хүсжээ. Довжоон дээр зодоон үүсэв.

	Мухлагийн худалдагч үүдэнд төмрийн дархантай зодолдон, фабрикийн ажилчдыг гарч ирэхэд дархан нөгөө худалдагчаас хөндийрөн засмал зам дээр нүүрээрээ харуулдан уналаа.

	Ханцуйгаа шамласан залуу үүд рүү давшилсан дархны нүүр лүү явуут дундаа дэлсэн:

	— Хүүхдүүд ээ! Манайхныг зодож байна! гэж муухай орилов.

	Энэ үеэр түрүүчийн дархан газраас босон, шалбарсан нүүрийнхээ цус нөжийг самардан:

	— Харуул! Аллаа!.. Хүн алж байна! Ах дүү нар аа!.. гэж уйлагнасан хоолойгоор орилов.

	— Хөөе, та минь, хүн амины хэрэг гарах нь, хүн алж байна! хэмээн хөрш хаалганаас гарч ирсэн авгай орилсонд цус нөж болсон дархны дэргэд бөөн хүн шавж ирлээ.

	— Ард олныг тонож, шулсан чинь багадаад байна уу, чи хүн алаа юу? Дээрэмчин үхээр! гэж нэг хүн мухлагийн худалдагчид хандан дуугарав.

	Өндөр залуу довжоон дээр зогсон, одоо хэнтэй нь зодолдвол зохих вэ гэдгээ бодох адил нэг худалдагч руу, нэг дархан руу сүүмгэр нүдээрээ хялмалзана.

	Тэгснээ гэнэт худалдагч руу давшлан:

	— Зандалчин! хүүхдүүдээ, үүнийг бариад хүлэгтүн! гэж хашхирав.

	— Юу болж байна, нэг ийм хүнийг хүлсэн шүү дээ! гэж худалдагч хашхираад, өөрийг нь дайрсан хүмүүсээс булт үсрэн, малгайгаа хуу татан авч газар чулуудлаа. Энэ үйлдэл ид шид бүхий аюултай учир холбогдолтой байсан юм шиг худалдагчийг бүчиж байсан фабрикийн ажилчид тээнэгэлзэн зогтусав.

	— Журмыг би арван хуруу шигээ мэднэ, нөхөр минь. Би цагдаагийн газрын түшмэл дээр очно. Чи намайг чадахгүй юм гэж санана уу? Одоо ч дээрэм тонуул хийхийг хэнд ч зөвшөөрөхгүй шүү! гэж худалдагч малгайгаа авах зуур хашхирна.

	— Очъё л доо яах вэ, чи муу яадаг юм! Очъё л доо яах вэ... чи муу яадаг юм! хэмээн худалдагч, өндөр залуу хоёр ам амандаа өрсөн хоёул гудамж уруудан цуг хөдлөв. Цус нөж болсон дархан дэргэд нь явж, фабрикийн ажилчид, хөндлөнгийн хүмүүс яриа хөөрөө шуугиан болон хошууран дагана.

	Самбар тавин хадсан, гуталчин гэсэн хаяг бүхий том байшингийн өөдөөс харсан Маросейкийн буланд эцэж турсан, сульдан тамирдсан, халаад, уранхай тэрлэг бүхий хорь орчим гуталчин царай барайн зогсоно.

	Ямаан сахалтай, хөмсөг зангидсан туранхай мастер:

	— Тооцоо хийвэл таарсан хүн дээ! Бидний цусыг чамгүй сорсон болохоор одоо бид хариу тооцоо хийх хэрэгтэй. Биднийг бүхэл долоо хоног малласан. Одоо бүр тартагт нь тулгаад, өөрөө яваад өгсөн гэж өгүүлнэ.

	Ардууд, цус нөж болсон хүнийг харснаа энэ юм ярьж байсан мастер дуугай болсонд гуталчид бүгдээрээ хошуурсан бөөн олонтой сониучирхан яаран нийлж авав.

	— Ардууд аа, хаашаа явж байна?

	— Хаашаа нь мэдээж, дарга нар луу л байхгүй юу.

	— Аль үнэн мөнөө олж чадсангүй юу?

	— Чи юу гэж бодоо вэ? Ардууд юу гэж ярьж байгааг сонс л доо.

	Асуух хариулах сонстоно. Мухлагийн худалдагч хурсан олны шохоорхохыг далимдуулан ардуудаас хоцорч, мухлаг руугаа буцав.

	Өндөр залуу өөрийн өштөн худалдагчийн алга болохыг эс анзааран, нүцгэлсэн гараа савчин ам хумхилгүй ярьж нийтийн анхаарлыг татна. Сонирхсон бүх асуудлаа шийдэх хариуг түүнээс дуулна гэж бодон ард олон төлөв түүнийг шавна.

	— Тэр хүн хууль дүрэм, ёс журам заагаад өгөг, тэгэхийн тулд л даргаар тавигдаа биз дээ! Миний хэлдэг зөв үү, буруу юу, үнэн алдарт шашинтан нар минь? хэмээн өндөр залуу үл мэдэгхэн инээмсэглэн ярина.

	— Цаадах чинь дарга ч байхгүй гэж бодож байгаа юм биш биз дээ? Даргагүйгээр байж болох уу? Тэднийг дээрэмдэнэ гэдэг чинь бага хэрэг үү?

	— Дэмий юм яриад яана! гэх дуу олны дундаас сонстоно. Москваг хаяж одно гэсэн чинь юу гэсэн үг вэ? Чамд инээд тохуу болгож хэлснийг чи үнэмшчихгүй юу. Манай цэргийн ялж байгааг алийг тэр гэх вэ. Тэгээд л түүнийг явуулчихгүй юу? Тэгэхийн тулд ч дарга тавиа шүү дээ. Ардууд юу ярьж байгааг дуул л даа гэлцэн өндөр залуу руу заана.

	Хятад хотын хэрмийн дэргэд өөр нэг хэсэг хүн бичиг барьсан шинельтэй хүнийг тойрон шавжээ.

	— Зарлиг, зарлиг уншиж байна! Зарлиг уншиж байна гэх дуу хурсан олны дундаас сонстон, ардууд тэр уншигчийн зүг хуйлран одлоо.

	Шинельтэй хүн наймдугаар сарын 31-ний зар бичгийг уншина. Бөөн хүн түүнийг шавж авахад бантсан авч шахцалдсаар дэргэд нь очсон өндөр залуугийн шаардлагаар хоолой нь яльгүй чичирсээр зар бичгийг эхнээс нь дахин уншиж эхлэв.

	«Хортон дайсныг сөнөөн устгахад нь их цэрэгт туслах, хамтран ажиллах, зөвшин ярилцахын тулд би маргааш эрт гэгээн вантай уулзахаар явлаа. (Гэгээн! хэмээн өндөр залуу жуумалзан инээж, хөмсөг зангидан ёслол төгөлдөр давтан өгүүлэв). Бид тэгээд тэдний сүнсийг нь... (гэж уншигч залган уншсанаа зогсож азнав. Харж байна уу? Чамд хамаг зайг нь дэвжээгээд өгнө... хэмээн залуу бардам дуугаар хашхирав) зайлуулаад тэр зочдыг чөтгөр шулам руу нь тонилгоод өгнө; би үдийн хоол дээр эргэж ирэн ажилдаа ороод, хортон дайсныг эд бод хийгээд өгье» гэж уншлаа.

	Сүүлчийн үгийг унших үед бүгд таг дуугүй болсон байлаа. Өндөр залуу толгойгоо гунигтайяа буулгав. Сүүлчийн тэдгээр үгийн учрыг хэн ч ойлгоогүй нь илт. Ялангуяа «Би маргааш үдийн хоолон дээр эргэж ирнэ» гэсэн үг уншигч, сонсогчдын хэн хүнийх нь урмыг хугалсан бололтой. Ардууд тэр үгийн учрыг дэндүү дээгүүр боджээ. Гэтэл энэ нь дэндүү энгийн, ойлгож ядаад байх юм байсангүй. Энэ бол хэн хүнгүй хэлж болох үг байсан тул дээд засгаас гарсан зарлигт тийм үг орж болшгүй байлаа.

	Бүгд уруу царайлан зогсоно. Өндөр залуу уруулаа умгануулан дайвалзана.

	— Түүнээс асуух сан!.. Нөгөөх чинь мөн үү?.. Асуусан л даа! Тэгээд юу гэж... тэр чинь заагаад өгнө.. гэх дуу гэнэт шавсан олны арын эгнээнээс сонстон, тэгээд нийтийн анхаарал талбай дээр гарч ирсэн цагдаагийн даргын сүйх рүү хандлаа. Цагдаагийн даргыг хоёр морин цэрэг дагалджээ.

	Энэ өглөө гүнгийн тушаалаар модон байшингууд шатаахаар яваа цагдаагийн газрын дарга энэ даалгаврын буянаар их мөнгөтэй болж, энэ үеэр тэр их мөнгөө хармаалж явснаа өөр лүүгээ дөхөн ирж яваа бөөн хүнийг харан хөтчидөө зогсогтун гэж тушаав.

	Хөнгөн сүйх рүүгээ хэсэг хэсгээр, мятрасхийн дөхөн ирж яваа хүмүүс рүү:

	— Юун улс вэ? Юун хүмүүс вэ? Би та нараас юм асууж байна шүү? хэмээн хариу эс авсан цагдаагийн газрын дарга ахин асууна.

	Илбэргэн шинельтэй наймаачин:

	— Эд бол, эрхэм дээдсээ, эд бол гэгээн дээдсээ, гэгээн вангийн зарлан мэдэгдсэнээр амь насаа хайрлалгүй хүчин зүтгэх гэж хүссэнээс бус, гэгээн вангийн хэлснээр ямар нэг үймээн самуун дэгдээх гэсэн улс биш гэж хэллээ.

	— Гүн яваагүй, энд байгаа, та бүгдийн тухай захирамж гаргана гэж цагдаагийн газрын дарга хэлээд хөтчидөө хөдөл! гэж дуугарсанд хурсан олон тэр даргын хэлснийг дуулсан нэгийнхээ хувьд шаван зогсож, холдон одож буй хөнгөн тэрэгний хойноос харна.

	— Мэхэлж байна, та минь! Ван дээр аваачигтун! Битгий явуул, нөхөд минь! Тайлангаа тавиг! Бариад ав! гэж өндөр залуугийн хашхирсанд ардууд хөнгөн тэрэгний хойноос хошууран харайлгаж гарлаа.

	Цагдаагийн газрын даргын хойноос давхисан олон бөөн шуугиан болон Любен тийш чиглэв.

	— Ноёд, худалдаачид бүгд арилаад өглөө. Гэтэл бид чинь юу болж ингэж балрах хэрэг болж байна? Бид чинь нохой болж байна уу? гэх үг бөөн олон дундаас байн байн дуулдана.

	Гүн Растопчин есдүгээр сарын нэгний орой Кутузовтой уулзсаны дараа өөрийг нь цэргийн зөвлөлийн хуралдаанд урьж суулгасангүй, нийслэлийг хамгаалахад оролцох гэсэн саналд нь Кутузов ямар ч анхаарал тавьсангүйд гомдон урам нь хугарч, нийслэлийн энх амгалангийн тухай, түүний эх оронч урам зоригийн тухай асуудал хоёрдугаар зэргээр барахгүй, огт нь хэрэггүй, үл шалих зүйл болохыг цэргийн хуаранд очоод үзэж мэдрэн гайхаж, урам нь хугаран гомдоод Москвадаа буцаж ирлээ. Гүн оройн хоолоо идээд, хувцсаа тайлалгүй бүхлээрээ олбогт вандан дээр хэвтэв. Тэгтэл Кутузовоос захиа авчирсан элч шөнийн нэг цагт сэрээжээ. Захианд их цэрэг Москвагаар дамжин Рязаны шар зам руу ухарч байгаа тул их цэргийг хот дундуур гаргахад тус болохоор гүн та цагдаагийн түшмэл явуулбал ямар вэ гэж өгүүлжээ. Энэ мэдээ Растопчины хувьд шинэ зүйл биш байлаа. Мөргөлийн уул дээр өчигдөр уулзсанаас хойш төдийгүй, Москвад хүрэлцэн ирсэн бүх генерал дахиад тулалдаж барахгүй гэж нэгэн дуугаар ярин, гүнгийн зөвшөөрлөөр сангийн эд хогшлыг шөнө болгон зөөн, оршин суугчдын тэн хагас нь гарч явсан бүр Бородиногийн тулалдааны үеэс гүн Растопчин Москваг орхих нь гэдгийг мэдэж байлаа. Гэлээ ч гэсэн Кутузовын тушаалтайгаар жирийн зурвас маягаар мэдэгдэн, шөнө, түрүүчийн нойрын үеэр хүлээж авсан энэ мэдээ гүнгийн гайхлыг төрүүлэн, зэвүүг нь хүргэжээ.

	Гүн Растопчин энэ хугацаанд явуулсан үйл ажиллагаагаа тайлбарлан хожим нь тэмдэглэлийнхээ дэвтэрт хэд дахин бичихдээ: Тэр үед Москвад энх амгалан байдал тогтоох, түүнээс оршин суугчдыг нь гаргах гэсэн хоёр чухал зорилго байсан гэжээ. Хэрэв энэ хоёр талтай зорилгыг зүйтэй гэж үзэх юм бол Растопчины аливаа үйлдэл өө согоггүй байх бүлгээ. Москвагийн ариун шүтээн, буу зэвсэг, сум, дарь, нөөцөлсөн талхыг яагаад зөөж гаргаагүй, Москваг тавьж өгөхгүй, цөлбөн хоослуулахгүй гэж, мянга түмэн оршин суугчдыг нь хууран мэхэлсэн юм бэ? Нийслэлд энх амгалан байдлыг сахиулахын тулд гэж гүн Растопчин тайлбар хариу өгч байна. Албан газрын хэрэгт хэрэггүй баахан цаас, Леппихийн бөмбөлөг, бусад зүйлсийг яах гэж хотоос зөөж гаргасан бэ? Хотыг хоосон орхихын тулд гэж гүн Растопчин тайлбар хариу өгч байна. Ард олны энх амгалан байдалд ямар нэг аюул учирлаа гэж бодоход аливаа үйлдэл зөвдөж таардаг.

	Аллага хядлагын аливаа аймшгийг ард түмний энх амгалангийн тухай санаа тавих гэдгээр түрээ барьж байлаа.

	1812 онд Москвад ард олны энх амгалангийн тухай гүн Растопчины аймшиг юуг үндэс болгож байсан бэ? Хотод үймээн самуун гарч болзошгүй гэж бодох ямар шалтгаан байсан бэ? Оршин суугчид нь явж, их цэрэг Москвагаар дүүрч байлаа. Яагаад үүний улмаас ард олон үймээн самуун дэгдээх ёстой байв?

	Дайсныг орж ирэхэд Москвагаар барахгүй, бүх Орос орон даяар үймээн самуунтай төстэй юм огт нь ч гарсангүй. Есдүгээр сарын нэгэн, хоёронд Москвад түм гаруй хүн үлдэж, ерөнхий командлагчийн ордонд цугласан, ерөнхий командлагчийн ажил төрөлдөө татан оролцуулсан бөөн хүнээс өөр хэн ч байсангүй. Москваг орхих нь барин тавин болсон буюу дор хаяхад болзошгүй болсон Бородиногийн тулалдааны дараа ард олныг буу зэвсэг, зар бичиг тараан үймүүлэхийн оронд Растопчин бүх ариун шүтээн, дарь, цэнэг, мөнгийг зөөж гаргах арга хэмжээ авч, хотыг орхиж байна гэж ард олонд шууд зарладаг байсан юм аа ч гэсэн тэр үед ард олныг үймнэ гэж үзэх үндэс бүр ч бага ажээ.

	Халуун цочир, түргэн зантай, хэзээ ямагт засаг захиргааныхны дээд хэсгийн дотор сурсан Растопчин эх оронч үзэл бодолтой хүн ч билээ гэсэн удирдан жолоодох гэж бодсон ард олныхоо тухай хумсын чинээ ч ойлголтгүй хүн билээ. Дайсныг Смоленскт цөмрөн орсон бүр эхэн үеэс авхуулан Растопчин өөрийгөө ард олны бодол санааны удирдагч-Орос орны зүрхний үүрэг гүйцэтгэж буй мэтээр өөрийгөө дүрслэн бодно. Москвагийн оршин суугчдын гаднын үйлдлийг жолоодож байна гэж (засаг захиргааны эрх баригч бүрд тэгж санагддагийн адил) санагдаад зогсоогүй, ард түмэн өөрийн орчинд жигшин үздэг, дээрээсээ сонссон үед ойлгодоггүй зальхай хэлээр бичсэн тэр уриа, зар бичгээрээ ард олны амьсгал санааг удирдан залж байна гэж түүнд санагдана. Ард олны бодол санааг удирддаг сайхан үүрэг нь Растопчины санаанд учиргүй нийцсэн учир тэр үүрэгтээ ижилдэн дасаж энэ үүргээсээ гарахын чухал, Москваг орхихын чухал нь аливаа баатарлагийн үр ашиггүйгээр өөрийг нь тэвдээн, хөл алдан бантаж, тэгээд юу хийх учраа огтхон ч эс мэднэ. Москваг орхих нь гэдгийг мэдсэн хэр нь эцсийн хурам хүртэл бүх зүрх сэтгэлээрээ үл итгэн, энэ зорилгоор юу ч эс хийжээ. Оршин суугчид өөрийнх нь хүссэний эсрэг явна. Албан газрын юмсыг зөөн гаргасан бол энэ нь гагцхүү түшмэлүүдийн шаардлагаар гүйцэтгэнэ. Тэр шаардлагыг гүн дуртай дургүй зөвшөөрнө. Өөрөө харин өөртөө сонгож авсан гагцхүү тэр үүргээ л гүйцэтгэнэ. Ухаан сэтгэхүй хурц заяасан хүмүүст олонтоо байдагчлан Москваг орхино гэдгийг аль дивангарын мэдсэн авч түүнийг гагцхүү сэтгэхүйгээрээ мэдэн, дүрслэн бодохоороо уг байдалд орж эс үзэн, Москваг орхино гэдэгт бүх зүрх сэтгэлээрээ үл итгэнэ.

	Оргилсон, хичээнгүй бүх үйл ажиллагаа нь (энэ үйл ажиллагаа нь ард түмэнд хэр нөлөөлж, хэр ашигтай байсан бэ? гэдэг өөр асуудал) өөртөө төрж байсан үзэл бодлыг (францчуудыг эх орончийн ёсоор үзэн ядаж, өөртөө итгэх) оршин суугчдад бий болгоход л гагцхүү чиглэнэ.

	Үйл явдал өөрийнхөө жинхэнэ, түүхэн цар хүрээг олж аван, францыхныг үзэн яддаг үзлээ гагцхүү үг хэлээр илэрхийлэх нь хангалтгүй болж, тэрхүү үзэн ядах үзлээ тэр байтугай тулалдаанаар илэрхийлж болшгүй, өөртөө итгэх итгэл нь Москвагийн тухай ганц асуудлын хувьд ашиггүй болж, хүн ам бүгдээрээ ганц хүн шиг хөрөнгө хогшлоо хаян Москвагаас арилан одож, энэ зохисгүй үйлдлээрээ ард олныхоо бодол санааны бүх хүчийг харуулсан тэр үед Растопчины сонгож авсан үүрэг нь гэв гэнэт утга учиргүй болоод явчихжээ. Өөрийгөө ганцаардмал, сул дорой, хөгтэй, тулгуур түшиггүй болсныг гэнэтхэн мэдэрчээ.

	Кутузовоос ирж, нойр хулжаасан захирангуй, хүйтэн үгтэй зурвасыг хүлээн аваад өөрийгөө гэм буруутай гэж мэдрэх тусам улам цухалдан бухимдана. Өөрт нь хариуцуулан даатгасан бүгд, өөрийнх нь зөөлгөх ёстой албаны бүх юм л чухамдаа Москвад үлджээ. Гэтэл бүгдийг зөөх боломж байдаггүй.

	«Үүнд хэн гэм буруутай, хэн ийм болгов? Мэдээж. Би л биш. Надад бүх юм бэлэн зэлэн байж, Москваг би тас атгаж байсан! Эд ийм ч юм болгох гэж! Өөдгүй амьтад, урвагчид!» хэмээн гэр өөдгүй амьтад, урвагчид гэдэг нь хэн байсныг сайн эс тодорхойлон бодно. Гэхдээ өөрийнх нь ороод байгаа хөгийн, ёозгүй байдалд гэм буруутай байсан тэр хэн ч юм урвагчдыг үзэн ядахын чухлыг мэдэрнэ.

	Гүн Растопчин Москвагийн зүг бүрээс өөр дээрээ хүрэлцэн ирсэн хүмүүст шөнөжингөө тушаал захирамж өглөө. Гүн ч ийм уруу царайтай, цухалдуу байхыг шадар хүмүүс нь хэзээ ч хараагүй билээ.

	«Эрхэмсэг вантан, эзэмшил нутгийн захиргаанаас хүн иржээ... тушаал авахаар захиргаа... сүм хийдийн захиргаа, их сургууль хүмүүжүүлэх газруудаас хүн иржээ... хамба ламын туслах хүн явуулж асуулгажээ... Гал командын талаар юу гэж тушаах сан болоо? Шоронгийн даамал... галзуугийн эмнэлгийн даамлаас хүн ирээд байна» хэмээн бүхэл шөнөжингөө гүнд зогсоо зайгүй илтгэнэ.

	Тэр бүх асуултад гүн ууртай, товчхон хариулах нь одоо өөрийнхөө тушаалыг хэрэгцээгүй, хичээнгүйлж бэлтгэсэн бүх үйлсийг нь нэг хүн балласан, тэр хүн одоо болох бүх юмны хариуцлагыг хүлээх учиртай гэдгийг нь харуулна.

	Нутгийн захиргааны лавлагааны хариуд:

	— Тэр бичиг цаасаа харж манасаар үлд гэдгийг чалчигчдаа хэл. Гал командын тухай чи юун шал дэмий юм асууна вэ? Унаа морь байгаагаас хойш Владимир өөд яваг. Францынханд орхилтой биш гэнэ.

	— Эрхэмсэг гүнтэн, галзуугийн эмнэлгийн хуяг ирээд байна, юу гэж тушаах вэ?

	Юу гэж тушаах вэ гэж үү? Бүгдээр явцгааг, тэгээд л гүйцээ... Солиотой хүмүүсийг гаргаж хотоор сул орхи. Манайд армийг маань солиотой хүн командалж байгаа болохоор бурхан тэгж зарлиг буулгаж байна.

	Шоронд сууж байгаа хоригдлуудыг хэрхэх тухай асуултад гүн даамалд ууртай хашхиран:

	— Чамд өгье гэх нь ээ ч байхгүй хоёр батальон хуяг гаргаж өгөх хэрэг болж байна уу? Бүгдийг нь сулла, тэгээд л болоо! гэв.

	— Эрхэмсэг гүнтэн, улс төрийн хэрэгтэй Мешков Верещагин хоёр сууж байгаа.

	— Верещагин! Одоо болтол дүүжлээгүй юу? Нааш нь авчир гэж Растопчин хашхирав.

	Их цэрэг Москва дундуур хөдөлсөн өглөөний есөн цагт гүнгийн захирамж асуухаар дахиад нэг ч хүн ирсэнгүй. Унаатай явж чадах нэг нь бүгд өөрснөө толгой мэдэн явж, үлдсэн бусад нь юу хийх хэрэгтэйгээ өөрснөө дур мэдэн шийджээ.

	Гүн Сокольник руу явахын тулд морь авчирч өг гэж тушаагаад гараа элгэндээ зөрүүлэн дуу шуугүй царай барайн сууна.

	Захиргаан дор нь байгаа бүх ард олон гагцхүү өөрийнх нь хүчин чармайлтын хүчээр хөдөлж байгаа юм шигээр түгшүүртэй бус, тайван цагт захиргааны ажилтан бүрд санагдан, захирагч бүр өөрийнхөө чухлыг мэдрэх энэ ухамсрынхаа үүднээс хүч, хөдөлмөрийнхөө гол шан гарч байна гэж мэдэрдэг. Түүхийн тэнгис амар тайван байсан цагт ард түмний хөлөг онгоцонд хэврэгхэн завиа сэлүүр модоор тулан тогтоосон захирагч, захиргааны ажилтанд өөрийнх нь тулж байгаа хөлөг онгоц өөрийн нь хүч чармайлтын ачаар явж байгаа шиг санагддаг байж таарна. Гэтэл шуурга тавин, тэнгис давлагаалан, хөлөг онгоц өөрөө яваад ирэхийн цагт эндүүрэхийн учир нэгэнт үгүй болно. Хөлөг онгоц асар лут, бие даасан хурдаар яван, завины сэлүүр мод явж байгаа хөлөг онгоцонд хүрэхээ болимогц захирагч маань хүчний эх ундарга, захиран удирдагчийн байдлаас ашиг тусгүй, өчүүхэн буурай сул дорой хүн болон хувирна.

	Растопчин үүнийг мэдрэн, энэ л түүнийг цухалдуулна.

	Бөөн олон хүний зогсоосон цагдаагийн газрын нөгөө дарга, морь бэлхэн болсныг илтгэхээр ирсэн туслах хоёр гүн дээр цуг орж ирлээ. Хоёулынх нь царай зэвхий даан, цагдаагийн дарга даалгавар биелүүлснээ уламжлаад, тантай уулзах гэсэн үй олон хүн гүнгийн хашаанд байж байна гэж мэдэгдлээ.

	Растопчин ганц ч үг хариулалгүй, босож, түргэн түргэн алхалсаар зочдынхоо хээнцэр саруулхан өрөөнд орж, тагтны хаалган дээр очоод бариулаас нь барьснаа болиод цонх руу очвол цугласан олон ив илхэн харагдана. Өндөр залуу урд эгнээнд нь зогсон, ширүүн харцтай гараа дохичин юм ярина. Цус нөж болсон нүүртэй төмрийн дархан дэргэд нь уруу царайлан зогсоно. Тэдний дүнгэнэлдэх чимээ хаалттай цонх нэвт сонстоно.

	Растопчин цонхноос холдох зуураа:

	— Сүйх бэлхэн үү? гэсэнд, 

	— Бэлхэн, эрхэмсэг гүнтэн гэж туслах нь хариуллаа.

	Растопчин дахиад тагтны хаалга руу очиж:

	— Эд юу хүсээ юм бэ? гэж цагдаагийн газрын даргаас асуув.

	— Эрхэмсэг гүнтэн, таны тушааснаар францчуултай дайтахаар явах гэж цуглаад байгаа гэж ярьж байна билээ. Урвасан барьсан гэнэ үү нэг юм хашхиралдаж байсан. Гэхдээ эрхэмсэг гүнтэн минь, аймшигтай улс бололтой шүү. Би арайхийн мултарч гарч ирлээ. Эрхэмсэг гүнтэн, тэгэхлээр байна аа...

	— Явж соёрхоно уу, би юу хийхээ тантай тангүй мэдэж байна гэж Растопчин ууртай хашхирав. Растопчин цугласан олон руу харан тагтны үүдэнд зогсоно. «Эд Орос орныг ингэж ч баллах гэж! Эд намайг ингэж хөнөөх гэж!» гэж бодохоос болсон бүх явдлын шалтгааныг тохож хэн нэгэн хүнд хүрэх уур нь өөрийн эрхгүй цээжинд нь оволзон ирэв. Шазруун цочмог хүмүүст олонтоо тохиолддогчлон: уур нь хүрдгээ нэгэнт хүрчихсэн авч уураа гаргах юм эрж хайна. Цугласан олныг харан, тэр дундаас гараа дохичин юм ярих өндөр залууг оноон харснаа «Мангуу тэнэг явдлаараа тэдний босгосон нөгөө харц ардууд, хүн ардын шавхруу, борчуул нь энэ дээ. Тэдэнд золионы хүн хэрэгтэй л дээ гэсэн бодол толгойд нь орж ирлээ. Үүнээс үндэслэн өөрт нь бас ийм золиос, уураа гаргах энэ юм хэрэгтэй байна гэдэг бодол толгойд нь орж ирлээ.

	— Сүйх бэлхэн үү? гэж дахин асуув.

	— Бэлхэн, эрхэмсэг гүнтэн. Верещагины хувьд юу гэж тушаах сан бол оо? Довжоон дээр хүлээж байгаа гэж туслах нь хариулав.

	— Өө! хэмээн Растопчин санаанд оромгүй дурсамжид хирдхийсэн мэт дуу алдав.

	Тэгээд хаалгыг түргэн нээн, тагт руу шийдмэг алхлан очсонд яриа хөөрөө дуу тасран бүгд малгайгаа аван, гүн өөд цөмөөр харлаа.

	— Сайн байна уу, хүүхдүүд ээ! гэж гүн түргэн чанга дуугараад, — Хүрч ирсэнд чинь баярлалаа. Би та нар дээр одоохон гарч очъё. Гэхдээ юуны урьд бид хорт этгээдийг янзлах хэрэгтэй байна. Москваг мөхөөсөн этгээдийг бид цээрлүүлэх хэрэгтэй байна. Намайг хүлээж байгаарай! гэж хэлээд гүн мөн тийм түргэн алхлан өрөөндөө орж ирээд үүдээ сайн хаалаа.

	Цугласан олны дунд сэтгэл ханан сайшаах чимээ шивэр авир гээд явчхав. «Тэгэхлээр хорт этгээдийг одоо янзлах нь. Чи францынхныг гээд яриад байсан... Одоо чамд хамаг учрыг нь тайлаад өгнө өө гайгүй!» хэмээн хүмүүс өөрийнхөө үнэмшихгүй буйд бие биеэ зэмлэх адил дуугаралдана.

	Хэдэн хурмын дараа гол хаалгаар нэг офицер яаралтай гарч, нэг юм тушаавал хөнгөн морин цэргүүд номхон зогсов. Цугласан олон тагтны тэндээс довжоо руу сониучирхан хошуурлаа. Растопчин ууртай түргэн алхалсаар довжоон дээр гарснаа нэг хүн эрэх байртай эргэн тойрноо яаруу харна.

	— Хаа байна? гэж гүн асуун, асуусан тэр дороо байшингаас толгойных нь нэг талын үсийг хуссан, нөгөө хагасынх нь үс ургасан, гоонон хүзүүтэй залууг хоёр морин цэрэг дундаа аваад гарч ирэхийг харлаа. Тэр залуу цагтаа их л ганган байсан, одоо бол элэгдэж халцарсан, хөх цэмбэн эмжээртэй урт үнэгэн дээл өмсөж, хир болсон зотон шалбуур өмд, арчиж тослоогүй, майжгий торгон савхи дотуур чихжээ. Залуугийн шийдмэг бус алхааг чөдөрлөсөн хүнд гав сульдмал туяхан хөлд нь дүүжлээстэй явна.

	Растопчин, 

	— Өө! гэж дуугараад үнэгэн дээлтэй залуугаас харцаа шалавхан булзааруулаад шатны доод довжоо руу заан: — Нааш нь авчир гэв. Нөгөө залуу гаваа харжигнуулсаар, үнэгэн дээлийнхээ хоолой барьсан захыг хуруугаараа тулсаар заасан довжоон дээр арайхийн гараад гоонон хүзүүгээ хоёр дахин эргэлдүүлснээ шүүрс алдаад, ажил хийж байгаагүй нарийн чөргөр гараа дуулгавартайн дохио болгон гэдэс дээрээ зөрүүлэв.

	Залууг довжоон дээр ирж зогсох зуур хэдэн агшин дуу чимээгүй байсаар байлаа. Гагцхүү арын эгнээнд нэг газар шахцалдсан хүмүүсийн дунд ёолох, янцаглах, түлхэлдэх, хөлөө сэлгэн тавих түчигнээн сонстоно.

	Растопчин залууг заасан газар гарч ирэн зогсохыг хүлээн царайгаа барайлган нүүрээ үрнэ.

	— Хүүхдүүд ээ! Энэ бол Москваг сөнөөсөн нөгөө өөдгүй этгээд Верещагин гэдэг чинь байгаа юм гэж цангинасан дуугаар Растопчин хэлэв.

	Үнэгэн дээлтэй залуу яльгүй бөхийн, хоёр гараа гэдэс дээрээ зөрүүлэн дуулгавартай зогсоно. Үсийг нь хагас хусан зэрэмдэглэсэн, найдвар тасарсан байрын шуугдмал туранхай царай нь уруу харна. Гүнг үг дуугармагц залуу толгойгоо алгуур дээш болгон, нэг юм хэлэх гэсэн мэт гүнгийн доороос өлийн харна. Гэвч Растопчин өөдөөс нь харсангүй. Залуугийн урт нарийхан хүзүүний судас яг чихний архнаар хөхрөн гүвийж, тэгснээ царай нь гэнэт улайв.

	Бүхний нүд залуу дээр тусна. Залуу цугласан олон руу харан, хүмүүсийн царайг хараад горьдлого төрөх адил гунигтай, мятран инээмсэглэснээ дахин толгойгоо унжуулан довжоон дээр хөлөө сэлгэн зогсов.

	— Энэ хүн хаан эзэн, эх орноосоо урван тэрсэлж, Бонапартын талд орон, орос бүх хүний дундаас ганцаараа орос хүний нэрийг гутаасан юм. Энэ хүнээс болж Москва мөхөж байна хэмээн Растопчин хахир дуугаар ярьж байснаа нөгөө л дуулгавартай янзаараа зогссоор буй Верещагин руу хоромхон зуур хяламхийн харав. Тэр харц тэвчээрийг нь тэслэх адил гараа өргөн, ардуудад хандаж хашхирах нь холгүй, 

	— Үүнийг өөрсдийнхөө шүүхээр шийтгэгтүн! Ta нарын мэдэлд өглөө гэж хэлэв.

	Ардууд юм эс дуугаран, бие биеэ улам нягт шахна. Бие биеэ тулах, энэ бүгчим шахцалдаанд амьсгалах, хөдлөх тэнхэл олдохгүй буй, үл мэдэгдэх үл ойлгогдох, аймшигт зүйлийг хүлээх нь тэсэхийн эцэсгүй болгов. Урьд нь болж байсан бүх зүйлийг бүгд хирдхийн нүдээ дүрлийн, амаа ангайн харж, чихээр сонссон урд эгнээний хүмүүс араасаа түрэх түрэлтийг хамаг хүчээ шавхан байж нуруугаараа тогтооно.

	— Үүнийг балба!.. Урвагч үхвэл үхэг, орос хүний нэрийг бүү гутааг! Тасар тат! Би тушааж байна! гэж Растопчин хашхичвал цугласан олон үгийг нь биш, дууных нь ууртай аялгыг сонсоод гаслан урагшилснаа дахин зогсов.

	— Гүн!.. дахин хурам хэртэй нам гүм болсон энэ зуур Верещагин мятрамхай атлаа аялгуулсан дуугарч: — Гүнтэн, бидний дээр нэг л бурхан бий... гээд толгойгоо гэдийлгэвэл нарийхан хүзүүнийх нь бүдүүн судсанд дахин цус хурж, нүүр нь улайж ирснээ дахин зэвхий дааж ирэв. Тэгээд хэлэх гэснээ гүйцээн хэлсэнгүй!

	— Тасар тат. Би тушааж байна! хэмээн Растопчин бас Верещагин шиг гэнэт зэвхий даан хашхичлаа.

	Офицер сэлмээ сугалан:

	— Май сэлэм! хэмээн морин цэргүүдэд хашхирлаа.

	Ардуудын дотор өөр нэгэн хүчтэй давлагаа цалгилан, урд талын эгнээнд хүрснээ урд эгнээг довжооны бүр доод шат хүргэн хуйлруулав. Гөлийсөн царайтай өндөр залуу гараа далайн Верещагины дэргэд зогсоно.

	— Тасар тат! гэж офицер морин цэргүүдэд бараг шивнэн хэлбэл царай нь хорсон ярвайсан нэг цэрэг мохоо илдээр Верещагины толгой руу буулгаад авлаа.

	Аа! хэмээн Верещагин гайхам огцом дуу алдсанаа, яах гэж ингэж буй учрыг эс огоорох адил хирдхийн эргэж харлаа. Мөн тэгж гайхан хирдхийсэн дуу цугласан олны дунд цуурайлав.

	«Еэ бурхан минь» гэж нэг хүний гунигтай дуу алдах сонстоно.

	Верещагин тийнхүү гайхан дуу алдаад өвдсөндөө өрөвдөлтэй хашхирвал тэр хашхираа нь өөрт хор хүргэлээ. Хурсан олны түгжин барьсаар байсан хүний мэдрэхүйн дээд зэрэг хөвчлөн чангарсан утсан хашлага агшин зуур тас үсрэв. Ялт хэрэг эхэлж, түүнийг дуусгах хэрэгтэй байлаа. Зэмлэн буруушаасан өрөвдөлтэй ёолооны чимээг хурсан олны уур хилэнт догшин бархираан дарав. Арын эгнээнээс цалгилсан энэ барин тогтоошгүй сүүлчийн давлагаан хөлөг онгоцыг эвдлэгч, эцсийн долоодугаар давлагаа адил оволзон босож урд эгнээ хүрснээ тэднийг хөл алдуулан цохин унагаад бүгдийг залгин хамж одлоо. Дэлссэн морин цэрэг дахин цохих гэтэл Верещагин хирдхийн хашхирч гараараа хаацайлан ардууд руу ухасхийлээ. Яг халз мөргөлдсөн өндөр залуу Верещагины нарийхан хүзүүг тас багалзуурдан авч оволзон түрсэн олны хөл дор цуг өнхрөн уналаа.

	Нэг хэсэг нь Верещагиныг, нөгөө хэсэг нь өндөр залууг балбан ноолов. Дарагдсан хүмүүс, өндөр залууг аврах гэж хичээсэн хүмүүсийн орилоон хашхираан дайрсан олныг улам улангасуулна. Цус нөж болон, үхтлээ балбуулсан фабрикийн ажилчныг морин цэргүүд салган авч удтал чадсангүй. Нэгэнт эхэлсэн хэргийг дорхон нь зүйл дуусгахаар хичээн цугласан олон улс ум хумгүй улангасан дайрч Верещагиныг балбаж, багалзуурдаж, урж тастсан авч амийг нь удтал тасалж чадсангүй. Верещагиныг зодож балбагчидтай нь цуг дайрсан олон тал бүрээс нь шахан, нэгэн бөөн юм шиг дундаа оруулан зүг бүр тийш нь бөмбөрүүлэх тул дуусан цааш харуулах ч, орхих ч боломж эс олгоно.

	«Сүхээр балбадаг хэрэг үү?.. Дарж аллаа... Урвагч, бурхнаас урвагч!.. Амьд... долоон голтой эд... хохь нь өөрөө хийсэн үйл. Тас цавчвал таарна!.. Аль амьд байна уу?»

	Золионд гарагч нь тэмцэлдэхээ болин, түүний хашхирах ёолох жигдхэн сунжруу яраглаагаар солигдсон хойно л сая дайрсан олон цус нөжид хутгалдсан хүүрийн дэргэд яаран хутгалдаж эхлэв. Хүн бүр дэргэд нь ирж, юу болсныг харснаа гайхаж, хирдхийн зэмлэнгүй дуу алдан гэдрэг түрэн ухарна.

	Еэ бурхан минь, хүн гэдэг ч араатан юм аа, амьд хүн байхын арга алга. Бага залуугаараа амьтан байна даа... Худалдаачин байж таарна... Энэ хүн гэдэг үү!.. Тэр хүн биш гэж ярилцах юм... Тэр хүн биш байж яаж таарах юм!.. Еэ бурхан минь!.. өөр хүнийг нанччихжээ. Амьд голтой байна гэлцэх юм... Энэ ардууд уу... Нүглээс айхгүй хэн байх билээ...» гэх дуу олны дунд сонстон, цус нөж тоос шороо болон хөхөрсөн царай, хэгз хэгз татагдсан урт гоонон хүзүүтэй хүүрийг өрөвдөн үрчийсэн царайгаар харан ярилцана.

	Цагдаагийн газрын нямбай түшмэл эрхэмсэг гүнтний хашаанд хүүр байхыг зохисгүй гэж үзэн хүүрийг гудамжинд чирч гаргахыг хөнгөн морин цэргүүдэд тушаалаа. Хоёр морин цэрэг эрэмдэглэн сэглэгдсэн хүүрийн хөлөөс барьж аван гулдарч эхлэв. Шороо тоос, цус нөж болсон, урт нарийхан хүзүүтэй, үсийг нь хуссан бөндгөр толгой нь эргэлдэн, газраар чирэгдэнэ. Ардууд хүүрээс сэжиглэн холдон шаваарна.

	Верещагин хөсөр ойчин, хурсан олон муухай орилолдон дээр нь шавааран түлхцэлдэхэд Растопчины царай гэнэт зэвхий даан, морьд нь хүлээсэн арын довжоо руу явахын оронд хаашаа, яах гэж байгаагаа эс мэдэн толгойгоо унжуулан доод давхрын өрөөнүүд рүү очдог гудмаар түргэн түргэн алхлан одлоо. Гүнгийн царай зэвхий даан халуурсан үеийнх шиг дагжих доод эрүүгээ зогсоож эс чадна.

	— Эрхэмсэг гүнтэн, ийш нь, хааш нь авчрахыг соёрхох вэ?.. Ийшээ морилогтун гэж чичгэнэн салганаж, айсан дуу ард нь сонстоно. Гүн Растопчин юу ч хариулах тэнхэлгүй байсан тул дуулгавартайяа эргэн заасан зүгт нь явж очсонд арын довжооны дэргэд сүйх нь зогсож байлаа. Шуугилдан дүнгэнэх олны чимээ энд ч сонстоно. Гүн Растопчин тэргэндээ шалавхан суун хотоос гадагш Сокольникт байдаг байшин руугаа явахыг тушаалаа. Мясницкийн гудамжинд хурсан олны шуугиан сонстохоо больсон үед гүн гэмшиж эхлэв. Айж, үймэрсэн сэтгэлээ харьяат захирагдагсдадаа харуулснаа одоо санахад дотор эвгүй болно. «Ард олон аймшигтай, тэд чинь булай улс. Тэд чинь чоно л гэсэн үг, махнаасаа өөр юунд ч сэтгэл ханахгүй» хэмээн францаар сэтгэн бодно. «Гүнтэн! Ta бидний дээр нэг л бурхан бий!» гэж Верещагины үг гэнэт санаанд нь орж, гүн Растопчины ар нуруу руу хүйт даах ёозгүй сэтгэл төрлөө. Гэвч энэ сэтгэл хоромхон зуур таран өнгөрсөнд гүн Растопчин өөрийгөө шоолон жигшингүй инээмсэглэв. «Надад өөр үүрэг байсан. Ард олныг тайвшруулах хэрэгтэй байсан. Олны тусын тулд өөр олон хүн амиа эрсэдсэн, хойшдоо ч эрсэднэ» гэж бодсоноо өөрийн гэр орон, өөрийн (итгэж даатгасан) нийслэл, өөрийнхөө хувьд хүлээсэн ерөнхий үүргийн тухай бодож эхлэв. Өөрийн хувьд гэвэл Федор Васильевич Растопчины хувьд биш (Федор Васильевич Растопчин нийгмийн тусын тулд өөрийгөө золионд гаргасан хүн гэж болно), харин ерөнхий командлагчийн хувьд, засаг төрийн төлөөлөгч, хааны онц эрхт төлөөлөгчийн хувьд бодох ёстой гэж бодно. Хэрэв би ердөө ганцхан Федор Васильевич байсан бол миний зам огт өөрөөр товлогдсон байх сан. Би ерөнхий командлагчийн хувьд амь нас, нэр төрөө хадгалж үлдэх ёстой» гэж бодно.

	Растопчин сүйх тэрэгний зөөлөн нум нахилзах аясаар яльгүй ганхан, хурсан олны аймшигт шуугианыг дахиад эс сонсох тул уураг тархи тайвшрах нь ухаан бодлыг зэрэг тайвшруулдаг хэзээ язааныхаа тэр зангаар уураг тархи нь тайвшраад явчихлаа. Растопчиныг тайвшруулсан бодол нь шинэ зүйл биш байлаа. Ертөнц оршиж, хүмүүс бие биеэ алж хядаж ирсэн тэр цагаас хойш энэ бодлоор өөрийгөө тайтгаруулж ирсэн шиг хүн өөрийнхөө хувьд ийм гэмт хэргийг хэзээ ч үйлдэж байсангүй. Энэ бодол бол олны тус, бусад хүний тусын төлөөнөө хийж байна гэдэг бодол юм.

	Хэнхэг өвчин тусаагүй хүнд бол энэ тус хэзээ ч үл мэдэгдэнэ. Харин гэмт хэрэг үйлдэж байгаа хүн тэр тус нь юундаа байгааг хэзээ ч мадаггүй мэдэж байдаг.

	Үйлдсэн үйлдлээ буруу гэж ухаан санаандаа зэмлэн буруушаадаггүй төдийгүй, энэ зохистой үеийг ингэтлээ оновчтой ашиглан гэмт хэрэгтнийг залхааж, түүний хамт хурсан олныг тайтгаруулж чадлаа гэж сэтгэл ханан бодох үндэс шалтгаан олдог.

	«Верещагин шүүхээр яллагдан, цаазлуулах ял заагдсан хүн (уг нь Верещагиныг сенат хүнд ажилд зүтгүүлэхээр ял заасан байсан авч) урван тэрслэгч түүнийг би гэсгээлгүй орхиж таарахгүй. Тэгэхдээ би нэг сумаар хоёр туулай онолоо. Би ард олны сэтгэлийг тайтгаруулахын тулд түүнийг золионд өгч хорт этгээдийг цаазаллаа» гэж Растопчин бодно.

	Гүн хотоос гадагш байдаг байшиндаа ирж гэр зуурын энэ тэр захирамж өгсөөр сэтгэл нь бүрмөсөн тайвширлаа.

	Хагас цагийн дараа гэхэд Сокольникийн тал дундуур хурдан хүлгээр давхин юу болсныг биш, юу болох тухай тунгаан бодож явлаа. Гүн эдүгээ Кутузовыг байж байгаа гэж хэлсэн Яузын гүүр өөд явж байлаа. Нийслэлийг орхисноос, Орос орны мөхсөнөөс (Растопчин ингэж бодно) гарч болох золгүй бүх явдлын хариуцлага ухаан нь өгөрсөн зөнөг хар толгой дээр бууна гэдгийг ордны хөгшин үнэгэнд сэнхрүүлээд өгье гайгүй гэж бодож явна. Растопчин юу хэлэхээ урьдчилан бодож боловсруулж явахдаа сүйх дотроо ууртайяа эргэлдэн, замын хоёр хажуу руу цухалдангуй ширтэнэ.

	Сокольникийн тал эзгүй эл хуль, гагцхүү тэртээ захад настныг тэтгэх газар, ухаан солиотой өвчтөний хэвтэх газрын хавилцаа цагаан хувцастай хэдэн хүн харагдан, бас тийм хэдэн хүн тал дундуур цувралдан нэг юм хашхиран далласаар яваа харагдана.

	Тэдний нэг гүн Растопчины сүйхийг амдан гүйж ирлээ. Гүн Растопчин, түүний хөтөч, хөнгөн морин цэргийн хэн хэн нь энэ эмнэлгээс гарган зоргод нь тавьсан солиотой хүмүүс, ялангуяа энэ амдаж ирсэн галзуу хүнийг сониучирхан, битүүдээ айсхийн харна.

	Энэ галзуу хүн урт доёгор хөл дээрээ гуйвлан, хүлхгэр халаадаа дэрвүүлсээр Растопчиныг нүд салгалгүй харан сөөнгө хоолойгоор нэг юм хашхиран, зогсогтун гэсэн дохио үйлдэн хар хурдаараа гүйн ирж явлаа. Ов тов урган өрвийсөн сахал, маасайн гөлийсөн туранхай шаргал царайтай ажээ. Гартаам шиг хар хүүхэн хараа нь алим шиг шаргал өнгөтэй нүдний цагаан дундаа тогтворгүй сүүмийн эргэлдэнэ.

	— Зогс! Зогсооч! Би юм хэлж байна шүү! гэж дуу хадтал хашхиран, амьсгаадаж уухилан ясанд хадтал аялгуулан нэг юм бас хашхиран дохио үйлдэнэ.

	Тэгээд сүйх тэрэгтэй зэрэгцэж, зэрэглэн гүйнэ.

	— Намайг гурван удаа алахад нь би гурван удаа амилан босож ирээд байна. Тэд намайг чулуугаар балбан, цовдлон дүүжилсэн... Би амилна... амилна... амилах юм чинь. Биеийг минь тасар татсан. Бурхны хаанчлал нурж байна... Гурвантаа нурсан, гурвантаа босгон барина гэж дуугаа улам улам өндөрсгөн хашхирна. Хурсан олон Верещагин руу ухасхийн дайрах үед зэвхийрсэн шигээ Растопчины царай зэвхий даагаад явчихлаа. Тэгээд буруу харан:

	— Бушуу яа... яваач! хэмээн чичгэнэсэн хоолойгоор хөтчөө зандрав.

	Сүйхний морьд хамаг хурдаараа давхисан боловч гүн Растопчин ардаа холдсоор буй арга тасран бахардсан солиотой дууг удтал сонсон, нэхий дээлтэй урвагчийн гайхан хирдхийсэн, цус нөж болсон нүүр нүдэнд нь тусаад салж өгсөнгүй.

	Энэ дурсамж уг нь цоо шинээрээ байсан ч гэсэн цус маханд нь нэвчтэл зүрх сэтгэлд нь гүнээ хадагдсаныг Растопчин одоо мэдлээ. Энэ дурсамжийн цусан мөр хэзээ ч балран арилахгүй, харин ч удах тусмаа амьдралынх нь эцэс хүртэл зүрхэнд нь улам ч шаналгаатай, зовуурьтай болох нь гэдгийг тодхон ухаарав. «Тасар тат! Ta нар надад толгойгоороо хариуцна шүү!» гэж хэлсэн өөрийнх нь үг одоо сонстох шиг болон: «Тийм үг яах гэж хэлэв дээ ер! Яагаад ч юм санаандгүй хэлж орхижээ... Тийм үг хэлэхгүй байж болох л байсан» гэж бодно. Растопчин балбаж байгаа хөнгөн морин цэргийн айн хирдхийсэн, тэгснээ дараа нь улангасан догширсон царай, түүний хариуд үнэгэн дээлтэй нөгөө хөвүүн дуу шуугүй, мятрангуй зэмлэн харж байсан нь нүдэнд бууж ирнэ. «Би үүнийг өөрийнхөө тулд хийгээгүй. Би тэгэх л ёстой байсан. Өт хорхой, хорт этгээд... нийгмийн сайн сайхан» гэж бодогдоно.

	Яузын гүүрний дэргэд их цэрэг шаваастай чигээрээ л, халуун өдөр байлаа. Кутузов уруу царайлан дүнсийж гүүрний хавилцаа вандан сандал дээр суун, сүйх тэрэг их чимээтэй давхин очиход гөрмөл ташуураараа элс шавхуурдан тоглож байлаа. Генерал хувцас, өд хатгасан малгайтай уурссан ч юм уу, айсан ч юм уу гөлгөнөсөн нүдтэй хүн Кутузовын дэргэд ирж, францаар юм ярьж эхлэв. Энэ бол гүн Растопчин байв. Тэр хүн Кутузовт Москва, нийслэл одоо байхгүй болсон, ганцхан арми л байгаа учраас ийшээ ирлээ гэж ярих бүлгээ.

	— Тулалдаан хийлгүйгээр Москваг бүү тавьж өгөгтүн гэж гэгээн дээдэс, та надад хэрэвзээ хэлээгүй бол өөр хэрэг: энэ бүх явдал гарахгүй байх байсан! гэж Растопчин хэлэв.

	Кутузов өөртөө хандан хэлсэн үгний учрыг эс ойлгох адил Растопчин өөд харж, өөртэйгөө ярьж буй энэ хүний нүүрэн дээр энэ хурамд ямар нэг онцгой байр байдал илрэхийг олж харах гэж хичээнгүйлэн ширтэнэ. Тэгвэл Растопчин балмагдан бантаж дуугүй болов. Кутузов Растопчины нүүрээс сорьж сонжсон харцаа эс салган, толгойгоо үл мэдэг сэгсрээд:

	— Тийм ээ, тулалдаан хийхгүйгээр Москваг тавьж өгөхгүй гэв.

	Кутузов энэ үг хэлэхдээ тэс ондоо юм бодож байсан уу, аль тэр үгнийхээ учир утгагүйг мэдсээр байсан хэр нь ээ зориогоор тэгж хэлсэн юм уу, бүү мэд, харин Растопчин хариу юу ч хэлэлгүй, Кутузовоос шалавхан холдон одлоо. Москвагийн ерөнхий командлагч, сэхүүн зантай гүн Растопчин ташуур барин гүүр лүү очоод, шавааран хахсан хөсөг тэрэгнүүдийг хашхичин хөөж эхэлдэг байгаа. Хачин хэрэг шүү!

	Үдээс хойш дөрвөн цагийн хэрд Мюратын цэрэг Москвад орж ирлээ. Урд нь Виртембергийн торгон цэргийн отряд, ард нь Неополитын ван үй олон бараа бологчидтойгоо цуг явна.

	Мюрат Арбатын гудамжны дунд хэр Явленнын Никола хавилцаа хүрээд, хотын цайз «Кремль» ямаршуу байдалтай байгаа тухай түрүүчийн отрядаас ирэх мэдээг хүлээн зогслоо.

	Москвад үлдсэн оршин суугчдаас хэсэг хүн Мюратын дэргэд цугларав. Өд сөд, алтаар гоёсон, урт үстэй хачин даргыг тэд бүгдээр мятарсхийн гайхан ширтэнэ.

	— Эдний өнөөх хаан нь энэ юм болов уу? Давгүй ээ! гэх бүдэгхэн дуу сонстоно.

	Орчуулагч тэр бөөн хүн дээр очвол, цугласан олон бие биедээ:

	— Малгайгаа аваач... малгайг аа... гэлцэнэ. 

	Орчуулагч настай хашаа цэвэрлэгчээс Кремль хүртэл хол уу? гэж асуув. Хашаач өвгөн өөртөө этгээд гаж польш аялгыг гайхан сонсож орчуулагчийн яриаг орос биш байна гэж бодоод, юу хэлснийг эс ухааран бусдынхаа ард орон нуугдлаа.

	Мюрат орчуулагч руугаа дөхөж, Оросын их цэрэг хаана байгааг асуугтун гэв. Орос хүмүүсийн дундаас нэг нь юу асуусныг ойлгон, хэд хэдэн хүн ам өрсөн орчуулагчид хариулж эхэллээ. Францын тэргүүн отрядаас офицер ирж, цайзын хаалгыг битүүмжилсэн байна. Тийм болохоор тэнд цэрэг бүгж байж болзошгүй гэж Мюратад илтгэв.

	— Тийм байдаг байжээ гэж хэлээд Мюрат бараа бологч ноёдынхоо нэгэнд дөрвөн хөнгөн их буу хөдөлгөн, дааман хаалгыг галлагтун гэж тушаалаа.

	Их буу чирсэн морьд Мюратын араас яваа цуваан дундаас хатираагаар гаран Арбатын гудамж уруудан, Вздвиженкийн адаг хүрээд зогсон, их буугаа талбай дээр зоолоо. Францын хэд хэдэн офицер их буу зоох ажлыг удирдан захирамжлах зуураа Кремль өөд дурандана.

	Кремльд үдшийн мөргөлийн хонх дуугарч эхэлсэн нь францынхны сэтгэлийг зовоолоо. Энэ бол зэвсгээ барь гэсэн уриа мөн гэж тэд тааварлана. Хэд хэдэн явган цэрэг Кутафьевийн дааман хаалга руу очлоо. Хаалган дээр дүнз, нимгэн банзан халх хэвтэнэ. Офицер багаа дагуулан дааман хаалга руу ирэхэд хаалга дороос хоёр бууны дуу сонстов. Их бууны дэргэд зогсож байсан генерал офицерт командын үг хашхирвал офицер цэргүүдээ дагуулан гэдрэг гүйж ирэв.

	Хаалганаас дахиад гурав буудах сонсогдлоо.

	Нэг сум франц цэргийн хөлд тусаж халхавчийн цаанаас цөөхөн хүний хачин хашхирах дуу сонсогдлоо. Францын генерал, офицер, цэргүүдийн урьдын баясгалантай, уужуу тайвуу царай нь тэмцэлдэх, зовж зүдрэхэд бэлхэн буйн шаргуу, төвлөрсөн байдлаар команд авсан мэтээр зэрэг солигдов. Маршлаасаа аваад сүүлчийн цэргээ хүртэл бүгдэд нь энэ газар бол Вздвиженк, Моховая, Кутафья, Троицкийн хаалга биш, цус асгаруулсан тулалдаан болж мэдэх шинэ тулалдааны шинэ газар байв. Хэн хүнгүй бүгдээрээ тэр тулалдаанд зэхэж эхэллээ. Хаалганы цаадах хашхираан нам гүм боллоо. Их бууг хараалан, их буучид асаж буй төөнүүрийг цогшуулан үлээнэ.

	Офицер «Галлаад!» гэсэн команд өгч, нисэж яваа нимгэн төмрийн хоёр дуу дараа дараалан цуурайлав. Хорголжин сум дааман хаалганы чулуу, банз, халхавчинд шав шавхийн тусаж, талбай дээр утаан хоёр үүл босон дайвалзав.

	Кремлийн чулуун хананд буудлагын цуурай намжсаны дараах эхний хэдэн агшинд францынхны толгой дээр хачин чимээ сонстов. Үй түмэн алагтууны сүрэг хэрэм дотроос дэрхийн нисэж, мянга түмэн далавчаа дэржгэнүүлэн гуаглалдан агаарт эргэлдэнэ. Энэ чимээтэй цуг дааман хаалганы цаана ганц хүний хашхирах чимээ сонстоод, малгай байхгүй, тэрлэг өмссөн нэгэн хүний дүрс утааны цаанаас гарч ирэв. Тэр хүн барьсан буугаа францынхан руу харааллаа. Их бууны офицер «Галлаад!» гэж дахин командалбал хоёр их буу, нэг хурдан буу галлах чимээ зэрэг гаран, утаа дахиад дааман хаалгыг бүрхлээ.

	Халхавчны цаана дахиад юу ч эс хөдлөх тул францын явган цэргүүд офицерынхоо хамт дааман хаалга руу очвол хаалганы цаана шархтай гурав, алагдсан дөрвөн хүн хэвтэх ажээ. Тэрлэгтэй хоёр хүн хананы ёроол даган уруугаа, Знаменк тийш зугтаж явна.

	— Эднийг зайлуулагтун хэмээн офицер дүнз, хүүрүүдийг заан хэлбэл францынхан шархтнуудын амийг бүрмөсөн таслаад, хүүрүүдийг хаалтын цаад руу доош нь чулуудлаа. Эд юун хүмүүс байсныг хэн ч эс мэднэ. Тэдний тухайд зайлуулагтун гэснээс өөр юм хэлсэнгүй, тэгээд дараа нь өмхий үнэртүүлэхгүйн тулд зайлуулан хаяжээ. Ганцхан Пьер л тэдэнд мөр уран үг зориулсан үүнд: «Тэр золгүй хүмүүс ариун цайзаар дүүрэн зэвсгийн санг эзэгнэн авч, францчууд руу галлажээ. Тэдний заримыг тасар цавчин, тэдний хүүрээс Кремлийг цэвэрлэжээ» гэжээ.

	Зам зайцуулагдсаныг Мюратад илтгэн, францынхан дааман хаалгаар орж, Сенатын талбайд хуарагнан байрлаж эхэлжээ. Цэргүүд түшлэгтэй сандлуудыг цонхоор гарган шидэж, гал өрдөж гарав.

	Бусад отряд Кремль дундуур гарч, Маросейк, Лубянк, Покровкт байрлав. Гурав дахь хэсэг нь Вздвиженк, Знаменк, Нипольск, Тверийн гудамжнуудаар байрлав. Францынхан хаа сайгүй эзэд нь байхгүй хоосон болсон байшингуудад байрлаж байгаа шиг хотод байдаг хуаранд байдгийн адил байрлаж гарав.

	Урьд тоо бүрэлдэхүүнийхээ гуравны нэг хэсэг болтлоо цөөрсөн, урагдаж цоорсон хувцастай, өлсөж ядарсан францын цэргүүд Москвад жагсаалын байдалтай чигээрээ орж очив. Ядарч сульдсан ч гэсэн дайчин, аюултай цэрэг хэвээрээ байлаа. Гэхдээ цэргүүд нь айлын сууцуудаар тараагүй байхдаа л тийм байжээ. Хорооны хүмүүс эзгүй хоосон, элбэг баян сууцуудаар бутран тармагцаа их цэрэг байхаа хэзээ ямагт больдог ёсоороо больж, оршин суугчид ч биш, цэргүүд ч биш, харин тонуулчид гэж нэрлэгддэг хоёрын хооронд гурвын дунд юм үүсэв. Тэгээд таван долоо хоногийн дараа тэр л хүмүүс Москвагаас эгэн гарсан хэр нь их цэрэг байхаа нэгэнт больжээ. Эд бол өөрсдөдөө үнэтэй чухаг, хэрэгцээтэй гэж үзсэн баахан эд хогшил тус бүрдээ авч яваа бөөн тонуулчид ажээ. Тэдгээр хүн тус бүрийн зорилго нь Москвагаас гарч явах үес урьдын нөгөө байлдан дагуулах зорилго биш, харин олж авсан юмаа хадгалан аваачих гэдэг хэрэгтэй. Домбоны нарийхан хоолой руу гараа шургуулсан сармагчин баахан самар базаж авчхаад, базаж авсан юмаа буцааж алдахгүйн тулд атгаа тавилгүй угзарсаар өөртөө зовлон тарьдагчлан францчууд Москвагаас гарч явах үедээ дээрэмдэн цөлбөсөн эд агуурсаа авч явах гэж улайрсныхаа улмаас мөхөх учиртай. Юу гэвэл атгасан самартай гараа сармагчин тэнийлгэх боломжгүйн адил францынхан дээрэмдсэн эд агуурсаа хаяхын боломж олсонгүй. Москвагийн аль нэг хороололд францын хороо тус бүрийн орсноос хойш арван хурам болоход цэрэг, офицер байхаа нэгэнт больжээ. Шинель, ботинктой хүмүүс өрөө тасалгаагаар инээлдэн холхих нь байшингийн цонхоор харагдана. Зоорь, газар доорх давхарт мөн тийм хүмүүс идэх уух юм эзэгнэнэ. Мөн тийм хүмүүс хашаа дотор саравч, морины хашааны хаалгыг хэмхчин, онгойлгож, гал зуухад гал өрдөн, ханцуй шамлан чанаж, хуурч, зуурч, хүүхэд, хүүхнүүдийг айлгаж, хөхрүүлж, илж таална. Тийм хүмүүс дэлгүүр мухлаг байшин саваар хаа сайгүй зөндөө. Гэхдээ их цэрэг байхаа нэгэнт больжээ.

	Хотоор тархан бутрахыг их цэрэгт хориглосон, хүүхэн хүчирхэх, дээрэм тонуул хийхийг хатуу хориглосон, мөн өнөө оройгоо нийтийн тооллого жагсаал хийх тухай тушаалыг мөн өдөртөө францын цэргийн дарга нарт дараа дараалан өгөв. Гэвч тэр бүх арга хэмжээг үл ойшоон, урьд их цэргийг бүрэлдүүлж байсан хүмүүс хүнгүй хоосон болсон тохитой, баян, идэх уух юмаар арвин энэ хотоор нэг тархав. Өлсөж зутарсан мал сүрэг нүцгэн цагаан тал дундуур бөөн бөөнөөрөө цувж байснаа сахлаг өвст бэлчээр хараад хорьж тогтоож болшгүй бут үсрэн өвс рүү шунгадаг шигээр их цэрэг элбэг баян хотоор бут үсрэн хэнд ч баригдалгүй тархав.

	Москвад оршин суугчид байсангүй, тэгээд цэргүүд элсэнд хийсэн ус адил их хотод уусан шингэж, хамгаас түрүүлэн орж очсон Кремлиэсээ дөрвөн зүг найман зовхист барьж тогтоогдолгүй цацран бутрав. Морин цэргийнхэн хамаг хөрөнгө зоорьтой нь орхисон худалдаачдын хашаа байшинд орж, агт морьдодоо хорго олоод зогссон төдийгүй, илүү дутуу юм олсон хэр нь өөрсдөдөө илүү баян санагдсан өөр бас орон байр эзэгнэхээр илүү харж, билүү долооно. Олон хүн хэд хэдэн байр байшинг зэрэг эзэгнэн, хэн эзэгнэснээ дээр нь шохойгоор бичин тэмдэг тавьж, өөр командынхантай марган, тэр ч байтугай зодоон болно. Цэргүүд нэг байранд байрлаж амжаагүй байж хот үзэхээр гудамжаар гүйлдэн, хамаг юмаа хаяад оджээ гэдгийн чимээгээр үнэтэй эд хогшил дэл сул юм олж болох газар луу харайлгана. Дарга нар цэргүүдээ хориглон зогсоохоор явсан авч өөрийн эрхгүй тэр хоморгод автана. Сүйх тэрэг наймаалах зах дээр сүүхий бүхий мухлагууд үлдсэн байх тул генералууд зүсэн зүйлийн тэрэг шилж сонгон авна. Хотын үлдэж хоцорсон оршин суугчид дээрэм тонуулаас аврагдах гэж найдсандаа дарга нарыг гэртээ урьж зална. Баялаг тансаг гэж энгүй, эх зах нь үл үзэгдэнэ. Францынхны эзлэн авсан газрын эргэн тойронд эзэгнэж амжаагүй, хүрч амжаагүй газар хаа сайгүй байна. Тэд улам ч их баялаг шиг францынханд санагдана. Москва тэгээд тэднийг улам цааш цаашлуулан сорж авсаар байв. Хуурай газар ус асгахад ус нь ч, хуурай газар нь ч арилдагтай адил их цэрэг ч устаж, элбэг баян хот ч устаж, хаа сайгүй муу юм хийж, гал түймэр гарч, дээрэм тонуул болж байлаа.

	Растопчины эх оронч тэнэг үзлийн улмаас болж Москвад түймэр гарлаа гэж францынхан үзнэ. Оросууд болохоор францынхны хэрцгий балмадаас түймэр гарлаа гэнэ. Москвад түймэр гарсны шалтгаан нь цагтаа нэг юм уу, хэдэн хүний хариуцлага дээр тохох тийм утгаарх шалтгаан байсангүй, байж ч чадахгүй байв. Хотод өөдгүй муу зуун гучин гал команд байсан ч гэсэн модон байшингууд бүхий ямар ч хот гэлээ шатах тийм нөхцөлд орсны улмаас л Москва шатсан билээ. Хэдэн өдөр дараалан галын оч үсчээд байсан модны зоргодос шатах нь зайлбаргүй байсны адил оршин суугчид нь гарч одсоны улмаас Москва шатах л учиртай байлаа. Оршин суугч-эзэд нь байсаар байхад ч, харуул цагдаатай байх үед ч зуны бараг өдөр болгон түймэр гардаг байсан модон байшингуудтай хотод оршин суугчид нь байхгүй болж, Сенатын талбай дээр Сенатын сандлуудаас түлэн өдөртөө хоёр удаа хоол унд хийж иддэг, тамхи татдаг гаднын цэргүүд сууж байхад түймэр гарахгүй байж яаж чадах билээ. Энгийн амгалан тайван үед аль нэг газрын тосгон сууринаар цэргүүд байрлаад орхиход тэр нутагт түймрийн тоо дороо л олшроод явчихдаг биз дээ. Тэгэхэд харь газрын цэрэг байрласан эзгүй модон хотод түймэр гарч болзошгүй нь хэр олшрох учиртай вэ дээ? Растопчины эх оронч зэрлэг үзэл францынхны хэрцгий догшин энд ямар гэм хамаа байна аа. Москва гаанс тамхи, зуухны гал, гадаа түлсэн гал, гэрийн эзэн бус-суугч байсан цэргийн салан задгайгаас болж шатжээ. Галдан шатаасан явдал байсан байдаг юмаа ч гэсэн (тэгж шатаана гэдэг нэн ч эргэлзээтэй) учир нь ямар ч байлаа осол, төвөгтэй ажил, түүнийг шалтгаан болгон үзэж болохгүй. Юу гэвэл галдан шатаасан, шатаагаагүй түймэр гарахдаа л гарах байлаа.

	Францынхан Растопчиныг зэрлэг бүдүүлэг гэж, оросууд Бонапартыг хорт этгээд гэж зэмлэх, оросууд дараа нь баатарлаг бамбарыг ард түмнийхээ гарт бариулах хэчнээн аятайхан байсан ч гэсэн түймэр гарахын шууд шалтгаан байж таарахгүй байсныг харахгүй байж болшгүй. Учир нь эзэд нь гарч яваад, харь орны хүмүүсийг эзэгнэн сууж, будаагаа чанаж идэхээр оруулсан аливаа тосгон, фабрик, аливаа байшин шатах ёстой байсны адилаар Москва шатах л учиртай байлаа. Москваг оршин суугчид нь шатаасан гэдэг үнэн л дээ. Гэхдээ түүнд үлдсэн оршин суугчид нь биш, харин гарч явсан суугчид нь шатаажээ. Оршин суугчид нь талх давс, түлхүүрээ өргөн барьж францынхныг угтсангүй, харин хотоос гарч одсоны улмаас л дайсанд эзлэгдсэн Москва хот Берлин, Вена шиг бүтэн үлдэж чадсангүй.

	Москвагаар дөрвөн зүг найман зовхис тархсан францынхны цуу есдүгээр сарын хоёрны орой сая Пьерийн сууж байгаа хороололд хүрэв.

	Пьер сүүлийн хоёр өдрийг гав ганцаархан, ер бусын эл хуль өнгөрүүлсний дараа солиордог дээрээ ойрхон очжээ. Нойтон хамуу шиг нэгэн бодол хамаг биеийг нь эзэмдэнэ. Хэзээ хэрхэн гэдгээ өөрөө эс мэдэх авч энэ бодол хамаг ухаан бодлыг нь эзэгнэх тул өнгөрсөн явдлуудаа огтхон ч саналгүй, одоогийнхоос юу ч эс ухаарна. Үзэж харсан, сонссон бүхэн нь зүүдэн дундах шиг элий балай бүүр түүр байна.

	Пьер өөрийг нь нөмөрч авсан амьдралын шаардлагын ээдрээтэй будилаанаас ангижрахын тулд л гэрээсээ гарна. Тэр будилаан ээдрээг тэр үеийн байдалд тайлах тэнхэл байсангүй. Пьер амьдралын түгшүүрээс тайвшрах гарц хайсандаа л талийгаач Иосиф Алексеевичийн ном, бичиг сэлтийг янзлах гэдэг шалтгаар тэднийд хүрч очжээ. Иосиф Алексеевичийн тухай дурсамж өөрийг нь нөмөрч авсныг мэдрэх энэ түгшүүрт будилаанаас тэс ондоо мөнхийн, амгалан тайван, баяр ёслол төгөлдөр бодолтой зүрх сэтгэлд нь холбоостой байлаа. Пьер толгой хоргодох эл хуль газрыг хайсан нь Иосиф Алексеевичийн өөрөө үнэхээр ч тийм газар нь ажээ. Талийгаачийн тоос шороонд дарагдсан бичгийн ширээний ард гараа тохойлдон эл хуль өрөөнд суумагц сүүлийн өдрүүдийн дурсамж, ялангуяа Бородиногийн тулалдаан, мөн зүрх сэтгэлд нь тэд гэдэг нэрийн дор хадагдан үлдсэн тэр зиндааны хүмүүсийн хүч чадал, энгийн жир, шулуун шударга байдалтай жишихэд өөрийнх нь арчаагүй дорой, хуурамч байдлаа мэдрэх тийм гэж тодорхойлох тэмдэггүй сэрэл нь уужуу тайвуу, үлэмж томруун дүрслэгдэн бодогдож эхэллээ. Өөрийг нь Герасим энэ бодлогошролоос ангижруулах үед Москваг ард олон хамгаалахаар төлөвлөж буйд (үүнийг Пьер мэдэж байлаа) оролцоно гэсэн бодол орж ирлээ. Энэ зорилгоор өөртөө тэрлэг, гар буу олж өгөхийг тэр даруй Герасимаас гуйн, өөрийнхөө нэрийг нуун, Иосиф Алексеевичийн гэрт үлдэх гэсэн бодолтой буйгаа мэдэгдлээ. Дараа нь анх удаа гав ганцаархан, хий хоосон өнгөрүүлсэн энэ өдөр турш (Пьер масон мөргөлийн гар бичмэл дээр анхаарлаа төвлөрүүлэх гэж хэд дахин оролдсон боловч чадсангүй) Бонапартын нэртэй өөрийнхөө нэрийг холбоотойн тухай урьд санаанд нь орж ирдэг байсан бодол хэд дахин бүүр түүр орж ирлээ. Гэхдээ араатны эрх засгийг орос Безухов эцэс болгох тавилантай гэдэг бодол дүрслэн бодохуйц нь учир шалтгаангүй, ул мөргүй орж гардаг нэг мөрөөслийн адилаар л орж ирэх бүлгээ. Пьер (Москваг ард олны хамгаалахад л оролцох зорилгоор) тэрлэг худалдаж аваад гартал Ростовынхантай тааралдан Наташаг: «Ta үлдэх нь үү? Пээ, ямар догь вэ!» гэж хэлэхэд Москваг эзлэн авдаг байлаа ч гэсэн Москвад үлдэн, өөрт нь зурхайлагдсан зүйлийг биелүүлэх нь ямар догь байх сан бол оо гэдэг бодол зурсхийн орж ирлээ.

	Тэгээд өөрийнхөө биеийг үл хайрлан, тэднээс юугаар ч эс хоцрох гэсэн ганцхан бодол өвөрлөн маргааш өдөр нь Гурван уулын заставын цаана гарлаа. Харин гэртээ ирж Москваг хамгаалахгүй нь гэдэгт үнэмшмэгцээ урьд өөрт нь ердөө л бололцоогүй гэж санагдаж байсан зүйл эдүгээ гарцаагүй, чухал зүйл болоод явчхав. Пьер нэр усаа нуун Москвад үлдэж, Наполеоныг тосон уулзаж, ганцхан Наполеоноос болж Европ дахинаар түгж буй золгүй явдлыг эцэс төгсгөл болгох, үгүй бол амь үрэгдэхийн тулд Наполеоныг алах ёстой байлаа.

	Пьер 1809 онд Германы нэг оюутан Вена хотноо Бонапартын амь насыг хорлохоор оролдсон тухайг нэгд нэгэнгүй мэдэж байсны дээр тэр оюутныг буудан алсныг ч бас мэднэ. Өөрийнхөө санасныг биелүүлэх үеэр амь насаа эрсдэх ямар аюул учирч байгаа нь сэтгэлийг улам хөдөлгөнө.

	Хоёр адилхан хүчтэй бодол Пьерийг санасандаа заавал хүргэх хүсэл төрүүлнэ. Нэг дэх бодол нь нийтэд ийм золгүй явдал тохиолдож байхад зовж зүдрэх, амь эрсдэх хэрэгцээтэй гэдгийг ухааран, тэгээд энэ бодлынхоо улмаас хорин таванд Можайск хүрч, ид тулалдаан дунд орж, эдүгээ орон гэрээсээ оргон, дадал заншил болсон гоёл цэнгэл, амьдралын тохь тухаа орхин хувцсаа тайлалгүй хатуу модон диван дээр хэвтэж, Герасимтай нэг тогооноос хоол идэх болгосон энэ бодол нь билээ. Нөгөө дэх нь олонх хүмүүсийн ертөнцийн жаргал гэж тооцдог тэр бүхнийг болзолт, зохиомол, хүний ёсны бүхнийг жигшин үзэх дан ганц оросын, тодорхойгүй бодол байлаа. Хүмүүсийн учиргүй хичээнгүйлэн янзалж, хямгадаж байдаг хөрөнгө баялаг, эрх засаг, амьдрал энэ бүхэн ямар хэрэг байна, тэр бүхнийг ийнхүү санаа амар хаяж болдог юм байна гэдгийг гэнэт мэдэрсэн үедээ энэ хачин сонин сэтгэл уужруулсан бодлыг Пьер Слободын ордонд анх удаа ухаарч билээ.

	Энэ бол цэрэгт татагдсан анчин түүнээс болоод эцсийн мөнгөө тултал архидан, ууж согтуурсан хүн сүүлчийнхээ мөнгөөр төлөх болно гэдгийг мэдсээр байсан хэр нь, мэдэгдэм ямар ч учир шалтгаангүй атал шил, толь хагачдаг тэр л бодол байна. Энэ бол түүний улмаас болоод хүний хэрээс давсан, дээд зэргийн шүүх амь насанд нь тулгарч буй гэж хашхичин эрх мэдэл, эр чадлаа үзэх адил (булай утгаар) мангуу хэрэг үйлддэг хүний тэр л бодол байлаа.

	Слободын ордонд энэ бодол төрсөн бүр тэр өдрөөс эхлэн энэ бодлын нөлөөнд оршин, одоо энэ бодолдоо сэтгэл туйлаас ханана. Түүнээс гадна энэ чиглэлээр өөрийнх нь нэгэнт хийсэн зүйл Пьерийн зорьсондоо хүрэх бодлыг энэ хурамд дэмжин түүнээсээ ухран няцахын бололцоогүй болгоно. Орон гэрээсээ оргосон, тэрлэг, гар буу олж авсан, Москвад үлдэнэ гэж Ростовынханд мэдэгдсэн энэ бүхэн нь энэ бүгдийг хийгээд бусдын адил Москвагаас яваад өгөх юм бол учир холбогдлоо алдахаар барахгүй, инээдэм доогтой, жигшүүртэй (Пьер бол маш амархан ичиж, зовдог зантай хүн) хэрэг байх сан билээ.

	Пьерийн биеийнх нь байдал хэзээ язааныхаараа санаа сэтгэлийнхтэй нь ижил байх бүлгээ. Ижил дасал болоогүй муу хоол унд, энэ хэдэн хоногт уусан архи, солиогүй хиртэй дотуур хувцас, хоёр шөнө дараалан хөнжил дэвсгэргүй богинохон диван дээр дутуу нойртой унтсан, уудаг дарс, татдаг янжуураа үгүйлэх мэт нь Пьерийн солиорох нь халгүй цухалдахыг улам даамжруулна.

	Үдээс хойш хоёр цаг болж, францчууд Москвад ирчхээд байлаа. Пьер үүнийг мэдэж байсан авч ажилдаа орохын оронд хийх юмаа бодон, ирээдүйн тэр явдлынхаа өчүүхэн нарийн ширийн зүйлийг бодовч нэгд нэгэнгүй дараалан тунгаана. Пьер ийнхүү мөрөөдөхдөө амийг нь хорлох уг үйлдлийг ч, Наполеоны үхэхийг ч барин тавин ургуулан эс бодно. Харин өөрийнхөө амь үрэгдэх, баатарлаг зориг гаргах тухайгаа ер бусын хурц, сэтгэл өег атлаа уярангуй төсөөлөн бодно.

	«Тийм ээ, би бүгдийн төлөөнөө гавьяа байгуулах юм уу үгүй бол амь үрэгдэнэ! Тийм ээ, би явлаа... тэгтэл гэнэт... Гар буугаараа юу, чинжаал хутгаар уу? За алин нь ч ялгаагүй. Би биш тэнгэрийн бошиг чамайг цаазалж байна... гэж би хэлнэ. (Наполеоныг алахдаа хэлэх үгээ Пьер ийнхүү бодно). За тэгвэл яах вэ намайг цаазлагтун» хэмээн Пьер толгойгоо унжуулан, гунигтай, гэхдээ л бат нот царайлан цааш нь өөрөө өөртөө хэлж эхлэв.

	Пьер өрөөний голд зогсоод ийнхүү өөртэйгөө ярьж буй үеэр хаалга онгойн урьд нь цагийн дөрвөн мөнхөд мятрамхай байдаг Макар Алексеевичийн царай тэс ондоо болчихсон босгон дээр харагдав. Халаад нь дэлгээстэй, царай нь час улайн хэнэггүй болжээ. Хөлчүү байгаа бололтой. Пьерийг хараад эхний хурамд бантсанаа Пьерийн царай балмагдахыг анзаараад дорхноо зориг орон чөргөр хөлөө туялзуулан найгасаар өрөөний гол хүрлээ.

	— Тэд зүрх алдаад байна гэж сөөнгө, итгэнгүй дуугаар өгүүлээд, — Би тэдэнд бууж өгөхгүй гэж хэллээ... Тийм үү, үгүй юу, ноён? гэж би хэллээ гэснээ бодлого болж, тэгээд ширээн дээр буй гар бууг гэнэт харснаа шүүрэн авч, гудамд гарлаа.

	Макар Алексеевичийн хойноос гүйж гарсан Герасим, хашаа цэвэрлэгч хоёр түүнийг пинд гүйцэн зогсоож гар бууг нь салган авахаар ноцолдож эхлэв. Пьер гудамд гараад энэ элий балай өвчтэй өвгөнийг өрөвдөж жигшсэн харцаар харна. Макар Алексеевич их хүч гаргасандаа үрчийн, гар буугаа алдалгүй, өөрийгөө хэн ч гэж дүрслэн бодсон юм сөөнгө хоолойгоор сүртэй хашхична.

	— Зэвсгээ бариад! Дайралтад ороод! Салгаж авч чадахгүй шүү! гэж хашхична.

	— Тэгье, гайгүй, тэгье. Өршөөн соёрхож, орхиж хайрлаач. Боль л доо. Эзэн минь... гэж Герасим үглэн, Макар Алексеевичийг үүд тийш эргүүлэхийг хичээн тохойноос нь хянуур барина.

	— Чи хэн бэ? Бонапарт уу?.. гэж Макар Алексеевич хашхична.

	— Ингэх тусгүй, ноёнтон. Ta өрөөндөө морилон орж, амрагтун. Гар буугаа өгч хайрла.

	— Зайл, муу новш. Гар бүү хүр! Харав уу? Довтолгоонд ороод! хэмээн Макар Алексеевич гар буугаараа занган хашхична.

	— Бариад ав хэмээн хашаачинд Герасим шивнэв.

	Макар Алексеевичийг гараас нь барьж авч, үүд тийш гулдрав. Чирэх гулдрах замбараагүй шуугиан, амьсгаадан бахардсан согтуу, сөөнгө дуу пингээр дүүрлээ.

	Тэгтэл довжооны тэндээс эмэгтэй хүний орь дуу тавин часхийн хашхирах сонстон тогооч эхнэр пин рүү гүйж очлоо.

	— Нөгөөдүүл чинь... Гэгээн сахиус минь! Еэ, бурхан минь, нөгөөдүүл чинь. Морьтой дөрвөн хүн ирлээ! гэж тэр эмэгтэй хашхирна.

	Герасим, хашаачин хоёр Макар Алексеевичийг тавивал орох хаалгыг хэд хэдэн хүн цохих нь нам гүм болсон гудамд тов тодхон сонстоно.

	Зорьсноо биелүүлэхээс нааш хэргэм тушаалаа ч, франц хэл мэддэгээ ч илчилсний хэрэггүй гэж дотроо шийдсэн Пьер францынхныг орж ирмэгц тэр даруй нуугдах бодолтой гудамжны дутуухан нээсэн хаалга дээр зогсоно. Гэтэл францын орж ирсэн хойно ч Пьер хаалга дээрээс үл холдон, учиргүй сонирхон зогсоно.

	Тэд хоёул ажээ. Нэг нь офицер, өндөр, эрмэг, гоё эр, нөгөө нь цэрэг юм уу, даргын үйлчлэгч бололтой, мангуудуу царай, шалхайсан хацартай нар салхинд гандаж борлосон туранхай, намхан хүн байлаа. Офицер нь таяг тулан догонцсоор урд нь явна. Офицер хэд алхаад энэ өрөөг сайхан өрөө байна гэж дотроо шийдэв бололтой, гэдрэг эргэж үүдэнд зогсож буй цэрэгтээ морьдоо дотогш хашаанд оруулж ирэгтүн гэж даргархаг чанга дуугаар хашхирав. Офицер тийнхүү уг хэргээ зүйл дуусгаад тохойгоо өндөр өргөн, сахлаа имрэн засаж, бүрхэндээ гараа хүргэлээ.

	— Танд хүндэтгэл илэрхийлье! гэж баясгалантай дуугаран эргэн тойрноо харсаар инээмсэглэв.

	Хэн ч хариу дуугарсангүй.

	— Ta гэрийн эзэн үү? гэж Герасимаас офицер асуулаа.

	Герасим эмээн асуусан харцаар офицер өөд харав.

	— Байр, байр хэмээн офицер тэр намхан хүнийг дээрээс нь доош өршөөнгүй эелдгээр инээмсэглэн харсаар, — Чөтгөр ав, бид муудалцахгүй шүү, өвгөн гуай! гэж нэмж хэлээд хэлмэгдэн дуугүй зогсож буй Герасимын дал мөр дээр цохилно.

	— Энд францаар ярьдаг хүн нээрэн нэг ч алга гэж үү? гэж эргэн тойрон харан Пьертэй харц тулгарснаа нэмэн асуулаа. Пьер үүднээс холдон зай тавив.

	Офицер дахин Герасим өөд хандаж, байшингийн өрөө тасалгаануудыг харуулагтун гэж шаардав.

	Герасим үгээ ойлгомжтой болгох гэж хичээн: Эзэн байхгүй, үл ойлго... миний танай... гэх мэтээр хачин юм ярина.

	Франц офицер энэ ярьсныг нь ойлгохгүй байна гэдгээ ухааруулан Герасимын хамар шүргэх шахам гараа дэлгэн инээснээ, Пьерийн зогсож байсан үүд рүү догонцсоор очлоо. Офицероос зайлан далд орохын тулд Пьер хажуу тийш болох гэтэл яг энэ үеэр гал зуухны үүдээр шагайсан Макар Алексеевич буу барин зогсож байгааг Пьер олж харлаа. Макар Алексеевич мангуу хүний зальжин харцаар франц өөд харснаа гар буугаа дээш болгон харааллаа.

	Довтолгоонд ороод!!! гэж тэр согтуу дуугаар хашхираад гар бууныхаа гохыг дарахаар завдав. Франц офицер хашхирах чимээгээр эргэн харвал яг энэ агшинд Пьер согтуу хүн өөд ухасхийн очлоо. Пьер буунаас шүүрэн авч дээш болготол Макар Алексеевичийн хуруу сая гохыг олон дарж, чих дөжрөм дуу гарч, бүгдийг дарийн утаа бүрхлээ. Францын царай хохимой даан, гэдрэг эргэн хаалга өөд год үсэрлээ.

	Пьер франц хэл мэддэгээ нуух гэсэн бодлоо мартан гар бууг булаан авч хөсөр чулуудсанаа офицер дээр гүйн хүрч францаар ярьж эхэллээ.

	— Ta шархтаагүй байгаа, арай? гэж Пьерийн асуувал.

	— Үгүй бололтой гэж офицер биеэ барилж үзсээр хариулаад, — Гэхдээ энэ удаад тун дөхсөн бололтой хэмээн байшингийн хананы дол үсэрсэн шавар өөд заан, — Энэ юун хүн бэ? гэж Пьер өөд ширүүн харан офицер асуулаа.

	Пьер өөрийнхөө үүргийг ор тас умартаж орхиод:

	— Ийм юм болох гэж байх уу, би тун их харамсаж байна. Энэ бол юу хийснээ үл мэдэх золгүй солиотой хүн хэмээн түргэн түргэн ярина.

	Офицер тэгвэл Макар Алексеевич руу очиж захнаас нь базаж авав.

	Макар Алексеевич зүүрмэглэж буй адил уруулаа унжуулан хана түшин гуйвлав.

	— Дээрэмчин үхээр үүнийхээ шанг чи хүртэнэ ээ гайгүй гэж хэлээд франц хүн гараа авав.

	— Бид ялалт хийгээд өршөөнгүй байгаа боловч урвагчдыг өршөөн хэлтрүүлэхгүй шүү хэмээн тавлангуй баргар царайлан хэлээд гараа огцом гоё хөдөлгөв.

	Пьер энэ согтуу, ухаан мэдрэлгүй хүнийг цээрлүүлээд яах вэ хэмээн францаар ярьж ятгасаар байвал франц баргар царайгаа эс хувирган юм дуугаралгүй сонсоно. Тэгснээ гэнэт инээмсэглэн Пьер өөд харлаа. Офицер хэдэн агшин Пьерийг дуугүй ширтэн, гоёхон царай нь эмгэнэлтэй ялдам болж ирснээ гар сунгаж:

	— Ta миний амийг аварлаа. Ta франц хүн байна гэж хэлэв. Уг дүгнэлт энэ франц хүний хувьд мадаггүй байлаа. Их үйлийг гагцхүү франц хүн л үйлдэж болох ба арван гуравдугаар хорооны ахмад ноён Рамбалын амь насыг аврах нь яриагүй хамгийн буянт үйл байлаа.

	Франц хүний энэ дүгнэлт, түүнд тулгуурласан итгэл нь хэчнээн мадаггүй байсан ч гэсэн түүний урмыг хугалах нь зүйтэй гэж Пьер үзлээ.

	— Би орос хүн гэж Пьер түргэхэн хэлэв.

	— Чи үүнээ өөр хүнд яригтун гэж франц хуруугаа хамрынхаа өмнө дохин инээсээр хэлэв. Одоо над энэ бүхнээ яригтун. Эх орон нэгтэй хүнтэй уулзах ямар сайхан бэ? За тэгэхлээр энэ хүнийг хоёул яах вэ? хэмээн Пьерт бүр ах дүү шигээ хандан асуув. Пьер франц хүн биш байдаг юм гэлээ ч франц гэдэг ертөнцөд хамгийн өндөр нэрийг аваад түүнээс няцаж яахин болох билээ гэдгийг франц офицерын нүүр царай, үг хэл бэлээхнээ хэлэх ажээ. Сүүлчийн асуултад Пьер дахиад л Макар Алексеевич гэж ямар хүн байсныг тайлбарлан, та нарын ирэхээс өмнөхөн энэ согтуу, солиотой хүн цэнэглэсэн гар бууг нь булаан авсныг бид салган авч амжаагүй байсан гэдгээ учирлаад түүний энэ үйлдсэн хэргийг цээрлэлгүй орхино уу гэж ятгалаа.

	Офицер цээжээ түхийлгэн гараараа хаан хүн адил эрхэмсэг дохио үйлдэв.

	— Ta миний амийг аварсан. Ta франц хүн. Түүний амийг намайг өршөө гэж та хүсэж байна уу? Тэгвэл би өршөөн хэлтрүүлсүгэй. Энэ хүнийг гаргагтун гэж франц түргэн, огцом хэлээд амийг нь аварсны төлөө франц хүн болгон өргөмжилсөн Пьерийг сугадан авч, хоёул өрөөнд орлоо.

	Хашаанд байсан цэргүүд буун дуу сонсоод пинд орж, юу болсныг асуун, гэм буруутныг залхаан цээрлүүлэхэд бэлхэн байгаагаа илэрхийлбэл офицер тэднийг хатуу хориглон зогсоов.

	— Хэрэг гарвал та бүгдийг дуудна гэж офицерын хэлсэнд цэргүүд гарч одлоо. Энэ завсар гал зууханд орж амжсан үйлчлэгч цэрэг офицер дээр ирж:

	— Ахмад аа, эдний гал зууханд шөлтэй хоол хонины шарсан мах байна. Авчрах уу? гэж асуувал, 

	— Бас дарс авчраарай гэж ахмад хэлэв.

	Франц офицерыг өөртэйгөө цуг өрөөнд орсон хойноо Пьер өөрийгөө франц хүн биш гэж ахмадад үнэмшүүлэхийг үүргээ гэж үзсэн авч франц офицер тэр тухай сонсохыг ч хүссэнгүй. Офицер амь насаа аварсан гэж туйлын эелдэг, ялдам цайлган, үнэнхүү сэтгэлээсээ талархаж байсан учир Пьер татгалзах зүрх хүрэлгүй орсон түрүүчийн өрөөнийхөө танхимд цуг суув. Франц хүн биш гэсэн Пьерийн нотолгооны хариуд ийм сайхан нэр цолоос цааргалж яаж болно гэдгийг эс ойлгон дал мөрөө хавчаад, хэрэв заавал орос гэж дуудуулахыг хүсээд байгаа юм бол одоо яая гэх вэ, тэр ёсоороо л бологтун, ямар ч байдаг байлаа гэсэн амь насыг минь аварсны төлөө талархахын сэтгэлээр чамтай би үүрд холбоотой болсон хүн гэж хэлэв.

	Энэ офицерт бусдын бодол сэтгэлийг ойлгох хумсын чинээ ч билээ авьяас билэг заяасан байсан сан бол Пьерийн сэрэл сэтгэлийг гадарлан, Пьер ч түүнээс зайлан одох байсан билээ. Гэтэл энэ хүний өөрөөсөө бусад юм бүхэнд даанч нэг гудиггүй зантай нь Пьерийг дийлж орхив.

	Пьерийн хиртэй ч гэсэн нимгэн цагаан цамц, гарынх нь бөлзгийг харан:

	— Би таны ачийг насан туршдаа санаж явах учиртай хүн. Би тантай нөхөрлөхийг хүсэж байна. Франц хүн доромжлолыг ч, хүний тусыг ч хэзээ ч мартдаггүй улс. Би тантай нөхөрлөх саналтай байна. Надад өөр хэлэх юм алга гэж өгүүллээ.

	Түүний дууны өнгө, нүүр царайн байдал, гарынх нь дохио сэлтэд ачийг санан сайхан санасны үнэнхүү шинж илрэх тул Пьер франц офицерын инээхийн хариуд өөрийн эрхгүй инээн, сунгасан гарыг нь атгалаа.

	— Арван гуравдугаар хорооны ахмад, есдүгээр сарын долооны хэргийн төлөө Хүндэт легионы одон хүртсэн Рамбаль хэмээн биеэ барьж чадалгүй инээмсэглэн өөрийгөө танилцуулав. Тийнхүү инээмсэглэхэд сахал доорх уруул нь үрчийнэ. Энэ солиотын буудсан сум биедээ зоогоотой шарх боох газар хэвтэж байхгүй, хэнтэй ийнхүү таатай сайхан ярилцах завшаан гарсныг та одоо надад хэлж соёрхох сон болов уу.

	Пьер нэр усаа хэлж болохгүй гэж хариулаад царай нь улайснаа нэр усаа хэлж болохгүй шалтгааны тухай ярих, худал нэр зохион хэлэхээр оролдож эхэлбэл түүний үгийг франц яаран таслав.

	— Болоо, хэрэггүй. Би таныг ойлгож байна, та офицер... магадгүй штабын офицер хүн ч байж мэдэх юм байна. Ta бидний эсрэг алба хааж байсан. Энэ бол миний хэрэг биш. Таны ачийг насан туршдаа санах учиртай. Надад энэ л болоо, миний бие тэр аяараа таны мэдэлд. Ta тайж хүн үү? хэмээн асуух өнгөөр нэмж дуугарвал Пьер толгой мэхийлээ.

	— Таны нэр хэн гэдэг вэ? Би ахиад өөр юу ч асуухгүй. Ta ноён Пьер гэж хэлэх үү? Болох нь тэр. Энэ бол миний мэдэх гэсэн юм гүйцэх нь тэр гэлээ.

	Хонины мах, шарсан өндөг, халуун тогоотой цай, мөн францынхны авчирсан оросын зоорины архи, дарсыг оруулж ирэхэд энэ дайллагад оролцохыг Рамбаль Пьерээс хүсээд, эрүүл саруул, өлсгөлөн хүн хоол руу хэрхэн дайрдаг ёсоор өөрөө тэр даруй хомхойрон дайрч, эрүүл бөх шүдээрээ өм өм үмхлэн түргэн зажилж, зогсоо зайгүй дарс, архи оочлон, их догь, ямар сайхан бэ? гэж үглэнэ. Нүүр нь улайн хөлс асгана. Пьер ч өлсгөлөн байсан учир зоогт уухайн тас дуртайяа оролцлоо. Үйлчлэгч Морель бүлээн устай сэнжтэй сав авчран түүнд улаан дарс уулгав. Бас амсаж үзэхээр гал зуухнаас шилтэй квас авчирчээ. Энэ ундааг францынхан мэддэг болж, нэр ус өгчээ. Тэд квасыг гахайн ус гэж нэрлэлээ.

	Морель гал зуухнаас олсон энэ гахайн усаа магтана. Гэвч ахмадад Москва дундуур ирэхдээ олж авсан дарс байсан тул хаваасаа Морелийг уугтун гээд бордо дарс задлав. Офицер шилний амсрыг алчуураар ороон барьж, өөртөө болон Пьерт дарс хундагална. Гэдэс нь маадайж, дарс уусан ахмад улам ч сэргэн хоолны үеэр ам хамхилгүй ярина.

	— Өө тийм, миний эрхэм нөхөр, ноён Пьер, энэ солиотой амьтнаас амийг минь аварсны төлөө би зул барих үүрэгтэй. Биед минь бишгүйдээ сум шигээтэй буй, миний хувьд одоо болоо. Нэг сум Ваграмын дэргэд, нөгөө сум Смоленскийн дэргэд хүртсэн. Энэ хөлийг хар л даа, хөшчихсөн юм шиг хөдлөхгүй байгааг. Энэ бол долоонд Москвагийн дэргэд болсон том тулалдааны үеэр шархтсан юм. Ямар лут юм болсон гэж санана. Галба юүлнэ гэгч болсон доо ёстой! Ta нар бидэнд хатуухан хоол өгсөн дөө, магтаж болно. Еэ бурхан минь, үүнийг хүртсэн ч гэсэн (загалмайгаа заав) би дахиад бүгдийг эхлэхэд бэлэн байх байсан сан. Үүнийг хараагүй хүмүүст харамсаж байна.

	— Би тэнд байсан гэж Пьер хэлэв.

	— Нээрэн үү? Тэр тусмаа сайн хэмээн франц яриагаа залгав.

	— Ta нар бол эрэмгий дайсан гэдгийг хүлээх хэрэгтэй. Том хүрээ бэхлэлт лут тэссэн шүү, чөтгөр долоо. Ta нар биднийг их үнэтэй наймаалах болгосон доо. Ta намайг энэ харж байгаа шиг би тэнд гурав дахин яг дэргэд нь очсон. Би их буу дээр гурав дахин очсон, биднийг өвсөн овоохой шиг гурав дахин буцааж авч чулуудсан. Танайхны онцгой хорооныхон мундаг үзэлцсэн дээ, бурхан минь. Тэдний зургаа дахин жагсаж, яг л баярын жагсаал шиг жигдрэн орж ирэхийг би нүдээрээ харсан. Гайхалтай улс! Энэ талаар нэвтэрхий манай Неаполийн ван тэдний өөдөөс тэсэлгүй «Зөв хө, эр улс! Манай эр цэргүүд ийм л байх хэрэгтэй дээ, хурай, хурай!» гэж хашхирч байсан шүү. Тэр тусмаа сайн, тэр тусмаа сайн, ноён Пьер. Тийм биз дээ? Тулалдаанд орохдоо арслан бар шиг, үзэсгэлэнт бүсгүйчүүлтэй тосонд бөмбөрсөн шиг эелдэг улс даа, франц хүн гэдэг чинь, ноён Пьер минь. Тийм үү, үгүй юу? хэмээн инээмсэглэн нүд ирмэж байлаа.

	Ахмад учиргүй цайлган цагаан, эелдэг, баяр хөөртэй, сэтгэл дүүрэн өег байсан тул Пьер өөдөөс нь харан золтой л нүд ирмэчихсэнгүй «Тулалдаан» гэдэг үг ахмадыг Москвагийн байдлын тухай бодолд оруулав бололтой.

	— Ингэхэд байна аа, эндхийн хамаг хүүхэн Москвагаас гараад явчихсан гэдэг үг үнэн үү, хэлээч? гэв.

	— Хэрэв оросууд Парист орж очвол францын хатагтай нар хотоосоо гарч явахгүй гэж үү? гэж Пьер хэллээ.

	— Xa, xa, ха!.. хэмээн франц баясгалантай тас тас хөхрөн, Пьерийн мөрийг алгадаж, — Их догь хэллээ дээ. Харин Парис?.. Гэхдээ Парис... Парис... гэв.

	— Парис бол дэлхийн нийслэл... хэмээн үгийг нь гүйцээн Пьер хэлэв.

	Ахмад тэгвэл нь Пьер өөд ширтэв. Энэ хүн ярианыхаа дундуур зогсон, инээмсэглэн эелдэг харцаар ширтдэг зантай ажээ.

	— Хэрэв та өөрийгөө орос хүн гэж хэлээгүй байсан бол би таныг Парисын хүн гэж мөрий тавих байсан билээ. Танд... нэг л шинж байна даа гэж хөвөнтэй малгай өмсгөөд дахин дуугүй ширтэнэ.

	— Би Парист байсан, тэнд би бүтэн жил байсан гэж Пьер хэлэв.

	— Тийм байж таарна. Парис! Парисыг мэдэхгүй хүн бол бүдүүлэг хүн. Парисын хүнийг хоёр бээрийн цаанаас таньж болно. Парис гэдэг бол Тальма, Дюшрнуа, Потье, Сорбонн, мод цэцэрлэг... гэснээ энэ дүгнэлт нь өмнөхөөсөө сул болсныг анзаараад:

	— Дэлхий дахинд ганцхан Парис. Ta Парист байсан атлаа орос чигээрээ үлдсэн байна. Яах вэ, тэглээ гээд би таныг хүндэтгэх нь буурахгүй гэж яаран нэмж өгүүллээ.

	Пьер уусан дарсны нөлөөнд автан, мөн будангуй бодолд өнгөрүүлсэн энэ хэдэн өдрийн дараа энэ баяр хөөртэй, эелдэг ялдам хүнтэй ярилцсандаа сэтгэл өөрийн эрхгүй ханах бодол төрөв.

	— Танайхны хатагтай нарын тухай яриандаа эргэж оръё. Тэднийг туйлын үзэсгэлэн гоолиг гэж ярилцдаг. Францын арми Москвад байхад хээр тал руу очиж бүгэх гэдэг ямар мангуу бодол вэ. Тэд сайхан завшааныг алдаж байна. Танай эрчүүлийг би ойлгож байна. Гэхдээ та нар боловсролтой хүмүүс. Та нар түүнийг биднээс дээр мэдэх учиртай. Бид Вена, Берлин, Мадрид, Неаполь, Ром, ерөөс ертөнцийн бүх нийслэлийг эзэлж авсан. Биднээс айдаг, гэхдээ бидэнд дурладаг юм шүү. Биднийг ойрхноос мэдэхэд гэм болохгүй шүү. Тэгээд бас эзэн хаан... хэмээн залгатал Пьер үгийг нь таслалаа.

	— Эзэн хаан... гэж Пьер давтан хэлснээ царай нь гэнэт гунигтай аягүй болоод явчхав... Эзэн хаан юү гэж?...

	— Эзэн хаан... Энэ бол уужим сэтгэл, энэрэнгүй санаа, шударга ёс, эмх дэглэм, суу ухаан-эзэн хаан гэж юу вэ гэвэл энэ дээ! Үүнийг Рамбаль би танд хэлж байна. Ta намайг энэ хараад сууж байгаа шиг чинь би найман жилийн урьд түүний дайсан нь байсан юм. Миний эцэг дүрвэн очсон гүн хүн байсан. Гэвч тэр хүн намайг дийлсэн юм. Миний бүх зүрх сэтгэлийг булаасан хүн дээ. Франц дахиныг нөмөрсөн түүний яруу алдар, сүр хүчнийх нь өмнө би бишрэн сөгдөхгүй байж чадаагүй... Тэр хүн бидний тулд юу хүсэж байгааг нь би ойлгон, бидэнд алдар нэрийн инжрийн навчис дэлгэн дэвсэж өгч байгааг нь би өөрийн нүдээр хараад: эзэн хаан гэдэг чинь энэ дээ гэж хэлж, түүнд бишрэх болсон юм даа. Ийм л байна даа хө!. Миний нөхөр энэ бол өнгөрсөн, ирээдүй бүх үеийн хамгийн суу их хүн юм шүү.

	— Тэр хүн чинь Москвад ирээд байгаа юу? гэж Пьер түгдрэн, хэрэгтэн царайлан асуув.

	Франц Пьерийн гэмтэй царай өөд харснаа инээмсэглэн, 

	— Үгүй, эзэн хаан маргааш орж ирнэ гэж хэлээд яриагаа үргэлжлүүлэв.

	Хашааны хаалганы тэнд хэд хэдэн хүн хашхиралдан, Морель ирэхэд яриа тасрав. Морель Виртемберийн торгон цэргүүд ирээд, ахмад таны морио тавьсан хашаанд агт морьдоо тавих гээд байна гэж ахмадад мэдэгдэхээр иржээ. Торгон цэргүүд хэлсэн үг ойлгохгүй байгаагаас л төлөв түвэг удаж байгаа ажээ.

	Ахмад тэдний ахлагч бага даргыг дуудагтун гэж тушаагаад ирсэн хойно нь түүнийг аль хорооных вэ, дарга чинь хэн бэ, хүн эзэмшчихсэн өрөөг ямар үндсэн дээр эзэмших гээд байгаа юм гэж ширүүн асуув. Эхний хоёр асуултад францаар муу ойлгодог тэр герман хороо, даргынхаа нэрийг нэрлэлээ. Харин сүүлчийн асуултыг эс ойлгон герман яриандаа франц үг хазгай зөрүү оруулан хэлж өөрөө хорооны орон байр хариуцагч тул байшин бүрийг дараалан эзэмших тушаал даргаасаа авсан гэж хариуллаа. Пьер герман хэл мэдэх учир тэр германы ярьсныг ахмадад, ахмадын хариулсныг Виртембергийн торгон цэрэгт германаар орчуулж өгнө. Өөртөө юу хэлснийг ойлгосон герман буулт хийн, хүмүүсээ авч одлоо. Ахмад довжоон дээр гарч, нэг тушаал чанга дуугаар өгөх нь сонсогдлоо.

	Түүнийг өрөөнд буцаж ороход Пьер нөгөө л сууж байсан газраа толгойгоо гараараа салаавчлан сууна. Шаналж зовсон царайлжээ. Пьер энэ мөчид үнэхээр шаналав. Ахмадыг гарсан хойно Пьер ганцаар хоцормогц ухаан сэхээ орон, ямар байдалд ороод байгаагаа ухаарлаа. Москва эзлэгдэн, энэ азтай ялагчид түүнийг эзэгнэн, өөрийг нь ивээж байгаа-эд бүхэнд Пьер сэтгэл учиргүй үймэрч байсан ч гэсэн энэхэн хурамд шаналсангүй. Харин халирамхайгаа ухаарах бодол нь шаналгана. Хэдэн аяга дарс ууж энэ эелдэг ялдам хүнтэй ярьж хөөрсөн нь сүүлийн хэдэн хоногт Пьерийн автаж байсан зорьсноо биелүүлэхэд нь чухаг хэрэгтэй тэр дүнсийн гөлөрсөн сэтгэлийг нь үгүй хийж орхижээ. Гар буу, чинжаал хутга, цэмбэн тэрлэг сэлт нь бэлхэн байгаа, Наполеон маргааш ирэх гэж байдаг. Хорт энэ этгээдийг алахыг ашигтай, нэр төртэй хэрэг гэж үзсэн хэвээрээ байлаа. Гэтэл тэгж алж чадахгүй нь гэдгээ мэдэрч байв. Гэхдээ зорьсноо биелүүлэхгүй нь гэдгээ урьдаас нэг л мэдрээд байх шиг ажээ. Халирамхайгаа мэдсээр буйтайгаа тэмцэлдэх боловч энэ зүрхгүйгээ дийлж чадахгүй нь, өшөө авах, алах, амь насаа өргөх тухай урьдын цэгцэрсэн баргар бодол нь анх тааралдсан хүн гар хүрмэгц үнсэн чандруу болон хийссэнээ бүүр түүрхэн ухаарна.

	Ахмад үл мэдэг догонцон, нэг дууны ая исгэчсээр өрөөнд орж ирлээ.

	Түрүүн Пьерийн зугааг гаргаж байсан энэ францын үг яриа одоо ой гутам санагдана. Исгэрч байгаа дууны ая, алхаа гишгээ, гарын дохио, сахлаа имэрч байгаа тэр бүхэн нь одоо Пьерт доромжлол шиг санагдана.

	«Би одоохон явъя, үүнтэй дахиад ганц ч үг солихоо больё» гэж Пьер бодно. Ингэж бодсон хэр нь нөгөө л суудал дээрээ суусаар байлаа. Халиран мятрахын нэг л хачин сэтгэхүй суудал дээр нь хадсаар ажээ. Босоод явчихъя гэж хүссэн хэр нь л эс хүснэ.

	Ахмад харин туйлын баясгалантай байгаа бололтой. Ахмад өрөө дотуур нааш цаашаа хоёр ч удаа холхив. Нүд нь цавчлан нэгэн зугаатай бодол төрөн түүндээ инээх байртай сахал нь яльгүй чичгэнэнэ.

	Тэгснээ гэнэт:

	— Энэ вюртембергийнхний хурандаа нь их догь хүн! Герман хүн, гэхдээ л гайхалтай хүн гэж хэллээ.

	Ингэж хэлснээ Пьерийн өөдөөс харам суулаа.

	— Ингэхэд, та чинь бас герман хэл мэддэг юм уу гэвэл Пьер өөдөөс нь дуугүй харав.

	— Толгой хоргодох газар гэдгийг германаар юу гэдэг юм? гэв.

	— Толгой хоргодох газар аа? гэж Пьер давтан асууснаа, — Толгой хоргодох газар гэдгийг германаар Unterkunft гэдэг юм.

	— Ta юу гэж хэлэв ээ? гэж ахмад үл итгэн, түргэн асуувал, 

	— Unterkunft гэж Пьер давтан хэлэв.

	— Onterkoff гэж ахмад хэлээд, Пьерийг инээмсэглэсэн харцаар харан, — Энэ германчууд гэж тусгүй улс шүү. Тийм үү, үгүй юу, ноён Пьер? гэж дүгнэв.

	— Москвагийн энэ дарснаас дахиад нэг шил хөнтрөх үү, тэгэх үү? Морель бидэнд дахиад нэг лонхыг бүлээсгэж өгнө. Морель! хэмээн ахмад баясгалантай хашхирав.

	Морель лонх дарс, лаа хоёр авчирч өгсөнд ахмад лааны гэрэлд Пьерийг харснаа, хөршийнх нь уруу царайлсан байдал гайхаш төрүүлэв. Рамбаль үнэнээсээ өрөвдөн, гутарсан царайтай Пьер лүү очиж, толгой дээрээс нь бөхийлөө.

	— Ta ч юундаа ингэж уйтгарлаж орхив оо? гэж Пьерийн гарт хүрэн асуув.

	— Би таныг гомдоочхоогүй байгаа? Ингэхэд та ямар нэг юман дээр дургүйцээгүй байгаа? Эвгүй байдалд орсон юм биш биз? гэж лавлан шалгаана.

	Пьер юу ч эс хариулан, францын нүд өөд эелдгээр харвал энэхүү өрөвдөнгүй харц түүний сэтгэлийг онгойлгов.

	— Би таныг ёстой нөхрөө гэж үзэж байна, нээрэн шүү.

	— Таны ачийг юугаар хариулах учиртайн тухай ч бүр ярилтгүй л дээ. Би танд ямар нэг тус хүргэж бодохгүй юм болов уу? Намайг өөр шигээ л санан хүлээгтүн. Би амь насаараа ч болов тус хүргэнэ. Би үүнийг зүрхээ даран байж амлаж байна шүү гэж хэлээд хэнхдэгээ цохив.

	— Баярлалаа хэмээн Пьерийн хэлбэл ахмад нөгөө толгой хоргодох газар гэдгийг германаар юу гэж нэрлэдгийг мэдсэн үеийнх шиг, Пьерийг нягтлан ширтсэн шигээ харснаа царай нь гэнэт баясаад явчхав.

	— За тэгвэл та бидний нөхөрлөлийн төлөө ууя! гэж баясгалантай дуу алдаад хоёр шилэн аяганд дарс дүүргэв. Пьер аягатай дарсыг аван тогтоосонд Рамбаль бас өөрийнхийг тогтоогоод, Пьерийн гарыг дахин барьж, бодлогошронгуй гунигтай маягаар ширээ тохойлдон суув.

	— Анд нөхөр минь, хувь заяаны хүрд гэдэг ийм байдаг байна. Бид түүнийг нэрлэдэг байсанчлан Бонапартын албанд цэрэг, хөнгөн морин цэргийн ахмад болох юм гэж хэн надад хэлэх байсан бэ дээ. Гэтэл би Москвад түүнтэй цуг ирээд байж байдаг. Эрхэм нөхөр минь, бидний нэр ус бол францад хамгийн эртийнхний нэг гэдгийг танд хэлэх хэрэгтэй хэмээн урт түүх ярихаар зэхэж буй хүний нэгэн жигд, гунигтай дуугаар залган ярина.

	Тэгээд ахмад франц хүний хөнгөн хийсвэр дуу цайлган цагаан зангаар өөрийн өвөг эцэг, өөрийн бага, идэр залуу нас, эрийн цээнд хүрсэн түүх, гэр орон, эд хөрөнгө, төрөл садныхаа харилцааг ярьж гарав.

	«Миний муу эх» нь энэ ярианд чухал үүрэг гүйцэтгэсэн нь мэдээж.

	— Энэ бүхэн бол амьдралын замд орсон маань, харин түүний мөн чанар нь хайр дурлал байгаа юм. Дурлал аа гэж! Тийм үү дээ, үгүй юу ноён Пьер? гэснээ сэргэн дахиад нэг аяга тогтоочихъё гэв.

	Пьер дахиад ууснаа гурав дахиа хийж авлаа.

	— Өө хүүхнүүд, хүүхнүүд үү? гэснээ Пьер өөд талимааран тачаангуй харцаар харан, дурлалын тухай, хүүхнүүдтэй хэрхэн хөглөж явснаа ярьж гарлаа. Олон хүүхэнд хайр сэтгэлээ өгч явсныг нь офицерын маадгар, гоёхон царай, хүүхний тухай ярихдаа хэрхэн баясан хөөрч байгаагаар нь хялбархнаа үнэмшиж болох байлаа. Рамбалийн дурлалын бүх түүх нь францынхны ёстой нэг гоё зүйл, дурлалын уянга гэж үздэг булай явдлын шинжтэй авч ахмад өөрийнхөө тэр түүхийг ярихдаа дурлалын хамаг амтыг ганцаархнаа амсаж таньсан мэтээр үнэхээр үнэмшим ярьж, хүүхнүүдийг үнэхээр нэг дур хүрэм зураглан дүрсэлж ярих тул Пьер түүнийг сониучирхан сонсоно.

	Энэ францын ингэтлээ шохоорхсон дурлал нь Пьер өөрийнхөө эхнэрийн хувьд нэгэн цагт амсаж үзсэн тэр дорд, ердийн нэгэн дурлал ч биш, Наташагийн хувьд төрсөн дөвийлгөн дэврээсэн, дур булаасан сайхан дурлал ч биш байсан бололтой. (Энэ хоёр маягийн дурлалыг Рамбаль хоёулыг нь үл тооно. Юу гэвэл нэг нь хөлсний тэрэгчдийн дурлал, нөгөө нь мангуу дурлал ажээ. Харин францынхны биширдэг дурлал бол хүүхэнтэй ер бусаар харилцах, мэдрэхийн гол амт шимтийг бий болгодог булай явдалтай хослоход гол төлөв оршдог ажээ).

	Ахмад гучин таван насны нэг хөөрхөн хүүхэнд дурлан хажуугаар нь тэр ганган хүүхний охин арван долоон настай хүүхдээрээ охинд нь дурласан сэтгэл уярам түүхээ хөөрөв. Эх охин хоёрын уужим сэтгэлийн тэмцэл нь эх нь өөрийгөө хохироон, охиноо сэтгэлтэй тэр хүнийхээ эхнэр болохыг зөвшөөрснөөр зүйл дууссан энэ аль дивангарын өнгөрсөн дурсамж ахмадын сэтгэлийг одоо болтол үймрүүлэн догдлуулсаар байдаг гэнэ. Дараа нь нөхөр нь дурлагчийн, (ахмад) дурлагч нь нөхрийн үүрэг гүйцэтгэж байсан нэг явдлын тухай, мөн эр нөхрүүд нь байцайны усан шөл ууж, хүүхнүүд нь дэндүү хонгор үстэй байдаг Германы тухай дурсамжаасаа хэд хэдэн хөгтэй явдал ярив.

	Эцэст, ахмадын дурсамжид цоо шинэхнээрээ байгаа Польшид болсон нэг явдлаа онгод нь орон түргэн түргэн дохисоор ярьсан нь нэг польш хүүхний амийг авран (ерөөс ахмадын ярианд хүний амь аварсан явдал үргэлж тааралдана), тэгээд нөхөр нь үзэсгэлэн гоо эхнэрээ (зүрх сэтгэлээрээ франц хүүхнээ) өөрт нь итгэн даатгаад өөрөө францын цэргийн албанд оржээ. Ахмад азтай байж, тэр хөөрхөн польш хүүхэн цуг оргож босохыг хүссэн авч ахмад уужим сэтгэл гарган эхнэрийг нь нөхөрт нь буцааж шилжүүлээд: «Би таны амь насыг аварсан, одоо нэр төрийг чинь аваръя» гэж хэлсэн гэнэ дээ. Ахмад энэ үгээ давтан хэлээд, энэ сэтгэл уярам дурсамжаас болоод уярсан сэтгэлээ таягдан хаях адил биеэ агзгасхийлгэн нүдээ арчлаа.

	Пьер ахмадын эдгээр яриаг сонсож суухдаа уусан дарсны нөлөөнд мөн үдэш орой болсон хойно олонтоо тохиолддогчлон ахмадын ярьсан бүгдийг чагнан, бүгдийг ойлгож байх зуур яагаад ч юм гэнэт санаанд нь орж ирэх хувийнхаа зарим дурсамжийг ажна. Дурлалын тухай түүний яриаг сонсож суух зуур Наташад дурласан дурлал нь санаанд гэнэт орж, тэр дурлалынхаа явдлыг нэгд нэгэнгүй ургуулан дүрсэлж, Рамбалийн ярьсантай жишнэ. Үүрэг, дурлал хоёрын тэмцэлдээний тухай яриаг чагнаж суухдаа Пьер дурлалынхаа эзэнтэй Сухаревын цамхгийн дэргэд сүүлчийн удаа уулзсан уулзалтаа нүдээр үзэх мэт нэгд нэгэнгүй цөмийг ургуулан бодов. Тэгэхэд энэ уулзалт өөрт нь ямар ч сэтгэгдэл төрүүлээгүй билээ. Тэр байтугай Наташагийн тухай нэг ч дурсан санасангүй. Гэтэл одоо тэр уулзалт маш их учир холбогдол, бэлэг дэмбэрэлтэй байсан шиг санагдана.

	«Пьер Кирилыч наашаа, ирээч, би таныг таньсан» гэж хүүхний хэлсэн үг одоо чихэнд нь дуулдах шиг болж түүний нүдний инээмсэглэл, аяны оройвч малгай, намиран унжих туг үс нь нүдэнд харагдах шиг болно.

	Ахмад үзэсгэлэнт гоо польш хүүхнийхээ тухай яриаг дуусгаад хайр дурлалын явдал дээр өөрийгөө ингэж хохироож, хууль ёсны эр нөхөрт нь атаархах ийм сэтгэл чамд төрж байсан удаа бий юу? гэж Пьерээс асуулаа.

	Энэ асуудлаас болж Пьер толгойгоо өөд болгон, өөрийнхөө бодож байсан бодлыг хэлэхээс аргагүй болсныг мэдэрлээ. Тэгээд хүүхэнд дурлана гэдгийг үүнээс нэлээд өөрөөр ойлгодгоо тайлбарлаж эхлэв. Насан туршдаа ганцхан хүүхэнд дурлаж байсан, дурлаж байгаа, гэтэл тэр хүүхэн хэзээ ч өөрийнх нь байх тавилангүй гэдгээ өгүүллээ.

	— Хачин хүн ээ чи мөн? гэж ахмад дуугарлаа.

	Тэр хүүхэнд бүр залуугаасаа хайр сэтгэлтэй болсон, гэхдээ тэр хүүхэн дэндүү залуугаараа байсан, би өөрөө овоглох эцэггүй бутач хөвүүн байсан учраас тэр хүүхний тухай бодож зүрхэлдэггүй байсан. Дараа нь овоглох эцэг, хөрөнгө зоорьтой болсон хойноо ч түүнийг бодож зүрхэлдэггүй байсан, учир нь түүнд дэндүү сэтгэлтэй байсан, түүнийг хамаг бүх ертөнцийн дээр, тэр тусмаа өөрөөсөө дээгүүр тавьж байсан гэдгээ Пьер тайлбарлав. Пьер ярианыхаа энэ хэсэг дээр хүрээд, 

	— Үүний учрыг ойлгож байна уу, үгүй юу? гэж ахмадаас асуув.

	Ахмад би ойлгохгүй юм бол хэн ойлгох юм бэ гэсэн дохио үйлдээд яриагаа цааш үргэлжлүүлээч гэж гуйлаа.

	— Хоосон дурлал, сэтгэлээс цаашгүй гэж Пьер бувтнана. Уусан дарс толгойд гарсан юм уу, аль илэн далангүй ярих хэрэгцээ байсан уу, аль энэ хүн өөрийнх нь явдалд хамаатай хүмүүсийн хэнийг нь ч мэдэхгүй, олж мэдэхгүй гэж бодсондоо юм уу, үгүй бол бүгд нийлээд Пьерийг ингэж амных нь үдээсийг алдууруулчихсан юм уу, бүү мэд. Тэгээд Пьер уруул амаа тамшаалан, талимаарсан харцаар тэртээ алс руу гөлрөн ширтэж хамаг бүх түүхээ ярив. Үүнд өөрийнхөө гэрлэсний бас хамгийн сайн андад нь Наташагийн дурласан түүх, хүүхний сэтгэл түүнээсээ хэрхэн хувирсан болон хүүхэнтэй ярианаас цаашгүй харилцаатай байсан сэлтээ ярив. Рамбалийн асуултаас болоод эхлээд хэлэхгүй нууж байсан зүйл язгууртны хүрээнд эзэлдэг байр сууриа, тэр байтугай нэр усаа хэлээд тавьчихав.

	Пьер туйлгүй баян хүн байсан, Москвад хоёр ордонтой байгаад бүгдийг нь хаясан, тэгсэн хэр нь Москвагаас явалгүй, нэр ус, хэргэм ямбаа нуун хотод үлдсэн нь Пьерийн яриан дотроос ахмадын гайхлыг юу юунаас илүү төрүүлэв.

	Бүр шөнө дүл болсон хойно хоёул гадаа гарав. Цэлмэг дулаахан шөнө байлаа. Байшингаас зүүн чигт Москвад хамгийн түрүүн Петровкийн гудамжинд эхэлсэн түймрийн гал туяарна. Баруун талд, тэнгэрт тэртээ дээр шинийн хэдний хавирган сар гийж, сарны нөгөө чигт тов тодхон сүүлт од байна. Пьер тэр одыг зүрхэндээ хайр сэтгэлтэйгээ холбон биширдэг байлаа. Хашааны хаалга дээр Герасим, тогооч эхнэр, хоёр франц хүн зогсоно. Бие биеийнхээ үл ойлгох хэлээр юм ярьж, хөхрөлдөх нь сонстоно. Тэд хотод харагдах түймрийн дөлийг харна.

	Энгүй том хотод алсад гарсан их биш тэр түймэрт аюултай юм юу ч байсангүй.

	Пьер тэртээ дээр түгэх одот тэнгэр, сар, сүүлт од, түймрийн туяа сэлтийг хараад сэтгэл баясан уярна. «Ямар сайхан бэ, үүнээс өөр юу хэрэгтэй билээ?» гэж бодно. Тэгээд өөрийнхөө зорьсон хэргийг санамагц толгой нь эргэн, дотор аягүй болж, ойчихгүйн тул хашаа налав.

	Пьер шинэ анддаа баяртай ч гэж хэлэлгүй хашааны хаалганаас холдон, тэнтэр тунтар, тэнд энд алхалсаар өрөөндөө ирээд диван дээр толгой тавимагц дарсандаа нам цохиулан унтаж орхив.

	Есдүгээр сарын хоёронд анх гарсан түймрийн туяаг хотоос гарч явсан, зугтсан оршин суугчид, ухарч байгаа их цэрэг янз бүрийн зам дээрээс өөр өөр бодолтой ширтэн харна.

	Ростовынхны хөсгийн цуваа энэ шөнө Москвагаас хорин бээрийн зайтай Мытищад буудаллаад байв. Есдүгээр сарын нэгэнд их оройтож гарсан, замаар хөсөг тэрэг, цэрэг хахан, бас зөндөө эд хогшил мартан түүнийг авхуулахаар хүн эгүүлж явуулсан учир тэр шөнө Москвагаас таван бээрийн зайтай хонохоор шийджээ. Маргааш өглөө нь их оройтож босон, дахиад зөндөө буудалласаар яваад дөнгөж Их Мытищ хүрч амжлаа. Ростов ноёныхон болон тэдэнтэй цуг яваа шархтнууд өглөөний арван цагт том суурины хашаа, байшингаар бүгд байрлав. Ростовынхны гэрийн зарц хөтөч нар шархтан нарын үйлчлэгчид ноёдынхоо ор дэвсгэрийг янзлан, оройн хоолоо идэж ууж, агт морьдынхоо тэжээлийг тавьж өгөөд довжоон дээр гарлаа.

	Хажуугийн байшинд Раевскийн шархтай туслах гарынх нь шуу бяц үсэрсэн тул гол тасартал өвдөн, гиншин ёолох нь намрын шөнийн харанхуйд зүрх шимшрэм аймшигтай сонстоно. Тэр туслах анх гарсан шөнө Ростовынхны буусан хашаанд хоножээ. Гүн ахай өглөө нь босоод энэ ёолооноос болоод хүний урамд хар нүд анилгүй хонолоо гэж үглэсэн учир Мытищад ирээд тэр шархтнаас зайдуу байхын тулд л нэг муу байшинд сэлгэн буужээ.

	Хүмүүс нэг сүйхний гишгүүр дээр зогсож байгаад сүйхний өндөр оройн цаанаас түймрийн өөр нэгэн их бус туяа улайрахыг шөнийн харанхуйд олж харжээ. Түймрийн нэг туяа аль түрүүчийн харагдаж байв. Энэ бол Мамоновын хасгуудын шатаасан Бага Мытищ суурин шатаж байгаа нь тэр гэдгийг хүн бүхэн мэдэж байлаа

	— Ta минь... энэ чинь өөр түймэр байна шүү дээ гэж офицерын үйлчлэгч дуугарав.

	Бүгд туяаг анхааран ажлаа.

	— Бага Мытищийг Мамоновын хасгууд шатаасан гээгүй юу даа.

	— Тэд! Үгүй, энэ чинь Мытищ биш, түүнээс цааш юм байна.

	— Хар л даа, яг л Москвад байна.

	Хоёр хүн довжоон дээрээс бууж, сүйх тэрэгний цааГУУР орж, гишгүүр дээр нь суулаа.

	— Арай л зүүнтээгүүр юм. Мытищ чинь хаа байсан, тэртээ тэнд байна, энэ чинь бүр нөгөө талд нь байна шүү дээ.

	Түрүүчийн хүн дээр хэд хэдэн хүн ирж нийлэв.

	— Дүрэлзэж байгааг нь хар даа. Энэ чинь, ноёд оо, Москвад түймэр гарч байна, нэг бол Сущевскт, үгүй бол Рогожид гарч байна гэж нэг нь хэлэв.

	Энэ үгний хариуд хэн ч хариу дуугарсангүй. Хүмүүс бүгдээрээ алс тэртээд дүрэлзэн буй шинэ түймрийн дөлийг тун ч удтал дув дуугүй харан зогсоно.

	Гүнгийн өрөөний зарц (хүмүүс тэгж нэрлэдэг билээ) өвгөн Данило Терентьич бөөгнөрсөн хүмүүс дээр очиж Мишкаг дуудан:

	— Завхай шидэл чи, юм үзээгүй юу... Гүн хайгаад байдаг, нэг нь ч байхгүй. Явж хувцсыг нь эмхэл гэж загнав.

	— Би дөнгөж ус аваад ирлээ гэж Мишка хэлэв.

	— Данило Терентьич та юу гэж бодож байна, Москвад туяа цацарч байгаа юм шиг байгаа биз дээ? гэж зарц хариулав.

	— Бурхан өршөө!.. энэ салхины байгаа, хуурай... гэх бас нэг дуу гарлаа

	— Хараач, явж байгааг нь. Еэ бурхан минь! Алагтуу ч харагдаж байна. Еэ бурхан минь, нүгэлт биднийгээ өршөөгөөч!

	— Унтраах байлгүй дээ.

	— Хэн унтраах юм бэ? гэх одоо болтол дуугүй байсан Данило Терентьичийн дуу гарлаа. Дуу нь уужуу тайвуу, алгуур байлаа.

	— Москва байж л байна, ахан дүүс минь, эх болсон өлгий минь... гэснээ дуу нь тасалдан тэгснээ гэнэт өтөлж яваа хүний зангаар мэгшин уйлав. Харагдаж буй түймрийн туяаны учир холбогдлыг ойлгохын тулд цөм ганцхан ингэхийг л хүлээж байсан мэт шүүрс алдах, маань мэгзэм хэлэх, өвгөн вангийн өрөөний зарцын мэгшин уйлах сонстов.

	Өрөөний зарц эргэж ирснээ Москва шатаж байна гэж гүнд айлтгав. Гүн халаадаа өмсөн, харахаар гарлаа. Түүнтэй цуг Соня, хатагтай Шосс нар нөмгөн гарлаа. (Пети гэрийнхэнтэйгээ цуг байсангүй, хороотойгоо цуг Тройд орохоор түрүүлээд явсан байв).

	Гүн ахай Москва шатаж буйг дуулаад уйлж орхилоо. Вандан дээр бурхны хөргийн дор (хүрч ирэнгүүт буусан нөгөө л газраа царай нь цонхийн гөлрөн суусаар буй Наташа эцгийнхээ үгийг огт анзаарсангүй. Наташа гурван байшин алгасан сонстох туслахын дуу тасалдахгүй ёолохыг чагнана.

	— Пээ, юу гэгчийн аймшиг вэ! хэмээн гаднаас эргэн орж ирсэн, айж хирдхийн, бээрсэн Соня дуугарав.

	— Москва бүгдээрээ шатах байх аа, аймшигтай их туяа гарч байна! Наташа чи одоо хар даа, эндээс цонхоор ч харагдаж байна хэмээн анхаарлыг нь яаж ийгээд ч билээ сарниулах гэж хүссэн бололтой эгчдээ хэлэв. Гэтэл Наташа өөрт нь хэлсэн энэ үгийг эс ойлгох адил өөдөөс нь нэг харснаа буланд буй пийшинг гөлрөн ширтэнэ. Наташа өнөө өглөөнөөс авхуулан, гүн Андрейн шархтсан тухай, тэднийхний цуваатай цуг түүний явааг яагаад ч юм Наташад мэдэгдэх нь чухал гэж үзэн Сонягийн тийнхүү хэлсэн цагаас эхлэн ийм гөлрөн гиюүрсэн байдалд ороод байгаа билээ. Тэгж хэлснийг дуулаад гүн ахай ихэд гайхан харамсав. Гүн ахай тоотой уурладаг авч Соняд учиргүй уурлав. Соня уйлан уучлал гуйж, гэмээ арилгахыг хичээх адил, эгчийнхээ ам руу орчих нь холгүй урд хойно нь бөндгөнөнө.

	— Хараач Наташа, ямар аймаар шатаж байна вэ гэж Соня хэлэв.

	— Юу шатаж байна гэнэ ээ? гэж Наташа асууснаа, — Өө, нээрэн тийм Москва гэв.

	Соняг гомдоон, түүнээс салахын түүс болохгүйн тулд юм шиг Наташа толгойгоо цонх тийш далжийлган харснаа юу ч олж харсангүй бололтой урьдын байдлаараа дахин сууж авлаа.

	— Чи харсангүй гэж үү?

	— Үгүй, би нээрэн харсан хэмээн амар заяа үзүүлээд өгөөч гэх төвөгшөөн гуйсан дуугаар дуугарлаа.

	Москвад түймэр гарсан, яасан байлаа ч гэсэн Наташад учир холбогдолгүй гэдэг нь Соня гүн ахай хоёрт ойлгомжтой байлаа.

	Гүн хашлаганыхаа цаагуур орж хэвтлээ. Гүн ахай харин Наташа руу очиж, охиныхоо өвчтэй буй үед тэгдэг зангаараа гараа толгойд нь хүргэснээ, халуурч уу, үгүй юу гэдгийг нь мэдэхээр духанд нь уруулаа хүргээд, дараа нь үнслээ.

	— Чи даараа юу? Чи дагжсаар л байна уу? Чи хэвтвэл зүгээр сэн дээ гэж гүн ахайг хэлбэл, 

	— Хэвтэх ий? За тэгье, би одоо хэвтлээ гэж Наташа хэдэв.

	Андрей ноён хүнд шархтан, тэднийхэнтэй цуг яваа гэж өнөө өглөө өөрт нь хэлсэн тэр үеэс эхлэн Наташа эхний хурамд: Хаашаа яваа, яах гэж, осолтой шархтсан юм уу, уулзаж болох уу гэдэг тухай зөндөө юм шаргаажээ. Түүнтэй уулзаж болохгүй, хүнд шархтсан гэхдээ амь насанд нь халгаагүй гэж хэлэхэд тэр үгэнд үл итгэн, тэгэхдээ юу ч гэж ярилаа гээд өөрт нь энэ л хэлдгээ хэлнэ гэдэгт үнэмшин асуух, ярихаа больж орхив. Наташа зам турш сүйхний буланд нүдээ дүрлийлгэн гөлөрч (ингэдгийг нь гүн ахай эс андана, ингэж царайлахаас нь учиргүй эмээдэг билээ) хөв хөдөлгөөнгүй суусаар явсан, одоо ч нөгөө л суусан вандан дээрээ суусаар байлаа. Нэг юм бодон, ухаан бодолдоо нэг юм шийдэж буй буюу нэгэнт шийдчихээд буй гэдгийг гүн ахай мэдэж байсан авч юу бодож, шийдсэнийг нь эс мэднэ. Энэ мэдэхгүйн зовлон гүн ахайг айлган, санааг нь зовооно.

	— Наташа хувцсаа тайлаад миний орон дээр хэвт охин минь, (ганцхан гүн ахайд л орон дээр дэвсгэр зассан байлаа. Хатагтай Шосс, эгч дүү хоёр эзэгтэйн шалан дээр өвс дэвсэн унтах учиртай байлаа).

	— Үгүй ээж ээ, би тэнд шалан дээр хэвтэнэ гэж Наташа ууртай хэлээд цонх руу очин онгойлгов. Туслахын ёолоон нээлттэй цонхоор улам ч тодхон сонстоно. Наташа шөнийн чийгтэй агаарт толгойгоо цухуйлгавал яраглан уйлахаас нь болж туяхан гооногор хүзүү нь чичгэнэн цонхны жаазанд шүргэж байгааг гүн ахай харлаа. Андрей ноён ёолж байгаа биш гэдгийг Наташа мэдэж байв. Андрей ноён өөрсдийнх нь буй эгнээнд, пингийн цаад талын модон байшинд хэвтэж буй гэдгийг мэдэж байлаа. Гэхдээ зүрх эмтрэн энэ аймшигтай ёолоон өөрийг нь багтран уйлах болгожээ. Гүн ахай тэгснээ Сонятай харц солилцлоо.

	Гүн ахай тэгээд Наташагийн дал мөрөнд гараа зөөлхөн хүргэн, 

	— Унт, үр минь, унт хонгор минь. Аль вэ, унт даа гэж аргадлаа.

	— Өө нээрэн... би одоохон одоохон хэвтлээ гэж хэлээд Наташа банзлынхаа уяаг таслан яаран тэвдэн хувцсаа тайчлаа. Даашинзаа тайлж хаян, гадуур цамц өмсөж, хөлөө нугалан шалан дээр зассан дэвсгэр дээр суугаад урт бус нарийхан гэзгээ мөрөн дээгүүрээ урагш буулган сүлжиж эхлэв. Нарийхан, дадмаг хуруунууд нь үсээ түргэн сурмаг задлан, дорхон нь сүлжиж орхилоо. Наташагийн толгой нь дадмагаар нааш цааш эргэлдэх авч хөдөлгөөнгүй гөлийн дүрлийх нь нүд нь эгц урагшаа ширтэнэ. Унтлагын хувцсаа өмсөж үс гэзгээ ийнхүү янзлаад үүдний наад захаар өвсөн дээр дэвссэн ор дэвсгэр дээр чимээ аниргүй хэвтэв.

	— Наташа чи дунд хэвт гэж Соняг хэлбэл, 

	— Эндээ болно гэж дуугарснаа — Наташа хэвтээч дээ гэж арга барагдангуй нэмж дуугарлаа. Тэгээд нүүрээ дэрэндээ наан шургав.

	Гүн ахай, хатагтай Шосс, Соня нар хувцсаа шалавхан тайлан хэвтэв. Өрөөнд ганцхан зул асаатай үлджээ. Гэхдээ хоёр бээрийн цаадах бага Мытишын түймрийн туяанаас гадаа хашаанд гэрэлтэй байж, Мамоновын хасгуудын сүйтгэсэн архины мухлагт хүмүүсийн орилолдох шөнийн чимээ гудамжинд ч, зөрлөг дээр ч дуулдан, туслахын дуу тасрахгүй ёолоон сонсогдсон чигээрээ байлаа.

	Наташа өөртөө сонстох гадна, дотнын чимээг удтал чагнан хөдлөлгүй хэвтлээ. Наташа эхлээд эхийгээ мэгзэм унших, орных нь шажигнах, хатагтай Шоссын үл андах исгэрэх адил хурхираа, Сонягийн намуухан амьсгаалах чимээг эхлээд сонслоо. Дараа нь Наташаг гүн ахай дуудсанд Наташа хариу дуугарсангүй, 

	— Унтсан бололтой, ээжээ гэж Соня шивнэн хариуллаа. Гүн ахай жаахан азнаснаа дахин дуудвал хэн ч хариу дуугарсангүй.

	Үүний дараахан Наташа эхийнхээ жигдхэн амьсгаалах чимээг сонсов. Наташа нүцгэн жаахан хөл нь хөнжил дороосоо ил гаран, шал дээр бээрч эхэлсэн авч огт хөдлөлгүй хэвтсээр л байлаа.

	Бүхнийг ялсны баяр хийх адил үүдний ангалаар хүрэлзгэнэ чард чард хийнэ. Алсад азарган тахиа орилон, ойрхных нь хариу орилов. Архины мухлагийн орилолдоон нам гүм болж, гагцхүү туслахын нөгөө ёолоон л сонстоно. Наташа өндийн:

	— Соня, чи унтаж байна уу? Ээж ээ? гэж шивгэнэвэл хэн ч хариу дуугарсангүй. Наташа алгуур, сэмхэн босож, залбирснаа нүцгэн, нарийхан туяхан өсгийгөөрөө хүйтэн бохир шалан дээр хянуур гишгэвэл шалны банз чахрав. Наташа хөлөө сэм сэмхэн гишгэн муур адил хэд үсрээд хаалганы хүйтэн бариулаас барьж авлаа.

	Нэгэн нүсэр хүнд юм жигдхэн дэлсэн байшингийнхаа бүх ханыг балбаж байх шиг санагдах нь айсан, хэлмэгдсэн, дурласандаа зогсчих шахан лүг лүгхийж буй зүрх нь цохилж байгаа нь тэр байлаа.

	Наташа хаалга онгойлгон босго алхаж пингийн чийгтэй хүйтэн шороон дээр гишгэв. Нөмрөн авсан хүйтэн жавар сэтгэлийг нь сэргээв. Унтаж байгаа хүн нүцгэн хөлд нь тээглэсэнд дээгүүр нь алхан Андрейн хэвтэж байсан байшингийн хаалгыг онгойлговол байшинд харанхуй байх ажээ. Буланд байх орны дэргэд вандан сандал дээр өөхөн дэн бадамлан асна. Орон дээр нэг юм байх ажээ.

	Андрей ноён шархтай, энд яваа гэж өөрт нь хэлсэн хийгээд бүр өглөөнөөс түүнтэй заавал уулзана гэж шийдсэн байжээ. Тэгж уулзахын хэрэг юу байсныг эс мэдэх авч тэгж уулзах их шаналгаатай байна, гэдгийг мэдэж байлаа. Тэглээ ч гэсэн уулзах нь чухал гэдэгт тэр тусмаа итгэж байв.

	Энэ шөнө уулзана гэдэг горьдлого өнөөдөржингөө төрж билээ. Гэтэл уулзах тэр хурам нь болохоор айдас хүрнэ. Ямаршуу янзтай эрэмдэг зэрэмдэг болоо бол? Хуучин байр байдлаас нь юу үлдээ бол? Энэ дуу тасрахгүй ёолдог туслах шиг байсан болов уу? Яг л түүн шиг байж таарна л даа гэж бодогдон, энэхүү аймшигт ёолооны биелэл нь шиг дүрслэгдэнэ. Буланд буй юу нь эс мэдэгдэх нэгэн бөөн юмыг харж, хөнжил дороос ёрдойх өвдгийг нь дал мөр нь юм байх гэж санахдаа биеийг нь аймшигтай эрэмдэг зэрэмдэг болсноор төсөөлөн, тэгээд айсандаа зогтусав. Гэвч давагдашгүй хүч урагш нь чангаана. Тэгээд сэмээрхэн нэг, дахиад нэг алхсанаа юм хүм хөглөрсөн том бус тасалгааны гол дунд нь хүрч очлоо. Байшинд бурхны хөргийн дор вандан дээр өөр нэг хүн (Тимохин байлаа), шалан дээр өөр хоёр хүн хэвтэх (тэр нь доктор, гэрийн зарц хоёр нь байлаа) ажээ.

	Гэрийн зарц нь өндийн нэг юм шивнэв. Тимохин хөлдөө олсон шархнаасаа шаналан нүд хамхилгүй сэрүүн хэвтэж байсан тул гадуур дотуур цагаан цамц, шөнийн оройвч бүхий хүүхний хачин дүрсийг гайхан харна. Гэрийн зарцын «Танд юу хэрэгтэй вэ, яах гэж яваа?» гэсэн айж чичирсэн, нойрмог дуу Наташаг буланд хэвтэж буй юм руу улам түргэн хүрч очих болгов. Тэр бие хүнтэй төсгүй аймшигтай байсан ч гэсэн түүний барааг харах ёстой байлаа. Наташа гэрийн зарцыг өнгөрөн дэнгийн бадамласан хэсэг унан, дөл нь тодроход хөнжил дээрээ гар нь тавиастай хэвтэж байгаа Андрей ноёныг хэзээ ямагт ямаршуу царайтай хардаг байсан бэ, яг л тэр янзаар нь олж харлаа.

	Андрей ноён яг л нөгөө хэзээ язааныхаараа байлаа. Нүүрийнх нь хавагнасан өнгө, хүүхэн рүү баясан ширтсэн цогтой харц, ялангуяа цамцных нь эргүүлсэн захны цаанаас цухуйх хүүхдийн адил булбарай арьстай хүзүү зэрэг нь Андрей ноёноос нь олж хараагүй онцгой, ноомой дөлгөөн хүүхэд адил байр төрхтэй болгожээ. Наташа дэргэд нь очиж залуу хүний түргэн, туяхан хөдөлгөөнөөр өвдөг сөхрөн суув.

	Андрей ноён инээмсэглэн өөдөөс нь гараа өгөв.

	Бородиногийн тулалдааны шарх боох газар ухаан орсон цагаас хойш Андрей ноёны хувьд долоо хоног өнгөрчээ. Энэ бүх хугацаанд тувт дэмийрэн элий балай байдалтай байв. Шархтсан гэдэс нь өрөвсөн, халуурах нь авч яваа докторын нь бодлоор амь насыг нь авах учиртай болжээ. Гэтэл долоо дахь хоног дээрээ хэрчим талх дуртайяа идэн аяга цай ууж, тэгээд доктор ажвал ерөнхий халуун нь буучихсан байжээ. Андрей ноён өглөөгүүр нь ухаан оров. Москвагаас гарсны дараах эхний шөнө зэгсэн дулаан байсан тул Андрей ноёныг сүйх дотор нь унтуулахаар орхиж билээ. Гэтэл Мытишид ирээд өвчтөн өөрөө байшинд оруулах, цай өгөхийг шаарджээ. Байшинд зөөж оруулах үеэр өвтгөсөн өвчнөөсөө болоод Андрей ноён чангаар ёолон, улмаар ухаан алдав. Түүнийг аяны орон дээр авчирч тавихад нүдээ анин удтал хөдөлгөөнгүй хэвтэв. Дараа нь нүдээ нээн, “Өнөө цай юу болсон бэ?” гэж бүдэгхэн шивгэнэв. Амьдралын энэ нарийн ширийн юмыг ийм этгээд санаж байгаа нь докторын гайхлыг төрүүлэв. Тэгээд судсыг нь барьж үзсэнээ судас нь сайн цохиж байгааг анзааран ихэд гайхан, дотор нь аягүй болов. Тийнхүү дотор нь аягүй болсон учир бол Андрей ноён амьд явж чадахгүй, эдүгээ үхдэггүй юм гэхэд их шаналан тарчилж хэд хоногийн дараа үхнэ гэдгийг туршлагаараа бат нот мэдэж байлаа. Андрей ноёнтой цуг, тэдэнтэй Москвад нийлсэн, мөн тэр Бородиногийн тулалдаанд хөлдөө шархтсан улаан хамарт, өөрийнх нь хорооны хошууч Тимохиныг авч явлаа. Ноёны дэргэд доктор, ноёны гэрийн зарц, хөтөч, хоёр үйлчлэгч явж байлаа.

	Андрей ноёнд цай өгсөнд юу билээ гэж ойлгох, санахыг хичээх байртай чанх урагшаа хаалга гөлрөн ширтэж, цайгаа шунагаар оочилно.

	— Ахмад уухгүй. Тимохин энд байна уу? гэж асуувал Тимохин ханз дээгүүр гулсан хүрч очлоо.

	— Би энд байна, эрхэм гүнтэн.

	— Шарх чинь яаж байна?

	— Минийх үү? Давгүй ээ. Харин та? гэснээ Андрей ноён нэг юм санаж ядах байртай дахин бодлогошров.

	— Ном олдохгүй болов уу? гэж асуулаа.

	— Ямар ном?

	— Хөлгөн судар! Надад байхгүй.

	Доктор олж өгье гэж амлаад, бие чинь яаж байна хэмээн асууж шаргааж эхэллээ. Андрей ноён докторын асуусан бүх асуултад дуртай, дургүй, тэгэхдээ ухаалгаар хариулан, дараа нь дэр тавьж өгвөл зүгээр сэн, эс тэгвэл их өвчтэй хөндүүр, эвгүй байна гэж хэлэв. Доктор өрөөний зарц хоёр нь ноёныг хучсан шинелийг сөхөн, шархнаас нь утах өмхий муухай үнэрээс үрчийн ярвайсаар тэр аймшигтай газрыг нь үзэж эхлэв. Докторын сэтгэл маш дундуур үлдэн, нэг юм өөрчлөн хийж, шархтныг хэдэнтэй эргүүлж хөрвүүлсэнд тийнхүү эргүүлэх үеэр өвдсөндөө ёолон, дахин ухаан алдаад дэмийрч эхлэв. Шархтан тэр номыг шалавхан олоод, тэнд тавьж өгөөч гэдэг тухай л тувт үглэнэ.

	— Түүнийг олоход танд юухан байх вэ дээ! Надад тэр чинь байхгүй. Олоод, хоромхон зуур ч билээ тавьж өгөөч гэж өрөвдөлтэй дуугаар үглэнэ.

	Доктор гараа угаахын тулд пинд гарав.

	— Нээрэн мөн сэтгэлгүй еэ. Ердөө ганц хурам л дутуу харлаа. Яаж энэ хүн ингэж тэвчинэ вэ, ийм аймшигт өвчнийг хэмээн доктор гар дээрээ ус хийж өгч байгаа өрөөний зарцад өгүүлнэ.

	— Тавьж чадсан болов уу гэж би бодох юм. Есүс Христос бурхан минь гэж өрөөний зарц өгүүлнэ.

	Андрей ноён хаа байгаа, өөртөө юу тохиолдсоныг анх удаа ойлгон, өөрийгөө шархтсан, сүйх тэрэг нь Мытишд ирж зогсоход байшинд оруулаач гэж гуйснаа саналаа. Өвдсөнөөсөө болж дахин будилан самуурснаа байшинд орсон хойно дахин ухаан орон, цай ууж байх завсраа өөртөө юу тохиолдсон, юу болсныг бүгдийг хуу санахдаа шарх боох газар өөрийнхөө үзэж чаддаггүй хүний тарчилж байгааг хараад аз жаргал авчирч мэдэх энэ шинэ бодол орж ирснээ бүхнээс тодхон төсөөлөн бодлоо. Энэ бодол тодорхойгүй, бүүр түүр ч гэсэн одоо зүрх сэтгэлийг нь дахин эзэмдэв. Одоо өөрт нь шинэ аз жаргал ирж байгаа, энэ аз жаргал нь хөлгөн судартай нэг л ижил төстэй болохыг санав. Тийм ч учраас хөлгөн судар олж өгөөч гэж гуйжээ. Харин шархнаас нь болсон ёозгүй байдал, биеийг нь дахин эргүүлж хөрвүүлсэн нь бодлыг дахин самууруулж, шөнө нам гүм болсон хойно гурав дахь удаагаа ухаан орлоо. Эргэн тойрон бүгд унтжээ. Хүрэлзгэнийн чард чардхийх дуу пин нэвт сонстон, гудамжинд нэг хүн дуулах, хашхирах, ширээ, хана, бурхны хөрөг дээгүүр жоом шажигнан явж, дэргэд нь учиргүй бадамлан асах өөхөн дэнгийн хавь, мөн орны толгой хавиар нь том батганууд нисэж сууна.

	Зүрх сэтгэл нь хэвийн биш байдалтай байх ажээ. Эрүүл саруул хүн бол нэг зэрэг тоо томшгүй олон юмны тухай ердийн байдлаар сэтгэж, мэдэрч, санаж, тэгснээ нэгэн хэсэг бодол буюу үзэгдлийг сонгон авч, тэр хэсэг үзэгдэл дээр бүх анхаарлаа төвлөрүүлэх хүч мэдэлтэй байдаг. Эрүүл саруул хүн гүн бодолд дарагдсан үедээ ч орж ирсэн хүнд эелдэг үг хэлэхийн тулд бодлоосоо хөндийрөн, тэгээд дахин тэр бодолдоо эргэж ордог. Үүний хувьд Андрей ноёны сэтгэл ердийн бус байдалд байлаа. Зүрх сэтгэлийнх нь бүх хүч хэзээ хэзээнээс илүү хурц, шаргуу байж хүсэл зоригоос нь гадуур ажиллана. Янз бүрийн бодол, төсөөлөл зүрх сэтгэлийг нь нэг зэрэг эзэгнэнэ. Заримдаа ухаан бодол нь гэнэт ажиллаж эхлэн, эрүүл саруул байсан үед нь тэгж сэтгэж хэзээ ч барахгүйгээр тийм их хүчтэй хурц, ултай гүнзгий ажиллана. Тэгснээ тийнхүү бодол сэтгэл нь яг ажиллаж байх дундаа тасалдан, ямар нэг цочир төсөөллөөр солигдон, урьдын тэр бодолдоо эргэн орж хүч үл хүрнэ.

	Нам гүм харанхуйдуу байшинд дүрлийн гөлөрсөн харцаар чанх өөдөө харан хэвтэж байх энэ зуураа: «хүнээс салган авч болшгүй шинэ аз жаргал надад нээгджээ. Хүнд нөлөөлөх гаднын материаллаг нөлөө, материаллаг хүчнээс гадуур орших аз жаргал, ганцхан сэтгэлийн аз жаргал, хайр дурлалын аз жаргал! Тэр жаргалыг хүн болгон ойлгож болох авч ганцхан бурхан л ухааран, заяаж болно. Гэтэл бурхан тэр хуулийг хэрхэн буулгах вэ? Яагаад вэ?..» гэж бодно. Тэгээд энэ бодол нь гэнэт тасран, бүдэгхэн жингэнэх: «Пити-пити, пити» гэсэн айзмаар, дараа нь «и-ти-ти», тэгснээ дахиад «и пити-пити-пити», дахиад «и-ти-ти» гэсэн айзмаар дуу тасрахгүй давтагдах чимээг (ийм чимээг үнэхээр сонсож байгаа юм уу, аль дэмийрч байгаа юм уу гэдгээ эс мэднэ). Андрей ноён сонсов. Энэхүү шивгэнэх хөгжмийн аялга дор түүнтэй нэг зэрэг яг нүүр дээгүүрээ өрөөний гол дундуур нарийхан зүү, туяанаас бүрдсэн хачин орд харшийн дүрс хөдөлж байгааг Андрей мэдэрлээ. Тэр хөвөлзөн хөдөлж буй байшин нурж унахгүйн тулд хичээнгүйлэн тэнцэж байх хэрэгтэй буйг (энэ явдал хэдий бэрх байлаа ч гэсэн) мэдэрч байв. Тэгтэл байшин нурж унан, нэгэн жигд жингэнэх хөгжмийн аялгуу дор нөгөө байшин дахин зугуухан хөвөлзөнө. Ноён Андрей: «Сунаж байна, сунаад л байна! Сунаж байна, сунасаар байна» гэж амандаа дуугарна. Андрей ноён энэ жингэнэх чимээг чагнан, зүүгээр бүтсэн тэр сунан хөвөлзсөөр буй байшинг мэдрэхийн хамт дэнгийн гэрэл тойрсон улаан туяаг хагас хугасхан харан, нүүр дээр нь суух ялаа, мөн жоомны шонгинох чимээ сонсоно. Ялаа нүүрэн дээр хүрэх бүрийн тоолон цоргих шиг сэрэл төрүүлнэ. Тэгтэл ялаа батгана нүүрэн дээгүүр хөвөлзөх байшинг мөргөн эвдлэхгүй байгаа нь гайхал төрүүлнэ. Түүнээс гадна бас нэгэн чухал юм байлаа. Тэр бол хаалганы дэргэдэх цагаан юм хүн толгойтой чулуун арслангийн баримал байх нь бас л дээрээс дарах шиг ажээ.

	«Энэ ч ширээн дээр байгаа миний цамц байлгүй дээ. Энэ бол миний хөл, энэ бол хаалга байна. Тэгтэл энэ юунд ингэж тувт сунан хөвөлзсөөр байгаа юм бэ? юун пити-пити-пити, ти-ти, и пити-пити-пити гэсэн жингэнээн вэ..» — Боллоо, зогсооч, орхиоч дээ гэж Андрей ноён нэг хүнийг аргадан гуйна. Тэгтэл бодол санаа нь дахиад ер бусын хүчтэй, хурцаар хөврөн орж ирлээ.

	— «Тийм ээ, хайр сэтгэл (гэж дахиад тов тодхон бодно). Гэхдээ энэ бол нэг юмны төлөө, нэг юмны тулд, яагаад ч юм дурлаж байгаа тэр дурлал биш, харин би үхэх гэж байх зуур өштөн этгээдээ хараад ямар ч болсон хайртай болсон, амьдралдаа анх удаа төрсөн тэр хайр маань юм. Хүний зүрх сэтгэлийн хамгийн нандин чанар болсон тэр хайр надад төржээ. Тийм хайранд биет хүний хэрэгцээгүй. Надад одоо ч тэр амгалан сэтгэл төрж байна. Ойр дотнын хүмүүсээ ч, өштөн дайснаа ч хайрлах учиртай. Бүх төрлийн бурхныг хайрлах хэрэгтэй. Хайртай эрхэм хүнээ хүний хайр сэтгэлээр хайрлаж болно. Харин дайснаа бол бурхны хайраар хайрлаж байна. Би өштөн тэр хүнээ хайрлаж байна гэдгээ мэдэрмэгцээ учиргүй их баярлах сэтгэл төрж билээ. Тэр хүн юу болоо бол? Амьд байгаа болов уу?.. Хүний ёсны хайраар хайрлахдаа, хайрлахаас үзэн ядахад шилжиж ч болно. Харин бурхны хайр бол хувиран өөрчлөгддөггүй. Үхэл зовлон ч, өөр юу ч тэр хайрыг өөрчлөн хувиргаж эс чадна. Энэ бол зүрх сэтгэлийн нандин чанар нь байгаа юм. Би энэ насандаа хэчнээн ч олон хүнийг үзэн ядаж байсан бэ дээ ер. Тэр хүүхэнд дургүй байсан, үзэж чаддаггүй байсан шигээр би хэнийг ч тэгж үзэн ядаж байгаагүй» гэж бодно. Тэгээд Наташаг урьд төсөөлөн бодож байсан шигээ дан ганц үзэсгэлэн гоо, өөртөө баяр хөөртэйгөөр биш, түүнээс өөрөөр тодхон төсөөлж бодлоо. Тэгээд анх удаа түүний зүрх сэтгэлийг төсөөлөн бодлоо. Хүүхний бодол, шаналаа ичгүүр, гэмшил сэлтийн учрыг ойлгон, өөрөө татгалзаж хүний мөсгүй ширүүн загнаснаа анх удаа ойлгон, түүнээс харилцаагаа тасалсны хуншгүй болохыг ухаарав. «Одоо түүнтэй ганц удаа уулздаг завшаан гардаг юм бол уу. Ганц удаа ч билээ уулздаг бол нүд өөд нь эгцлэн харж хэлэх юм сан» гэж бодлоо.

	«Пити-пити-пити-ти пити-пити-бум» гэх батганын юм мөргөх дуу сонстоно. Тэгснээ анхаарал нь бодит ахуй, элий балайрлын өөр ертөнцөд шилжсэн нь тэр ертөнцөд нэг л онцгой зүйл болж байлаа. Тэр ертөнцөд мөн л нөгөө орд харш хөвөн, үл эвдрэн, мөн л нэг юм сунан, мөн л дэн улаан хүрэн татан асаж, нөгөө л цамц-хүн толгойтой чулуун арслан үүдний дэргэд хэвтэнэ. Бас энэ бүгдээс гадна нэг юм чахран, эрүүл агаар сэнхийж, хүн толгойтой өөр нэг босоо арслан үүдний дэргэд шинээр бий боллоо. Тэр арслангийн толгойд дөнгөж сая бодож байсан Наташагийн тормолзсон нүд, цонхигор царай байх ажээ.

	Энэ зогсоо зайгүй дэмийрэн халуурах гэгч ямар хэцүү вэ?» гэж Андрей ноён бодон тэрхүү царайг дүрслэн бодлоосоо үлдэн хөөх гэж оролдоно. Гэтэл тэр царай амьд бодитой өмнө нь зогсон ойртох ажээ. Андрей ноён урьдынхаа цэвэр тунгалаг бодлынхоо ертөнцөд эгэн орохыг хүсэх авч чадахгүй дэмийрэн элий балайтах нь өөрийнхөө хүрээ рүү чангаана. Бүдэгхэн шивнэх дуу нэгэн жигд шулганан нэг юм даран сунжирч, урд нь хачин хамаг хүчээ шавхав. Тэгээд дороо хөдөлбөл чихэнд нь царай сүүдэлзэнэ. Андрей ноён ухаан сэхээ орохын тулд юм жингэнэн, нүд нь эрээлжилж, усанд шумбасан хүн шиг ухаан алдлаа. Тэгснээ ухаан орвол одоо өөрийнх нь нээсэн ертөнцийн бүх хүн дотроос шинэ, бурхны цэвэр ариун хайраар хайрлах гэж юу юунаас илүү хүссэн нөгөө тэр Наташа нь өөрийн биеэр өвдөг сөхрөн сууж байлаа. Энэ бол Наташа өөрийн биеэр, жинхэнэ дүрээрээ зогсож байгааг ойлгон, түүндээ гайхсан ч үгүй, харин битүүхэн баярлалаа. Наташа өвдөг сөхрөн суугаад, яраглан мэгшихээ барьж ядсаар өөдөөс нь айж эмээн, бие бариастай (хөдөлж эс чадна) ширтэнэ. Царай нь цонхийн өлийжээ. Ердөө доод эрүү нь л чичгэнэнэ.

	Андрей ноён дотор нь уужран санаа алдаж, инээмсэглэснээ гараа сунгалаа.

	— Ta юу? Ямар их аз вэ? гэж Андрей ноён дуугарав.

	Наташа түргэн авч хянуур хөдлөн өвдөг дээр суусан чигээрээ дөхөн сууж, гараас нь хянуур барьж аван нүүрэн дээрээс нь бөхийн уруулаа үл мэдэгхэн хүргэсээр үнсэж гарав.

	— Уучлаарай! Намайг уучлаарай! хэмээн толгойгоо өөд болгон ширтэх зуур шивгэнэн хэлэв.

	— Би танд хайртай! гэж Андрей ноён дуугарав.

	— Өршөөгөөрэй...

	— Юу өршөөх гэж? хэмээн Андрей ноён асуулаа.

	— Миний хийсэн хэргийн төлөө өршөөгөөрэй хэмээн Наташа дуулдахтай үгүйтэй тасалдангуй шивнэн хэлээд уруулаа үл мэдэгхэн хүргэн гарыг нь дараа дараалан үнсэх ажээ.

	— Би урьд урьдынхаас хамаагүй ихээр чамд дурлаж байна гэж Андрей ноён хэлээд нүдийг нь эгцлэн харж болохуйцаар нүүрийг нь дээш болгоод хэлэв.

	Аз жаргалын нулимс дүүрсэн тэр хоёр нүд өөдөөс нь мятран өрөвдөж, баясан дурласан байдлаар ширтэнэ. Хавагнан памбайсан уруул бүхий Наташагийн цонхигор, туранхай царай нь урьд урьдынхаас ч үзэсгэлэнтэй бус, аймшигтай байх ажээ. Гэвч Андрей ноён тэр царайг нь харсангүй, үзэсгэлэнтэй тормолзон баясах хоёр нүдийг нь л харна. Тэдний ард хүмүүс ярилцах сонсогдлоо.

	Өрөөний зарц Петр одоо бүрмөсөн сэрээд докторыг дуудна. Хөл нь шархиран өвдөөд унтахгүй байгаа Тимохин юу болж байгааг аль түрүүнээс хойш бүгдийг хуу харан, хувцасгүй нүцгэн биеэ цагаан даавуугаар хичээнгүйлэн халхлан ханзан дээр дагжин хэвтэнэ.

	— Энэ ч юу болж байна аа? хэмээн орноосоо өндийсөн доктор дуугараад, — Явж соёрхоно уу, хатагтай гэв.

	Энэ үеэр охиноо үгүйлгэсэн гүн ахайн илгээсэн бүсгүй үүд цохилоо.

	Наташа нойрон дундаа сэрсэн зүүдлэн явагч хүн адил өрөөнөөс гарч одсоноо байшиндаа эргэж ирмэгц мэгшин уйлсаар орон дээрээ савж уналаа.

	Энэ өдрөөс эхлэн Ростовынхныг цааш аялсан бүх үеийн туршид, амарч буудаллан, хоноглосон газар бүрийд Наташа шархтан Болконскийгоос эс холдох тул бүсгүй хүнийг шархтны хойноос ингэж дагах ур чадвартай, ийм туйлбартай хатуу байх юм гэж доктор огтхон ч бодоогүй явжээ.

	Андрей ноён зам зуур охиных нь гар дээр амьсгал хурааж болзошгүй (докторын хэлснээр тэгж тун ч болзошгүй байлаа) гэсэн бодол гүн ахайд хэчнээн аймшигтай байсан ч гэсэн охиноо хорьж эс чадна. Шархтан Андрей ноён эдгэрэх юм бол бэр хүргэн хоёрын урьдын харилцаа сэргэж мэднэ гэсэн бодол Наташа, Андрей ноён хоёрын ойртсоны улмаас төрөх авч тэр тухай хэн ч, тэр дундаа бүр Наташа, Андрей ноён хоёр юу ч эс ярина. Үхэх сэхэхийн тухай шийдэгдээгүй, хутганы ирэн дээр буй асуудал Болконский төдийгүй бүх Орос орны толгой дээр бусад бүх асуудлыг халхалж байлаа.

	Пьер есдүгээр сарын гурванд их орой буцаж ирлээ. Толгой нь өвдөн, тайлалгүй унтдаг хувцас биед нь тээр болж, урьдхан нь үйлдсэн ичгэвтэр явдлаа бүүр түүрхэн ухаарна. Тэр нүүр халаасан юм нь ахмад Рамбальтай өчигдөр ярилцсан яриа нь байв.

	Цагийн зүү арван нэгийг заана. Гэвч гадаа хашаанд этгээд бүрэнхий байх шиг санагдана. Пьер босож нүдээ үрэн арчсанаа өчигдөр Герасимын ширээн дээр дахин тавьсан, мөрлөгч дээр нь хээ сийлсэн гар бууг харснаа өөрийгөө хаа байгаа, чухамдаа өнөөдөр юу хийх учиртайгаа саналаа.

	«Энэ ч би хождоогүй байгаа? Үгүй, тэр хүн Москвад арван хоёр цагаас урьд орж ирэхгүй байх» гэж бодсоноо юу хийх учиртай тухай бодож сэтгээд байлгүй, шалавхан хөдлөхөөр яарав.

	Пьер хувцсаа засан, гар бууг аван гарахаар зэхсэнээ энэ бууг гудамжаар гартаа ингээд бариад явж байлтай биш, тэгэхлээр хэрхэн авч явах вэ гэдэг бол анх удаа орж ирлээ. Ийм том гар бууг халхгар тэрлэг дороо нуух амаргүй, бүсэндээ ч юм уу сугандаа мэдэгдэлгүй аргалаад хийж болохгүй байлаа. Түүнээс гадна гар буу цэнэггүй болчихсон, Пьер түүнийг цэнэглэж амжсангүй. «Чинжаал ч ялгаагүй» гэж Пьер амандаа дуугарав. Уг нь бодсоноо хэрэгжүүлэхээр цэгнэн бодохдоо 1809 онд оюутнуудын гаргасан гол алдаа нь Наполеоны чинжаалаар алах гэсэндээ л байгаа юм гэж өөрөө өөрийнхөө хувьд шийдсэн байсан билээ. Гэтэл Пьерийн гол зорилго нь бодсон хэргээ хэрэгжүүлэхэд биш, өөрийнхөө зорьсноос няцаагүй байна, түүнээ хэрэгжүүлэхийн тулд бүхнийг хийнэ гэдгийг өөртөө харуулахад оршиж байсан мэт. Пьер Сухаревын цамхгийн тэндээс гар буутай цуг худалдаж авсан ногоон хуйтай эмтэрхий ир бүхий мохоо хутгаа аван хантааз доогуураа нуув.

	Пьер тэрлэгээ бүслэн, малгайгаа духдуулан тавиад ахмадтай тааран яриа хөөрөө үүсгэхгүйн тулд гудмаар өнгөрөн гадаа гарав.

	Урьд орой нь сэтгэл огт зовоохгүй байсан тэр түймэр шөнөдөө газар аван үлэмж ихэсжээ. Москва бүр зүг бүрээсээ шатжээ. Сүйх тэрэгний зээл, Замоскворечье, Зочдын ордон, Тогооч нарын гудамж, Москва гол дээрх ачааны чиргүүлтэй онгоцнууд, Дорогомиловын гүүр дээрх түлээний зах сэлт зэрэг зэрэг шатжээ.

	Пьер Тогоочийн нарийн гудамжаар гарч тэндээсээ Арбат, Николь Явленный хүрэх учиртай, хаана хэрхэх ёстойгоо санаандаа аль дивангарын товлочихсон, олонх байшингийн үүд хашаа түгжээстэй, өргөн, нарийн гудамжинд хүн амьтангүй хоосон байлаа. Агаарт хэншүү, хярвас ханхална. Мятрангуй тайван бус царайлсан орос хүн гудамжны голоор яваа хотын бус, зуслангийн хүний төрхтэй францчууд хааяа нэг тааралдана. Орос францын аль нь ч Пьерийг гайхан харна. Бие лагс зузаан, бүдүүн тарганы дээр хачин гөлийсөн баргар шаналангуй царайтай, бие төрхөөс нь гадна Пьерийг ихэд ажин харахын учир нь энэ хүн ямар давхаргад багтаж болохыг нь оросууд үл ойлгоно. Францынхан Пьерийн хойноос гайхан харж хоцрохын учир бол францынхныг айж эмээн, сонирхуучин хардаг бусад бүх оросоос ялгаатай нь Пьер тэднийг огтхон ч эс анзаарна. Нэг байшингийн үүдэн дээр өөрсдийн нь юу хэлж буйг эс ойлгох орос хүмүүст тайлбарлан зогсож байсан гурван франц Пьерийг зогсоон францаар ойлгоогүй биз гэж асуулаа. 

	Пьер толгой сэгсрээд цааш явж одлоо. Нөгөө нэг давчуу гудамжинд ногоон хайрцгийн дэргэд зогссон харуулын хүн Пьерийг дуудсанд эс анзааран, хоёрдохоо дахин сүрдүүлэн хашхирч, буугаа гартаа аван, замгийг нь тачигнуулсан хойно л сая өөрийг нь гудамжны нөгөө захаар тойрч гарагтун гэсэн учрыг ухаарлаа. Пьер юу ч эс сонсон, эргэн тойрондоо юу ч эс харна. Өөрийнхөө зорьсон бодлыг ямар нэгэн аймшигтай, гаж харш юм шиг яаран, хиртхийсээр авч явах нь урьд шөнийнхөө туршлагаас сургамж аван тэр бодлоо орхичих бий гэж эмээнэ.. Гэтэл Пьер зорьсон бодлоо хүрэхээр явсан газраа хүргэх тавилан байсангүй. Хэн нэг хүн замд нь барин саатуулаагүй байсан байлаа ч гэсэн зорьсноо биелүүлж чадах учиргүй байлаа. Учир нь Наполеон үүнээс нь дөрвөн цаг хэртэйн урьд Дорогомиловын дүүргээс Арбатаар дайран Кремль орж, эдүгээ Кремлийн ордны хааны өрөөнд туйлын уруу царайлан сууж, түймэр унтраах, дээрэм тонуулыг урьдчилан сэргийлэх, оршин суугчдын санаа сэтгэлийг тайтгаруулахын үүднээс нэн даруй авах арга хэмжээний тухай ултай, дэлгэрэнгүй тушаал өгөв. Гэтэл Пьер үүнийг эс мэднэ. Хийхээр зорьсон юмандаа хамаг анхаарал бодол нь автан, бэрхшээлийн хувьд бус, ерөөс өөрийнх нь зан төрхөд эс нийцэх хэрэг хийхээр муйхарлан зүтгэсэн хүмүүс хэрхэн шаналдгийн адилаар шанална. Шийдвэрлэх хурамд зүрх алдан, түүний улмаас өөрийгөө хүндэтгэх хүндэтгэлээ алдана байх гэж айсандаа шаналан зовно.

	Эргэн тойрондоо юу ч эс харан, юу ч эс сонсох авч замаа хар зөнгөөрөө ухааран, Тогооч нарын гудамж очих нарийн гудамжийг мадаггүй дагана.

	Пьерийг Тогооч нарын гудамжинд дөхөх тусам утаа улам өтгөрөн, түймрийн галаас тэр байтугай халуу оргино. Байшингийн дээврийн цаанаас галын хэл үе үе цорволзоно. Гудамжинд бөөн хүн тааралдвал сэтгэл нь ихэд түгшингүй байлаа. Пьер өөрийнх нь эргэн тойронд нэг ер бусын юм болж байгааг мэдрэх авч түймэр лүү тулж очиж яваа гэдгээ эс ухаарна. Пьер нэг зах нь Тогоочийн гудамжтай, нөгөө зах нь гүн Грузинскийн байшингийн цэцэрлэгтэй нийлэх, барилга бариагүй өргөн талбар дундуур гарах нарийн зөргөөр өнгөрөн яг дэргэдээ эмэгтэй хүн орь дуу тавин уйлахыг сонслоо. Тэгээд нойрноос сэрэх адил зогтусан дээш болон харлаа.

	Зөргийн хажуухантай, гандаж хатсан, тоосонд дарагдсан өвсөн дээр гэр аж ахуйн баахан эд хогшил, өдөн олбог, халуун тогоо, бурхны хөрөг, авдар сав хөглөрнө. Авдрын дэргэд хар оройвч өргөн халхгар пальто өмссөн, үүдэн шүд нь дорсойсон нас ахимаг туранхай авгай газар суужээ. Тэр авгай амандаа нэг юм гиншин урагш хойш савлан, орь дуу тавин уйлна. Хир болсон тоодгор плать, халхгар пальто өмссөн арваас арван хоёр хэр насны хоёр охин айж хирдхийн гайхаж, цонхигор царайлан эх өөдөө харна. Том хүний саравчтай далбагар малгай урт цэмбэн тэрлэг өмссөн хамгийн бага хүүхэд долоо хэр насны хөвүүн нь асрагч эмгэний гар дээр уйлна. Хөл нүцгэн, хир болсон жаахан охин авдар дээр суун цайвар гэзгээ задлан хуйхлагдсан үсээ үнэртэн угзачна. Авгайн нөхөр тэгшхэн өмссөн саравчтай малгай дороос нь цухуйх толигор чамархай, мушгирсан хууз, гөлийсөн нүүр бүхий түшмэл цамцтай өндөр бус бөгтөр хүн давхарлан тавьсан авдрыг хажуу тийш болгон доод авдраас нь нэг хувцас сугалан авч харагдана.

	Пьерийг үзмэгц тэр авгай бараг хөл дор нь сөхрөн суулаа.

	— Төрсөн ах дүүс, үнэн алдарт христос шашинтан нар минь, туслаач, хонгор минь!.. хэн нэг нь тус болж үзээч. Охин минь! Эмэгтэй хүүхэд!.. Миний бага охиныг орхичихжээ! Түлэгдчихсэн! Э-э-э! Би чамд тэгээд л гонгинож... Э-э-э! хэмээн авгай енгинэн уйлах зуур үглэнэ.

	— Болоо болоо, Марья Николаевна. Эгч нь нэг тийш аваачаа байлгүй, өөр хаа байх билээ! гэж нөхөр нь авгайдаа бүдэгхэн дуугаар өгүүлэх нь гаднын хүний дэргэд цагаатгахын тулд л тэгж дуугарах бололтой.

	— Муу хортон хэмээн авгай нь уйлахаа гэнэт болиод уурсан хашхиран, — Чамд зүрх гэж байна уу, төрсөн үрээ хайрлах сэтгэл алга уу. Чамаас өөр хүн бол улаан гал дотроос ч гаргаад ирэх сэн. Чи тэгтэл хүн биш, эцэг ч биш ёстой л хорон санаат байна гэснээ Пьерт хандан «Ta бол буянтай хүн байна. Дэргэдхэн түймэр гарч манайх руу орж ирдэг юм байна. Шатаж байна гэж охин хашхирлаа. Юм хүмээ хамж авмар болоод өмссөн хувцсаараа харайж гарлаа... Авч гарсан юм маань тэгээд ердөө энэ... Адислаач бурхан, инжний дэвсгэр, тэгээгүй бол бүгд шатах байлаа. Хэдэн хүүхдээ шүүрээд гарах шиг л болсон, гэтэл Катечка маань байдаггүй. Э-э-э! Еэ бурхан минь!..» гэснээ дахин енгинэн, — Хонгор үр минь түлэгдчих гэж байх yy? Түлэгдчихсэн! гэв.

	— Охин чинь хаана, хаана үлдсэн юм бэ? гэж Пьер асуулаа. 

	Пьерийн царай сэргэж ирсэн байдлаар энэ хүн л өөрт нь тус болох нь гэдгийг авгай ойлголоо.

	— Хүн гуай минь! Эцэг! хэмээн Пьерийн хөлөөс барьж аван орилно. Ачит хүн та ядаж сэтгэлийг минь тайтгаруулж өгөөч... Аниска, аль вэ яваач, өөдгүй золиг, дагуулж очоод заагаад өгөөч гэж амаа ууртай ангайн, охиныг зандарвал дорсгор урт шүд нь улам ч содон харагдлаа.

	— Заагаад аль, хүргээд аль, би... би... би хийе хэмээн Пьер багтарсан дуугаар яаран хэлэв.

	Хир болсон охин авдрын цаанаас гарч, гэзгээ янзлан санаа алдаад нүцгэн монцгор хөлөөрөө сэмхэн гишгэлэн, урд нь орж алхлав. Пьер айхавтар муужирч унаад гэнэт ухаан орох шиг боллоо. Тэгээд толгойгоо дээш болгон, нүд нь амьдралын гал дөлөөр бадран охины хойноос даган шалмаг алхалж, гүйцэж очоод Тогооч нарын гудамж руу очлоо. Гудамжийг падан хар утаа битүү бүрхжээ. Бөөн олон хүн түймрийн наана шахцалдана. Гудамжны гол дунд франц офицер зогсон, хүрээлэн буй хүмүүстээ юм хэлнэ. Пьер нөгөө охиноо дагуулсаар генералын зогсож байгаа газар дөхөж очвол франц цэргүүд өөрийг нь зогсоон:

	— Тийшээ гарах газар байхгүй гэж нэг нь хашхирав.

	— Ахаа ийшээ явъя. Бид давчуу гудамжаар Никулинийхээр явж очъё гэж охин хашхирлаа.

	Пьер гэдрэг эргэн охиныг гүйцэхийн тулд хааяа шогших нь халгүй алхалсанд охин гудамж огтлон гарч, зүүн тийш нарийн гудамж руу эргэн гурван байшин өнгөрснөө баруун тийш хашааны хаалга уруу эргэв.

	— Одоохон гэж хэлснээ охин хашаа руу гүйж, нимгэн банзан хашааны явган хаалгыг онгойлгон зогссоноо нөөлөг татан дүрэлзэн шатаж байгаа жигүүрийн их том бус модон байшинг заалаа.

	Түүний нэг тал нь цөмөрч унан, нөгөө тал нь шатаж цонхны ангал, дээвэр дороос хурц дөл цорволзоно.

	Пьерийг явган хаалгаар ороход өөдөөс нь халуун нөөлөг татсанд өөрийн эрхгүй зогтусав.

	— Аль нь танай байшин бэ? гэж Пьер асуулаа.

	— Э-э-эх! хэмээн охин гиншин жигүүрийн байшинг заав. Яг энэ, яг энэ манай байшин байсан юм. Манай эрдэнэсийн сан, Катечка хайрт дүү чи минь түлэгдчихжээ хэмээн Аниска түймэр үзээд, өөрийнхөө сэтгэлийг ч харуулах нь чухал гэдгийг мэдрэн енгинэв.

	Пьер жигүүрийн байшин руу шургаснаа халуун төөнөх гэж учиргүй тул байшинг өөрийн эрхгүй тойрон, зөвхөн нэг талаас, дээврээсээ эхлэн шатаж буй голын том байшингийн дэргэд очвол тэнд францынхан бөөгнөрөн шавжээ. Нэг юм зөөж буй тэр францынхны юу хийж буйг Пьер эхлээд ухаарсангүй. Харин нэг эрээс үнэгэн дээлийг нь булааж аван, нимгэн банзаар балбаж байгаа францыг харснаа энд дээрэм тонуул болж байгааг бүүр түүрхэн ойлгосон авч тэр бодлоо лавшруулан бодохын зав даан ч байсангүй.

	Цөмрөн нурж унаж буй дээвэр, хана туурганы тас няс хийх чимээ, түчигнэх, дөл шажигнах, хүмүүс хашхирах шуугих, нэг өтгөрөн зангирах хар утаа, нэг оч гялсхийн цэлсхийж өөдөө овсхийх утаан үүл дайвалзах байдал, хана ороон зарим газраа хайрслаг алтан шаргал өнгөөр, зарим газраа битүү, бөөн улаан хэл болон цорволзох дөл, утаа хэншүү, халуун дөлийг мэдрэх, гал газар түргэн авч буй тэр бүхэн нийлээд Пьерт гал түймрийн ердийн сэтгэл донсолгосон нөлөөллөө үзүүлэв. Пьер энэ түймрийг хараад өөртөө дарамт болж байсан бодлоос салснаа мэдэрсэн учраас тэр нөлөөлөл нь бүр ч хүчтэй байв. Пьер өөрийгөө залуу, баяр хөөртэй, хөнгөн шингэн, эрс шийдмэг болчихсон шиг санана. Гол байшингийн зүгээс хажуугийн байшинг тойрон гүйж түрүүн зогсож байсан тал руу нь очих гэтэл хэд хэдэн хүн хашхирах дуу, дараа нь өөрийнх нь дэргэд ойчих нэгэн хүнд юмны тас нясхийх, хангир жингэр дуу сонстов.

	Пьер дээш харвал байшингийн цонхоор францчууд төмөрлөг зүйлсээр дүүрсэн шургуулгат хайрцаг гарган чулуудсаныг үзэв. Дор зогсож байсан франц хэдэн цэрэг хайрцаг руу очсоноо нэг нь:

	— Энэ нөхөрт бас юу хэрэгтэй юм бэ? гэж Пьер лүү хашхирав.

	— Энэ байшинд хүүхэд бий. Ta бүгд тэр хүүхдийг хараагүй биз? гэж Пьер асуув.

	— Наадах чинь юу яриад байгаа юм? Чөтгөр шулам руугаа тонил гэх дуу сонсогдсоноо Пьерийг хайрцагт байгаа хүрэл, мөнгө сэлтийг булааж авах вий гэж айсан бололтой Пьерийн өөдөөс сүрдүүлэнгүй алхав.

	— Хүүхэд ий? гэж нэг франц тэр дээрээс хашхиран цэцэрлэг дотор нэг юм чарлаад байх нь дуулдсан. Тэр тэгвэл наадахын чинь хүүхэд байж болзошгүй. Хүний үнэртэй байх хэрэгтэй шүү. Бид чинь бүгд л хүн шүү дээ, гэв.

	— Хаа байна? Хаа байна тэр чинь? гэж Пьерийн асуувал, 

	— Наашаа, наашаа! гэж нөгөө франц байшингийн цаана байсан цэцэрлэг тийш заан цонхон дээрээс хашхирч, — Хүлээж бай, би одоохон буугаад очъё гэв.

	Дан ганц дотуур цамц өмссөн, хацар дээрээ хар мэнгэтэй гоёхон хар нүд бүхий франц нээрэн л хурмын дараа доод давхрын цонхоор үсрэн гараад Пьерийн далыг алгадсанаа цэцэрлэг рүү цуг гүйж, — Аль вэ, та минь, шалавлаарай, хуйхалж эхлэх нь байна гэж нөхөд рүүгээ хашхирав.

	Байшингийн арын элс асгасан зам руу гүйж хүрээд Пьерийн гараас угзран тойрог руу заавал вандан сандал дор ягаан даашинзтай гурван настай охин хэвтэх ажээ.

	— Хүүхэд чинь энэ байна. Өө охин юм, тэр тусмаа сайн. Цүндгэр минь, за баяртай. Хүний мөстэй байх хэрэгтэй шүү. Цөм л хүн шүү дээ гэж хацар дээрээ мэнгэтэй франц маань хэлээд нөхөд рүү буцан гүйж одлоо.

	Пьер баярласандаа амьсгаадаж уухилсаар охин дээр ирж, өргөн авах гэтэл эхтэйгээ адилхан эмзэг биетэй, нүдэнд хүйтэн тэр охин хүний хүнийг хараад босож зугтав. Гэвч Пьер амжин барьж аваад гар дээрээ өргөвөл охин учиргүй хорсолтой чарлан бяцхан чөргөр гараараа Пьерийн гарыг биеэсээ тавиулах гэж оролдон нусан бурантаг болсон амаараа хазаж гарав. Пьер бяцхан араатанд хүрэхэд төрдгийн адил жигшин ёозгүйхэн сэтгэл төрсөн авч хүүхдийг чулуудахгүйн тулд биеэ барин тэвэрсээр том байшин руу гэдрэг гүйж ирлээ. Гэхдээ ирсэн замаараа буцаж болохгүй болсон байлаа. Аниска охин алга болчихсон байсан тул шаналан уйлах нус нулимс болсон охиныг аль болох эелдгээр тэврэн өрөвдөх, ой гутах хоёр зэрэгцсээр өөр гарам хайхаар цэцэрлэг дундуур буцаад гүйлээ.

	Пьер хашаа хамар, давчиг гудамж дамжин охиныг тэврэн гүйсээр Тогоочийн гудамжны булан дахь Гүржийн цэцэрлэгт ирснээ энэ хүүхдийг авахаар анх гарч ирсэн газар орчноо эхлээд таньсангүй. Юу гэвэл хүн амьтан, орон байшингаасаа гаргаж ирсэн эд хогшлоор дүүрэн хөглөрчээ. Түймрээс амь зулбан эд хогшилтойгоо шавсан орос айлынхаас гадна энд бас янз янзын хувцастай франц хэдэн цэрэг байлаа. Пьер тэднийг анзаарсангүй. Охиныг эхэд нь өгөөд хэнийг ч юм аврахаар дахин явахын тулд нөгөө түшмэлийнхнийг эрж олохыг яарна. Дахиад зөндөө олон юм, аль болох түргэн хийх хэрэгтэй шиг Пьерт санагдана. Их гүйсэн, түймрийн халуун хоёроос халууцаж хүүхдийг аврахаар гүйж явсан үед төрсөн сэтгэл сэргэж, зориг шулуудсан залуугийн ааг энэ хурамд бүр ч их амтагдана. Охин одоо дуу шуугүй болж, зэрлэг бяцхан араатан шиг эргэн тойрноо харан Пьерийн тэрлэгээс базаатай явна. Пьер охин руу үе үе харан, үл мэдэг инээнэ. Энэ айж бэмбэгэнэсэн, эмгэг царайд нэг л гэм зэмгүй сэтгэл уярам зүйл байгаа шиг санагдана.

	Түрүүн байсан газраа түшмэл ч, эхнэр нь ч байсангүй. Пьер ардуудын дундуур түргэн түргэн алхлан тааралдсан хүн бүрийнхээ зүсэн зүйлийн царайг харна. Өнгөлсөн шинэхэн нэхий дээл, цоо шинэ савхин гутал бүхий дорно дахины байрын цэвэрхэн царайтай нэг зөнөсөн өвгөн, мөн тиймэрхүү байрын эмгэн, нэгэн залуу хүүхэн гурваас бүрдсэн гүрж юм уу армян айлынхныг санаандгүй анзаарав. Нумласан жирвэгэр тас хар хөмсөгтэй, иймээ тийм ээ элдэв маяггүй ер бусын царай булбарай зөөлөн ягаан хацар, гонзгой гоё нүүртэй тэр залуу бүсгүй ёстой л дорно дахины гоо үзэсгэлэнгийн бүрэлбаа нь шиг бодогдоно. Энд тэнд хаялсан эд хогшил, талбай дээр цугласан олны дунд пүүсүү тэрлэг өмсөж, хурц ягаан алчуураар толгойгоо боосон тэр бүсгүй цасан дээр хаясан үлэмжийн туяхан цэцгийг санагдуулна. Хүүхэн эмгэнээс нэлээд зайтай ард нь боодолтой юман дээр суугаад урт сормуус бүхий гонзгойвтор, гөлөрсөн том хар нүдээрээ газар ширтэнэ. Хүүхнээ хөөрхнөө мэддэг, түүнээсээ эмээдэг бололтой ажээ. Хүүхний царай Пьерийн бишрэлийг төрүүлэх учир хэдий яарч яваа ч хашааны ёроолоор өнгөрөх зуураа хэд дахин эргэн харав. Пьер хашааны өнцөг хүрээд олох хэрэгтэй хүнээ олсонгүй учир зогсон эргэн тойрон харлаа.

	Хүүхэд тэвэрсэн Пьерийн дүр одоо урьдынхаас бүр ч содон байсан тул эр, эм хэдэн орос хүн дэргэд нь цуглав.

	— Эрхэм хүн та хүн алдаа юу? Ta ч өөрөө язгууртан хүн үү? Хэний хүүхэд вэ? гэж хүмүүс асууна.

	Пьер энэ бол энд хүүхдүүдтэйгээ сууж байсан халхгар хар пальтотой авгайн хүүхэд байгаа юм байна гэж хэлээд, түүнийг мэдэхгүй биз, хаашаа яваа юм бол гэж асуулаа.

	— Тэр чинь Анферовынхан байж таарна хэмээн цоохор нүүртэй эмгэнд хандан өвгөн умзад асуув.

	— Бурхан өршөө, бурхан өршөө хэмээн дадал болсон баргил хоолойгоор нэмж дуугарав.

	— Анферовынхан хаа байна? гэж эмгэн асууснаа, — Анферовынхан аль өглөөний яваад өгсөн. Тэгэхлээр нэг бол Марья Николаевнагийнх, үгүй бол Ивановынхан байж таарна гэж эмгэн хэлэв.

	— Энэ хүн чинь авгай гэж байна. Марья Николаевна чинь эзэгтэй шүү дээ гэж гэрийн зарц нэг хүн хэлэв.

	— Дорсгор урт шүдтэй, туранхай авгай байсан даа, та бүхэн мэдэх учиртай гэж Пьерийг хэлбэл, 

	— Яг л Марья Николаевна байна даа. Тэр олон чоныг дайрч ирэхэд тэд цэцэрлэг рүү яваад өгсөн хэмээн эмгэн франц цэргүүдийг заан хэлэв.

	— Еэ бурхан өршөө хэмээн умзад дахин нэмж дуугарлаа.

	— Ta тийшээ хүрч оч, тэд тэнд байгаа. Тэр чинь мөн. Цөмөөрөө уйлж унжаад сүйд майд болоод байсан юм. Яг дүрээрээ мөн. Тийшээ яв гэж эмгэн дахин хэллээ.

	Гэвч Пьер эмгэний үгийг эс дуулан, өөрөөс нь хэдхэн алхмын цаана юу болж байгааг хэдэн агшин ч нүд салгалгүй харж байлаа. Пьер нөгөө армян айлынхан, тэр армянчууд дээр очсон франц хоёр цэргийг харна. Хоёр цэргийн нэг годгонуур жаахан залуу олсоор бүсэлсэн хөх шинель өмсжээ. Тэр цэрэг хөл нүцгэн, шовгор малгайтай ажээ. Пьерийн гайхлыг бүр их төрүүлсэн нөгөө цэрэг нь хөдөлгөөн алгуур, царай дүйнгэ байрын цайвар үс, бөгтөр нуруутай өндөр туранхай хүн байлаа. Энэ хүн нь илбэргэн богино тэрлэг, хөх өмд, уранхай том савхин гутал өмсжээ. Гуталгүй, хөх шинельтэй нөгөө бяцхан франц нь армянчууд дээр ирж нэг юм хэлээд өвгөний хөлөөс барьж авбал өвгөн тэр даруй савхиа яаран тэвдэн тайлж эхэллээ. Тэрлэг өмссөн нөгөө франц нь үзэсгэлэн гоо армян хүүхний урд очиж, халаасандаа гараа хийн үг дуу, хөдөлгөөнгүй зогсон хүүхнийг ширтэж гарлаа.

	— Аль вэ, энэ хүүхдийг аваач хэмээн Пьер эмгэнд тушаангуй яаран тэвдэн хэлэнгээ хүүхдийг өгөхөөр сарвайж, — Чи үүнийг тэдэнд аваачиж өг! хэмээн эмгэнд зандрах нь холгүй хэлээд, чарлан буй охиныг газар суулган, дахиад хоёр франц, армян айлынхан тийш эргэн харлаа. Өвгөн хөл нүцгэрчихсэн сууж байв. Бяцхан франц хоёр гутлыг нь тайлуулж аваад хооронд нь хавсран цохино. Өвгөн уйлагнан нэг юм хэлнэ. Пьер энэ бүхнийг халтихан харлаа. Харин энэ үеэр залуу алгуурхан таахалзсаар бүсгүй рүү ойртон очиж гараа халааснаас гарган хүүхний хүзүүнээс барьж авсан тэрлэгтэй франц дээр хамаг анхаарал нь шилжив.

	Нөгөө гоё армян хүүхэн өөрийг нь цэрэг яах гэж буйг үл харан, эс мэдрэх адил урт сормуусаа буулган хөдөлгөөнгүй суусан чигээр л байлаа.

	Пьерийг франц хүртэлх энэ хэдэн алхам газар харайлган хүрэх зуур тэрлэг өмссөн тонуулч гонзгор франц, армян бүсгүйн хүзүүнд байсан хүзүүний чимгийг тасар таслан авч хүүхэн хүзүүгээ барин часхийн орилов.

	Пьер харайж хүрмэгц бөгтөр гонзгор франц цэргийн дал мөрнөөс угз татан гэдрэг авч хаяад:

	— Энэ хүүхнийг орхигтун гэж улангассан дуугаар сөөнгөтөн хашхирав. Цэрэг унаснаа нэг өндийж харснаа босон харайж зугтан арилав. Гэтэл нөгөө нөхөр нь гутлаа чулуудаад илдээ сугалан омогтой дайран ирэв.

	— Аль вэ, аль вэ. Битгий тэнэгтээд бай, гэж тэр франц хашхирав.

	Пьер улангасан уурссан учир юу болж байгаа, юуг ч эс ухааран, арав дахин их бяр оржээ. Хөл нүцгэн францыг илдээ далайж амжаагүй байхад нь Пьер ухасхийн дайрч цохиж унагаад нударгалан балбаж гарав. Шавсан олны тавлан бахдах дуу сонстон, тэр завсар францын жадат морин цэргийн эргүүлийнхэн өнцөг тойрон гарч ирэв. Тэд нөгөө хоёр дээр давхин ирж тойрч авав. Цааш юу болсныг Пьер юу ч эс ухаарна. Өөрийг нь ч балбаж, өөрөө ч нэг хүнийг балбаж байснаа л осолгүй санана. Тэгээд нэг мэдэх нь ээ гарыг нь хүлчихсэн, францын баахан цэрэг шаваад зогсчихсон өвөр түрийг нь нэгжиж байлаа.

	— Дэслэгчээ, хараа чинжаал байхыг нь! 

	Пьерийн анхны ухаарч сонссон үг гэвэл энэ л байлаа.

	— Юу гэнэ ээ, зэвсэг ий? гэж офицер хэлээд Пьертэй цуг баривчилсан хөл нүцгэн цэрэгт хандан:

	— Яамай, яамай, шүүхэд очсон хойноо бүгдийг нь яриарай гэж хэлэв. Тэгснээ Пьер тийш эргэн: — Францаар мэдэх үү? гэж асуув.

	Пьер эргэн тойрноо цус хурсан нүдээр харснаа юу ч хариулсангүй. Нүүр царай нь туйлын аймаар догшин харагдсан бололтой. Юу гэвэл офицер нэг юм шивнэн хэлбэл дөрвөн морин цэрэг багаасаа тасран, Пьерийн хоёр талаар дөрвөлжлөн зогсов.

	— Францаар мэдэх үү? хэмээн франц холхон зогсон дахин асуулаа.

	— Хэлмэрчийг дуудагтун гэвэл эгнээ дотроос энгийн орос хувцастай бяцхан хүн гарч ирэв. Түүний хувцасласан байр байдал, ярианых нь өнгөөр Москвагийн нэг дэлгүүрийн франц байна гэдгийг Пьер дорхноо танив.

	Пьер өөд харснаа орчуулагч:

	— Жирийн хүн биш бололтой гэж дуугарав.

	— Өө, яриа байхгүй! Галдан шатаагчтай л төстэй хүн байна. Юун хүн бэ? гэдгийг нь асуугтун гэж офицер хэлэв.

	— Чи юун хүн бэ? Чи даргад хариулах хэрэгтэй гэж орчуулагч хазгай буруу хэлмэрчлэв.

	— Би юун хүн бэ гэдгээ танд хэлэхгүй. Би бол танд олзлогдсон хүн. Аваачдаг газраа аваачигтун гэж Пьер гэнэт францаар ярив.

	— Тийм бий, өө тийм бий, гэж франц хөмсөг зангидан дуугарснаа, — За тэгвэл алхаад! гэв.

	Морин цэргийнхний дэргэд хүмүүс шаван, охиныг тэвэрсэн цоохор эмгэн маань Пьерт бусдаас ойрхон зогсоно.

	— Хонгор чамайг, эд хааш нь аваачих хэрэг вэ? гэж эмгэн асууна.

	— Хэрэвзээ энэ охин тэднийх биш бол энэ амьтныг, энэ охиныг би хааш нь хийдэг билээ гэж үглэнэ.

	— Энэ эмгэнд юу хэрэгтэй юм? гэж офицер асуув.

	Пьер согтуу юм шиг л байв. Амийг нь аварсан охиноо хараад бахдах байдал нь бүр ч даамжрав.

	— Эмгэнд хэрэгтэй юм гэж үү? гэж дуугаран, — Гал дотроос амийг нь миний аварсан охиныг маань авч яваа нь энэ гэсэн учир зорилгогүй, худал үг амнаас нь хэрхэн гарсныг өөрөө ч эс мэдэн, тэгээд францчуудын завсраар орон зоримог ялж дийлсэн байрын алхаагаар алхлан одлоо.

	Францынхны энэ эргүүл бол дээрэм тонуулыг таслан зогсоох, ялангуяа галдан шатаагчдыг олноор баривчлах зорилгоор Дюронелийн захирамжаар Москвагийн янз янзын гудамжаар илгээсэн эргүүлийн нэг нь байжээ. Францын дээд хэргэм тушаалтны ерөнхий бодлоор тэр өдөр гарсан түймрийн шалтгаан нь галдан шатаагчид зориуд түймэр тавьснаас болсон ажээ. Энэ эргүүлийнхэн дахиад хэд хэдэн гудамжаар орсноо мухлагийн эрхлэгч нэг хүн, тусгай дунд сургуулийн хоёр сурагч, нэг тариачин, гэрийн зарц нэг ийм таван сэжигтэй орос, хэд хэдэн тонуулчныг барьж авлаа. Гэхдээ сэжигтэй бүх хүн дотроос хамгийн их сэжигтэй нь Пьер шиг санагдана. Тэднийг Зубовын далангийн тэндэх цэргийн шорон болгосон том байшинд хонуулахаар авчрахад Пьерийг хатуу чанд харуулаар мануулан тусад нь байрлуулав.

